
៦. ផលវិបាកនៃការឲ្យគ្រូគង្វាលពិនិត្យមើល

ដោយ ហ្វិនលី មកពីតៃវ៉ាន់

ក្នុងឆ្នាំ ២០០៦ ខ្ញុំបានចាកចេញពីស្រុកកំណើតមកធ្វើការនៅទីក្រុងតៃប៉ិ ជាទីដែលខ្ញុំបានជួបលោកគ្រូគង្វាល ហ័ង។ លោកគ្រូ ហ័ង ឃើញថាខ្ញុំមានចិត្តខ្នះខ្នែងក្នុងការដេញតាម រួចក៏និយាយថា គាត់ចង់ផ្តោតលើការបណ្តុះបណ្តាលខ្ញុំ។ គាត់ជារឿយៗបបួលខ្ញុំមកពិភាក្សាគ្នាអំពីព្រះគម្ពីរ និងឲ្យចូលរួមវគ្គបណ្តុះបណ្តាលផ្សេងៗរបស់ពួកជំនុំ។ ខ្ញុំអរព្រះគុណព្រះអម្ចាស់ណាស់ ហើយមានអារម្មណ៍ថា ខ្ញុំបានជួបគ្រូគង្វាលល្អម្នាក់។ នៅពេលគ្រូគង្វាលអធិប្បាយព្រះបន្ទូល គាត់និយាយជារឿយៗថា «ព្រះគម្ពីរចែងថា៖ 'ចូរឲ្យមនុស្សទាំងអស់ចុះចូលនឹងអាជ្ញាធរថ្នាក់លើ ដ្បិតគ្មានអំណាចណាឡើយ លើកលែងតែមកពីព្រះជាម្ចាស់។ គឺព្រះជាម្ចាស់ទេតើដែលតែងតាំងឲ្យពួកគេមានអំណាចបែបនេះ' (រ៉ូម ១៣:១)។ 'ដូចនេះ ចូរអ្នករាល់គ្នាប្រយ័ត្នខ្លួន និងមើលថែហ្វូងចៀមទាំងអស់ ដែលព្រះវិញ្ញាណបរិសុទ្ធបានតែងតាំងអ្នករាល់គ្នាឲ្យក្លាយជាអ្នកមើលថែ ដើម្បីឃ្វាលពួកជំនុំរបស់ព្រះជាម្ចាស់' (កិច្ចការ ២០:២៨)។ ចក្រវាល និងរបស់សព្វសារពើត្រូវបានបង្កើតឡើងដោយព្រះជាម្ចាស់ ហើយអស់អ្នកដែលមានអំណាច ក៏ត្រូវបានព្រះជាម្ចាស់តែងតាំងដែរ ដូច្នេះ យើងគួរតែចុះចូលនឹងពួកគេ។ គ្រូគង្វាល និងចាស់ទុំត្រូវបានព្រះជាម្ចាស់តែងតាំងមកឲ្យឃ្វាលហ្វូងចៀម ដូច្នេះ យើងក៏គួរតែចុះចូលនឹងពួកគាត់ដែរ។ ការចុះចូលនឹងពួកគាត់ គឺជាការចុះចូលនឹងព្រះជាម្ចាស់ហើយ...»។ ក្រោយពីឮពាក្យរបស់គ្រូគង្វាល ខ្ញុំបានគិតថា «ព្រះជាម្ចាស់បានតែងតាំងគ្រូគង្វាល និងចាស់ទុំឲ្យមកឃ្វាលហ្វូងចៀម ក្នុងការជឿលើព្រះអម្ចាស់ យើងគួរតែស្ដាប់គ្រូគង្វាល។ ការស្ដាប់គ្រូគង្វាល និងចាស់ទុំ គឺជាការចុះចូលនឹងព្រះជាម្ចាស់ហើយ។ ឲ្យតែខ្ញុំដើរតាមគ្រូគង្វាលក្នុងការជឿលើព្រះអម្ចាស់ នោះខ្ញុំប្រាកដជាបានចូលទៅក្នុងនគរស្ថានសួគ៌មិនខាន»។ ដូច្នេះ មិនថារឿងធំ ឬរឿងតូច ដូចជា ការរកការងារធ្វើ រកផ្ទះ ឬរកគូស្រករនោះទេ ខ្ញុំតែងតែទៅស្វែងរកការណែនាំពីគ្រូគង្វាលលើរឿងគ្រប់យ៉ាង។ បន្ដិចម្ដងៗ គ្រូគង្វាលបានក្លាយជារូបព្រះនៅក្នុងចិត្តខ្ញុំ។

ក្នុងខែតុលា ឆ្នាំ ២០១៨ ខ្ញុំបានទាក់ទងជាមួយបងប្អូនប្រុសស្រីពីរបីនាក់នៅលើហ្វេសប៊ុក។ ខ្ញុំឃើញថា ពួកគេមានការយល់ឃើញដ៏ពិសេសចំពោះព្រះគម្ពីរ សេចក្ដីអធិប្បាយរបស់ពួកគេពិតជាស្រស់ស្រាយ និងមានការបំភ្លឺ ហើយខ្ញុំច្រណែនពួកគេណាស់។ តាមរយៈការសិក្សាព្រះគម្ពីរជាមួយពួកគេ ខ្ញុំបានដឹងថា ការយាងមកវិញរបស់ព្រះអម្ចាស់ មិនមែនគ្រាន់តែក្នុងទម្រង់នៃការយាងចុះគង់លើពពកប៉ុណ្ណោះទេ ហើយថាមានបទគម្ពីរជាច្រើនដែលទស្សន៍ទាយថា ព្រះជាម្ចាស់នឹងយាងមកដោយស្ងាត់ៗនៅគ្រាចុងក្រោយ ដូចជា «ចោរ» ដែរ។ ដូច្នេះ ក្នុងការទទួលព្រះអម្ចាស់ យើងមិនអាចគ្រាន់តែរង់ចាំទ្រង់យាងចុះមកគង់លើពពកប៉ុណ្ណោះទេ។ អ្វីដែលសំខាន់ គឺត្រូវផ្ដោតលើការស្ដាប់ព្រះសូរសៀងរបស់ព្រះជាម្ចាស់ និងស្វែងរកកិច្ចការរបស់ទ្រង់ ក្នុងអំឡុងពេលនៃការយាងមកដោយស្ងាត់ៗរបស់ទ្រង់។ ខ្ញុំក៏បានរៀនអំពីរបៀបដែលកិច្ចការរបស់ព្រះជាម្ចាស់ ដែលបានកត់ត្រានៅក្នុងសញ្ញាចាស់ សញ្ញាថ្មី និងគម្ពីរវិវរណៈ មានការវិវឌ្ឍម្ដងមួយជំហានៗ កាន់តែខ្ពស់ និងកាន់តែស៊ីជម្រៅផងដែរ។ សញ្ញាចាស់កត់ត្រាអំពីកិច្ចការរបស់ព្រះយេហូវ៉ាដ៏ជាព្រះ ក្នុងយុគសម័យនៃក្រឹត្យវិន័យ ហើយដោយសារតែមនុស្សជាតិដំបូងមិនចេះរស់នៅលើផែនដី ឬមិនចេះថ្វាយបង្គំព្រះជាម្ចាស់ ព្រះជាម្ចាស់បានដាក់ចេញក្រឹត្យវិន័យតាមរយៈលោកម៉ូសេ ដើម្បីដឹកនាំមនុស្សជាតិពីរបៀបរស់នៅលើផែនដី។ សញ្ញាថ្មីកត់ត្រាអំពីកិច្ចការនៃការប្រោសលោះក្នុងយុគសម័យនៃព្រះគុណ ដោយព្រះអម្ចាស់យេស៊ូវ។ នៅដំណាក់កាលចុងក្រោយនៃយុគសម័យនៃក្រឹត្យវិន័យ ដោយសារមនុស្សមិនអាចកាន់តាមក្រឹត្យវិន័យបានទៀត អំពើបាបដែលពួកគេបានប្រព្រឹត្ត ចេះតែកើនឡើង ហើយពួកគេគ្រប់គ្នាប្រឈមនឹងគ្រោះថ្នាក់នៃការមានទោសប្រហារជីវិតដោយក្រឹត្យវិន័យ។ ប៉ុន្តែ ព្រះជាម្ចាស់មិនចង់ឲ្យមនុស្សជាតិវិនាសក្រោមក្រឹត្យវិន័យឡើយ ដូច្នេះ ស្របតាមសេចក្ដីត្រូវការរបស់ពួកគេនៅពេលនោះ ព្រះជាម្ចាស់បានយកកំណើតជាមនុស្សក្នុងចំណោមពួកគេ ដើម្បីប្រកាសអំពីផ្លូវនៃការប្រែចិត្ត។ ទ្រង់បានប្រទានព្រះគុណដ៏បរិបូរដល់មនុស្សជាតិ ហើយទីបំផុត ទ្រង់ត្រូវបានគេឆ្កាង ដោយក្លាយជាតង្វាយលោះបាប និងបានប្រោសលោះមនុស្សជាតិពីអំពើបាប។ ឲ្យតែយើងទទួលយកព្រះអម្ចាស់យេស៊ូវដោយស្មោះ ហើយសារភាពបាប និងប្រែចិត្តចំពោះព្រះអម្ចាស់ នោះអំពើបាបរបស់យើងនឹងត្រូវបានអត់ទោស។ គម្ពីរវិវរណៈបានទស្សន៍ទាយថា នៅគ្រាចុងក្រោយ ព្រះជាម្ចាស់នឹងសម្ដែងចេញសេចក្ដីពិត និងធ្វើកិច្ចការនៃការជំនុំជម្រះ ហើយជម្រះទាំងស្រុង និងផ្លាស់ប្ដូរនិស្ស័យពុករលួយរបស់មនុស្សជាតិ ដោយសម្រេចតាមទំនាយរបស់ព្រះអម្ចាស់យេស៊ូវ៖ «ហើយបើអ្នកណាស្ដាប់ឮពាក្យខ្ញុំ តែមិនជឿ នោះខ្ញុំមិនជំនុំជម្រះគេឡើយ ដ្បិតខ្ញុំបានមក មិនមែនដើម្បីជំនុំជម្រះពិភពលោកឡើយ ប៉ុន្តែដើម្បីសង្រ្គោះពិភពលោកវិញ។ អ្នកណាដែលបដិសេធខ្ញុំ ហើយមិនទទួលយកពាក្យខ្ញុំ មានមួយដែលជំនុំជម្រះគេពេលក្រោយ គឹ ពាក្យដែលខ្ញុំបាននិយាយ គឺជាពាក្យដដែលដែលនឹងជំនុំជម្រះគេនៅគ្រាចុងក្រោយ» (យ៉ូហាន ១២:៤៧-៤៨)។ អ្វីដែលពួកគេបានប្រកបគ្នា គឺជារឿងដែលខ្ញុំមិនធ្លាប់ឮពីមុនមកទេ ហើយគ្រប់យ៉ាងសុទ្ធតែស្របតាមព្រះគម្ពីរ និងមានការបំភ្លឺជាពិសេស ដូច្នេះ ខ្ញុំក៏បន្តប្រកបគ្នាជាមួយពួកគេ។ នៅពេលពួកគេប្រាប់ខ្ញុំថា ព្រះអម្ចាស់យេស៊ូវបានយាងមកវិញ ហើយទ្រង់គឺជាព្រះដ៏មានគ្រប់ព្រះចេស្ដាដែលយកកំណើតជាមនុស្ស ភ្លាមនោះ ខ្ញុំក៏នឹកឃើញថា គ្រូគង្វាលតែងតែនិយាយថា «ផ្លេកបន្ទោរពីទិសខាងកើត ធ្វើបន្ទាល់ថា ព្រះអម្ចាស់បានយាងមកវិញហើយ។ អ្នកមិនត្រូវស្ដាប់សេចក្ដីបង្រៀនរបស់គេឡើយ»។ ខ្ញុំបានដឹងថា ពួកគេគឺជាអ្នកជឿមកពី «ផ្លេកបន្ទោរពីទិសខាងកើត» ហើយខ្ញុំមិនអាចស្ដាប់ការប្រកបគ្នារបស់ពួកគេបានទៀតទេ បន្ទាប់ពីនោះ។ គ្រាន់តែការប្រកបគ្នាចប់ភ្លាម ខ្ញុំក៏ប្រញាប់ទូរសព្ទទៅគ្រូគង្វាល ហើយប្រាប់គាត់ថា ខ្ញុំបានជួបមនុស្សមកពីពួកជំនុំនៃព្រះដ៏មានគ្រប់ព្រះចេស្ដា។ គ្រូគង្វាលបានព្រមានខ្ញុំម្ដងហើយម្ដងទៀត មិនឲ្យទាក់ទងពួកគេទៀតទេ ហើយប្រាប់ឲ្យខ្ញុំបិទការទាក់ទងពួកគេចោលទៅ។ តាមរបៀបនេះ ខ្ញុំក៏បានបោះបង់ឱកាសដំបូងរបស់ខ្ញុំក្នុងការពិនិត្យមើលកិច្ចការរបស់ព្រះជាម្ចាស់នៅគ្រាចុងក្រោយ។

ប៉ុន្តែ ដោយនឹកស្មានមិនដល់ គឺនៅតែពីរបីថ្ងៃប៉ុណ្ណោះមុនបុណ្យណូអែល ខ្ញុំបានជួបបងប្អូនស្រីៗមួយចំនួនមកពីពួកជំនុំនៃព្រះដ៏មានគ្រប់ព្រះចេស្ដាម្ដងទៀត។ ខ្ញុំចាំបានថា ការប្រកបគ្នារបស់ពួកគេមានការបំភ្លឺគួរសម ប៉ុន្តែគ្រូគង្វាលបានហាមមិនឲ្យខ្ញុំស្ដាប់ ដូច្នេះ ខ្ញុំគិតថា ខ្ញុំគ្រាន់តែសង្កេតមើល និងស្ដាប់ជាមុនសិន។ ប៉ុន្តែ នៅពេលកាន់តែស្ដាប់ ខ្ញុំកាន់តែមានអារម្មណ៍ថា អ្វីដែលពួកគេកំពុងប្រកបគ្នានោះ គឺស្របតាមព្រះគម្ពីរទាំងស្រុង ហើយខ្ញុំរកកំហុសមិនឃើញសោះ។ វាធ្វើឲ្យខ្ញុំមិនអាចប្រកែកនឹងពួកគេបានឡើយ ជាពិសេសនៅពេលពួកគេនិយាយថា «មនុស្សជាច្រើនជឿលើគំនិតដែលថា 'ដោយសារយើងបានទទួលការអត់ទោសបាប តាមរយៈការជឿលើព្រះអម្ចាស់ យើងអាចចូលទៅក្នុងនគរស្ថានសួគ៌ដោយផ្ទាល់តែម្ដង នៅពេលព្រះអម្ចាស់យាងមក'។ ប៉ុន្តែ តើទស្សនៈនេះត្រឹមត្រូវដែរឬទេ? ហេតុអ្វីបានជាយើងនៅតែប្រព្រឹត្តបាប និងសារភាពបាបជារៀងរាល់ថ្ងៃ ហើយតែងតែកុហក និងបោកបញ្ឆោតអ្នកដទៃ? ទោះបីជាពេលខ្លះ យើងអាចបង់ថ្លៃ និងលះបង់ខ្លួនឯងដើម្បីព្រះអម្ចាស់ក៏ដោយ នៅពេលមានរឿងមិនល្អកើតឡើង ឬយើងជួបគ្រោះមហន្តរាយ យើងត្អូញត្អែរដាក់ព្រះជាម្ចាស់ ហើយថែមទាំងប្រឆាំងនឹងទ្រង់ទៀតផង។ លើសពីនេះទៅទៀត នៅពេលយើងមានអំណោយទាន ឬទេពកោសល្យខ្លះ យើងវាយតម្លៃខ្លួនឯងខ្ពស់ យើងប្រែជាក្រអឺតក្រទម និងអួតខ្លួនហួសហេតុ មើលងាយគេ ហើយថែមទាំងមិនអាចទទួលយកដំបូន្មានពីគេទៀតផង។ ពេលខ្លះ យើងថែមទាំងស្ដីបន្ទោស និងមើលស្រាលអ្នកដទៃទៀតផង។ នេះបង្ហាញថា ទោះបីជាបាបរបស់យើងត្រូវបានអត់ទោសក៏ដោយ ក៏ធម្មជាតិបាបរបស់យើងមិនទាន់ត្រូវបានដោះស្រាយ ហើយយើងមិនទាន់រួចផុតពីចំណងនៃអំពើបាបនៅឡើយដែរ។ ព្រះគម្ពីរចែងថា៖ 'ហេតុនេះ អ្នកត្រូវតែបរិសុទ្ធ ដ្បិតខ្ញុំបរិសុទ្ធ' (លេវីវិន័យ ១១:៤៥)។ 'បើគ្មានភាពបរិសុទ្ធទេ គ្មាននរណាម្នាក់នឹងឃើញព្រះអម្ចាស់ឡើយ' (ហេព្រើរ ១២:១៤)។ ព្រះជាម្ចាស់សុចរិត និងបរិសុទ្ធ។ ប្រសិនបើធម្មជាតិបាបរបស់យើងមិនត្រូវបានដកចេញទេ យើងមិនសក្តិសមនឹងឃើញព្រះភ័ក្ត្រព្រះជាម្ចាស់ ឬចូលទៅក្នុងនគរព្រះឡើយ។ ដើម្បីសង្គ្រោះយើងឲ្យរួចពីបាបទាំងស្រុង ព្រះជាម្ចាស់បានយាងត្រឡប់មកវិញក្នុងសាច់ឈាមនៅគ្រាចុងក្រោយ។ ដោយឈរលើមូលដ្ឋាននៃកិច្ចការប្រោសលោះរបស់ព្រះអម្ចាស់យេស៊ូវ ទ្រង់បានសម្ដែងចេញសេចក្ដីពិត និងបានចាប់ផ្ដើមកិច្ចការនៃការជំនុំជម្រះ ដោយចាប់ផ្ដើមពីដំណាក់របស់ព្រះជាម្ចាស់។ មានតែតាមរយៈការដកពិសោធន៍កិច្ចការនៃការជំនុំជម្រះរបស់ព្រះជាម្ចាស់នៅគ្រាចុងក្រោយប៉ុណ្ណោះ ទើបយើងអាចបោះបង់និស្ស័យពុករលួយរបស់យើង រួចផុតពីបាបទាំងស្រុង ហើយត្រូវបានបន្សុទ្ធ ដោយហេតុនេះ ក្លាយជាមនុស្សដែលចុះចូល និងកោតខ្លាចព្រះជាម្ចាស់យ៉ាងពិតប្រាកដ»។ ត្រង់ចំណុចនេះ ពួកគេបានអានព្រះបន្ទូលរបស់ព្រះដ៏មានគ្រប់ព្រះចេស្ដាពីរបីកថាខណ្ឌឲ្យខ្ញុំស្ដាប់៖ «ទោះបីជាព្រះយេស៊ូវបានយាងមកក្នុងចំណោមមនុស្សជាតិ និងបានធ្វើកិច្ចការជាច្រើនក៏ដោយ ប៉ុន្តែទ្រង់គ្រាន់តែបញ្ចប់កិច្ចការនៃការប្រោសលោះមនុស្សជាតិទាំងអស់ និងធ្វើជាតង្វាយលោះបាបរបស់មនុស្សប៉ុណ្ណោះ។ ទ្រង់មិនបានដកចោលនូវនិស្ស័យពុករលួយទាំងអស់ចេញពីមនុស្សឡើយ។ ការសង្រ្គោះមនុស្សយ៉ាងពេញលេញចេញពីឥទ្ធិពលរបស់សាតាំង មិនគ្រាន់តែតម្រូវឱ្យព្រះយេស៊ូវក្លាយជាតង្វាយលោះបាប និងទទួលយកអំពើបាបរបស់មនុស្សប៉ុណ្ណោះទេ ប៉ុន្តែវាក៏តម្រូវឱ្យព្រះជាម្ចាស់ធ្វើកិច្ចការកាន់តែធំធេងឡើង ដើម្បីដកនិស្ស័យដែលត្រូវបានសាតាំងធ្វើឱ្យពុករលួយចេញពីមនុស្សឱ្យអស់ទាំងស្រុង។ ដូច្នេះ បន្ទាប់ពីមនុស្សត្រូវបានអត់ទោសពីអំពើបាបរបស់ខ្លួនហើយ ព្រះជាម្ចាស់បានត្រឡប់ជាសាច់ឈាម ដើម្បីដឹកនាំមនុស្សចូលទៅក្នុងយុគសម័យថ្មី ហើយបានចាប់ផ្ដើមកិច្ចការនៃការវាយផ្ចាល និងការជំនុំជម្រះ។ កិច្ចការនេះបាននាំមនុស្សចូលទៅក្នុងពិភពមួយកាន់តែខ្ពស់។ អស់អ្នកដែលចុះចូលក្រោមការត្រួតត្រារបស់ព្រះជាម្ចាស់នឹងរីករាយនឹងសេចក្តីពិតកាន់តែខ្ពស់ ហើយទទួលព្រះពរកាន់តែធំ។ ពួកគេនឹងរស់នៅយ៉ាងពិតប្រាកដនៅក្នុងពន្លឺ ហើយគេនឹងទទួលបានសេចក្តីពិត ផ្លូវ និងជីវិត» («អារម្ភកថា» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «ប្រសិនបើមនុស្សបន្តជាប់នៅក្នុងយុគសម័យនៃព្រះគុណ នោះពួកគេនឹងមិនអាចដោះខ្លួនឱ្យរួចពីនិស្ស័យពុករលួយរបស់គេបានឡើយ កុំថាឡើយដល់ទៅស្គាល់និស្ស័យដើមរបស់ព្រះជាម្ចាស់នោះ។ ប្រសិនបើមនុស្សតែងតែរស់នៅក្នុងព្រះគុណដ៏ពេញបរិបូណ៌ ប៉ុន្តែមិនមានផ្លូវនៃជីវិតដែលអនុញ្ញាតឱ្យពួកគេស្គាល់ព្រះជាម្ចាស់ ឬបំពេញតាមព្រះហឫទ័យរបស់ទ្រង់ទេ នោះពួកគេនឹងមិនដែលទទួលបានទ្រង់យ៉ាងពិតប្រាកដនៅក្នុងជំនឿរបស់គេលើទ្រង់ឡើយ។ ជំនឿប្រភេទនេះពិតជាគួរឱ្យអាណិតណាស់» («អារម្ភកថា» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «កិច្ចការរបស់ព្រះជាម្ចាស់នៅក្នុងការយកកំណើតជាមនុស្សនាពេលបច្ចុប្បន្ន គឺដើម្បីសម្ដែងចេញអំពីនិស្ស័យរបស់ទ្រង់ សំខាន់តាមរយៈការវាយផ្ចាល និងការជំនុំជម្រះ ហើយឈរលើមូលដ្ឋានគ្រឹះនេះ ដើម្បីនាំមកនូវសេចក្តីពិតបន្ថែមទៀតដល់មនុស្ស ព្រមទាំងចង្អុលបង្ហាញឱ្យគេដឹងអំពីផ្លូវនៃការអនុវត្តជាច្រើនទៀត ក្នុងគោលបំណងដើម្បីសម្រេចកម្មវត្ថុរបស់ទ្រង់នៃការយកឈ្នះមនុស្ស និងការសង្រ្គោះគេពីនិស្ស័យពុករលួយរបស់គេ។ នេះជាអ្វីដែលស្ថិតនៅពីក្រោយកិច្ចការរបស់ព្រះជាម្ចាស់នៅក្នុងយុគសម័យនៃនគរព្រះ» («អារម្ភកថា» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ក្រោយពីបានឮព្រះបន្ទូលទាំងនេះ ខ្ញុំជឿជាក់ទាំងស្រុង។ ខ្ញុំបានឆ្លុះបញ្ចាំងថា ទោះបីខ្ញុំខំព្យាយាមអនុវត្តតាមសេចក្ដីបង្រៀនរបស់ព្រះអម្ចាស់ក៏ដោយ ជាញឹកញាប់ នៅពេលគ្រួសារ ឬមិត្តរួមការងាររបស់ខ្ញុំធ្វើអ្វីមួយដែលមិនគាប់ចិត្តខ្ញុំ ខ្ញុំមិនអាចទប់ចិត្តមិនឲ្យលាតត្រដាងនូវភាពឆាប់ខឹងរបស់ខ្ញុំបានឡើយ។ ពេលខ្លះ ដើម្បីការពារផលប្រយោជន៍ និងអំនួតរបស់ខ្ញុំ ខ្ញុំនឹងកុហក និងបោកបញ្ឆោតគេ... តាមពិតទៅ ខ្ញុំនៅតែរស់នៅក្នុងអំពើបាប ហើយមិនអាចរំដោះខ្លួនឲ្យរួចបានឡើយ។ ខ្ញុំត្រូវការព្រះជាម្ចាស់យាងមកម្ដងទៀត ដើម្បីធ្វើកិច្ចការនៃការជំនុំជម្រះរបស់ទ្រង់ និងជម្រះអំពើបាបរបស់ខ្ញុំ។ ប៉ុន្តែ នៅពេលខ្ញុំគិតដល់រឿងដែលគ្រូគង្វាលចេះតែប្រាប់យើងមិនឲ្យពាក់ព័ន្ធជាមួយមនុស្សមកពីពួកជំនុំនៃព្រះដ៏មានគ្រប់ព្រះចេស្ដា ខ្ញុំមានការស្ទាក់ស្ទើរបន្តិច ដោយគិតថា «គ្រូគង្វាល និងចាស់ទុំបានជឿលើព្រះអម្ចាស់អស់រយៈពេលជាច្រើនឆ្នាំ ចេះស្ទាត់ខាងឯព្រះគម្ពីរ និងបានរៀនទេវវិទ្យា។ ពួកគាត់ថែមទាំងបង្រៀនព្រះគម្ពីរនៅសាលាព្រះគម្ពីរទៀតផង។ តើខ្ញុំគួរតែសួរពួកគាត់អំពីរឿងនេះម្ដងទៀតឬទេ?» ដូច្នេះ ខ្ញុំក៏សម្រេចចិត្តទៅរកគ្រូគង្វាលឲ្យជួយពិនិត្យមើលឲ្យខ្ញុំម្ដងទៀត។ ប៉ុន្តែ ផ្ទុយពីការរំពឹងទុករបស់ខ្ញុំ គ្រូគង្វាលបាននិយាយមកកាន់ខ្ញុំយ៉ាងម៉ឺងម៉ាត់ថា «តើខ្ញុំបានប្រាប់អ្នកប៉ុន្មានដងហើយ ថាកុំឲ្យទាក់ទងជាមួយមនុស្សមកពីពួកជំនុំនៃព្រះដ៏មានគ្រប់ព្រះចេស្ដា? ហេតុអ្វីបានជាអ្នកមិនស្ដាប់ខ្ញុំ? គ្រូគង្វាល និងចាស់ទុំជាច្រើននៅក្នុងសហគមន៍សាសនា កំពុងប្រឆាំងនឹង ផ្លេកបន្ទោរពីទិសខាងកើត។ ហេតុអ្វីបានជាអ្នកនៅតែពិនិត្យមើលរឿងនេះទៀត? កុំទាក់ទងជាមួយពួកគេទៀតឲ្យសោះ! បើអ្នកមានសំណួរអ្វី ខ្ញុំនឹងឆ្លើយប្រាប់អ្នក។ តើអ្នកមិនជឿពាក្យខ្ញុំទេឬ?» ក្រោយពីឮគ្រូគង្វាលនិយាយបែបនេះ ខ្ញុំគ្រាន់តែគិតថា «បើតាមគ្រូគង្វាល ខ្ញុំមិនគួរស្ដាប់ការអធិប្បាយរបស់ ផ្លេកបន្ទោរពីទិសខាងកើត ទៀតទេ។ ប៉ុន្តែ ពួកគេធ្វើបន្ទាល់ថា ព្រះដ៏មានគ្រប់ព្រះចេស្ដា គឺជាព្រះអម្ចាស់យេស៊ូវដែលបានយាងត្រឡប់មកវិញ ហើយថាទ្រង់បានសម្ដែងចេញសេចក្ដីពិត និងបានចាប់ផ្ដើមកិច្ចការនៃការជំនុំជម្រះ ដោយចាប់ផ្ដើមពីដំណាក់របស់ព្រះជាម្ចាស់ ដើម្បីបន្សុទ្ធ និងសង្គ្រោះមនុស្សជាតិយ៉ាងហ្មត់ចត់ ដោយសម្រេចតាមទំនាយរបស់ព្រះអម្ចាស់យេស៊ូវ៖ 'អ្នកណាដែលបដិសេធខ្ញុំ ហើយមិនទទួលយកពាក្យខ្ញុំ មានមួយដែលជំនុំជម្រះគេពេលក្រោយ គឹ ពាក្យដែលខ្ញុំបាននិយាយ គឺជាពាក្យដដែលដែលនឹងជំនុំជម្រះគេនៅគ្រាចុងក្រោយ' (យ៉ូហាន ១២:៤៨)។ ម្យ៉ាងទៀត អ្វីដែលពួកគេបានប្រកបគ្នា គឺស្របតាមព្រះគម្ពីរយ៉ាងខ្លាំង ហាក់ដូចជាមកពីព្រះជាម្ចាស់ផ្ទាល់។ នេះខុសគ្នាទាំងស្រុងពីអ្វីដែលគ្រូគង្វាលបាននិយាយ។ រឿងនេះគួរឲ្យឆ្ងល់ណាស់។ ហេតុអ្វីបានជាគ្រូគង្វាលមិនពិនិត្យមើលថាតើ ផ្លេកបន្ទោរពីទិសខាងកើត ពិតជាការយាងមកវិញរបស់ព្រះអម្ចាស់ឬអត់? ហេតុអ្វីបានជាគាត់គ្រាន់តែថ្កោលទោសទាំងងងឹតងងុល ដោយហាមមិនឲ្យយើងស្ដាប់ទៅវិញ? តើខ្ញុំគួរតែបដិសេធមិនស្ដាប់បែបនេះមែនទេ?» ខ្ញុំមានអារម្មណ៍ប្រទាញប្រទង់ក្នុងចិត្តយ៉ាងខ្លាំង។ ប៉ុន្តែ បន្ទាប់មក ខ្ញុំបានគិតដល់អ្វីដែលព្រះគម្ពីរចែងថា៖ «ដូចនេះ ចូរអ្នករាល់គ្នាប្រយ័ត្នខ្លួន និងមើលថែហ្វូងចៀមទាំងអស់ ដែលព្រះវិញ្ញាណបរិសុទ្ធបានតែងតាំងអ្នករាល់គ្នាឲ្យក្លាយជាអ្នកមើលថែ ដើម្បីឃ្វាលពួកជំនុំរបស់ព្រះជាម្ចាស់» (កិច្ចការ ២០:២៨)។ គ្រូគង្វាល និងចាស់ទុំ ត្រូវបានព្រះជាម្ចាស់ជ្រើសរើស និងតែងតាំង ពួកគេគឺជាអ្នកបម្រើរបស់ព្រះជាម្ចាស់ ហើយប្រសិនបើយើងមិនស្ដាប់បង្គាប់គ្រូគង្វាល និងចាស់ទុំទេ នោះយើងកំពុងទាស់ទទឹងនឹងព្រះជាម្ចាស់ហើយ។ ក្រោយពីបានពិចារណាយ៉ាងច្រើន ខ្ញុំក៏សម្រេចចិត្តស្ដាប់គ្រូគង្វាល។

ក្រោយមក ខ្ញុំបានប្រាប់បងស្រីមកពីពួកជំនុំនៃព្រះដ៏មានគ្រប់ព្រះចេស្ដាថា ខ្ញុំនឹងឈប់ពិនិត្យមើលទៀតហើយ។ បងស្រីបាននិយាយមកកាន់ខ្ញុំថា «ប្រសិនបើបងមិនពិនិត្យមើលទេ បងនឹងបាត់បង់ឱកាសក្នុងការទទួលព្រះអម្ចាស់មិនខាន។ ព្រះអម្ចាស់យេស៊ូវបានមានបន្ទូលថា៖ 'លុះកណ្ដាលអធ្រាត ក៏មានសម្រែកបន្លឺឡើងថា មើលណ៎ កូនកម្លោះមកដល់ហើយ ចូរអ្នករាល់គ្នា ចេញទៅទទួលលោកចុះ' (ម៉ាថាយ ២៥:៦)។ ដើម្បីដឹងថា តើព្រះដ៏មានគ្រប់ព្រះចេស្ដាពិតជាព្រះអម្ចាស់ដែលយាងត្រឡប់មកវិញឬអត់ គន្លឹះសំខាន់គឺត្រូវស្ដាប់ព្រះសូរសៀងរបស់ព្រះជាម្ចាស់។ ប្រសិនបើបងមិនពិនិត្យមើល ហើយគ្រាន់តែបដិសេធវាចោល តើបងអាចទទួលព្រះអម្ចាស់បានដោយរបៀបណា?» ក្រោយពីបានឮពាក្យរបស់បងស្រី ខ្ញុំមានអារម្មណ៍រំជួលចិត្ត ដោយគិតថា «គាត់និយាយត្រូវ ខ្ញុំធ្លាប់បោះបង់ឱកាសក្នុងការពិនិត្យមើលម្ដងរួចទៅហើយ ហើយឥឡូវនេះ ខ្ញុំបានឮដំណឹងល្អរបស់ព្រះដ៏មានគ្រប់ព្រះចេស្ដាម្ដងទៀត។ តើនេះអាចជាការរៀបចំរបស់ព្រះជាម្ចាស់ពិតមែនទេ? ប្រសិនបើព្រះដ៏មានគ្រប់ព្រះចេស្ដាពិតជាព្រះអម្ចាស់យេស៊ូវដែលយាងត្រឡប់មកវិញមែន បើខ្ញុំមិនទទួលយកទេ តើខ្ញុំនឹងមិនបាត់បង់ឱកាសក្នុងការទទួលព្រះអម្ចាស់ និងត្រូវបានលើកឡើងទៅក្នុងនគរស្ថានសួគ៌ទេឬ? លើសពីនេះទៅទៀត ពួកគេបានធ្វើបន្ទាល់អំពីព្រះបន្ទូល និងកិច្ចការរបស់ព្រះដ៏មានគ្រប់ព្រះចេស្ដា ដែលសម្រេចតាមទំនាយរបស់ព្រះអម្ចាស់យេស៊ូវ។ ការប្រកបគ្នារបស់បងប្អូនប្រុសស្រីទាំងនោះ ក៏ស្អាងចិត្តខ្ញុំខ្លាំងផងដែរ។ ខ្ញុំគួរតែបន្តពិនិត្យមើលទៀត។ ប៉ុន្តែ គ្រូគង្វាល និងចាស់ទុំ ត្រូវបានតែងតាំងដោយព្រះជាម្ចាស់ តើខ្ញុំនឹងមិនទាស់ទទឹងនឹងព្រះជាម្ចាស់ទេឬ ប្រសិនបើខ្ញុំមិនស្ដាប់បង្គាប់តាមពួកគាត់នោះ?» ខ្ញុំមានអារម្មណ៍ច្របូកច្របល់ ដោយមិនដឹងថាត្រូវស្ដាប់នរណាឡើយ។ នៅពេលនោះ បងស្រីបានផ្ញើភាពយន្តមួយរឿងមកឲ្យខ្ញុំ ដែលមានចំណងជើងថា «ភាពល្ងង់ខ្លៅនាំឲ្យស្លាប់» និងបានជំរុញឲ្យខ្ញុំមើលវាសិន មុននឹងសម្រេចចិត្តថាតើត្រូវបន្តពិនិត្យមើលឬអត់។ នៅក្នុងភាពភាន់ច្រឡំរបស់ខ្ញុំ ខ្ញុំបានអធិស្ឋានទៅព្រះអម្ចាស់ថា «ព្រះអម្ចាស់អើយ តើទ្រង់ពិតជាយាងត្រឡប់មកវិញហើយមែនឬ? ប្រសិនបើព្រះដ៏មានគ្រប់ព្រះចេស្ដាពិតជាការយាងត្រឡប់មកវិញរបស់ទ្រង់មែន សូមដឹកនាំទូលបង្គំឲ្យបានស្គាល់ទ្រង់ផង»។ ក្រោយពីអធិស្ឋានរួច ជាមួយនឹងអាកប្បកិរិយានៃការស្វែងរក ខ្ញុំបានមើលភាពយន្ត «ភាពល្ងង់ខ្លៅនាំឲ្យស្លាប់» នោះទាំងស្រុង។ ភាពយន្តនេះបានផ្ដល់សារដ៏សំខាន់មួយដល់ខ្ញុំ គឺថានៅក្នុងរឿងនៃការទទួលព្រះអម្ចាស់ ប្រសិនបើយើងមិនស្វែងរកសេចក្ដីពិត ឬមិនធ្វើតាមព្រះបន្ទូលរបស់ព្រះអម្ចាស់ ប៉ុន្តែបែរជាស្ដាប់តែពាក្យរបស់មនុស្ស នោះយើងនឹងបាត់បង់ឱកាសដ៏អស្ចារ្យក្នុងការទទួលព្រះអម្ចាស់ ព្រោះតែភាពល្ងង់ខ្លៅរបស់យើងហើយ។ ម្យ៉ាងទៀត អ្វីដែលធ្វើឲ្យខ្ញុំចាប់អារម្មណ៍បំផុតនោះគឺ ស្រីក្រមុំល្ងីល្ងើតែងតែស្ដាប់ពាក្យរបស់មនុស្ស ហើយត្រូវបានចងរឹតដោយសារសេចក្ដីខុសទំនងរបស់សាតាំង និងពាក្យរបស់អារក្ស ចំណែកឯស្រីក្រមុំឆ្លាតវិញ ស្ដាប់តែព្រះសូរសៀងរបស់ព្រះជាម្ចាស់ប៉ុណ្ណោះ ទើបទទួលព្រះអម្ចាស់បាន។ ដូចដែលព្រះអម្ចាស់យេស៊ូវមានបន្ទូលថា៖ «ដ្បិតអ្នកណាដែលទូលសុំ អ្នកនោះតែងតែទទួលបាន អ្នកណាដែលស្វែងរក អ្នកនោះតែងតែរកឃើញ ហើយអ្នកណាដែលគោះទ្វារ នោះទ្វារតែងតែបើកឱ្យអ្នកនោះ» (ម៉ាថាយ ៧:៨)។ ឲ្យតែយើងស្វែងរក និងស្ដាប់ព្រះសូរសៀងរបស់ព្រះជាម្ចាស់ដោយចិត្តបន្ទាបខ្លួន នោះព្រះជាម្ចាស់ប្រាកដជាដឹកនាំយើងមិនខាន។ ប្រសិនបើយើងស្ដាប់ពាក្យរបស់គ្រូគង្វាល និងចាស់ទុំទាំងងងឹតងងុល ហើយមិនស្វែងរក ឬពិនិត្យមើល នៅពេលមានគេធ្វើបន្ទាល់ថា ព្រះអម្ចាស់បានយាងត្រឡប់មកវិញ យើងនឹងមិនអាចឮព្រះសូរសៀងរបស់ព្រះជាម្ចាស់ឡើយ ហើយក៏មិនអាចទទួលព្រះអម្ចាស់បានដែរ។ នេះគឺជាភាពល្ងីល្ងើ និងភាពល្ងង់ខ្លៅ ដែលនាំទុក្ខដល់ខ្លួនឯង។ ខ្ញុំត្រូវតែពិនិត្យមើលឲ្យបានដិតដល់ ថាតើព្រះបន្ទូលរបស់ព្រះដ៏មានគ្រប់ព្រះចេស្ដាគឺជាព្រះសូរសៀងរបស់ព្រះជាម្ចាស់ឬអត់។ ខ្ញុំមិនអាចស្ដាប់ពាក្យរបស់គ្រូគង្វាល ឬចាស់ទុំទាំងងងឹតងងុលទៀតទេ។

បន្ទាប់ពីនោះ ខ្ញុំបានបន្តប្រកបគ្នានៅក្នុងការជួបជុំជាមួយបងប្អូនស្រីមកពីពួកជំនុំនៃព្រះដ៏មានគ្រប់ព្រះចេស្ដា ហើយបានមើលល្ខោនសម្ដែងខ្លីៗ និងការសន្ទនាឆ្លើយឆ្លង ដែលផលិតដោយពួកជំនុំ។ កាន់តែមើល ខ្ញុំកាន់តែមានអារម្មណ៍ច្បាស់ក្នុងចិត្ត ហើយខ្ញុំដឹងថា ពួកជំនុំនៃព្រះដ៏មានគ្រប់ព្រះចេស្ដា ពិតជាត្រូវបានដឹកនាំដោយព្រះជាម្ចាស់មែន។ ថ្ងៃមួយ ខ្ញុំបានបើក យូធូប ហើយបានឃើញការសន្ទនាឆ្លើយឆ្លងមួយ ដែលមានចំណងជើងថា «គ្រូគង្វាលរបស់ពួកយេីងនិយាយថា ...» ខ្ញុំចាប់អារម្មណ៍ភ្លាមៗ ហើយក៏ប្រញាប់ចុចមើល។

តើនៅក្នុងគម្ពីរមានចែង ឬមិនមានចែងទុកមកទេ...? «ដូចនេះ ចូរអ្នករាល់គ្នាប្រយ័ត្នខ្លួន និងមើលថែហ្វូងចៀមទាំងអស់ ដែលព្រះវិញ្ញាណបរិសុទ្ធបានតែងតាំងអ្នករាល់គ្នាឲ្យក្លាយជាអ្នកមើលថែ ដើម្បីឃ្វាលពួកជំនុំរបស់ព្រះជាម្ចាស់» (កិច្ចការ ២០:២៨)។ គ្រូគង្វាល និងចាស់ទុំ ត្រូវបានបង្កើតឡើងដោយព្រះជាម្ចាស់ ដូច្នេះទាក់ទងនឹងការយាងមកវិញរបស់ព្រះអម្ចាស់ ខ្ញុំគិតថាយើងត្រូវស្តាប់ពួកគាត់។

តើមិនមែនជាពាក្យរបស់សាវកប៉ុល ទេឬ?

ត្រឹមត្រូវ សាវកប៉ុល!

ដូច្នេះ ផ្អែកលើពាក្យរបស់ប៉ុល តើឯងគិតថាព្រះជាម្ចាស់បានបង្កើតពួកគាត់ជាគ្រូគង្វាលនិងចាស់ទុំមែនទេ? អ្នកទាំងអស់គ្នា តើពាក្យរបស់ប៉ុលតំណាងឱ្យព្រះអម្ចាស់ទេ? (ទេ!) តើព្រះអម្ចាស់យេស៊ូវ គោរពតាមពាក្យទាំងនេះទេ? (ទេ!) តើព្រះវិញ្ញាណបរិសុទ្ធថ្លែងទីបន្ទាល់អំពីរឿងនេះទេ? (ទេ!)

ដូច្នេះគំនិតនោះ ដូចមិនត្រូវសោះ!

............

វាមិនមែនជារឿងសាមញ្ញទេដែលព្រះជាម្ចាស់បង្កើតមនុស្សម្នាក់។ វាត្រូវតែជាមនុស្ស ដែលព្រះជាម្ចាស់សព្វព្រះទ័យ ដែលព្រះជាម្ចាស់ថ្លែងទីបន្ទាល់ ហើយ ត្រូវតែមានភស្តុតាងនៃកិច្ចការរបស់ព្រះវិញ្ញាណបរិសុទ្ធ។

ហេ! នរណាម្នាក់ដូចម៉ូសេ! ម៉ូសេត្រូវបានបង្កើតឡើងដោយព្រះជាម្ចាស់ហើយមានភស្តុតាងបញ្ជាក់ពីរឿងនោះ!

អ៊ីចឹងប្រាប់ខ្ញុំមក!

ព្រះយេហូវ៉ា បានលេចមកឲ្យម៉ូសេឃើញនៅក្នុងគុម្ពព្រៃកំពុងឆេះ ហើយមានបន្ទូលថា «ខ្ញុំនឹងចាត់អ្នកឲ្យទៅជួបផារ៉ោន ដើម្បីឲ្យអ្នកនាំប្រជារាស្ត្ររបស់ខ្ញុំដែលជាកូនចៅអ៊ីស្រាអែលចេញពីស្រុកអេស៊ីព្ទ» (និក្ខមនំ ៣:១០)។ ដូច្នេះម៉ូសេត្រូវបានបង្កើតឡើងដោយព្រះជាម្ចាស់មែន!

ត្រឹមត្រូវ។ ហើយបន្ទាប់មកនៅក្នុងយុគសម័យនៃព្រះគុណ ពេត្រុសត្រូវបានបង្កើតឡើងដោយព្រះ។ ព្រះបន្ទូលរបស់ព្រះអម្ចាស់យេស៊ូវបង្ហាញឱ្យឃើញ! ព្រះអម្ចាស់យេស៊ូវបានមានបន្ទូលថា៖ «ហើយខ្ញុំសូមប្រាប់អ្នកថា អ្នកឈ្មោះថាពេត្រុស ហើយខ្ញុំនឹងសង់ក្រុមជំនុំរបស់ខ្ញុំលើថ្មដានេះ។ ហើយច្រកទ្វារនៃស្ថាននរកនឹងមិនឈ្នះលើក្រុមជំនុំនេះឡើយ» (ម៉ាថាយ ១៦:១៨)។

បន្ទូលរបស់ព្រះអម្ចាស់យេស៊ូវគឺជាភស្តុតាង!

គ្រូគង្វាលរបស់យើងក៏មាន «ភស្តុតាង» ដែរ!

ភស្តុតាងអ្វី?

វាជាសញ្ញាបត្រថ្នាក់សិក្ខាសាលា សម្រាប់គ្រូគង្វាល។

ហា! មកនេះ! គ្មានសញ្ញាប័ត្រណាដែលតំណាងឱ្យការយល់ព្រមរបស់ព្រះជាម្ចាស់ ឬក៏បង្ហាញថាគាត់មានកិច្ចការរបស់ព្រះវិញ្ញាណបរិសុទ្ធទេ។

ចាស។

វាត្រូវហើយ។

ការងារទាំងអស់របស់គ្រូគង្វាលនិងចាស់ទុំនៅពេលនេះ ពឹងផ្អែកទាំងស្រុងលើសមត្ថភាពនិងទេពកោសល្យ។ ពួកគេផ្សព្វផ្សាយទ្រឹស្តីសាសនានិងចំណេះដឹងអំពីព្រះគម្ពីរ។ ពួកគេលើកតម្កើងខ្លួនឯង និងបង្អួតខ្លួនគ្រប់ពេល។ ពួកគេមិនដែលនិយាយអំពីឆន្ទៈរបស់ព្រះអម្ចាស់ ឬសេចក្ដីតម្រូវរបស់ព្រះអង្គឡើយ។ នៅពេលអ្នកជឿមានបញ្ហា ពួកគេមិនដែលស្វែងរកអ្វីដែលព្រះអម្ចាស់មានព្រះបន្ទូលឡើយ។ ឯងអាចទាយបានថា មានអ្វីកើតឡើង!

«ប៉ុន្តែគ្រូគង្វាលរបស់យើងបានប្រកាស...»

តើឯងឃើញទេឥឡូវនេះ? តើនេះមិនមែនជាការប៉ុនប៉ងយកកន្លែងរបស់ព្រះជាម្ចាស់នៅក្នុងចិត្តរបស់មនុស្សទេឬ?

ពិតជាត្រឹមត្រូវណាស់! មនុស្សជឿលើព្រះជាម្ចាស់ ហើយគ្រូគង្វាលបំផ្លាញវា។ ពួកគេដឹកនាំមនុស្សដែលព្រះជាម្ចាស់ជ្រើសរើស ដើម្បីថ្វាយបង្គំពួកគេជំនួសវិញ។ វាគ្មានអ្វីក្រៅពីបោកបញ្ឆោត បន្លំ និងធ្វើបាបមនុស្សទេ។ តើឯងគិតថាព្រះជាម្ចាស់នឹងប្រើមនុស្សដូចនោះទេ?

ព្រះជាម្ចាស់បង្កើត និងប្រើប្រាស់មនុស្ស ដើម្បីបំពេញបំណងព្រះហទ័យរបស់ទ្រង់ និងដើម្បីសម្រេចកិច្ចការរបស់ទ្រង់។ ពួកគេគួរតែជាអ្នកដែលកោតខ្លាចព្រះជាម្ចាស់ ដែលស្ដាប់បង្គាប់តាមព្រះជាម្ចាស់ ដែលអាចបំពេញព្រះហទ័យរបស់ព្រះជាម្ចាស់ និងជាអ្នកដែលស្មោះត្រង់ចំពោះព្រះជាម្ចាស់យ៉ាងពិតប្រាកដ។ ប្រាប់ខ្ញុំមកអ្នកទាំងអស់គ្នា, មិនអ៊ីចឹងមែនទេ? (បាទ/ចាស)

ចាំបន្តិច! ហេតុអ្វីបានជាខ្ញុំចាប់ផ្តើមមានអារម្មណ៍ថាប្រហែលជាគ្រូគង្វាលរបស់ខ្ញុំកំពុងបញ្ឆោតខ្ញុំ?

ឯងមិនគ្រាន់តែមានអារម្មណ៍ដូចនោះទេ! គាត់ពិតជាធ្វើអ៊ីចឹងមែន!

ក្រោយពីមើលវីដេអូនេះចប់ ខ្ញុំមានអារម្មណ៍ច្របូកច្របល់ក្នុងចិត្ត។ ខ្ញុំមិនអាចពណ៌នាពីអារម្មណ៍ដែលខ្ញុំមានបានឡើយ។ ខ្ញុំមានអារម្មណ៍ថា ខ្ញុំបានស្ដាប់បង្គាប់ទាំងល្ងីល្ងើបំផុត។ បងប្អូនស្រីទាំងពីរនាក់ក្នុងវីដេអូបានប្រកបគ្នាយ៉ាងច្បាស់ថា អស់អ្នកដែលព្រះជាម្ចាស់បានតែងតាំង មានព្រះបន្ទូលរបស់ព្រះជាម្ចាស់ជាបន្ទាល់ និងមានការបញ្ជាក់ពីព្រះវិញ្ញាណបរិសុទ្ធ។ ទោះបីជាគ្រូគង្វាល និងចាស់ទុំបានសិក្សាទេវវិទ្យា និងមានសញ្ញាបត្រពីសាលាព្រះគម្ពីរក៏ដោយ ក៏ពួកគេគ្មានព្រះបន្ទូលរបស់ព្រះជាម្ចាស់ជាភស្តុតាង ហើយព្រះវិញ្ញាណបរិសុទ្ធមិនធ្វើបន្ទាល់ដល់ពួកគេ ឬប្រើពួកគេដែរ ដូច្នេះ តើអាចចាត់ទុកថាពួកគេត្រូវបានតែងតាំងដោយព្រះជាម្ចាស់បានដោយរបៀបណា? លើសពីនេះទៅទៀត មេរៀនអធិប្បាយរបស់គ្រូគង្វាល តែងតែលើកតម្កើងពាក្យរបស់មនុស្សនៅក្នុងព្រះគម្ពីរ កម្រនឹងប្រកបគ្នាអំពីព្រះបន្ទូលរបស់ព្រះជាម្ចាស់នៅក្នុងព្រះគម្ពីរណាស់ ហើយស្ទើរតែមិនដែលនិយាយអំពីបំណងព្រះហឫទ័យ ឬសេចក្ដីតម្រូវរបស់ព្រះជាម្ចាស់ឡើយ។ ម្យ៉ាងទៀត ខ្លឹមសារនៃមេរៀនអធិប្បាយរបស់ពួកគេ គឺជាពាក្យដដែលៗគ្មានខ្លឹមសារ និងខ្វះពន្លឺ ធ្វើឲ្យអ្នកជឿមិនអាចទទួលបានការទ្រទ្រង់ក្នុងជីវិតរបស់ពួកគេបានឡើយ ដែលពួកគេជាច្រើនមានវិញ្ញាណទន់ខ្សោយ និងជាប់ជំពាក់នឹងលោកីយ៍ ដែលនេះបង្ហាញថា គ្រូគង្វាលច្បាស់ជាគ្មានកិច្ចការរបស់ព្រះវិញ្ញាណបរិសុទ្ធទេ ហើយក៏មិនអាចមានការបញ្ជាក់ពីព្រះវិញ្ញាណបរិសុទ្ធបានដែរ។ ទាំងបែបនេះហើយក្ដី គ្រូគង្វាលនៅតែយកខគម្ពីរដែលចែងថា «ដែលព្រះវិញ្ញាណបរិសុទ្ធបានតែងតាំងអ្នករាល់គ្នាឲ្យក្លាយជាអ្នកមើលថែ» មកធ្វើជាលេសដើម្បីការពារសិទ្ធិអំណាចរបស់ខ្លួន ដោយប្រកាសថា ពួកគេត្រូវបានតែងតាំងដោយព្រះជាម្ចាស់ ដើម្បីឲ្យមនុស្សចុះចូលនឹងពួកគេ។ តើនេះមិនមែនជាការបកស្រាយព្រះគម្ពីរខុស ដើម្បីបំភាន់មនុស្សទេឬ?

បន្ទាប់ពីនោះ ខ្ញុំបានឃើញការប្រកបគ្នារបស់បងប្អូនប្រុសស្រីនៅលើគេហទំព័ររបស់ពួកជំនុំនៃព្រះដ៏មានគ្រប់ព្រះចេស្ដា ដែលចែងថា៖ «មនុស្សជាច្រើនដែលជឿលើព្រះអម្ចាស់ មិនលើកតម្កើងព្រះអម្ចាស់ជាធំទេ តែបែរជាគោរពបូជាអំណោយទាន ឋានៈ និងសិទ្ធិអំណាចទាំងងងឹតងងុលទៅវិញ ហើយពួកគេថែមទាំងគោរពបូជាគ្រូគង្វាល និងចាស់ទុំ និងជឿលើពួកគាត់ទាំងងងឹតងងុលទៀតផង។ ពួកគេមិនចេះបែងចែកថាតើមនុស្សមានកិច្ចការរបស់ព្រះវិញ្ញាណបរិសុទ្ធ ឬមានតថភាពនៃសេចក្ដីពិតឬអត់ឡើយ។ ពួកគេជឿថា ឲ្យតែនរណាម្នាក់មានវិញ្ញាបនបត្រជាគ្រូគង្វាល មានអំណោយទាន និងអាចពន្យល់ព្រះគម្ពីរបាន នោះគឺត្រូវបានតែងតាំងដោយព្រះជាម្ចាស់ ហើយគួរតែស្ដាប់បង្គាប់តាមពួកគេ។ មនុស្សខ្លះកាន់តែមិនសមហេតុផលទៅទៀត ដោយជឿថា ការចុះចូលនឹងគ្រូគង្វាល និងចាស់ទុំ គឺដូចគ្នានឹងការចុះចូលនឹងព្រះជាម្ចាស់ដែរ ហើយការប្រឆាំងនឹងគ្រូគង្វាល និងចាស់ទុំ មានន័យថាជាការទាស់ទទឹងនឹងព្រះជាម្ចាស់។ ប្រសិនបើយើងធ្វើតាមសញ្ញាណរបស់មនុស្សបែបនេះ ចុះពួកសង្ឃនាយក ពួកគ្រូអាចារ្យ និងពួកផារីស៊ីសាសន៍យូដាកាលពីសម័យដើមវិញ? ពួកគេមានចំណេះដឹងជ្រៅជ្រះក្នុងព្រះគម្ពីរ និងតែងតែពន្យល់ដល់អ្នកដទៃ ប៉ុន្តែ នៅពេលព្រះអម្ចាស់យេស៊ូវបានលេចមក និងធ្វើកិច្ចការ ពួកគេបានប្រឆាំង និងថ្កោលទោសទ្រង់ ហើយថែមទាំងឆ្កាងទ្រង់ទៀតផង។ តើអាចថា ពួកគេត្រូវបានតែងតាំង និងប្រើប្រាស់ដោយព្រះជាម្ចាស់ដែរឬទេ? អស់អ្នកដែលដើរតាមពួកគេក្នុងការប្រឆាំងនឹងព្រះអម្ចាស់យេស៊ូវ តើអាចនិយាយបានថា ពួកគេបានដើរតាម និងចុះចូលនឹងព្រះជាម្ចាស់បានទេ? ដូច្នេះ ទស្សនៈដែលថា 'ការចុះចូលនឹងគ្រូគង្វាល និងចាស់ទុំ គឺជាការចុះចូលនឹងព្រះជាម្ចាស់' ពិតជាមិនសមហេតុផល និងរវើរវាយមែន!» ការប្រកបគ្នានោះក៏បានលើកឡើងថា «ប្រសិនបើគ្រូគង្វាល និងចាស់ទុំគឺជាមនុស្សដែលដេញតាម និងស្រឡាញ់សេចក្ដីពិត ហើយមានកិច្ចការរបស់ព្រះវិញ្ញាណបរិសុទ្ធ ពួកគេអាចដឹកនាំយើងឲ្យអនុវត្ត និងដកពិសោធព្រះបន្ទូលរបស់ព្រះជាម្ចាស់ កោតខ្លាចព្រះជាម្ចាស់ និងគេចចេញពីសេចក្ដីអាក្រក់ ហើយយើងគួរតែគោរពមនុស្សបែបនេះ។ នេះស្របតាមបំណងព្រះហឫទ័យរបស់ព្រះជាម្ចាស់។ ប៉ុន្តែ ប្រសិនបើគ្រូគង្វាល និងចាស់ទុំមិនលើកតម្កើងព្រះជាម្ចាស់ ឬធ្វើបន្ទាល់អំពីទ្រង់ ហើយមិនដឹកនាំយើងឲ្យអនុវត្ត និងដកពិសោធព្រះបន្ទូលរបស់ព្រះជាម្ចាស់ តែគ្រាន់តែពន្យល់ចំណេះដឹងព្រះគម្ពីរ និងទ្រឹស្ដីទេវវិទ្យា ដើម្បីសម្ញែង និងលើកតម្កើងខ្លួនឯង ថែមទាំងធ្វើឲ្យមនុស្សគោរពបូជា និងដើរតាមពួកគេ តើគ្រូគង្វាល និងចាស់ទុំបែបនេះ អាចមានកិច្ចការរបស់ព្រះវិញ្ញាណបរិសុទ្ធបានដោយរបៀបណា? ពួកគេងាកចេញពីផ្លូវរបស់ព្រះអម្ចាស់ ហើយគឺជាសត្រូវរបស់ព្រះជាម្ចាស់។ តើព្រះជាម្ចាស់អាចតែងតាំង និងប្រើគង្វាលក្លែងក្លាយបែបនេះបានទេ? ប្រសិនបើយើងនៅតែគោរពបូជា យកតម្រាប់តាម និងស្ដាប់បង្គាប់មនុស្សបែបនេះ នេះមានន័យថាជាសត្រូវរបស់ព្រះជាម្ចាស់ និងប្រឆាំងទាំងស្រុងនឹងបំណងព្រះហឫទ័យរបស់ទ្រង់»។ ក្រោយពីបានអានអត្ថបទនេះ ខ្ញុំបានយល់ថា គ្រូគង្វាល និងចាស់ទុំមិនត្រូវបានតែងតាំងដោយព្រះជាម្ចាស់ឡើយ ហើយការចុះចូលនឹងពួកគេ មិនស្មើនឹងការចុះចូលនឹងព្រះជាម្ចាស់ទេ។ ទោះបីជាខ្ញុំបានជឿលើព្រះអម្ចាស់ក៏ដោយ ក៏ខ្ញុំមិនបានផ្ដោតលើព្រះបន្ទូលរបស់ព្រះអម្ចាស់ ឬស្វែងរកកិច្ចការរបស់ព្រះវិញ្ញាណបរិសុទ្ធដែរ ហើយខ្ញុំគ្រាន់តែជឿទុកចិត្តលើពាក្យរបស់គ្រូគង្វាល និងចាស់ទុំទាំងងងឹតងងុល គោរពបូជាអំណោយទាន និងចំណេះដឹងព្រះគម្ពីររបស់ពួកគេ និងធ្វើតាមពាក្យរបស់ពួកគេដោយមិនសួរដេញដោលប៉ុណ្ណោះ។ ទោះបីជាខ្ញុំបានបញ្ជាក់ក្នុងចិត្តថា ព្រះបន្ទូល និងកិច្ចការរបស់ព្រះដ៏មានគ្រប់ព្រះចេស្ដា មានសិទ្ធិអំណាច និងមានព្រះចេស្ដា ហើយមកពីព្រះជាម្ចាស់ក៏ដោយ ហើយការប្រកបគ្នារបស់បងប្អូនមកពីពួកជំនុំនោះ មានពន្លឺ និងមានកិច្ចការរបស់ព្រះវិញ្ញាណបរិសុទ្ធក៏ដោយ ក៏ខ្ញុំមិនបានស្វែងរក ឬពិនិត្យមើលដែរ ហើយចេះតែទៅរកគ្រូគង្វាលឲ្យជួយពិនិត្យមើល។ តើនេះជាជំនឿបែបណាទៅ? តាមពិតទៅ ខ្ញុំជឿលើគ្រូគង្វាល ហាក់ដូចជាគាត់ជាព្រះជាម្ចាស់ទៅហើយ។ ខ្ញុំល្ងីល្ងើខ្លាំងណាស់! ខ្ញុំចាំបានថា ព្រះគម្ពីរចែងថា៖ «ត្រូវបណ្ដាសាហើយពួកមនុស្សដែលទុកចិត្តលើមនុស្ស ហើយយកសាច់ឈាមធ្វើជាកម្លាំងរបស់ខ្លួន និងជាអ្នកដែលងាករេចិត្តចេញពីព្រះយេហូវ៉ា» (យេរេមា ១៧:៥)។ និស្ស័យរបស់ព្រះជាម្ចាស់មិនអត់ឱនចំពោះការប្រមាថឡើយ។ ពីសំបកក្រៅ ខ្ញុំជឿលើព្រះជាម្ចាស់ ប៉ុន្តែនៅក្នុងចិត្ត ខ្ញុំគោរពបូជា និងដើរតាមមនុស្ស។ នេះគឺជាការថ្វាយបង្គំរូបព្រះ ហើយព្រះជាម្ចាស់ពិតជាស្អប់ខ្ពើមរអើមយ៉ាងខ្លាំង និងថ្កោលទោសចំពោះទង្វើបែបនេះ។ ដោយដឹងបែបនេះ ខ្ញុំមានអារម្មណ៍ភ័យខ្លាចបន្តិច ហើយសោកស្ដាយ និងមានវិប្បដិសារីយ៉ាងខ្លាំង ដូច្នេះ ខ្ញុំបានស្វែងរកពាក្យ «ការដើរតាមព្រះជាម្ចាស់» នៅលើគេហទំព័ររបស់ពួកជំនុំនៃព្រះដ៏មានគ្រប់ព្រះចេស្ដា ហើយបានឃើញព្រះបន្ទូលរបស់ព្រះដ៏មានគ្រប់ព្រះចេស្ដាមួយកថាខណ្ឌ៖ «ទាក់ទិននឹងភាពសំខាន់បំផុតក្នុងការដើរតាមព្រះជាម្ចាស់គឺថា គ្រប់យ៉ាងគួរតែស្របទៅតាមព្រះបន្ទូលរបស់ព្រះជាម្ចាស់នាពេលបច្ចុប្បន្ន៖ មិនថាអ្នកកំពុងដេញតាមការចូលទៅក្នុងជីវិត ឬការបំពេញតាមបំណងព្រះហឫទ័យរបស់ព្រះជាម្ចាស់នោះទេ អ្វីៗគ្រប់យ៉ាងគួរតែយកព្រះបន្ទូលបច្ចុប្បន្នរបស់ព្រះជាម្ចាស់មកធ្វើជាចំណុចស្នូល។ ប្រសិនបើអ្វីដែលអ្នកប្រកបគ្នា និងស្វែងរកដើម្បីចូលទៅក្នុង មិនយកព្រះបន្ទូលបច្ចុប្បន្នរបស់ព្រះជាម្ចាស់មកធ្វើជាចំណុចស្នូលទេ នោះអ្នកគឺជាអ្នកក្រៅចំពោះព្រះបន្ទូលរបស់ព្រះជាម្ចាស់ ហើយគ្មានសេសសល់នូវកិច្ចការរបស់ព្រះវិញ្ញាណបរិសុទ្ធឡើយ។ អ្វីដែលព្រះជាម្ចាស់សព្វព្រះហឫទ័យចង់បានគឺ មនុស្សដែលដើរតាមស្នាមព្រះបាទារបស់ព្រះអង្គ។ មិនថាអ្វីដែលអ្នកបានយល់ដឹងពីមុនមានលក្ខណៈអស្ចារ្យ ឬបរិសុទ្ធប៉ុនណានោះទេ ព្រះជាម្ចាស់មិនចង់បានឡើយ ហើយប្រសិនបើអ្នកមិនអាចដករបស់អស់ទាំងនោះចេញទេ នោះរបស់អស់ទាំងនោះនឹងក្លាយជាឧបសគ្គយ៉ាងធំចំពោះការចូលរបស់អ្នកនៅថ្ងៃខាងមុខ។ មានពរហើយអស់អ្នកណាដែលអាចដើរតាមពន្លឺនាពេលបច្ចុប្បន្នរបស់ព្រះវិញ្ញាណបរិសុទ្ធ។ មនុស្សក្នុងសម័យកាលមុនៗក៏បានដើរតាមស្នាមព្រះបាទារបស់ព្រះជាម្ចាស់ដែរ ប៉ុន្ដែពួកគេមិនអាចដើរតាមព្រះអង្គរហូតមកដល់ថ្ងៃនេះទេ នេះគឺជាព្រះពររបស់មនុស្សនៅគ្រាចុងក្រោយ។ អស់អ្នកដែលអាចដើរតាមកិច្ចការបច្ចុប្បន្នរបស់ព្រះវិញ្ញាណបរិសុទ្ធ និងអស់អ្នកណាដែលអាចដើរតាមស្នាមព្រះបាទារបស់ព្រះជាម្ចាស់ ដោយដើរតាមព្រះជាម្ចាស់ទៅគ្រប់ទីកន្លែងដែលព្រះអង្គដឹកនាំពួកគេទៅ មនុស្សទាំងអស់នេះជាអ្នកដែលព្រះអង្គប្រទានពរ។ អស់អ្នកណាដែលមិនដើរតាមកិច្ចការបច្ចុប្បន្នរបស់ព្រះវិញ្ញាណបរិសុទ្ធ មិនបានចូលទៅក្នុងកិច្ចការនៃព្រះបន្ទូលរបស់ព្រះជាម្ចាស់ឡើយ មិនថាពួកគេធ្វើការប៉ុនណា ឬមិនថាពួកគេរងទុក្ខប៉ុនណា ឬពួកគេរត់ចុះឡើងយ៉ាងណានោះទេ គឺគ្មានអ្វីមួយដែលមានន័យសម្រាប់ព្រះជាម្ចាស់ឡើយ ហើយព្រះអង្គនឹងមិនសព្វព្រះហឫទ័យពួកគេឡើយ។ ... 'ការដើរតាមកិច្ចការនៃព្រះវិញ្ញាណបរិសុទ្ធ' មានន័យថា ជាការយល់ដឹងពីបំណងព្រះហឫទ័យនាពេលបច្ចុប្បន្នរបស់ព្រះជាម្ចាស់ ជាការដែលអាចប្រព្រឹត្តស្របនឹងតម្រូវការបច្ចុប្បន្នរបស់ព្រះជាម្ចាស់ ជាការដែលអាចចុះចូល និងដើរតាមព្រះជាម្ចាស់នៃពេលបច្ចុប្បន្ន និងជាការចូលទៅដែលស្របតាមព្រះសូរសៀងថ្មីបំផុតរបស់ព្រះជាម្ចាស់។ នេះទើបជាមនុស្សដែលដើរតាមកិច្ចការរបស់ព្រះវិញ្ញាណបរិសុទ្ធ និងនៅក្នុងអូរនៃព្រះវិញ្ញាណបរិសុទ្ធ។ មនុស្សបែបនេះ គឺមិនត្រឹមតែអាចទទួលនូវការសព្វព្រះហឫទ័យពីព្រះជាម្ចាស់ និងការឃើញព្រះជាម្ចាស់ប៉ុណ្ណោះទេ តែថែមទាំងអាចស្គាល់នូវនិស្ស័យរបស់ព្រះជាម្ចាស់តាមរយៈកិច្ចការថ្មីបំផុតរបស់ព្រះអង្គ និងអាចស្គាល់នូវសញ្ញាណ និងការបះបោររបស់មនុស្ស ព្រមទាំងធម្មជាតិរបស់មនុស្ស និងសារជាតិរបស់គេផង តាមរយៈកិច្ចការថ្មីបំផុតរបស់ព្រះអង្គ។ លើសពីនេះទៅទៀត ពួកគេអាចសម្រេចបាននូវការផ្លាស់ប្ដូរនិស្ស័យរបស់ពួកគេបន្តិចម្តងៗនៅក្នុងអំឡុងពេលដែលគេបម្រើដល់ទ្រង់។ មានតែមនុស្សបែបនេះប៉ុណ្ណោះ ទើបជាអ្នកដែលអាចទទួលបានព្រះជាម្ចាស់ និងជាអ្នកដែលបានរកឃើញផ្លូវពិតយ៉ាងពិតប្រាកដ» («ស្គាល់កិច្ចការថ្មីបំផុតរបស់ព្រះជាម្ចាស់ និងដើរតាមដានព្រះបាទារបស់ព្រះអង្គ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ បន្ទាប់មក ខ្ញុំបានអានការប្រកបគ្នារបស់បងប្អូនប្រុសស្រីមួយកថាខណ្ឌ ដែលចែងថា៖ «ការដើរតាមព្រះជាម្ចាស់ គឺសំដៅជាសំខាន់ទៅលើការដើរតាមកិច្ចការបច្ចុប្បន្នរបស់ព្រះជាម្ចាស់ ការចុះចូល និងការអនុវត្តតាមព្រះបន្ទូលបច្ចុប្បន្នរបស់ព្រះជាម្ចាស់ ការអាចកាន់តាមបញ្ញត្តិរបស់ព្រះជាម្ចាស់ ការស្វែងរកបំណងព្រះហឫទ័យរបស់ព្រះជាម្ចាស់នៅក្នុងគ្រប់ការទាំងអស់ ការអនុវត្តតាមព្រះបន្ទូលរបស់ព្រះជាម្ចាស់ ការចុះចូលទាំងស្រុងនឹងកិច្ចការ និងការដឹកនាំរបស់ព្រះវិញ្ញាណបរិសុទ្ធ ហើយទីបំផុត ក្លាយជាមនុស្សដែលអនុវត្តសេចក្ដីពិត និងធ្វើតាមបំណងព្រះហឫទ័យរបស់ព្រះជាម្ចាស់។ នេះហើយគឺជាអត្ថន័យនៃការក្លាយជាមនុស្សដែលដើរតាមព្រះជាម្ចាស់ និងទទួលបានសេចក្ដីសង្គ្រោះរបស់ទ្រង់។ ប្រសិនបើយើងគ្រាន់តែអនុវត្តតាមពាក្យរបស់មនុស្សនៅក្នុងព្រះគម្ពីរ ប៉ុន្តែមិនចុះចូល និងអនុវត្តតាមព្រះបន្ទូលរបស់ព្រះជាម្ចាស់ ឬយល់ពីបំណងព្រះហឫទ័យរបស់ព្រះជាម្ចាស់ទេ ហើយគ្រាន់តែប្រកាន់ខ្ជាប់នូវពិធីសាសនា និងបទប្បញ្ញត្តិសាសនា នេះគឺជាការដើរតាមមនុស្សហើយ។ ប្រសិនបើយើងចាត់ទុកពាក្យរបស់មនុស្សនៅក្នុងព្រះគម្ពីរ ថាជាព្រះបន្ទូលរបស់ព្រះជាម្ចាស់ ដើម្បីស្ដាប់បង្គាប់ និងអនុវត្តតាម ព្រងើយកន្តើយ និងទុកព្រះបន្ទូលរបស់ព្រះអម្ចាស់យេស៊ូវមួយឡែក ហើយមិនកាន់តាមបញ្ញត្តិរបស់ព្រះអម្ចាស់សោះឡើយ យើងនឹងមានលទ្ធផលដូចជាពួកផារីស៊ីដែលពុតត្បុត ហើយត្រូវបានព្រះអម្ចាស់យេស៊ូវស្អប់ខ្ពើមនិងបដិសេធ ហើយត្រូវបណ្ដាសា។ ដូចសព្វថ្ងៃនេះ មនុស្សជឿលើព្រះអម្ចាស់ ប៉ុន្តែគោរពបូជា និងលើកតម្កើងគ្រូគង្វាល និងចាស់ទុំជារូបព្រះ ស្វែងរកដំបូន្មាន និងពិគ្រោះជាមួយគ្រូគង្វាល និងចាស់ទុំសម្រាប់រាល់បញ្ហា សូម្បីតែក្នុងការពិនិត្យមើលផ្លូវពិត ក៏ទៅស្វែងរកគ្រូគង្វាល និងចាស់ទុំដែរ។ ជាលទ្ធផល ពួកគេត្រូវបានបោកបញ្ឆោត និងបំភាន់ដោយពួកផារីស៊ី និងមេដឹកនាំសាសនាដែលពុតត្បុត ហើយបញ្ចប់ទៅនៅលើផ្លូវនៃការទាស់ទទឹងនឹងព្រះជាម្ចាស់។ នេះគឺជាផលវិបាក និងលទ្ធផលនៃការដើរតាមមនុស្ស។ ដូចកាលដែលព្រះអម្ចាស់យេស៊ូវកំពុងធ្វើកិច្ចការ អ្នកជឿសាសន៍យូដាជាច្រើនបានដើរតាមតែសេចក្ដីបង្រៀនរបស់ពួកសង្ឃនាយក និងពួកផារីស៊ីប៉ុណ្ណោះ ហើយមិនបានទទួលយកព្រះបន្ទូល និងកិច្ចការរបស់ព្រះអម្ចាស់យេស៊ូវឡើយ ហើយជាលទ្ធផល ពួកគេបានបាត់បង់សេចក្ដីសង្គ្រោះរបស់ព្រះអម្ចាស់។ ពីសំបកក្រៅ ពួកគេជឿលើព្រះជាម្ចាស់ ប៉ុន្តែតាមពិតទៅ ពួកគេបានដើរតាមពួកសង្ឃនាយក ពួកគ្រូអាចារ្យ និងពួកផារីស៊ី។ ប៉ុន្តែ លោកពេត្រុស និងលោកយ៉ូហានបានឃើញថា ព្រះបន្ទូល និងកិច្ចការរបស់ព្រះអម្ចាស់យេស៊ូវមានសិទ្ធិអំណាច និងមានព្រះចេស្ដា ហើយមកពីព្រះជាម្ចាស់ ហើយពួកគេបានដើរតាមព្រះអម្ចាស់យេស៊ូវភ្លាមៗ ដោយមិនត្រូវបានចងរឹតដោយពួកផារីស៊ីឡើយ។ ពួកគេគឺជាអ្នកដែលដើរតាម និងចុះចូលនឹងព្រះជាម្ចាស់យ៉ាងពិតប្រាកដ»។ ការប្រកបគ្នានោះក៏បានលើកឡើងថា៖ «មនុស្សម្នាក់កំពុងដើរតាមព្រះជាម្ចាស់យ៉ាងពិតប្រាកដនៅក្នុងជំនឿរបស់ពួកគេបាន លុះត្រាតែពួកគេចុះចូលនឹងកិច្ចការរបស់ព្រះវិញ្ញាណបរិសុទ្ធ ទទួលយកព្រះបន្ទូលបច្ចុប្បន្នរបស់ព្រះជាម្ចាស់ និងដើរតាមស្នាមព្រះបាទារបស់ព្រះជាម្ចាស់។ ជាពិសេសនៅគ្រាចុងក្រោយ នៅពេលដែលព្រះជាម្ចាស់បានអនុវត្តកិច្ចការនៃការជំនុំជម្រះ ពិភពសាសនាទាំងមូលបានបាត់បង់កិច្ចការរបស់ព្រះវិញ្ញាណបរិសុទ្ធ ហើយបានក្លាយជាសោះកក្រោះ ហើយមនុស្សត្រូវបានបង្ខំឲ្យស្វែងរកផ្លូវពិត។ នៅពេលនេះ យើងគួរតែយកចិត្តទុកដាក់បន្ថែមទៀតលើការស្វែងរកកិច្ចការរបស់ព្រះវិញ្ញាណបរិសុទ្ធ ស្វែងរកព្រះបន្ទូលដែលព្រះវិញ្ញាណបរិសុទ្ធមានបន្ទូលទៅកាន់ពួកជំនុំទាំងឡាយ និងតាមឲ្យទាន់កិច្ចការថ្មីរបស់ព្រះជាម្ចាស់។ ដូចដែលមានចែងនៅក្នុងគម្ពីរវិវរណៈថា៖ 'ពួកគេទាំងនេះជាអ្នកដើរតាមកូនចៀមទៅគ្រប់ទីកន្លែងដែលទ្រង់យាងទៅ' (វិវរណៈ ១៤:៤)។ ប្រសិនបើមនុស្សម្នាក់ស្ដាប់តែពាក្យរបស់គ្រូគង្វាល និងចាស់ទុំ ដោយមិនស្វែងរកកិច្ចការ និងព្រះបន្ទូលរបស់ព្រះវិញ្ញាណបរិសុទ្ធ ហើយមិនស្ដាប់ព្រះសូរសៀងរបស់ព្រះជាម្ចាស់ នោះកិច្ចការរបស់ព្រះជាម្ចាស់នឹងបោះបង់ និងជម្រុះពួកគេចោលមិនខាន ហើយទីបំផុត ពួកគេនឹងធ្លាក់ចូលទៅក្នុងមហន្តរាយដ៏ធំ ដោយយំ និងសង្កៀតធ្មេញ។ នៅពេលមនុស្សត្រូវបានបំភាន់ និងដើរតាមមនុស្សនៅក្នុងជំនឿរបស់ពួកគេលើព្រះជាម្ចាស់ ពួកគេបានងាកចេញពីផ្លូវរបស់ព្រះអម្ចាស់រួចទៅហើយ។ នេះគឺជាការប្រឆាំង និងការក្បត់យ៉ាងធ្ងន់ធ្ងរចំពោះព្រះជាម្ចាស់ ហើយប្រសិនបើពួកគេមិនប្រែចិត្តទេ ពួកគេប្រាកដជាត្រូវបានព្រះជាម្ចាស់បោះបង់ចោល និងដកចេញមិនខាន»។ ក្រោយពីបានអានអត្ថបទនេះ ភ្លាមនោះ ខ្ញុំក៏បានយល់ថា ការដើរតាមព្រះជាម្ចាស់យ៉ាងពិតប្រាកដ មានន័យថា អាចស្ដាប់ព្រះបន្ទូលរបស់ព្រះជាម្ចាស់នៅក្នុងគ្រប់ការទាំងអស់ និងអនុវត្តតាមសេចក្ដីតម្រូវរបស់ព្រះជាម្ចាស់ ហើយសំខាន់បំផុត គឺត្រូវតាមឲ្យទាន់កិច្ចការបច្ចុប្បន្នរបស់ព្រះជាម្ចាស់ ចុះចូលនឹងព្រះបន្ទូលបច្ចុប្បន្នរបស់ព្រះជាម្ចាស់ និងដើរតាមស្នាមព្រះបាទារបស់កូនចៀមយ៉ាងជិតស្និទ្ធ។ ខ្ញុំបានឆ្លុះបញ្ចាំងពីរបៀបដែលលោកពេត្រុស និងលោកយ៉ូហានអាចដើរតាមព្រះអម្ចាស់យេស៊ូវបាន។ ពួកគេអាចធ្វើបែបនេះបាន ដោយសារពួកគេបានឃើញថា ព្រះបន្ទូល និងកិច្ចការរបស់ព្រះអម្ចាស់យេស៊ូវ គឺមកពីព្រះជាម្ចាស់។ ពួកគេបានស្គាល់ព្រះសូរសៀងរបស់ព្រះជាម្ចាស់ ហើយបានលះបង់អ្វីៗគ្រប់យ៉ាង ដើម្បីដើរតាមព្រះអម្ចាស់ ហើយពួកគេគឺជាអ្នកដែលដើរតាមព្រះជាម្ចាស់ និងស្ដាប់ព្រះបន្ទូលរបស់ទ្រង់យ៉ាងពិតប្រាកដ។ នៅពេលនោះ ខ្ញុំបានតាំងចិត្តថា ខ្ញុំមិនអាចស្ដាប់គ្រូគង្វាលទាំងងងឹតងងុលទៀតឡើយ ហើយថា ខ្ញុំត្រូវតែស្វែងរកកិច្ចការរបស់ព្រះវិញ្ញាណបរិសុទ្ធ ស្ដាប់ព្រះសូរសៀងរបស់ព្រះជាម្ចាស់ និងក្លាយជាមនុស្សម្នាក់ដែលដើរតាមព្រះជាម្ចាស់។ ក្នុងអំឡុងពេលឈប់សម្រាកបុណ្យចូលឆ្នាំចិន ខ្ញុំបានមើលភាពយន្តដំណឹងល្អជាច្រើន ដែលផលិតដោយពួកជំនុំនៃព្រះដ៏មានគ្រប់ព្រះចេស្ដា ដោយចិត្តស្រេកឃ្លានយ៉ាងខ្លាំង ដូចជា «ការរង់ចាំ» «ការបើកបង្ហាញអាថ៌កំបាំងអំពីព្រះគម្ពីរ» «សេចក្តីអាថ៌កំបាំងអំពី ការគោរពប្រណិប័តន៍ព្រះ» និង «សុបិនអំពីនគរស្ថានសួគ៌របស់ខ្ញុំ»។ ខ្ញុំបានឃើញថា ព្រះបន្ទូលរបស់ព្រះដ៏មានគ្រប់ព្រះចេស្ដា បានបើកបង្ហាញអាថ៌កំបាំងនៃសេចក្ដីពិតជាច្រើន ដូចជា អាថ៌កំបាំងអំពីការយកកំណើតជាមនុស្ស អាថ៌កំបាំងអំពីព្រះនាមរបស់ព្រះជាម្ចាស់ របៀបដែលព្រះជាម្ចាស់ជំនុំជម្រះ និងបន្សុទ្ធមនុស្សនៅគ្រាចុងក្រោយ និងរបៀបដែលព្រះជាម្ចាស់កំណត់លទ្ធផល និងគោលដៅរបស់មនុស្សប្រភេទផ្សេងៗគ្នា... ក្រៅពីព្រះជាម្ចាស់ផ្ទាល់ តើនរណាអាចបើកបង្ហាញអាថ៌កំបាំងទាំងនេះបាន? តើនរណាផ្សេងទៀតអាចសម្ដែងចេញសេចក្ដីពិត ដើម្បីបន្សុទ្ធ និងផ្លាស់ប្ដូរមនុស្សបាន? នៅក្នុងចិត្ត ខ្ញុំកាន់តែជឿជាក់ថា ព្រះដ៏មានគ្រប់ព្រះចេស្ដា គឺជាព្រះអម្ចាស់យេស៊ូវដែលយាងត្រឡប់មកវិញ ហើយខ្ញុំបានទទួលយកកិច្ចការរបស់ព្រះដ៏មានគ្រប់ព្រះចេស្ដានៅគ្រាចុងក្រោយដោយរីករាយ។

ពេលក្រឡេកមើលត្រឡប់ក្រោយវិញ ខ្ញុំបានអះអាងថា ជឿ និងចុះចូលនឹងព្រះជាម្ចាស់ ប៉ុន្តែ ខ្ញុំតែងតែពិគ្រោះជាមួយគ្រូគង្វាល និងស្ដាប់ពួកគេ ដោយដើរនៅលើផ្លូវនៃការដើរតាមមនុស្ស និងការទាស់ទទឹងនឹងព្រះជាម្ចាស់ ហើយខ្ញុំស្ទើរតែបាត់បង់សេចក្ដីសង្គ្រោះរបស់ព្រះអម្ចាស់នៅគ្រាចុងក្រោយទៅហើយ។ ខ្ញុំពិតជាល្ងីល្ងើ និងល្ងង់ខ្លៅខ្លាំងណាស់! នេះគឺជាសេចក្ដីមេត្តាករុណារបស់ព្រះជាម្ចាស់មកលើខ្ញុំ ដែលទ្រង់បានដឹកនាំខ្ញុំបន្តិចម្ដងៗឲ្យយល់សេចក្ដីពិត និងអនុញ្ញាតឲ្យខ្ញុំដើរតាមស្នាមព្រះបាទារបស់កូនចៀម។ សូមអរព្រះគុណដល់ព្រះដ៏មានគ្រប់ព្រះចេស្ដា!


៩. ការឆ្លុះបញ្ចាំងបន្ទាប់ពីត្រូវបានបណ្ដេញចេញ

ដោយ ជឹងលាំង មកពីប្រទេសចិន

បន្ទាប់ពីទទួលយកកិច្ចការនៃគ្រាចុងក្រោយរបស់ព្រះដ៏មានគ្រប់ព្រះចេស្ដា ខ្ញុំតែងតែផ្សាយដំណឹងល្អនៅក្នុងពួកជំនុំ។ ក្រោយមក ខ្ញុំបានទៅកន្លែងមួយផ្សេងទៀតដើម្បីផ្សាយដំណឹងល្អ ហើយក៏បានទទួលបន្ទុករ៉ាប់រងកិច្ចការផ្សាយដំណឹងល្អនៃពួកជំនុំចំនួនបួន ឬប្រាំផងដែរ។ តាមរយៈការសហការគ្នាមួយរយៈ កិច្ចការផ្សាយដំណឹងល្អទទួលបានលទ្ធផលខ្លះៗ ហើយខ្ញុំក៏ពេញចិត្តនឹងខ្លួនឯងខ្លាំងណាស់។ ជាពិសេស ពួកអ្នកដឹកនាំពួកជំនុំមួយចំនួនដែលជួបការលំបាកក្នុងកិច្ចការផ្សាយដំណឹងល្អ បានស្វែងរកការប្រកបគ្នាពីខ្ញុំ ហើយបងប្អូនប្រុសស្រីក៏បានវាយតម្លៃខ្ញុំខ្ពស់ផងដែរ។ ដូច្នេះ ខ្ញុំសប្បាយចិត្តខ្លាំងណាស់ ដោយគិតថា «មើលទៅ ខ្ញុំយល់ដឹងពីសេចក្ដីពិតបានច្រើនគួរសម ហើយមានតថភាពនៃសេចក្ដីពិតបន្តិចបន្តួចដែរ»។

នៅឆ្នាំ ២០១៣ ខ្ញុំបានត្រឡប់មកពួកជំនុំក្នុងតំបន់វិញ ដើម្បីផ្សាយដំណឹងល្អ។ ខ្ញុំបានគិតក្នុងចិត្តថា «ការចំណាយពេលប្រហែលមួយឆ្នាំកន្លងមកនេះចេញទៅផ្សាយដំណឹងល្អ ខ្ញុំមានឱកាសអនុវត្តជាក់ស្តែងច្រើនគួរសម ហើយក៏បានយល់ដឹងពីសេចក្តីពិតខ្លះៗផងដែរ។ ឥឡូវនេះ ខ្ញុំបានត្រឡប់មកពួកជំនុំក្នុងតំបន់វិញ ខ្ញុំប្រាកដជាបេក្ខជនដ៏សំខាន់ម្នាក់សម្រាប់ការបណ្ដុះបណ្ដាល ហើយនៅពេលបងប្អូនប្រុសស្រីស្ដាប់ការប្រកបគ្នារបស់ខ្ញុំ វាប្រាកដជានឹងខុសពីកាលពីមុនមិនខាន។ ខ្ញុំប្រហែលជាត្រូវបានគេជ្រើសរើសឲ្យធ្វើជាអ្នកដឹកនាំពួកជំនុំនៅក្នុងការបោះឆ្នោតទៀតផង»។ ប៉ុន្មានថ្ងៃក្រោយមក អ្នកដឹកនាំពួកជំនុំម្នាក់ឈ្មោះ ជៀស៊ីន បានមកផ្ទះរបស់ខ្ញុំ។ គាត់បាននិយាយថា ភារកិច្ចរបស់គាត់ពិតជាធ្វើឲ្យគាត់ហត់នឿយខ្លាំងណាស់ ហើយអ្នករួមការងារពីរបីនាក់បាននិយាយថា គាត់មិនអាចដោះស្រាយបញ្ហាបានទេ ហើយតែងតែងងុយដេកនៅពេលជួបជុំ ហើយថាគាត់មិនមានកិច្ចការនៃព្រះវិញ្ញាណបរិសុទ្ធទេ ហើយគួរតែទទួលខុសត្រូវ និងលាលែងពីតំណែង។ គាត់បាននិយាយថា អ្នកអធិប្បាយក៏បានជំរុញឲ្យគាត់ធ្វើបែបនោះដែរ។ គាត់ក៏បានសង្កត់ធ្ងន់ដោយចេតនាផងដែរថា អ្នកអធិប្បាយទាំងពីរនាក់នេះ ធ្លាប់ត្រូវបានគាត់ដកហូតតំណែងម្ដងរួចមកហើយ ប៉ុន្តែពួកគេមិនដែលឆ្លុះបញ្ចាំងពីខ្លួនឯងទេ ហើយថែមទាំងនិយាយថាគាត់កំពុងគាបសង្កត់ពួកគេទៀតផង។ ជៀស៊ីន បានសួរខ្ញុំ និងប្រពន្ធខ្ញុំថា តើគាត់គួរដកបទពិសោធពីកាលៈទេសៈបែបនេះយ៉ាងដូចម្ដេច។ ពេលឮគាត់និយាយរឿងទាំងអស់នេះ ខ្ញុំខឹងខ្លាំងណាស់ ដោយគិតថា «តើនេះមិនមែនជាការសងសឹកទេឬ? ខ្ញុំធ្លាប់ធ្វើជាដៃគូជាមួយ ជៀស៊ីន ពីមុនមក ហើយគាត់ពិតជាអាចរងទុក្ខ និងលះបង់ នៅពេលផ្សាយដំណឹងល្អ។ ពេលខ្លះ អ្នកមកថ្មីធ្វើការរហូតដល់យប់ជ្រៅ ប៉ុន្តែគាត់នៅតែបះបោរប្រឆាំងនឹងសាច់ឈាមរបស់គាត់ ហើយទៅជួបជុំជាមួយពួកគេជានិច្ច។ គាត់មានការទទួលខុសត្រូវណាស់ ម្ដេចក៏ពួកគេអាចនិយាយថា គាត់មិនមានកិច្ចការនៃព្រះវិញ្ញាណបរិសុទ្ធទៅវិញ? តើពួកគេមិនកំពុងតែគាបសង្កត់គាត់ទេឬ? នោះជាអ្វីដែលពួកអ្នកដឹកនាំ និងពួកអ្នកធ្វើការក្លែងក្លាយធ្វើ។ អត់ទេ ខ្ញុំមិនអាចបណ្ដោយឱ្យរឿងនេះកន្លងផុតទៅបានទេ។ ឥឡូវនេះខ្ញុំបានត្រឡប់មកវិញហើយ ខ្ញុំត្រូវតែជួយគាត់»។ មិនយូរប៉ុន្មានក្រោយមក ខ្ញុំបានទៅជាមួយប្រពន្ធរបស់ខ្ញុំ ដើម្បីស្វែងយល់ និងស៊ើបសួរពីរឿងនេះ។ នៅពេលយើងកំពុងស៊ើបសួរ ខ្ញុំពិតជាពេញចិត្តនឹងខ្លួនឯងណាស់ ដោយគិតថា «ខ្ញុំពិតជាពូកែវែកញែកមែន គ្រាន់តែត្រឡប់មកពួកជំនុំវិញភ្លាម ខ្ញុំបានវែកញែកស្គាល់ពីពួកអ្នកដឹកនាំក្លែងក្លាយបាត់ទៅហើយ។ ប្រសិនបើពួកអ្នកដឹកនាំ និងពួកអ្នកធ្វើការក្លែងក្លាយទាំងនេះអាចត្រូវបានគេរាយការណ៍ និងដកហូតតំណែង ខ្ញុំប្រាកដជាបានបង្កើតស្នាដៃដ៏ធំធេងមួយមិនខាន។ បន្ទាប់ពីពួកគេត្រូវបានដកហូតតំណែង ខ្ញុំប្រហែលជាមានឱកាសត្រូវបានជ្រើសរើសជាអ្នកដឹកនាំ។ ខ្ញុំពិតជានឹងធ្វើមួយបានផលពីរមែន»។ ពេលគិតដល់ចំណុចនេះ «ស្មារតីយុត្តិធម៌» របស់ខ្ញុំកាន់តែខ្លាំងឡើង។ ប៉ុន្មានថ្ងៃក្រោយមក ខ្ញុំបានដឹងថា ជៀស៊ីន ត្រូវបានដកចេញពីតំណែងរបស់គាត់ ដោយអ្នករួមការងារជាច្រើននាក់។ អ្នករួមការងារបានវែកញែកពីឥរិយាបថរបស់ ជៀស៊ីន នៅក្នុងពួកជំនុំ និងបានជួយបងប្អូនប្រុសស្រីវែកញែកដឹងពីគាត់។ ពេលឮដំណឹងនេះ ខ្ញុំខឹងយ៉ាងខ្លាំង ដោយគិតថា «ជៀស៊ីន អាចលះបង់ និងរងទុក្ខច្រើនជាងអ្នកទាំងអស់គ្នាទៅទៀត។ តើគាត់អាចជាអ្នកដឹកនាំក្លែងក្លាយ ដែលមិនមានកិច្ចការនៃព្រះវិញ្ញាណបរិសុទ្ធយ៉ាងដូចម្ដេចទៅ? អ្នកទាំងអស់គ្នាអាចត្រូវបានដកចេញ ប៉ុន្តែគាត់មិនអាចទេ»។ ខ្ញុំជឿថា នេះគឺជាទង្វើនៃការសងសឹក ដូច្នេះ ខ្ញុំបានផ្សាយការចោទប្រកាន់នៅឯកន្លែងជួបជុំនានាថា ពួកគេគឺជាពួកអ្នកដឹកនាំ និងពួកអ្នកធ្វើការក្លែងក្លាយ ហើយថាការដក ជៀស៊ីន ចេញមិនស្របតាមការរៀបចំកិច្ចការនោះទេ។ រឿងនេះបានធ្វើឲ្យបងប្អូនប្រុសស្រីមិនអាចរស់នៅក្នុងជីវិតពួកជំនុំធម្មតាបានទេ ហើយពួកជំនុំក៏ក្លាយជាវឹកវរបន្តិច។

មួយរយៈក្រោយមក មានបងស្រីម្នាក់បានមកដោះស្រាយភាពវឹកវរនៅក្នុងពួកជំនុំ។ គាត់បាននិយាយថា ការស៊ើបសួររបស់គាត់បានបង្ហាញថា ជៀស៊ីន មិនដឹងពីរបៀបប្រកបគ្នាអំពីសេចក្ដីពិតទេ ហើយក៏មិនអាចដោះស្រាយបញ្ហាជាក់ស្ដែងរបស់បងប្អូនប្រុសស្រីបានដែរ។ គាត់និយាយថា ជៀស៊ីន ពិតជាអ្នកដឹកនាំក្លែងក្លាយម្នាក់ ដែលមិនអាចធ្វើកិច្ចការជាក់ស្ដែងបានឡើយ ហើយថាយោងតាមគោលការណ៍ គាត់គួរតែត្រូវបានដកហូតតំណែង។ ប៉ុន្តែពេលឮបងស្រីនោះនិយាយបែបនេះ ខ្ញុំមានការសង្ស័យបន្តិច ដោយគិតថា «តើយើងពិតជាយល់ខុសចំពោះរឿងនេះមែនទេ? មិនអាចទៅរួចទេ! ខ្ញុំក៏មានមូលដ្ឋានផ្ទាល់ខ្លួនសម្រាប់វិនិច្ឆ័យមនុស្សដែរ ខ្ញុំនឹងមិនឱ្យអ្នកទាំងអស់គ្នាបំភាន់បានឡើយ។ អ្នកកំពុងតែកាន់ជើងពួកអ្នកដឹកនាំ និងពួកអ្នកធ្វើការហើយ»។ បន្ទាប់ពីនោះមក ខ្ញុំស្តាប់អ្វីដែលបងស្រីនោះនិយាយលែងចូលហើយ គ្រាន់តែគិតថាគាត់ដោះស្រាយរឿងរ៉ាវដោយអយុត្តិធម៌។ បន្ទាប់មក ខ្ញុំបានសរសេរលិខិតរាយការណ៍មួយច្បាប់ជាមួយមនុស្សបីនាក់ផ្សេងទៀត ដោយនិយាយថា ការដែលពួកអ្នកដឹកនាំ និងពួកអ្នកធ្វើការទាំងនេះដក ជៀស៊ីន ចេញ គឺមិនស្របតាមគោលការណ៍ទេ ហើយពួកគេកំពុងតែសងសឹកគាត់។ ទោះជាយ៉ាងណាក៏ដោយ ដំណើរការនៃការសរសេរលិខិតរាយការណ៍នេះមិនរលូនទាល់តែសោះ។ នៅពេលកំពុងសរសេរ យើងតែងតែខ្វែងគំនិតគ្នា ដោយម្នាក់ៗប្រកាន់ខ្ជាប់នូវទស្សនៈរៀងៗខ្លួន។ យើងបានសរសេរវាម្តងហើយម្តងទៀត ហើយរាល់ពេលតែងតែមានកំហុសថ្មីៗ។ ខ្ញុំមានមន្ទិលក្នុងចិត្ត ដោយគិតថា «តើការដែលយើងរាយការណ៍ពីពួកគេ គឺមិនស្របតាមបំណងព្រះហឫទ័យរបស់ព្រះជាម្ចាស់ទេឬ? បើមិនស្របទេ យើងមិនគួរធ្វើវាឡើយ»។ ប៉ុន្តែបន្ទាប់មក ខ្ញុំបានគិតថា «ប្រសិនបើខ្ញុំដកខ្លួនចេញពីរឿងនេះ ហើយអ្នកផ្សេងទៀតពិតជារាយការណ៍ និងដកហូតតំណែងពួកអ្នកដឹកនាំក្លែងក្លាយទាំងនោះមែន អំពើគួរសរសើរនេះនឹងបានទៅពួកគេមិនខាន។ បើអញ្ចឹងមែន តើការខិតខំប្រឹងប្រែងពីមុនៗរបស់ខ្ញុំទាំងអស់មិនក្លាយជាអសារបង់ទេឬ? បងប្អូនប្រុសស្រីប្រាកដជានឹងគិត ថាពួកគេគឺជាអ្នកដែលយល់ដឹងពីសេចក្ដីពិត មានការញែកដឹង និងមានស្មារតីយុត្តិធម៌មិនខាន។ នឹងគ្មាននរណាម្នាក់វាយតម្លៃខ្ញុំខ្ពស់ទៀតទេ»។ ដូច្នេះ ពេលលិខិតរាយការណ៍សរសេររួចរាល់ ខ្ញុំក៏បានចុះហត្ថលេខា ហើយពួកយើងក៏បានរាយការណ៍ពីបងស្រីដែលបានដោះស្រាយភាពវឹកវរនៅក្នុងពួកជំនុំនោះផងដែរ។ បន្ទាប់ពីប្រគល់លិខិតនោះរួច ខ្ញុំពិតជាពេញចិត្តនឹងខ្លួនឯងណាស់។ ខ្ញុំបានគិតថា «លើកនេះ នៅពេលពួកអ្នកដឹកនាំ និងពួកអ្នកធ្វើការក្លែងក្លាយត្រូវបានដកហូតតំណែង ហើយពួកអ្នកដឹកនាំថ្នាក់លើឃើញថា ខ្ញុំយល់ដឹងពីសេចក្ដីពិត និងអាចញែកដឹងពីមនុស្ស ពួកគេប្រហែលជានឹងរំលងនីតិវិធី ដើម្បីដំឡើងតំណែងឲ្យខ្ញុំទៀតផង។ បងប្អូនប្រុសស្រីទាំងអស់នឹងសរសើរពីគុណសម្បត្តិរបស់ខ្ញុំ តើវានឹងមានមុខមាត់យ៉ាងណាទៅ!» ប៉ុន្មានថ្ងៃក្រោយមក ខ្ញុំបានទទួលលិខិតមួយច្បាប់ពីពួកអ្នកដឹកនាំថ្នាក់លើ ដោយនិយាយថា ឥឡូវនេះការចាប់ខ្លួនរបស់គណបក្សកុម្មុយនីស្តគឺធ្ងន់ធ្ងរខ្លាំងណាស់ ហើយពួកគេត្រូវការពេលវេលាបន្តិច មុននឹងអាចពិនិត្យ និងដោះស្រាយលិខិតរាយការណ៍នេះបាន។ បងស្រីម្នាក់បាននិយាយថា «ការចាប់ខ្លួននឹងកាន់តែធ្ងន់ធ្ងរឡើងៗនៅថ្ងៃអនាគត។ ប្រសិនបើយើងរង់ចាំឲ្យពួកអ្នកដឹកនាំថ្នាក់លើមកដោះស្រាយរឿងនេះ វានឹងយឺតពេលហើយ។ ទោះបីជាពួកយើងមិនមែនជាពួកអ្នកដឹកនាំ ឬពួកអ្នកធ្វើការក៏ដោយ ក៏ពួកយើងនៅតែត្រូវជួយបងប្អូនប្រុសស្រីឱ្យកាន់តែចេះញែកដឹងដែរ»។ ខ្ញុំបានស្ដាប់រួចក៏គិតថា «ត្រូវហើយ។ តើការជួយបងប្អូនប្រុសស្រីឱ្យកាន់តែចេះញែកដឹង មិនមែនជាការបំពេញភារកិច្ចរបស់ខ្លួនមួយបែបទេឬ? នៅពេលពួកអ្នកដឹកនាំក្លែងក្លាយទាំងនេះត្រូវបានដកហូតតំណែង អ្នកគ្រប់គ្នានឹងច្បាស់ជាចាត់ទុកសមិទ្ធផលនេះជាគុណសម្បត្តិរបស់ខ្ញុំមិនខាន ហើយប្រហែលជាខ្ញុំអាចនឹងត្រូវបានគេបោះឆ្នោតជ្រើសរើសជាអ្នកដឹកនាំម្នាក់ទៀតផង»។ ដូច្នេះ ខ្ញុំបានទៅកន្លែងជួបជុំនានា ហើយនិយាយថា ការដែលពួកអ្នកដឹកនាំ និងពួកអ្នកធ្វើការដក ជៀស៊ីន ចេញ គឺមិនស្របតាមគោលការណ៍ទេ។ ខ្ញុំក៏បាននិយាយដែរថា ជៀស៊ីន មិនមែនជាអ្នកដឹកនាំក្លែងក្លាយទេ ហើយថា គាត់បានបំពេញភារកិច្ចរបស់គាត់ពីព្រលឹមទល់ព្រលប់ និងអាចធ្វើកិច្ចការជាក់ស្ដែងបានខ្លះៗ។ ក្នុងអំឡុងពេលនោះ ពេលបងប្អូនប្រុសស្រីបានជួបជុំគ្នា ពួកគេមិនបានប្រកបគ្នាអំពីព្រះបន្ទូលរបស់ព្រះជាម្ចាស់ទេ ហើយគ្រាន់តែបានលើកឡើងពីបញ្ហាទាំងនេះប៉ុណ្ណោះ។ បងប្អូនប្រុសស្រីមួយចំនួនត្រូវបានពួកយើងបំភាន់ ហើយបានមកចូលខាងពួកយើង ដោយបង្កើតឱ្យមានគំនិតលំអៀងប្រឆាំងនឹងពួកអ្នកដឹកនាំ និងពួកអ្នកធ្វើការ ព្រមទាំងនិយាយថាពួកគេគឺជាពួកអ្នកក្លែងក្លាយ។ អ្នកខ្លះថែមទាំងមិនទទួលពួកគេឱ្យចូលផ្ទះរបស់ខ្លួនទៀតផង ដែលបណ្ដាលឱ្យពួកអ្នកដឹកនាំ និងពួកអ្នកធ្វើការមិនអាចបំពេញភារកិច្ចរបស់ពួកគេតាមធម្មតាបានឡើយ។ មនុស្សដែលចេះញែកដឹងមួយចំនួន បានឈរនៅខាងពួកអ្នកដឹកនាំ និងពួកអ្នកធ្វើការ ដោយនិយាយថា ពួកយើងកំពុងតែរំខានដល់ជីវិតពួកជំនុំ។ តាមរបៀបនេះ បក្សពួកចំនួនពីរត្រូវបានបង្កើតឡើងក្នុងពួកជំនុំ ហើយពួកយើងប្រៀបដូចជាទ័ពពីរកងដែលកំពុងប្រឈមមុខដាក់គ្នាទៅវិញទៅមកអ៊ីចឹង។ រាល់ពេលដែលពួកយើងជួបជុំគ្នា ពួកយើងតែងតែពិភាក្សាពីរឿងទាំងនេះ ហើយបងប្អូនប្រុសស្រីក៏បាត់បង់ជីវិតពួកជំនុំធម្មតារបស់ពួកគេ។ ភាពវឹកវរនៅក្នុងពួកជំនុំបានបន្តបែបនេះ អស់រយៈពេលជាច្រើនខែ។

ថ្ងៃមួយ ពួកអ្នកដឹកនាំថ្នាក់លើបានចុះមកស៊ើបសួរ និងស្វែងយល់អំពីខ្លឹមសារនៃលិខិតរាយការណ៍របស់ពួកយើង។ ខ្ញុំបានគិតក្នុងចិត្តថា «ពួកអ្នកដឹកនាំ និងពួកអ្នកធ្វើការក្លែងក្លាយទាំងនោះ ប្រាកដជានឹងត្រូវបានដកហូតតំណែងមិនខាន»។ ចំពេលដែលខ្ញុំកំពុងតែមានអារម្មណ៍សប្បាយចិត្តចំពោះរឿងនេះ ស្រាប់តែមានអ្នកដឹកនាំម្នាក់បានប្រើព្រះបន្ទូលរបស់ព្រះជាម្ចាស់ ដើម្បីវែកញែកពីលក្ខណៈនៃការប្រព្រឹត្តរបស់ពួកយើង។ គាត់បាននិយាយថា ពួកយើងកំពុងបង្កើតបក្សពួក បំបែកបំបាក់ពួកជំនុំ និងរំខានដល់ជីវិតពួកជំនុំ ដែលបណ្ដាលឱ្យពួកអ្នកដឹកនាំ និងពួកអ្នកធ្វើការមិនអាចធ្វើកិច្ចការតាមធម្មតាបាន និងធ្វើឱ្យកិច្ចការពួកជំនុំត្រូវជាប់គាំង។ គាត់និយាយថា ពួកយើងកំពុងតែធ្វើអំពើអាក្រក់។ គាត់ក៏បាននិយាយផងដែរថា ក្នុងនាមជាអ្នកដឹកនាំ ជៀស៊ីន មិនដឹងពីរបៀបណែនាំបងប្អូនប្រុសស្រីឲ្យដកបទពិសោធពីកិច្ចការរបស់ព្រះជាម្ចាស់ឡើយ។ ផ្ទុយទៅវិញ គាត់តែងតែព្យាយាមអូសទាញមនុស្ស ហើយផ្សព្វផ្សាយការមិនពេញចិត្តរបស់គាត់ចំពោះអ្នករួមការងារ។ តើគាត់អាចមានកិច្ចការនៃព្រះវិញ្ញាណបរិសុទ្ធបានយ៉ាងដូចម្ដេចទៅ? គាត់បាននិយាយថា ជៀស៊ីន មិនអាចធ្វើកិច្ចការជាក់ស្ដែង ឬដោះស្រាយបញ្ហារបស់បងប្អូនប្រុសស្រីបានទេ ហើយទោះបីជាមើលទៅគាត់ហាក់ដូចជាបោះបង់ ហើយលះបង់ខ្លួនយ៉ាងណាក៏ដោយ ក៏គាត់គឺជាអ្នកដឹកនាំក្លែងក្លាយម្នាក់ ហើយគួរតែត្រូវបានដកហូតតំណែង នោះទើបជារឿងដែលស្របតាមគោលការណ៍។ ពេលឮបងស្រីនោះប្រកបគ្នា និងវែកញែកពីការដែល ជៀស៊ីន ជាអ្នកដឹកនាំក្លែងក្លាយ បេះដូងខ្ញុំលោតញាប់ ហើយខ្ញុំក៏គិតថា «អ្វីដែលពួកគេនិយាយពិតជាសមហេតុផលមែន។ ជៀស៊ីន ត្រូវបានអ្នករួមការងារទាំងនោះបានលាតត្រដាង និងដកចេញ ហើយគាត់គួរតែឆ្លុះបញ្ចាំង និងព្យាយាមស្គាល់ខ្លួនឯង។ ផ្ទុយទៅវិញ គាត់បែរជាមករកពួកយើងម្តងហើយម្តងទៀត ដោយមានអារម្មណ៍ថារងអយុត្តិធម៌ និងបញ្ចេញការថ្នាំងថ្នាក់របស់គាត់ទៅវិញ។ គាត់ពិតជាមិនបានទទួលយកសេចក្ដីពិត ឬដកបទពិសោធពីកិច្ចការរបស់ព្រះជាម្ចាស់ឡើយ។ ខ្ញុំបែរជាកាន់ជើង ជៀស៊ីន ថែមទាំងបានវិនិច្ឆ័យពួកអ្នកដឹកនាំ និងពួកអ្នកធ្វើការផ្សេងទៀត ដែលរំខានដល់ជីវិតពួកជំនុំ។ លក្ខណៈនៃរឿងនេះគឺធ្ងន់ធ្ងរណាស់!» ទោះជាយ៉ាងណាក៏ដោយ ដោយសារតែខ្ញុំមិនមានការយល់ដឹងអំពីទង្វើរបស់ខ្ញុំ នៅពេលនោះ ខ្ញុំគ្រាន់តែទទួលស្គាល់ថាខ្ញុំបានប្រព្រឹត្តកំហុសប៉ុណ្ណោះ។ ចុងក្រោយ ពួកអ្នកដឹកនាំថ្នាក់លើបាននិយាយថា ពួកយើងបានរំខានយ៉ាងធ្ងន់ធ្ងរដល់ជីវិតពួកជំនុំ ហើយថា លក្ខណៈនៃរឿងនេះគឺធ្ងន់ធ្ងរ។ ពួកគេបានរៀបចំឱ្យយើងនៅដាច់ដោយឡែកនៅផ្ទះ និងឆ្លុះបញ្ចាំង។

ថ្ងៃមួយ ខ្ញុំបានទៅផ្ទះម្ដាយរបស់ខ្ញុំ ហើយគាត់បានឲ្យលិខិតជូនដំណឹងអំពីការបណ្តេញចេញចំនួនបីច្បាប់មកឱ្យខ្ញុំ។ ពេលមើលលិខិតទាំងនោះ ខ្ញុំឃើញថា ក្រៅពី ជៀស៊ីន គួរឲ្យភ្ញាក់ផ្អើលណាស់ ក៏មានលិខិតជូនដំណឹងអំពីការបណ្ដេញចេញសម្រាប់ខ្ញុំ និងប្រពន្ធរបស់ខ្ញុំផងដែរ។ លិខិតនោះសរសេរថា ជៀស៊ីន ពិសពុល និងមានល្បិចកល ដើរបំបែកបំបាក់ និងបង្កើតបក្សពួកក្នុងពួកជំនុំ ហើយចុងក្រោយ គាត់ត្រូវបានកំណត់លក្ខណៈថាជាអាទទឹងនឹងព្រះគ្រីស្ទ ហើយត្រូវបានបណ្ដេញចេញ។ ចំណែកខ្ញុំវិញ ខ្ញុំបានដើរតាមអាទទឹងនឹងព្រះគ្រីស្ទនេះក្នុងការធ្វើអំពើអាក្រក់ ព្រមទាំងបង្អាក់ និងរំខានដល់ជីវិតពួកជំនុំ។ ខ្ញុំគឺជាអ្នកសមគំនិតរបស់អាទទឹងនឹងព្រះគ្រីស្ទនេះ ដូច្នេះ ខ្ញុំក៏ត្រូវបានបណ្ដេញចេញផងដែរ។ នៅពេលដែលខ្ញុំបានអានលិខិតជូនដំណឹងអំពីការបណ្ដេញចេញទាំងនេះរួច ខ្ញុំសឹងតែមិនជឿនឹងភ្នែកខ្លួនឯងទាល់តែសោះ។ វាប្រៀបដូចជាពេលដែលអ្នកទោសមើលឃើញសាលក្រមនៃទោសប្រហារជីវិតរបស់ខ្លួនយ៉ាងដូច្នោះដែរ។ ខ្ញុំភ័យខ្លាំងណាស់រហូតដល់ទន់ជើង និងញ័រខ្លួនមិនឈប់ ហើយខ្ញុំគិតថា «ខ្ញុំត្រូវបានគេបណ្ដេញចេញហើយឬ? តើពួកយើងមិនមែនគ្រាន់តែត្រូវឆ្លុះបញ្ចាំងនៅផ្ទះទេឬ? តើពួកយើងអាចត្រូវបានគេបណ្ដេញចេញយ៉ាងដូចម្ដេចទៅ? លើកនេះ ខ្ញុំពិតជាបានធ្វើអំពើអាក្រក់យ៉ាងធ្ងន់ធ្ងរមែន»។ ពេលនោះ ខួរក្បាលខ្ញុំទទេស្អាត ហើយខ្ញុំប្រញាប់ត្រឡប់ទៅផ្ទះវិញ ដើម្បីប្រាប់ប្រពន្ធខ្ញុំពីរឿងដែលយើងត្រូវបានគេបណ្ដេញចេញ។ បន្ទាប់ពីប្រាប់គាត់រួច ខ្ញុំមិនអាចទប់អារម្មណ៍បានតទៅទៀតឡើយ ហើយខ្ញុំក៏បានអង្គុយចុះនៅលើឥដ្ឋយំយ៉ាងខ្លាំង។ ខ្ញុំបានគិតក្នុងចិត្តថា «ខ្ញុំចប់ហើយ ពេលនេះខ្ញុំពិតជាចប់មែនទែនហើយ។ ដំណើរនៃជំនឿលើព្រះជាម្ចាស់របស់ខ្ញុំ បានឈានមកដល់ទីបញ្ចប់ហើយ ហើយខ្ញុំមិនអាចត្រឡប់ទៅពួកជំនុំវិញម្ដងទៀតបានទេ។ លើកនេះ ខ្ញុំពិតជាបានប្រមាថដល់និស្ស័យរបស់ព្រះជាម្ចាស់មែន ហើយថ្ងៃណាមួយ ខ្ញុំប្រហែលជាត្រូវទទួលការដាក់ទោសហើយ»។ ពេលគិតដល់ចំណុចនេះ វាប្រៀបដូចជាបេះដូងខ្ញុំត្រូវកាំបិតចាក់យ៉ាងដូច្នោះដែរ ខ្ញុំមានអារម្មណ៍អស់សង្ឃឹម និងឈឺចាប់ខ្លាំងបំផុត។ ខ្ញុំស្អប់ខ្លួនឯង ដែលអាចធ្វើរឿងបែបនេះបាន។ តើខ្ញុំអាចជឿពាក្យសម្ដីរបស់ ជៀស៊ីន ទាំងងងឹតងងុលបានយ៉ាងដូចម្ដេចទៅ? គ្មានផ្លូវណាអាចប៉ះប៉ូវនូវការរំខានដ៏ធំ ដែលខ្ញុំបានបង្កដល់ជីវិតពួកជំនុំបានឡើយ ហើយកាន់តែគិតដល់រឿងនេះ ខ្ញុំកាន់តែឈឺចាប់ក្នុងចិត្ត។ ជារៀងរាល់ថ្ងៃ ខ្ញុំគ្មានអារម្មណ៍ចង់ធ្វើអ្វីទាំងអស់។ ខ្ញុំមិនអាចហូប ឬគេងលក់បានស្រួលឡើយ ហើយក្រោយមកមួយរយៈ ខ្ញុំបានស្រកទម្ងន់អស់ជាង ១០ ផោន។ ជារៀងរាល់ថ្ងៃ ខ្ញុំហាក់ដូចជាកំពុងតែរង់ចាំថ្ងៃស្លាប់អញ្ចឹង។ ខ្ញុំគិតថា ខ្ញុំលែងមានឱកាសត្រូវបានសង្គ្រោះទៀតហើយ គឺខ្ញុំត្រូវបានកំណត់ឲ្យទទួលការដាក់ទោស និងធ្លាក់នរក។ ខ្ញុំប្រៀបដូចជាអ្នកជំងឺមហារីកដំណាក់កាលចុងក្រោយ ដែលមានភាពអវិជ្ជមាន និងអស់សង្ឃឹមខ្លាំងបំផុត។ ខ្ញុំបានគិតថា ខ្ញុំគង់តែនឹងស្លាប់ដដែល ដូច្នេះខ្ញុំគួរតែបញ្ចប់វាឲ្យហើយទៅល្អជាង។ នៅពេលដែលខ្ញុំឈឺចាប់ និងទាល់ច្រកបំផុត ខ្ញុំក៏បាននឹកឃើញដល់ទំនុកច្រៀងពីទំនុកបរិសុទ្ធនៃព្រះបន្ទូលរបស់ព្រះជាម្ចាស់ដែលមានចំណងជើងថា «ចូរស្វះស្វែងស្រលាញ់ព្រះជាម្ចាស់ មិនថាអ្នកមានទុក្ខលំបាកខ្លាំងប៉ុនណានោះទេ»៖ «សព្វថ្ងៃនេះ មនុស្សភាគច្រើនមិនមានចំណេះដឹងនេះឡើយ។ ពួកគេជឿថា ទុក្ខវេទនាគ្មានតម្លៃ ហើយថាលោកីយ៍បដិសេធពួកគេ ជីវិតគ្រួសាររបស់ពួកគេជួបនូវបញ្ហា ព្រះជាម្ចាស់មិនសព្វព្រះទ័យនឹងពួកគេ ហើយអនាគតរបស់ពួកគេងងឹតអាប់អួរ។ មនុស្សមួយចំនួនថែមទាំងចង់ស្លាប់នៅពេលពួកគេរងទុក្ខដល់កម្រិតមួយ។ នេះមិនមែនជាសេចក្តីស្រឡាញ់ដ៏ពិតចំពោះព្រះជាម្ចាស់ឡើយ។ មនុស្សបែបនេះគឺជាមនុស្សកំសាក ពួកគេគ្មានការតស៊ូពុះពារ ពួកគេទន់ជ្រាយ និងអសមត្ថភាព!» («មានតែតាមរយៈការឆ្លងកាត់ការល្បងលដ៏ឈឺចាប់ទេ ទើបអ្នកអាចដឹងអំពីភាពគួរឱ្យស្រឡាញ់របស់ព្រះជាម្ចាស់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ខ្ញុំបានស្ដាប់ទំនុកបរិសុទ្ធនេះ ម្តងហើយម្តងទៀត។ ហាក់ដូចជាព្រះជាម្ចាស់កំពុងប្រើប្រាស់ទំនុកបរិសុទ្ធនេះ ដើម្បីប្រាប់ខ្ញុំថា ព្រះអង្គមិនចង់ឲ្យខ្ញុំទន់ខ្សោយ និងបាត់បង់កម្លាំងចិត្តបែបនេះទេ ហើយព្រះអង្គមិនចង់ឲ្យខ្ញុំបាត់បង់សេចក្ដីជំនឿលើទ្រង់ឡើយ។ ខ្ញុំបានធ្វើអំពើអាក្រក់យ៉ាងច្រើន ហើយបានក្លាយជាមនុស្សដែលត្រូវបានគេបណ្ដេញចេញទៅហើយ ហើយខ្ញុំត្រូវបានកំណត់ឲ្យទទួលការដាក់ទោសនៅថ្ងៃអនាគតទៀតផង ប៉ុន្តែព្រះជាម្ចាស់នៅតែបំភ្លឺ និងណែនាំខ្ញុំឲ្យនឹកឃើញដល់ទំនុកបរិសុទ្ធនេះ ដោយមិនបណ្ដោយឲ្យខ្ញុំលិចលង់កាន់តែជ្រៅក្នុងភាពអវិជ្ជមានឡើយ។ ខ្ញុំមានការរំជួលចិត្តយ៉ាងខ្លាំងចំពោះរឿងនេះ ហើយក្ដីសង្ឃឹមបន្តិចបន្តួចក៏បានលេចឡើងនៅក្នុងចិត្តខ្ញុំ ព្រមជាមួយនឹងកម្លាំងចិត្តបន្តិចបន្តួចផងដែរ។ ក្រោយមក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត ដែលមានសេចក្ដីថា៖ «នៅពេលដើរតាមព្រះដ៏ជាក់ស្ដែង យើងគួរតែមានការតាំងចិត្តនេះគឺ៖ មិនថាមជ្ឈដ្ឋានដែលយើងជួបប្រទះមានសភាពធ្ងន់ធ្ងរប៉ុនណានោះទេ ឬទោះបីជាយើងប្រឈមមុខនឹងការលំបាកបែបណាក៏ដោយ ហើយមិនថាយើងទន់ខ្សោយ ឬអវិជ្ជមានកម្រិតណានោះទេ ក៏យើងមិនអាចបាត់បង់សេចក្ដីជំនឿលើការផ្លាស់ប្ដូរនិស្ស័យរបស់យើង ឬលើព្រះបន្ទូលដែលព្រះជាម្ចាស់បានថ្លែងនោះឡើយ។ ព្រះជាម្ចាស់បានធ្វើសេចក្ដីសន្យាចំពោះមនុស្ស ហើយការណ៍នេះតម្រូវឱ្យពួកគេមានការតាំងចិត្ត សេចក្ដីជំនឿ និងការតស៊ូដើម្បីទទួលយកវា។ ព្រះជាម្ចាស់មិនសព្វព្រះហឫទ័យនឹងមនុស្សកំសាកឡើយ ទ្រង់សព្វព្រះហឫទ័យនឹងមនុស្សដែលមានការតាំងចិត្ត។ ទោះបីជាអ្នកបានបញ្ចេញឱ្យឃើញសេចក្ដីពុករលួយយ៉ាងច្រើន ទោះបីជាអ្នកបានដើរផ្លូវវាងជាច្រើន ឬបានប្រព្រឹត្តអំពើរំលងជាច្រើន បានរអ៊ូរទាំអំពីព្រះជាម្ចាស់ ឬនៅពេលស្ថិតក្នុងសាសនា អ្នកបានទាស់ទទឹងព្រះជាម្ចាស់ ឬលាក់ទុកការប្រមាថប្រឆាំងនឹងទ្រង់នៅក្នុងដួងចិត្តរបស់អ្នក និងអ្វីៗផ្សេងទៀតក្ដី ក៏ព្រះជាម្ចាស់មិនទតមើលរឿងទាំងអស់នោះឡើយ។ ព្រះជាម្ចាស់គ្រាន់តែទតមើលថាតើអ្នកដេញតាមសេចក្ដីពិតឬអត់ ហើយថាតើថ្ងៃណាមួយអ្នកអាចផ្លាស់ប្ដូរបានដែរឬទេ» («មាគ៌ានៃការអនុវត្តដើម្បីផ្លាស់ប្ដូរនិស្ស័យរបស់មនុស្ស» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ខ្ញុំបានឃើញថា ព្រះជាម្ចាស់មិនសព្វព្រះទ័យនឹងមនុស្សកំសាកឡើយ ទ្រង់សព្វព្រះទ័យនឹងមនុស្សដែលមានឆន្ទៈមោះមុត។ ទោះបីជាខ្ញុំត្រូវបានគេបណ្ដេញចេញដោយសារតែការធ្វើអំពើអាក្រក់យ៉ាងធ្ងន់ធ្ងរបែបនេះក៏ដោយ ក៏អ្វីដែលព្រះជាម្ចាស់យកព្រះទ័យទុកដាក់ គឺថាតើខ្ញុំអាចផ្លាស់ប្ដូរបានឬអត់ប៉ុណ្ណោះ។ ប្រសិនបើខ្ញុំផ្លាស់ប្ដូរ នោះទោះបីជាចុងក្រោយខ្ញុំត្រូវស្លាប់ និងទទួលការដាក់ទោសក៏ដោយ ក៏វានឹងមានតម្លៃដែរ។ ក្នុងអំឡុងពេលនោះ អត្ថបទទំនុកបរិសុទ្ធនោះ និងព្រះបន្ទូលរបស់ព្រះជាម្ចាស់ តែងផុសឡើងក្នុងគំនិតរបស់ខ្ញុំម្ដងម្កាល។ ខ្ញុំមានការរំជួលចិត្តយ៉ាងខ្លាំង ហើយគិតថា ព្រះជាម្ចាស់មិនបានបោះបង់ខ្ញុំចោលឡើយ។ នៅក្នុងពេលវេលាដ៏អស់សង្ឃឹម និងងងឹតបំផុតរបស់ខ្ញុំ ទ្រង់បានប្រើព្រះបន្ទូលរបស់ទ្រង់ ដើម្បីណែនាំ លើកទឹកចិត្ត និងលួងលោមខ្ញុំ។ ខ្ញុំគិតថា ព្រះជាម្ចាស់ស្រឡាញ់មនុស្សខ្លាំងណាស់ ហើយខ្ញុំមិនអាចបន្តមានភាពអវិជ្ជមានទៀតទេ។ ចាប់ពីពេលនោះមក ខ្ញុំតែងតែក្រោកពីព្រលឹមជារៀងរាល់ថ្ងៃ ហើយបន្តហូប និងផឹកព្រះបន្ទូលរបស់ព្រះជាម្ចាស់ ដោយឆ្លុះបញ្ចាំងអំពីរឿងរ៉ាវដែលខ្ញុំបានប្រមាថដល់ព្រះជាម្ចាស់។

ថ្ងៃមួយ ខ្ញុំបានអានព្រះបន្ទូលទាំងនេះរបស់ព្រះជាម្ចាស់៖ «មនុស្សជាច្រើននៅក្នុងពួកជំនុំ គ្មានការញែកដឹងឡើយ។ នៅពេលមាននរណាម្នាក់ព្យាយាមបំភាន់អ្នកដទៃ ពួកគេបែរជាឈរនៅខាងសាតាំងទៅវិញ ពួកគេថែមទាំងមានអារម្មណ៍ថារងភាពអយុត្តិធម៌យ៉ាងខ្លាំង នៅពេលត្រូវគេហៅថាជាអ្នកបម្រើសាតាំង។ ទោះបីជាគេអាចនិយាយថា មនុស្សទាំងនេះគ្មានការញែកដឹងក៏ដោយ ក៏ពួកគេតែងតែឈរនៅខាងដែលមិនមែនជាសេចក្ដីពិត ពួកគេមិនដែលឈរនៅខាងសេចក្ដីពិត ក្នុងពេលវេលាដ៏សំខាន់ឡើយ ពួកគេមិនដែលក្រោកឈរឡើង និងប្រកែកការពារសេចក្ដីពិតឡើយ។ តើពួកគេពិតជាខ្វះការញែកដឹងមែនឬ? ហេតុអ្វីបានជាពួកគេបែរជាកាន់ជើងសាតាំងទៅវិញ? ហេតុអ្វីបានជាពួកគេមិនដែលនិយាយពាក្យមួយម៉ាត់ណាដែលយុត្តិធម៌ និងសមហេតុផល ដើម្បីជាប្រយោជន៍ដល់សេចក្ដីពិតសោះដូច្នេះ? តើស្ថានការណ៍នេះពិតជាកើតឡើងដោយសារតែការភាន់ច្រឡំមួយពេលរបស់ពួកគេមែនឬ? មនុស្សមានការញែកដឹងកាន់តែតិច ពួកគេកាន់តែមិនអាចឈរនៅខាងសេចក្ដីពិតបានឡើយ។ តើការណ៍នេះបង្ហាញពីអ្វី? តើវាមិនបង្ហាញទេឬថា មនុស្សដែលគ្មានការញែកដឹង ស្រឡាញ់អំពើបាប? តើវាមិនបង្ហាញទេឬថា ពួកគេគឺជាពូជពង្សដ៏ស្មោះត្រង់របស់សាតាំង? ហេតុអ្វីបានជាពួកគេតែងតែអាចឈរនៅខាងសាតាំង និងនិយាយភាសារបស់វាបានដូច្នេះ? រាល់ពាក្យសម្ដី និងអំពើរបស់ពួកគេ ព្រមទាំងទឹកមុខរបស់ពួកគេ គឺសុទ្ធតែគ្រប់គ្រាន់ដើម្បីបញ្ជាក់ថា ពួកគេមិនមែនជាអ្នកស្រឡាញ់សេចក្ដីពិតទាល់តែសោះ ផ្ទុយទៅវិញ ពួកគេគឺជាមនុស្សដែលស្អប់ខ្ពើមសេចក្ដីពិត។ ការដែលពួកគេអាចឈរនៅខាងសាតាំង គឺគ្រប់គ្រាន់ដើម្បីបញ្ជាក់ថា សាតាំងពិតជាស្រឡាញ់អារក្សតូចតាចទាំងនេះ ដែលចំណាយពេលពេញមួយជីវិតរបស់ពួកគេ តស៊ូប្រយុទ្ធដើម្បីសាតាំង។ តើការពិតទាំងអស់នេះ មិនច្បាស់ក្រឡែតទេឬ?» («ការព្រមានដល់អស់អ្នកដែលមិនអនុវត្តសេចក្តីពិត» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «ឧបាយកលតូចតាចរបស់អ្នកដែលមិនមានយោបល់ នឹងនាំទៅដល់ការបំផ្លាញពួកគេ ដោយដៃរបស់មនុស្សអាក្រក់ ហើយពួកគេនឹងត្រូវល្បួងដោយការទាំងនោះ ដោយមិនវិលត្រឡប់មកវិញឡើយ។ ហើយការប្រព្រឹត្តដាក់ពួកគេបែបនេះ គឺជាអ្វីដែលពួកគេស័ក្ដិសមនឹងទទួល ពីព្រោះពួកគេមិនស្រឡាញ់សេចក្ដីពិត ពីព្រោះពួកគេគ្មានសមត្ថភាពឈរនៅខាងសេចក្ដីពិត ហើយពីព្រោះពួកគេដើរតាមមនុស្សអាក្រក់ ឈរនៅខាងមនុស្សអាក្រក់ និងឃុបឃិតជាមួយមនុស្សអាក្រក់ ដើម្បីទាស់ទទឹងព្រះជាម្ចាស់។ ពួកគេដឹងច្បាស់ណាស់ថា អ្វីដែលមនុស្សអាក្រក់ទាំងនោះបញ្ចេញឱ្យឃើញ គឺជាសេចក្ដីអាក្រក់ ប៉ុន្តែពួកគេនៅតែធ្វើចិត្តសឿង និងបែរខ្នងដាក់សេចក្ដីពិត ដើម្បីដើរតាមអ្នកទាំងនោះ។ តើមនុស្សទាំងនេះ ដែលមិនអនុវត្តសេចក្ដីពិត តែបែរជាធ្វើរឿងបំផ្លិចបំផ្លាញ និងគួរឱ្យស្អប់ខ្ពើម មិនមែនសុទ្ធតែជាអ្នកប្រព្រឹត្តអំពើអាក្រក់ទេឬ? ទោះបីជាក្នុងចំណោមពួកគេ មានអ្នកដែលធ្វើខ្លួនជា 'ស្ដេច' និងមានអ្នកផ្សេងទៀតដែលដើរតាមពួកគេក៏ដោយ តើធម្មជាតិរបស់ពួកគេនៃការទាស់ទទឹងព្រះជាម្ចាស់ មិនដូចគ្នាទេឬ? តើពួកគេអាចមានលេសអ្វីដើម្បីអះអាងថា ព្រះជាម្ចាស់មិនសង្គ្រោះពួកគេនោះ? តើពួកគេអាចមានលេសអ្វីដើម្បីអះអាងថា ព្រះជាម្ចាស់មិនសុចរិតនោះ? តើមិនមែនសេចក្ដីអាក្រក់របស់ពួកគេផ្ទាល់ទេឬ ដែលកំពុងបំផ្លាញពួកគេនោះ? តើមិនមែនភាពបះបោររបស់ពួកគេផ្ទាល់ទេឬ ដែលកំពុងទាញពួកគេទម្លាក់ទៅក្នុងនរកនោះ?» («ការព្រមានដល់អស់អ្នកដែលមិនអនុវត្តសេចក្តីពិត» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ នៅពេលអានព្រះបន្ទូលរបស់ព្រះជាម្ចាស់រួច ខ្ញុំមានអារម្មណ៍ខ្មាសអៀន និងមានទុក្ខព្រួយយ៉ាងខ្លាំង។ ការដែលខ្ញុំអាចធ្វើអំពើអាក្រក់យ៉ាងធ្ងន់ធ្ងរបែបនេះបាន មិនមែនគ្រាន់តែដោយសារតែខ្ញុំមិនចេះវែកញែកដឹងនោះទេ ប៉ុន្តែវាចម្បងបំផុតដោយសារតែខ្ញុំឱ្យតម្លៃលើកេរ្តិ៍ឈ្មោះ និងឋានៈខ្លាំងពេក។ ជៀស៊ីន បានអូសទាញពួកយើង ដើម្បីការពារឋានៈជាអ្នកដឹកនាំរបស់គាត់។ ខ្ញុំមិនបានវែកញែកដឹងពីចេតនានៅពីក្រោយទង្វើរបស់គាត់ទេ ហើយខ្ញុំក៏មិនបានមើលថាតើពាក្យសម្ដីរបស់គាត់ស្របនឹងការពិតឬអត់នោះដែរ។ ខ្ញុំគ្រាន់តែចេញមុខកាន់ជើងគាត់ទាំងងងឹតងងុល ដោយចង់ធ្វើជា «អ្នកតស៊ូដើម្បីយុត្តិធម៌» និងចង់បង្អួតខ្លួនប៉ុណ្ណោះ។ ខ្ញុំក៏ចង់ចាប់យកឱកាសនេះ ដើម្បីទទួលបានឋានៈជាអ្នកដឹកនាំផងដែរ។ ពេលពួកយើងកំពុងសរសេរលិខិតរាយការណ៍ ខ្ញុំដឹងយ៉ាងច្បាស់ថា ពួកយើងមិនមានការណែនាំពីព្រះជាម្ចាស់ឡើយ។ ពួកយើងមិនអាចឯកភាពមតិគ្នាបានទេ ហើយចិត្តរបស់ខ្ញុំក៏មិនស្ងប់ដែរ។ ប៉ុន្តែ ខ្ញុំនៅតែរឹងរូស ហើយបន្តសរសេរលិខិតនោះទៀត ដោយដើរតាមអាទទឹងនឹងព្រះគ្រីស្ទនេះក្នុងការធ្វើអំពើអាក្រក់។ បងស្រីថ្នាក់លើដែលបានមកពួកជំនុំ បានប្រកបគ្នាដើម្បីជួយខ្ញុំ និងលាតត្រដាងពីខ្ញុំ ប៉ុន្តែខ្ញុំមិនបានវិលត្រឡប់ក្រោយវិញឡើយ ដោយខ្លាចថាគេនឹងមើលងាយខ្ញុំ ប្រសិនបើខ្ញុំទទួលស្គាល់កំហុសរបស់ខ្ញុំ។ ខ្ញុំបានទៅកន្លែងជួបជុំនានា ហើយវិនិច្ឆ័យពួកអ្នកដឹកនាំ និងពួកអ្នកធ្វើការយ៉ាងគឃ្លើន ដោយដើរនិយាយប្រាប់គេថា ពួកគេគឺជាពួកអ្នកក្លែងក្លាយ។ គោលដៅរបស់ខ្ញុំ គឺដើម្បីធ្វើឲ្យបងប្អូនប្រុសស្រីបដិសេធពួកអ្នកដឹកនាំ និងពួកអ្នកធ្វើការ ហើយវាយតម្លៃខ្ញុំខ្ពស់ ដើម្បីឲ្យខ្ញុំអាចមានឱកាសត្រូវបានគេជ្រើសរើស នៅក្នុងការបោះឆ្នោតនាពេលអនាគត។ ដោយសារតែការរំខានរបស់ខ្ញុំ បងប្អូនប្រុសស្រីមិនអាចជួបជុំ ព្រមទាំងហូប និងផឹកព្រះបន្ទូលរបស់ព្រះជាម្ចាស់បានជាធម្មតាឡើយ។ បងប្អូនប្រុសស្រីពាក់កណ្ដាលនៅក្នុងពួកជំនុំត្រូវបានពួកយើងបំភាន់ ហើយពួកយើងក៏បានរួមគ្នាឈរប្រឆាំងនឹងពួកអ្នកដឹកនាំ និងពួកអ្នកធ្វើការ។ ព្រះជាម្ចាស់ចង់ឲ្យបងប្អូនប្រុសស្រីអាចជួបជុំ និងប្រកបគ្នាអំពីព្រះបន្ទូលរបស់ទ្រង់បានជាធម្មតា និងបំពេញភារកិច្ចរបស់ខ្លួនឲ្យបានល្អជាធ្លុងមួយ។ នៅពេលដែលព្រះជាម្ចាស់កំពុងកសាងពួកជំនុំ សាតាំងចង់បំផ្លាញកិច្ចការរបស់ទ្រង់។ ស្របពេលជាមួយគ្នានោះ ខ្ញុំកំពុងតែដើរតួជាអ្នកបម្រើសាតាំង និងជាអ្នកសមគំនិត ដែលបង្អាក់ និងរំខានដល់ការងារពួកជំនុំ។ ក្នុងការមានអាកប្បកិរិយាទាំងនេះ ខ្ញុំមិនមែនគ្រាន់តែឈរនៅខាងខុស ដោយសារតែការខ្វះការវែកញែកមួយពេលនោះទេ។ ធម្មជាតិរបស់ខ្ញុំ គឺដូចគ្នាទៅនឹង ជៀស៊ីន ដែរ ពួកយើងទាំងពីរនាក់ពិតជាស្រឡាញ់កេរ្តិ៍ឈ្មោះ និងឋានៈខ្លាំងណាស់។ ដើម្បីទទួលបានឋានៈ ពួកយើងបានបង្កចលាចលនៅក្នុងពួកជំនុំ ហើយខ្ញុំត្រូវបានគេបណ្ដេញចេញ គឺដោយសារតែខ្ញុំដេញតាមឋានៈជំនួសឱ្យការដេញតាមសេចក្ដីពិត។ ពេលគិតដល់ចំណុចនេះ ខ្ញុំមានវិប្បដិសារី និងបន្ទោសខ្លួនឯងយ៉ាងខ្លាំង។ ខ្ញុំបានលុតជង្គង់នៅលើឥដ្ឋ ហើយទះកំផ្លៀងខ្លួនឯងយ៉ាងខ្លាំងជាង ១០០ ដង។ ខ្ញុំចង់ដាក់ទោសខ្លួនឯងដោយគ្មានក្ដីមេត្តា ដើម្បីចងចាំមេរៀននេះទុកក្នុងចិត្ត។ ខ្ញុំក៏បានអធិស្ឋានទៅកាន់ព្រះជាម្ចាស់ផងដែរថា «ឱព្រះជាម្ចាស់អើយ ទូលបង្គំបានធ្វើអំពើអាក្រក់ហើយ។ ទូលបង្គំបានដេញតាមឋានៈ និងរំខានដល់ការងារពួកជំនុំ។ ទូលបង្គំសុខចិត្តប្រែចិត្ត ឆ្លុះបញ្ចាំងពីខ្លួនឯងឲ្យបានត្រឹមត្រូវ និងព្យាយាមយល់ដឹងពីអំពើអាក្រក់របស់ខ្លួនឯង»។

បន្ទាប់ពីនោះមក ខ្ញុំបានបន្តឆ្លុះបញ្ចាំងពីខ្លួនឯង ដោយគិតថា «តើហេតុអ្វីបានជាខ្ញុំស្រឡាញ់ឋានៈខ្លាំងម៉្លេះ ហើយតែងតែចង់ដេញតាម និងទទួលបានវាដូច្នេះ? តើហេតុអ្វីបានជាខ្ញុំអាចធ្វើរឿងដ៏អាក្រក់ទាំងនេះបាន?» ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ៖ «ប្រសិនបើនៅក្នុងចិត្តរបស់អ្នក អ្នកពិតជាយល់ពីសេចក្ដីពិតមែន នោះអ្នកនឹងដឹងពីរបៀបអនុវត្តសេចក្ដីពិត និងចុះចូលនឹងព្រះជាម្ចាស់ ហើយនឹងចាប់ផ្ដើមដើរលើផ្លូវនៃការដេញតាមសេចក្ដីពិតដោយឯកឯង។ ប្រសិនបើផ្លូវដែលអ្នកដើរ គឺជាផ្លូវដ៏ត្រឹមត្រូវ និងស្របតាមបំណងព្រះហឫទ័យរបស់ព្រះជាម្ចាស់ នោះកិច្ចការរបស់ព្រះវិញ្ញាណបរិសុទ្ធនឹងមិនចាកចេញពីអ្នកឡើយ ក្នុងករណីនេះ លទ្ធភាពដែលអ្នកក្បត់ព្រះជាម្ចាស់នឹងមានកាន់តែតិចទៅៗ។ បើគ្មានសេចក្ដីពិតទេ នោះងាយនឹងប្រព្រឹត្តអំពើអាក្រក់ណាស់ ហើយអ្នកនឹងធ្វើវា ទោះជាអ្នកមិនចង់ក៏ដោយ។ ឧទាហរណ៍ ប្រសិនបើអ្នកមាននិស្ស័យក្រអឺតក្រទម និងអួតខ្លួនហួសហេតុ ទោះបីគេប្រាប់មិនឱ្យប្រឆាំងទាស់នឹងព្រះជាម្ចាស់ ក៏គ្មានប្រយោជន៍អ្វីឡើយ ព្រោះអ្នកនឹងមិនអាចគ្រប់គ្រងខ្លួនឯងបានទេ រឿងនេះនឹងកើតឡើងចំពោះអ្នកដោយមិនអាចហាមចិត្តបាន។ អ្នកនឹងមិនធ្វើវាដោយចេតនានោះទេ អ្នកនឹងធ្វើវាក្រោមការត្រួតត្រានៃធម្មជាតិក្រអឺតក្រទម និងអួតខ្លួនហួសហេតុរបស់អ្នក។ ភាពក្រអឺតក្រទម និងការអួតខ្លួនហួសហេតុរបស់អ្នក នឹងធ្វើឱ្យអ្នកមើលងាយព្រះជាម្ចាស់ និងមិនយកទ្រង់ដាក់ក្នុងខ្សែភ្នែកឡើយ។ វានឹងធ្វើឱ្យអ្នកមានទំនោរលើកតម្កើងខ្លួនឯង និងបណ្ដាលឱ្យអ្នកបង្ហាញខ្លួនឯងគ្រប់ពេលវេលា វានឹងធ្វើឱ្យអ្នកមើលស្រាលអ្នកដទៃ ហើយគ្មាននរណានៅក្នុងចិត្តរបស់អ្នកឡើយ ក្រៅពីខ្លួនអ្នក វានឹងដណ្ដើមយកកន្លែងរបស់ព្រះជាម្ចាស់នៅក្នុងចិត្តរបស់អ្នក ហើយចុងក្រោយបណ្ដាលឱ្យអ្នកអង្គុយក្នុងកន្លែងរបស់ព្រះជាម្ចាស់ និងទាមទារឱ្យមនុស្សចុះចូលនឹងអ្នក ព្រមទាំងធ្វើឱ្យអ្នកគោរពបូជាគំនិត ការគិត និងសញ្ញាណផ្ទាល់ខ្លួនរបស់អ្នក ថាជាសេចក្ដីពិត។ អំពើអាក្រក់ជាច្រើនត្រូវបានមនុស្សប្រព្រឹត្តឡើង ក្រោមការត្រួតត្រានៃធម្មជាតិក្រអឺតក្រទម និងអួតខ្លួនហួសហេតុរបស់ពួកគេ!» («មានតែតាមរយៈការដេញតាមសេចក្ដីពិតប៉ុណ្ណោះ ទើបមនុស្សម្នាក់អាចសម្រេចបាននូវការផ្លាស់ប្ដូរនិស្ស័យ» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ដឹង ថាឫសគល់ដែលធ្វើឲ្យខ្ញុំអាចធ្វើរឿងដ៏អាក្រក់ទាំងនេះបាន គឺភាពក្រអឺតក្រទមរបស់ខ្ញុំខ្លាំងពេក មានភាពជឿជាក់លើខ្លួនឯងពេក ហើយវាយតម្លៃខ្លួនឯងខ្ពស់ពេក។ ខ្ញុំបានជឿថា ដោយសារតែខ្ញុំអាចផ្សាយដំណឹងល្អ និងដោះស្រាយបញ្ហាមួយចំនួនបាន នេះមានន័យថា ខ្ញុំយល់ដឹងពីសេចក្ដីពិត និងមានតថភាពហើយ។ ហេតុនេះហើយ ទើបខ្ញុំអាចជឿជាក់លើខ្លួនឯងទាំងងងឹតងងុល និងធ្វើសកម្មភាពដោយព្រហើន ហើយជាលទ្ធផល ខ្ញុំក៏បានប្រព្រឹត្តអំពើអាក្រក់ទាំងនោះ។ ពេលនិយាយដល់ការដក ជៀស៊ីន ចេញ ខ្ញុំមិនដែលស្វែងរកគោលការណ៍សេចក្ដីពិតឲ្យបានត្រឹមត្រូវឡើយ។ ខ្ញុំបានឃើញថា ជៀស៊ីន អាចបោះបង់ លះបង់ខ្លួនឯង រងទុក្ខ និងហ៊ានលះបង់នៅក្នុងភារកិច្ចរបស់គាត់ ដូច្នេះហើយ ខ្ញុំបានគិតថា គាត់កំពុងតែអនុវត្តសេចក្ដីពិត និងមានកិច្ចការនៃព្រះវិញ្ញាណបរិសុទ្ធ។ ខ្ញុំបានគិតថា ប្រសិនបើមិនដេញតាមសេចក្ដីពិតទេ តើនរណានឹងអាចធ្វើរឿងទាំងអស់នោះដល់កម្រិតនេះបានទៅ? តាមពិតទៅ នៅពេលវែកញែកដឹងថាតើនរណាម្នាក់មានកិច្ចការនៃព្រះវិញ្ញាណបរិសុទ្ធឬអត់ គេមិនអាចវាយតម្លៃដោយផ្អែកលើការមើលឃើញថាពួកគេដូចជារងទុក្ខ លះបង់ បោះបង់អ្វីៗគ្រប់យ៉ាង និងលះបង់ខ្លួននោះទេ។ ទាំងនេះគឺជារឿងដែលមនុស្សដែលមានចិត្តខ្នះខ្នែងណាក៏អាចធ្វើបានដែរ។ គេជាចម្បងត្រូវមើលថា តើបុគ្គលនេះអាចអធិស្ឋានទៅកាន់ព្រះជាម្ចាស់ ពេលមានរឿងកើតឡើងចំពោះពួកគេឬអត់ ហើយទោះបីជាវាមិនស្របនឹងសញ្ញាណផ្ទាល់ខ្លួនរបស់ពួកគេក៏ដោយ ក៏ពួកគេអាចទម្លាក់ខ្លួនឯងចុះ ស្វែងរកសេចក្ដីពិត និងមានចិត្តដែលកោតខ្លាច និងចុះចូលនឹងព្រះជាម្ចាស់។ លើសពីនេះ ពួកគេគួរតែអាចណែនាំរាស្ដ្ររើសតាំងរបស់ព្រះជាម្ចាស់ ឲ្យដកបទពិសោធពីព្រះបន្ទូលរបស់ព្រះជាម្ចាស់ និងយល់ដឹងពីខ្លួនឯង ហើយពួកគេក៏គួរតែដោះស្រាយបញ្ហារបស់បងប្អូនប្រុសស្រីនៅក្នុងភារកិច្ចរបស់ពួកគេផងដែរ។ នេះទើបជាអ្វីដែលអ្នកដឹកនាំ និងអ្នកធ្វើការគួរធ្វើ។ ជៀស៊ីន មិនអាចធ្វើការងារដឹកនាំបានទេ កុំថាឡើយដល់ទៅមានកិច្ចការនៃព្រះវិញ្ញាណបរិសុទ្ធនោះ។ ពេលមានគេលាតត្រដាងពីបញ្ហារបស់គាត់ គាត់មិនបានទទួលយកឡើយ ថែមទាំងត្អូញត្អែរថាខ្លួនរងភាពអយុត្តិធម៌ និងបំភាន់ពួកយើងទៀតផង។ គាត់មានចេតនាផ្សាយព័ត៌មានក្នុងចំណោមពួកយើងថា លិខិតរាយការណ៍ពីគាត់គឺមិនពិតទេ ដោយអូសទាញពួកយើង ដើម្បីឲ្យពួកយើងចេញមុខកាន់ជើងគាត់។ ពួកយើងត្រូវបានគាត់បំភាន់ ហើយក៏បានប្រាប់មនុស្សនៅក្នុងពួកជំនុំថា ពួកអ្នកដឹកនាំ និងពួកអ្នកធ្វើការកំពុងតែគាបសង្កត់គាត់ ដែលបណ្ដាលឲ្យពួកជំនុំបែកបាក់ជាបក្សពួក និងធ្លាក់ចូលក្នុងភាពវឹកវរ។ ជៀស៊ីន បានបោះបង់អ្វីៗ និងលះបង់ខ្លួនបានបន្តិចបន្តួចមែន ប៉ុន្តែគាត់មិនបានស្វែងរកសេចក្ដីពិតទាល់តែសោះ ពេលមានរឿងកើតឡើងចំពោះគាត់ ហើយគាត់ក៏មិនបានឆ្លុះបញ្ចាំង ឬព្យាយាមយល់ដឹងពីខ្លួនឯងនោះដែរ។ ដើម្បីការពារឋានៈរបស់គាត់ គាត់បានបង្កការបង្អាក់ និងការរំខាន ព្រមទាំងបំផ្លាញដល់ការងាររបស់ពួកជំនុំ។ ការលះបង់ខ្លួន និងការរងទុក្ខរបស់គាត់ គឺគ្រាន់តែដើម្បីការពារឋានៈរបស់គាត់ និងបំពេញបំណងប្រាថ្នាផ្ទាល់ខ្លួនរបស់គាត់សម្រាប់ឋានៈតែប៉ុណ្ណោះ។ ឲ្យតែមាននរណាម្នាក់គំរាមកំហែងដល់ឋានៈរបស់គាត់ គាត់នឹងប្រព្រឹត្តអំពើអាក្រក់ ដូចជាការបង្កើតបក្សពួក និងការដើរបំបែកបំបាក់មិនខាន។ ធម្មជាតិរបស់គាត់ គឺជាធម្មជាតិដែលស្អប់សេចក្ដីពិត គាត់គឺជាអាទទឹងនឹងព្រះគ្រីស្ទដ៏មានល្បិចច្រើន បោកបញ្ឆោត ពិសពុល និងកាចសាហាវ។ ខ្ញុំគ្មានការវែកញែកដឹងទាល់តែសោះ។ ខ្ញុំបានដើរតាម ជៀស៊ីន ក្នុងការធ្វើអំពើអាក្រក់ និងបានវិនិច្ឆ័យពួកអ្នកដឹកនាំ និងពួកអ្នកធ្វើការនៅពេលជួបជុំ ហើយជាលទ្ធផល បងប្អូនប្រុសស្រីត្រូវបានបំភាន់ ហើយក៏ងាកមកកាន់ជើងខ្ញុំ ដោយផាត់ពួកអ្នកដឹកនាំ និងពួកអ្នកធ្វើការចោល។ នេះបានបង្កការរំខានយ៉ាងធ្ងន់ធ្ងរដល់ជីវិតពួកជំនុំ។ ខ្ញុំបានធ្វើអំពើអាក្រក់យ៉ាងធ្ងន់ធ្ងរបែបនេះទៅហើយ តែខ្ញុំនៅតែគិតថាខ្ញុំមានស្មារតីយុត្តិធម៌ទៀត ខ្ញុំពិតជាច្របូកច្របល់ និងក្រអឺតក្រទមខ្លាំងណាស់ រហូតដល់បាត់បង់វិចារណញ្ញាណទាំងស្រុង។ ប្រសិនបើខ្ញុំគ្រាន់តែយល់ដឹងពីសេចក្ដីពិតបានបន្តិចបន្តួច និងមានចិត្តកោតខ្លាចព្រះជាម្ចាស់ ខ្ញុំច្បាស់ជានឹងមិនធ្វើអំពើអាក្រក់យ៉ាងធ្ងន់ធ្ងរបែបនេះឡើយ។ ខ្ញុំបានឃើញថា ខ្ញុំខ្វះខាតច្រើនណាស់ ហើយនិស្ស័យរបស់ខ្ញុំក៏ក្រអឺតក្រទមខ្លាំងដែរ។ ខ្ញុំពិតជាត្រូវការការវាយផ្ចាល និងសេចក្ដីប្រៀនប្រដៅពីព្រះជាម្ចាស់ខ្លាំងណាស់ ដើម្បីជម្រះ និងផ្លាស់ប្ដូរខ្ញុំ!

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «មុនពេលព្រះជាម្ចាស់បញ្ចេញសេចក្ដីក្រោធរបស់ទ្រង់ ទ្រង់បានជ្រាបដឹងយ៉ាងច្បាស់រួចហើយអំពីសារជាតិនៃរឿងរ៉ាវទាំងអស់ ហើយទ្រង់បានបង្កើតនូវនិយមន័យ និងសេចក្តីសន្និដ្ឋានដ៏សុក្រឹត និងច្បាស់លាស់ទាក់ទងនឹងគ្រប់រឿងរ៉ាវ។ ដូច្នេះ កម្មវត្ថុរបស់ព្រះជាម្ចាស់នៅក្នុងគ្រប់កិច្ចការដែលទ្រង់ធ្វើ គឺមានភាពច្បាស់លាស់ ដូចជាអាកប្បកិរិយារបស់ទ្រង់ដូច្នេះដែរ។ ទ្រង់មិនមែនជាព្រះដែលព្រះតម្រិះមិនលះ ធ្វើអ្វីៗទាំងងងឹតងងល់ ធ្វើអ្វីមួយបែបតក់ក្រហល់ ឬធ្វើអ្វីៗតាមតែនឹកឃើញឡើយ ហើយប្រាកដណាស់ថាទ្រង់ក៏មិនមែនគ្មានគោលការណ៍នោះដែរ។ នេះគឺជាទិដ្ឋភាពជាក់ស្ដែងមួយអំពីសេចក្ដីក្រោធរបស់ព្រះជាម្ចាស់ ហើយដោយសារតែទិដ្ឋភាពជាក់ស្ដែងនៃសេចក្ដីក្រោធរបស់ព្រះជាម្ចាស់នេះហើយ ទើបមនុស្សជាតិអាចរស់នៅជាប្រក្រតី។ បើគ្មានសេចក្ដីក្រោធរបស់ព្រះជាម្ចាស់ទេ នោះមនុស្សជាតិនឹងធ្លាក់ចូលទៅក្នុងលក្ខខណ្ឌរស់នៅមិនស្ថិតស្ថេរ ហើយរបស់សព្វសារពើដែលយុត្តិធម៌ ស្រស់ស្អាត និងល្អ នឹងត្រូវបានបំផ្លាញ ហើយលែងមានអត្ថិភាពតទៅទៀតមិនខាន។ បើគ្មានសេចក្ដីក្រោធរបស់ព្រះជាម្ចាស់ទេ នោះច្បាប់ និងក្រឹត្យវិន័យនៃអត្ថិភាពសម្រាប់ភាវៈដែលព្រះបានបង្កើត នឹងត្រូវបានបំផ្លាញ ឬថែមទាំងត្រូវបានផ្ដួលរំលំទាំងស្រុងទៀតផង។ ចាប់តាំងពីការបង្កើតមនុស្សមក ព្រះជាម្ចាស់បានបន្តប្រើប្រាស់និស្ស័យដ៏សុចរិតរបស់ទ្រង់ ដើម្បីការពារ និងថែរក្សាអត្ថិភាពធម្មតារបស់មនុស្ស។ ដោយសារតែនិស្ស័យដ៏សុចរិតរបស់ទ្រង់មានផ្ទុកនូវសេចក្ដីក្រោធ និងតេជានុភាព ដូច្នេះ មនុស្ស របស់ផ្សេងៗ និងព្រឹត្តិការណ៍ដ៏អាក្រក់ទាំងអស់ ហើយរាល់អ្វីៗដែលរំខាន និងធ្វើឱ្យខូចដល់អត្ថិភាពធម្មតារបស់មនុស្ស ត្រូវទទួលទោស ត្រួតត្រា និងបំផ្លាញចោល ដែលជាលទ្ធផលចេញពីសេចក្ដីក្រោធរបស់ទ្រង់» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ II» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ «ព្រះជាម្ចាស់មាននិស្ស័យដ៏សុចរិតនេះ ដោយសារតែទ្រង់ស្អប់សេចក្តីទុច្ចរិត សេចក្តីងងឹត ការបះបោរ និងអំពើអាក្រក់ផ្សេងៗដែលសាតាំងបានប្រព្រឹត្តក្នុងការធ្វើឱ្យពុករលួយ និងលេបត្របាក់មនុស្សជាតិ ដោយសារតែទ្រង់ស្អប់គ្រប់ទាំងអំពើបាបដែលប្រឆាំងនឹងទ្រង់ និងដោយសារតែសារជាតិដ៏បរិសុទ្ធ និងឥតសៅហ្មងរបស់ទ្រង់ដែរ។ វាគឺដោយសារតែការនេះហើយទើបទ្រង់មិនអនុញ្ញាតឱ្យភាវៈដែលព្រះបានបង្កើត ឬភាវៈដែលព្រះមិនបានបង្កើតណាមួយ ប្រឆាំង ឬប្រជែងជាមួយទ្រង់ដោយចំហឡើយ។ សូម្បីតែមនុស្សដែលទ្រង់ធ្លាប់បង្ហាញសេចក្តីមេត្តាករុណា ឬមនុស្សដែលទ្រង់ធ្លាប់បានរើសតាំងក៏ដោយ ឱ្យតែពួកគេប៉ះពាល់ដល់និស្ស័យរបស់ទ្រង់ និងប្រព្រឹត្តការប្រមាថប្រឆាំងនឹងគោលការណ៍នៃការអត់ធ្មត់ និងការអត់ឱនរបស់ទ្រង់ នោះព្រះជាម្ចាស់នឹងបញ្ចេញ និងបើកសម្ដែងពីនិស្ស័យសុចរិតរបស់ទ្រង់ ដែលមិនអត់ឱនចំពោះការប្រមាថណាមួយឡើយ ដោយគ្មានសេចក្តីមេត្តាករុណា ឬការស្ទាក់ស្ទើរ សូម្បីតែបន្ដិច» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ II» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ដឹងថា និស្ស័យសុចរិតរបស់ព្រះជាម្ចាស់ គឺមិនអាចឲ្យមនុស្សប្រមាថបានឡើយ។ ព្រះជាម្ចាស់មានគោលការណ៍ក្នុងការថ្កោលទោស និងជម្រុះនរណាម្នាក់ចោល។ វាមិនមែនជាអារម្មណ៍មួយឆាវ ឬជារឿងដែលធ្វើឡើងដោយខ្ជីខ្ជានោះទេ ផ្ទុយទៅវិញ វាត្រូវបានធ្វើឡើងនៅពេលដែលទ្រង់មើលធ្លុះដល់សារជាតិរបស់នរណាម្នាក់។ ក្នុងអំឡុងពេលដែលខ្ញុំកំពុងធ្វើអំពើអាក្រក់ បងប្អូនប្រុសស្រីបានទូន្មានខ្ញុំម្ដងហើយម្ដងទៀត និងសុំឲ្យខ្ញុំឆ្លុះបញ្ចាំងពីខ្លួនឯង ហើយកុំបង្កការបង្អាក់ និងការរំខានអី។ ទោះជាយ៉ាងណាក៏ដោយ ខ្ញុំមិនបានទទួលយកឡើយ ហើយរាល់ពេលដែលការប្រកបគ្នារបស់អ្នកណាម្នាក់មិនស្របនឹងទស្សនៈរបស់ខ្ញុំ ខ្ញុំនឹងប្រឆាំងពួកគេ ដែលបណ្ដាលឲ្យការធ្វើអំពើអាក្រក់របស់ខ្ញុំកាន់តែធ្ងន់ធ្ងរឡើងៗ។ ពីការមិនស្តាប់បង្គាប់ដំបូងរបស់ខ្ញុំ រហូតដល់ការបង្កការរំខាននៅពេលក្រោយមក និងចុងក្រោយគឺការបំបែកបំបាក់ពួកជំនុំ អំពើអាក្រក់នីមួយៗទាំងនេះ គឺជាភស្តុតាងនៃភាពក្រអឺតក្រទម និងការអួតខ្លួនហួសហេតុរបស់ខ្ញុំ ព្រមទាំងការស្អប់ខ្ពើម និងសេចក្ដីស្អប់របស់ខ្ញុំចំពោះសេចក្ដីពិត។ ខ្ញុំក្រអឺតក្រទម និងរឹងទទឹងខ្លាំងណាស់ មិនឃើញក្ដារមឈូស មិនស្រក់ទឹកភ្នែកឡើយ។ ព្រះជាម្ចាស់បានផ្ដល់ឱកាសឲ្យខ្ញុំប្រែចិត្តជាច្រើនដងរួចមកហើយ ប៉ុន្តែខ្ញុំបានបដិសេធទាំងអស់។ ប្រសិនបើពួកជំនុំមិនបានបណ្ដេញខ្ញុំចេញទេ ទាំងសេចក្ដីក្រោធរបស់ព្រះជាម្ចាស់ និងភាពវឹកវររបស់ពួកជំនុំ ក៏មិនអាចស្ងប់ស្ងាត់ទៅវិញបានដែរ។ ខ្ញុំបាននឹកគិតដល់របៀបដែល មុនពេលព្រះជាម្ចាស់បំផ្លាញក្រុងសូដុម ទ្រង់បានព្រមានមនុស្សនៅក្នុងក្រុងនោះជាច្រើនដងថា ពួកគេត្រូវតែប្រែចិត្ត ប៉ុន្តែពួកគេនៅតែប្រឆាំងនឹងទ្រង់យ៉ាងរឹងរូស ហើយមិនបានបង្ហាញពីការប្រែចិត្តសូម្បីតែបន្តិច។ ចុងក្រោយ ព្រះជាម្ចាស់បានបញ្ចេញសេចក្ដីក្រោធរបស់ទ្រង់មកលើក្រុងសូដុម ហើយបានបំផ្លាញក្រុងនោះចោល។ ពេលនេះ ខ្ញុំបានទទួលដឹងនិងយល់ច្បាស់ពីនិស្ស័យសុចរិតរបស់ព្រះជាម្ចាស់ដោយផ្ទាល់ ហើយទោះបីជាខ្ញុំរងទារុណកម្មផ្លូវចិត្ត និងឈឺចាប់យ៉ាងខ្លាំងក៏ដោយ ក៏វាបានបញ្ឈប់ខ្ញុំពីការធ្វើអំពើអាក្រក់ និងធ្វើឲ្យខ្ញុំឃើញថា និស្ស័យរបស់ព្រះជាម្ចាស់គឺមិនអាចប្រមាថបានឡើយ ហើយថាសេចក្ដីពិត និងសេចក្ដីសុចរិត គឺជាអ្វីដែលកាន់អំណាចនៅក្នុងពួកជំនុំ។ ឥឡូវនេះ ការដែលព្រះជាម្ចាស់អនុញ្ញាតឲ្យខ្ញុំបន្តដកដង្ហើម និងមិនបានយកជីវិតរបស់ខ្ញុំ គឺជាសញ្ញានៃសេចក្ដីករុណារបស់ទ្រង់ទៅហើយ។ ប្រសិនបើខ្ញុំនៅតែបន្តមិនឆ្លុះបញ្ចាំង ឬព្យាយាមយល់ដឹងពីខ្លួនឯងទៀត ទីបំផុតខ្ញុំនឹងត្រូវព្រះជាម្ចាស់បំផ្លាញចោលមិនខាន។ ខ្ញុំបានចូលទៅចំពោះព្រះជាម្ចាស់ ហើយអធិស្ឋានទៅកាន់ទ្រង់ថា «ឱព្រះជាម្ចាស់អើយ ទូលបង្គំបានធ្វើអំពើអាក្រក់ ហើយបានប្រមាថដល់និស្ស័យរបស់ទ្រង់ហើយ។ ការដែលទូលបង្គំត្រូវបានគេបណ្ដេញចេញ គឺជាសេចក្ដីសុចរិតរបស់ទ្រង់។ អំពើរំលងពីអតីតកាលរបស់ទូលបង្គំ មិនអាចប៉ះប៉ូវបានឡើយ ហើយពេលនេះ ទូលបង្គំកំពុងរស់នៅដើម្បីយល់ដឹងពីខ្លួនឯង និងប្រែចិត្តចំពោះទ្រង់»។ ខ្ញុំបានប្ដេជ្ញាចិត្តថា ទោះបីជាលទ្ធផលរបស់ខ្ញុំនៅថ្ងៃអនាគតទៅជាយ៉ាងណាក៏ដោយ ក៏ខ្ញុំនឹងដេញតាមសេចក្ដីពិត និងបោះបង់និស្ស័យពុករលួយរបស់ខ្ញុំចោល ដោយលែងដេញតាមកេរ្តិ៍ឈ្មោះ និងឋានៈទៀតហើយ។ ប្រសិនបើថ្ងៃណាមួយព្រះជាម្ចាស់ពិតជាបំផ្លាញខ្ញុំមែន នោះវានឹងនៅតែជាសេចក្ដីសុចរិតរបស់ទ្រង់ដដែល។ ខ្ញុំមិនមានសង្ឃឹមខ្ពស់ក្នុងការចូលទៅក្នុងនគរព្រះឡើយ ខ្ញុំគ្រាន់តែចង់ចាប់ផ្ដើមជាថ្មី ដើម្បីក្លាយជាភាវៈដែលព្រះបានបង្កើតដ៏ពិតប្រាកដប៉ុណ្ណោះ។ ខ្ញុំបានអធិស្ឋានទៅកាន់ព្រះជាម្ចាស់ក្នុងចិត្ត ដោយទូលថា ប្រសិនបើទ្រង់ផ្ដល់ឱកាសឲ្យខ្ញុំម្ដងទៀត ខ្ញុំសុខចិត្តធ្វើជាអ្នកដើរតាមដ៏តូចតាចបំផុតម្នាក់នៅក្នុងពួកជំនុំ។ ខ្ញុំសុខចិត្តបំពេញភារកិច្ចណាមួយដែលគេបានចាត់តាំងឲ្យខ្ញុំ ឲ្យតែខ្ញុំអាចធ្វើអ្វីមួយសម្រាប់ដំណាក់របស់ព្រះជាម្ចាស់ គឺវាគ្រប់គ្រាន់សម្រាប់ខ្ញុំហើយ។ ក្រោយមក ពួកជំនុំបានមករកខ្ញុំ ហើយពួកគេឲ្យខ្ញុំជួយទិញអីវ៉ាន់ឲ្យបងប្អូនប្រុសស្រី។ ខ្ញុំមានអារម្មណ៍ថាទទួលបានកិត្តិយសណាស់។

ថ្ងៃមួយនៅខែមេសា ឆ្នាំ ២០១៦ អ្នកដឹកនាំម្នាក់បានមកផ្ទះរបស់ខ្ញុំ ហើយនិយាយមកកាន់ខ្ញុំថា «បងត្រូវបានគេទទួលឲ្យចូលក្នុងពួកជំនុំវិញហើយ ហើយបងប្អូនប្រុសស្រីភាគច្រើនក៏បានយល់ព្រមនឹងការសម្រេចចិត្តនេះដែរ»។ ពេលនោះ ខ្ញុំរំជួលចិត្តខ្លាំងពេក រហូតដល់មិនដឹងថាត្រូវនិយាយអ្វីឡើយ។ បន្ទាប់ពីអ្នកដឹកនាំត្រឡប់ទៅវិញ ខ្ញុំមិនអាចទប់ទឹកភ្នែកមិនឲ្យហូរបានឡើយ។ នៅក្នុងចិត្ត ខ្ញុំចេះតែអរព្រះគុណ និងសរសើរតម្កើងព្រះជាម្ចាស់ឥតឈប់ឈរ! ខ្ញុំបានអធិស្ឋានទៅកាន់ព្រះជាម្ចាស់ថា «ឱព្រះជាម្ចាស់អើយ! ទូលបង្គំមិននឹកស្មានថា ទ្រង់នឹងផ្ដល់ឱកាសឲ្យទូលបង្គំបានត្រឡប់មកពួកជំនុំវិញសោះ។ អរព្រះគុណទ្រង់ដែលនៅក្បែរទូលបង្គំ ដែលបានបំភ្លឺ និងណែនាំទូលបង្គំឲ្យយល់ដឹងពីខ្លួនឯង។ ឱព្រះជាម្ចាស់អើយ! ទូលបង្គំសុខចិត្តស្រឡាញ់ថ្នមឱកាសនេះ ហើយទូលបង្គំសូមធានាថា ទូលបង្គំនឹងមិនធ្វើអំពើអាក្រក់ ឬបង្កការរំខានទៀតឡើយ។ ប្រសិនបើទូលបង្គំត្រឡប់ទៅរកនិស្ស័យចាស់របស់ទូលបង្គំវិញ ហើយរំខានដល់ពួកជំនុំ ទូលបង្គំសុខចិត្តទទួលការដាក់ទោសពីទ្រង់»។

បន្ទាប់ពីត្រឡប់មកពួកជំនុំវិញ មិនយូរប៉ុន្មាន ខ្ញុំក៏ចាប់ផ្ដើមបំពេញភារកិច្ចរបស់ខ្ញុំ។ ពេលមួយ អ្នកដឹកនាំពួកជំនុំបានមករកខ្ញុំ ហើយរៀបចំឲ្យខ្ញុំបំពេញភារកិច្ចរៀបចំទទួលភ្ញៀវ។ ខ្ញុំបានគិតក្នុងចិត្តថា «ម៉េចក៏ពួកគេឲ្យខ្ញុំមកធ្វើភារកិច្ចនេះអញ្ចឹង? តើនេះមិនមែនជាភារកិច្ចសម្រាប់មនុស្សដែលមានវ័យចំណាស់ទេឬ? ប្រសិនបើបងប្អូនប្រុសស្រីបានឮរឿងនេះ តើពួកគេនឹងគិតយ៉ាងណាចំពោះខ្ញុំ?» ខ្ញុំមានទស្សនៈមិនល្អចំពោះអ្នកដឹកនាំ ហើយមានអារម្មណ៍ថាពួកគេកំពុងតែយកមនុស្សមានទេពកោសល្យមកធ្វើកិច្ចការតូចតាចហើយ។ ទោះជាយ៉ាងណាក៏ដោយ ក្រោយមក ខ្ញុំបានអានព្រះបន្ទូលរបស់ព្រះជាម្ចាស់ដែលមានព្រះបន្ទូលថា៖ «នៅពេលដែលព្រះជាម្ចាស់តម្រូវឱ្យមនុស្សបំពេញភារកិច្ចរបស់ពួកគេ ទ្រង់មិនមែនសុំឱ្យពួកគេបញ្ចប់កិច្ចការមួយចំនួន ឬសម្រេចបាននូវកិច្ចការដ៏អស្ចារ្យណាមួយឡើយ ហើយក៏មិនមែនដើម្បីសម្រេចបាននូវស្នាដៃដ៏អស្ចារ្យណាមួយដែរ។ អ្វីដែលព្រះជាម្ចាស់ចង់បាន គឺឱ្យមនុស្សអាចធ្វើអ្វីគ្រប់យ៉ាងដែលពួកគេអាចធ្វើបានក្នុងរបៀបដ៏ជាក់ស្តែង និងរស់នៅតាមព្រះបន្ទូលរបស់ទ្រង់។ ព្រះជាម្ចាស់មិនត្រូវការឱ្យអ្នកអស្ចារ្យ ឬខ្ពង់ខ្ពស់ ឬក៏បង្កើតអព្ភូតហេតុណាមួយឡើយ ហើយទ្រង់ក៏មិនចង់ទតឃើញរឿងភ្ញាក់ផ្អើលដ៏រីករាយណាមួយពីអ្នកដែរ។ ទ្រង់មិនត្រូវការរឿងបែបនេះទេ។ អ្វីទាំងអស់ដែលព្រះជាម្ចាស់ត្រូវការ គឺឱ្យអ្នកអនុវត្តតាមព្រះបន្ទូលរបស់ទ្រង់ក្នុងរបៀបដ៏ជាក់ស្តែង។ បន្ទាប់ពីអ្នកបានយល់ព្រះបន្ទូលរបស់ព្រះជាម្ចាស់ហើយ ចូរប្រព្រឹត្តតាម និងអនុវត្តព្រះបន្ទូលទាំងនោះ ឬបន្ទាប់ពីអ្នកបានឮព្រះបន្ទូលរបស់ព្រះជាម្ចាស់ហើយ ចូរចងចាំវាឱ្យបានល្អ ហើយនៅពេលដល់ពេលត្រូវអនុវត្ត ចូរធ្វើដូច្នេះតាមព្រះបន្ទូលរបស់ព្រះជាម្ចាស់។ ចូរឱ្យព្រះបន្ទូលទាំងនោះក្លាយជាជីវិតរបស់អ្នក ជាតថភាពរបស់អ្នក និងជាអ្វីដែលអ្នកសម្ដែងចេញ។ ហេតុដូច្នេះ ព្រះជាម្ចាស់នឹងពេញព្រះហឫទ័យ» («ការបំពេញភារកិច្ចឱ្យបានត្រឹមត្រូវតម្រូវឱ្យមានការសហការចុះសម្រុងគ្នា» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ដឹងថា ព្រះជាម្ចាស់មិនត្រូវការឲ្យខ្ញុំធ្វើការងារដ៏សំខាន់ធំដុំនោះទេ។ អ្វីដែលទ្រង់ចង់បាន គឺឲ្យខ្ញុំបំពេញភារកិច្ចរបស់ខ្ញុំដោយប្រាកដប្រជា។ ទោះបីជាវាជាភារកិច្ចធម្មតាក៏ដោយ ដរាបណាខ្ញុំស្ដាប់តាមព្រះបន្ទូលរបស់ព្រះជាម្ចាស់ ហើយធ្វើវាតាមសេចក្ដីតម្រូវរបស់ទ្រង់ នោះវាគ្រប់គ្រាន់ហើយ។ ខ្ញុំមិនអាចបំពេញភារកិច្ចតាមចំណូលចិត្តរបស់ខ្ញុំបានទេ ខ្ញុំត្រូវផ្អែកលើតម្រូវការនៃការងាររបស់ពួកជំនុំ។ ខ្ញុំគួរតែចុះចូលនឹងការរៀបចំរបស់ពួកជំនុំ ហើយធ្វើការដោយស្ងប់ស្ងៀម ដើម្បីបំពេញភារកិច្ចរបស់ខ្ញុំឱ្យបានល្អ។ នេះទើបជាអ្វីដែលមនុស្សមានមនសិការ និងវិចារណញ្ញាណនឹងធ្វើ។ ឥឡូវនេះ ការប្រឈមមុខនឹងភារកិច្ចនេះ បានបើកសម្ដែង និងល្បងលខ្ញុំ។ ប្រសិនបើគ្មានកាលៈទេសៈបែបនេះទេ ខ្ញុំច្បាស់ជានឹងគិតថាខ្ញុំពិតជាចុះចូលនឹងព្រះជាម្ចាស់ណាស់ ហើយថានិស្ស័យក្រអឺតក្រទម និងបំណងប្រាថ្នាក្នុងការដេញតាមកេរ្តិ៍ឈ្មោះ និងឋានៈរបស់ខ្ញុំ បានផ្លាស់ប្ដូររួចទៅហើយ។ តាមពិតទៅ ខ្ញុំនៅតែក្រអឺតក្រទម និងអួតខ្លួនហួសហេតុដដែល ខ្ញុំមានមហិច្ឆិតា និងបំណងប្រាថ្នាហួសហេតុ ហើយមិនព្រមធ្វើជាមនុស្សតូចតាចបំផុតក្នុងចំណោមគេឡើយ។ នេះទើបជាកម្ពស់ពិតប្រាកដរបស់ខ្ញុំ។ ដើម្បីត្រូវបានបន្សុទ្ធ និងផ្លាស់ប្ដូរ ខ្ញុំត្រូវឆ្លងកាត់ការជំនុំជម្រះ និងការវាយផ្ចាលពីព្រះបន្ទូលរបស់ព្រះជាម្ចាស់ ព្រមទាំងការល្បងល និងការបន្សុទ្ធ។ ពេលដឹងរឿងនេះ ខ្ញុំក៏បានទទួលយកភារកិច្ចនេះ។ ទោះបីជាខ្ញុំមិនចេះធ្វើម្ហូបក៏ដោយ ក៏ខ្ញុំអាចខិតខំរៀនធ្វើ ក្នុងពេលបំពេញភារកិច្ចរបស់ខ្ញុំដែរ ហើយរៀបចំទទួលបងប្អូនប្រុសស្រីឲ្យស្របតាមគោលការណ៍។ ធ្វើបែបនេះ ខ្ញុំមានអារម្មណ៍ស្ងប់ក្នុងចិត្ត។ អរព្រះគុណព្រះជាម្ចាស់សម្រាប់ការសង្គ្រោះទូលបង្គំ!


២៨. តើការដេញតាមកិត្តិយស និងផលប្រយោជន៍អាចនាំឲ្យមានជីវិតដ៏រីករាយដែរឬទេ?

ដោយ លាង ជី ប្រទេសចិន

នៅឆ្នាំ១៩៩៨ ក្រុមហ៊ុនដែលប្រពន្ធខ្ញុំ និងខ្ញុំធ្វើការបានក្ស័យធន ហើយយើងទាំងពីរនាក់ក៏បានបាត់បង់ការងារ។ នៅពេលនោះ ស្ថានភាពហិរញ្ញវត្ថុគ្រួសារខ្ញុំអាក្រក់ខ្លាំងណាស់។ ម្ដាយរបស់ខ្ញុំឈឺ ហើយត្រូវការចំណាយលើថ្លៃព្យាបាល ហើយយើងក៏ត្រូវបង់ថ្លៃសាលាឲ្យកូនរបស់យើងដែរ។ ខ្ញុំបានព្យាយាមខ្ចីលុយពីមិត្តភក្តិ និងសាច់ញាតិរបស់ខ្ញុំ ប៉ុន្តែគ្មានអ្នកណាអើពើទេ។ ខ្ញុំបានឃើញថាមនុស្សមានភាពព្រងើយកន្តើយចំពោះគ្នាយ៉ាងណា។ ខ្ញុំបានគិតក្នុងចិត្តថា «ខ្ញុំត្រូវតែរកលុយឲ្យបានច្រើន ហើយកសាងមុខមាត់ ដើម្បីកុំឲ្យមានអ្នកណាមើលងាយខ្ញុំទៀត!» បន្ទាប់ពីនោះមក ខ្ញុំបានបើកកសិដ្ឋានចិញ្ចឹមជ្រូក និងបានចាប់ដៃគូជាមួយអ្នកផ្សេងទៀត ដើម្បីបើកក្រុមហ៊ុនមួយ។ ប៉ុន្តែអ្វីៗទាំងអស់បានបរាជ័យ ហើយទីបំផុតខ្ញុំក៏ជំពាក់បំណុលគេច្រើនដែរ។ ក្រោយមក មានម្នាក់បានណែនាំខ្ញុំឲ្យធ្វើការជាគណនេយ្យករនៅក្រុមហ៊ុនដឹកជញ្ជូនមួយ។ ខ្ញុំពិតជាស្រលាញ់ឲ្យតម្លៃការងារនេះណាស់ ព្រោះវាជាក្រុមហ៊ុនមួយក្នុងចំណោមក្រុមហ៊ុនដែលមានឥទ្ធិពលបំផុតក្នុងប្រទេស ហើយខ្ញុំគិតថា ដរាបណាខ្ញុំប្រឹងប្រែងធ្វើការ នោះនឹងមានឱកាសរីកចម្រើនច្រើន។ ដើម្បីកែលម្អស្ថានភាពហិរញ្ញវត្ថុរបស់គ្រួសារខ្ញុំ ខ្ញុំតែងតែធ្វើការថែមម៉ោង។ ចៅហ្វាយបានឲ្យតម្លៃខ្ញុំខ្លាំងណាស់ ហើយបានចាប់ផ្ដើមទុកចិត្តឲ្យខ្ញុំទទួលបន្ទុកលើកិច្ចការហិរញ្ញវត្ថុសំខាន់បំផុតមួយចំនួនរបស់ក្រុមហ៊ុន។ ខ្ញុំបានដោះស្រាយគ្រប់កិច្ចការដោយស្មារតីយកចិត្តទុកដាក់ ហើយខ្ញុំមានភាពឧស្សាហ៍ព្យាយាម និងការទទួលខុសត្រូវចំពោះគ្រប់ការងារដែលបានប្រគល់ឱ្យខ្ញុំ ដោយធ្វើឱ្យចៅហ្វាយខ្ញុំអស់កង្វល់។ ចៅហ្វាយរបស់ខ្ញុំពិតជាពេញចិត្តនឹងខ្ញុំណាស់ ដូច្នេះ បន្តិចម្ដងៗ ខ្ញុំចេះតែបានឡើងតំណែងរហូត ពីតួនាទីជាគណនេយ្យករទៅជាប្រធានផ្នែក ហើយជាមួយគ្នានេះដែរ វិសាលភាពនៃការទទួលខុសត្រូវរបស់ខ្ញុំក៏កាន់តែធំឡើងៗដែរ។ សាច់ញាតិ មិត្តភក្តិ និងមិត្តរួមការងារទាំងនោះដែលធ្លាប់មើលងាយខ្ញុំ បានចាប់ផ្ដើមផ្គាប់ផ្គុនខ្ញុំ។ ខ្ញុំពិតជាសប្បាយចិត្តណាស់ ហើយគិតថាទីបំផុតខ្ញុំមានអ្វីមួយដើម្បីឲ្យខ្ញុំខិតខំប្រឹងប្រែងនៅក្នុងជីវិតរបស់ខ្ញុំហើយ។ ពេលខ្ញុំគិតដល់រឿងនេះ ទោះបីពេលនោះខ្ញុំគ្រាន់តែជាប្រធានផ្នែកក៏ដោយ ក៏ខ្ញុំមានអារម្មណ៍ថា ប្រសិនបើខ្ញុំអាចឡើងតំណែងបន្ថែមទៀតបាន មិនត្រឹមតែប្រាក់ចំណូលរបស់ខ្ញុំនឹងកើនឡើងប៉ុណ្ណោះទេ ប៉ុន្តែកេរ្តិ៍ឈ្មោះរបស់ខ្ញុំក៏នឹងកាន់តែកើនឡើងដែរ ហើយនៅពេលនោះ ខ្ញុំពិតជាមានមុខមាត់ខ្លាំងណាស់ ហើយនឹងទទួលបានទាំងកិត្តិយស និងផលប្រយោជន៍។

មួយរយៈក្រោយមក មានសាច់ញាតិម្នាក់បានផ្សាយដំណឹងល្អអំពីព្រះជាម្ចាស់នៅគ្រាចុងក្រោយដល់ខ្ញុំ។ ក្រោយពីបានទៅចូលរួមការជួបជុំគ្នាមួយរយៈ ខ្ញុំបានយល់ថា សេចក្ដីពិតដែលព្រះជាម្ចាស់សម្ដែងចេញនៅគ្រាចុងក្រោយគឺដើម្បីសង្គ្រោះមនុស្សជាតិ ហើយឱ្យតែមនុស្សម្នាក់ៗដេញតាមសេចក្ដីពិត ហើយនិស្ស័យរបស់ពួកគេផ្លាស់ប្ដូរ នោះពួកគេអាចទទួលបានការការពារពីព្រះជាម្ចាស់ក្នុងពេលមានមហន្តរាយដ៏ធំសម្បើម ហើយចូលទៅក្នុងគោលដៅដ៏ស្រស់បំព្រង។ ចាប់ពីពេលនោះមក ស្របពេលជាមួយគ្នានឹងការងារប្រចាំថ្ងៃរបស់ខ្ញុំ ខ្ញុំបានចូលរួមការជួបជុំគ្នាជាមួយបងប្អូនប្រុសស្រី ហូប និង ផឹកព្រះបន្ទូលរបស់ព្រះជាម្ចាស់ ហើយច្រៀងទំនុកបរិសុទ្ធសរសើរតម្កើងព្រះជាម្ចាស់។ មិនយូរប៉ុន្មាន ខ្ញុំក៏ចាប់ផ្ដើមបំពេញភារកិច្ចរបស់ខ្ញុំ។ ពីដំបូង ភារកិច្ចរបស់ខ្ញុំមិនសូវប៉ះទង្គិចនឹងការងាររបស់ខ្ញុំប៉ុន្មានទេ។ ប៉ុន្តែយូរៗទៅ ភារកិច្ចរបស់ខ្ញុំកាន់តែមមាញឹក ហើយពេលខ្លះខ្ញុំត្រូវសុំច្បាប់ឈប់សម្រាកច្រើនថ្ងៃជាប់ៗគ្នា។ ខ្ញុំចាប់ផ្ដើមខ្វល់ខ្វាយ ដោយបារម្ភថា ភារកិច្ចរបស់ខ្ញុំនឹងប៉ះពាល់ដល់ការងាររបស់ខ្ញុំ។ ដោយសារការងារផ្នែកហិរញ្ញវត្ថុដែលខ្ញុំទទួលខុសត្រូវគឺពាក់ព័ន្ធនឹងលុយកាក់ កំហុសតូចមួយអាចធ្វើឲ្យខ្ញុំបាត់បង់ការងារបាន ហើយប្រសិនបើចៅហ្វាយខ្ញុំបណ្ដេញខ្ញុំចេញមែននោះ រាល់ក្តីសង្ឃឹមរបស់ខ្ញុំនឹងត្រូវរលាយអស់។ ខ្ញុំបានឆ្ងល់ថា «បើការណ៍នោះកើតឡើងមែន តើសាច់ញាតិ មិត្តភក្តិ និងមិត្តរួមការងាររបស់ខ្ញុំនឹងនៅតែឲ្យតម្លៃខ្ញុំខ្លាំងដូចនេះទៀតដែរឬទេ?» លើសពីនេះទៅទៀត ជីវភាពរស់នៅរបស់គ្រួសារខ្ញុំទើបតែចាប់ផ្ដើមប្រសើរឡើងប៉ុណ្ណោះ ហើយប្រសិនបើខ្ញុំធ្វេសប្រហែស និងបាត់បង់ការងារនេះ យើងនឹងត្រូវត្រឡប់ទៅរស់នៅក្នុងភាពក្រីក្រវិញ។ ក្រោយពីបានគិតគូរយ៉ាងល្អិតល្អន់ ខ្ញុំបានសម្រេចចិត្តសុំច្បាប់ឈប់សម្រាកឲ្យបានតិចជាងមុន ហើយធ្វើការឲ្យបានច្រើនជាងមុន។ បន្ទាប់ពីនោះ ទោះបីខ្ញុំសុំច្បាប់ដើម្បីបំពេញភារកិច្ចក៏ដោយ ក៏ខ្ញុំតែងតែទូរសព្ទតាមដានការងារជំនួយការរបស់ខ្ញុំដែរ ដោយបានដាស់តឿន និងក្រើនរំឭកគាត់ ដើម្បីធានាថាគ្មានអ្វីខុសឆ្គងទេ។ ខ្ញុំបានខិតខំធ្វើការរឹតតែខ្លាំងថែមទៀតក្នុងអំឡុងម៉ោងធ្វើការធម្មតា ហើយខ្ញុំថែមទាំងព្រួយបារម្ភពីការងារក្នុងអំឡុងពេលការប្រកបផ្ទាល់ខ្លួនជាមួយព្រះជាម្ចាស់របស់ខ្ញុំទៀតផង។ សូម្បីតែជិតដល់ម៉ោងចេញពីធ្វើការហើយក៏ដោយ ប្រសិនបើខ្ញុំទទួលបានកិច្ចការអ្វីមួយ នោះខ្ញុំនឹងចាប់ផ្ដើមធ្វើការភ្លាមៗតែម្ដង។ ខណៈដែលអ្នកផ្សេងទៀតត្រឡប់ទៅផ្ទះវិញ ដើម្បីសម្រាកបន្ទាប់ពីចេញពីធ្វើការ ខ្ញុំនៅតែបន្តធ្វើការថែមម៉ោងនៅក្នុងការិយាល័យ។ ពេលខ្លះ ខ្ញុំធ្វើការថែមម៉ោងរហូតដល់យប់ជ្រៅ ហើយខ្ញុំអស់កម្លាំងរហូតដល់ឈឺខ្នង ហើយគ្មានកម្លាំងកំហែងក្នុងខ្លួនសោះ។ ខ្ញុំបានគ្រោងថានឹងអានព្រះបន្ទូលរបស់ព្រះជាម្ចាស់ពេលខ្ញុំទៅដល់ផ្ទះ ប៉ុន្តែបន្ទាប់ពីអានបានតែពីរទៅបីបន្ទាត់ ខួរក្បាលរបស់ខ្ញុំដូចជាឈប់ដំណើរការ ហើយខ្ញុំក៏ងងុយគេងខ្លាំងពេករហូតមិនអាចបន្តបាន។ ខ្ញុំថែមទាំងលួងលោមចិត្តខ្លួនឯងដោយនិយាយថា «ខ្ញុំនឹងអាននៅពេលក្រោយ នៅពេលដែលខ្ញុំមានពេលវេលាច្រើនជាងនេះ» រួចខ្ញុំក៏ចូលគេងទៅ។ ពេលខ្លះ ខ្ញុំចង់ធ្វើចិត្តឲ្យស្ងប់ដើម្បីសញ្ជឹងគិតលើព្រះបន្ទូលរបស់ព្រះជាម្ចាស់ដោយយកចិត្តទុកដាក់ ប៉ុន្តែខ្ញុំគ្មានកម្លាំងសោះទេ។ ពេលដែលទូរសព្ទរបស់ខ្ញុំរោទ៍អំពីរឿងការងារក្រុមហ៊ុនភ្លាម ខ្ញុំក៏បិទសៀវភៅព្រះបន្ទូលរបស់ព្រះជាម្ចាស់ ហើយទៅដោះស្រាយវា។ ទោះបីខ្ញុំនៅតែបំពេញភារកិច្ចរបស់ខ្ញុំក៏ដោយ ក្នុងនាមជាអ្នកជឿម្នាក់ សូម្បីតែការប្រកបផ្ទាល់ខ្លួនជាមួយព្រះជាម្ចាស់ជាទៀងទាត់ ឬមានទំនាក់ទំនងធម្មតាជាមួយព្រះជាម្ចាស់ ក៏ខ្ញុំមិនអាចរក្សាបានផង។ ខ្ញុំពិតជាមានអារម្មណ៍មិនស្រួលសោះ ហើយគិតថានេះមិនមែនជាជីវិតដែលខ្ញុំចង់បានទេ។ ប៉ុន្តែពេលខ្ញុំគិតដល់កិត្តិយសដែលការងារនេះនាំមកឲ្យខ្ញុំ ខ្ញុំមានអារម្មណ៍ថាគ្មានកម្លាំងចិត្តបោះបង់វាចោលទេ។ វាពិតជាស្ថានភាពដែលពិបាកសម្រេចចិត្តមែនទែន។

ថ្ងៃមួយ នៅឯការជួបជុំគ្នា ខ្ញុំបានអានព្រះបន្ទូលរបស់ព្រះជាម្ចាស់មួយវគ្គដែលថា៖ «មនុស្សត្រូវតែស្វែងរកការបង្ហាញចេញនូវជីវិតមួយដែលមានខ្លឹមសារ ហើយមិនគួរពេញចិត្តជាមួយស្ថានភាពរបស់គាត់ទេ។ ដើម្បីបង្ហាញចេញនូវលក្ខណៈរបស់ពេត្រុស គាត់ត្រូវតែមានចំណេះដឹង និងបទពិសោធរបស់ពេត្រុស។ មនុស្សត្រូវតែដេញតាមអ្វីដែលខ្ពង់ខ្ពស់ជាង និងស៊ីជម្រៅជាង។ គេត្រូវតែដេញតាមសេចក្ដីស្រឡាញ់ដ៏បរិសុទ្ធជាង និងស៊ីជម្រៅជាងចំពោះព្រះ និងជីវិតដែលមានតម្លៃ និងខ្លឹមសារ។ នេះទើបជាជីវិត មានតែពេលនោះទេទើបមនុស្សដូចនឹងពេត្រុស។ អ្នកត្រូវតែផ្ដោតលើការចូលយ៉ាងសកម្មទៅក្នុងផ្នែកវិជ្ជមាន ហើយអ្នកមិនត្រូវអសកម្ម និងបណ្ដោយខ្លួនឱ្យថយក្រោយ ដើម្បីតែភាពសុខស្រួលមួយគ្រានោះឡើយ ខណៈពេលដែលមិនអើពើនឹងសេចក្ដីពិតដែលស៊ីជម្រៅជាងនេះ លម្អិតជាងនេះ និងជាក់ស្តែងជាងនេះ។ អ្នកត្រូវតែមានសេចក្តីស្រឡាញ់ជាក់ស្តែង ហើយអ្នកត្រូវតែរកគ្រប់វិធីដើម្បីរំដោះខ្លួនចេញពីជីវិតដ៏ពុករលួយ និងគ្មានខ្វល់ខ្វាយ ដែលមិនខុសពីសត្វនេះ។ អ្នកត្រូវតែបង្ហាញចេញនូវជីវិតមួយដែលមានខ្លឹមសារ ជីវិតដែលមានតម្លៃ ហើយអ្នកមិនត្រូវបោកប្រាស់ខ្លួនឯង ឬចាត់ទុកជីវិតអ្នកដូចជាប្រដាប់ក្មេងលេងសម្រាប់លេងសើចឡើយ» («បទពិសោធរបស់ពេត្រុស៖ ចំណេះដឹងរបស់គាត់អំពីការវាយផ្ចាល និងការជំនុំជម្រះ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ព្រះបន្ទូលរបស់ព្រះជាម្ចាស់ពិតជាបានបំភ្លឺខ្ញុំមែន។ ព្រះជាម្ចាស់តម្រូវឲ្យយើងយកតម្រាប់តាមពេត្រុស ដែលមិនជាប់ជំពាក់នឹងរឿងលោកិយ ហើយអាចបោះបង់ចោលកិត្តិយស ផលប្រយោជន៍ ឋានៈ និងការសប្បាយខាងសាច់ឈាម ដើម្បីដេញតាមជីវិតដ៏មានន័យ។ ពេត្រុសរៀនសូត្របានពូកែណាស់ ហើយជាមួយនឹងភាពឆ្លាតវៃ និងប្រាជ្ញារបស់គាត់ គាត់ពិតជាអាចក្លាយជាមន្ត្រីនៅពេលនោះបាន ប៉ុន្តែគាត់មានអារម្មណ៍ថាការដេញតាមកិត្តិយស និងផលប្រយោជន៍ខាងលោកិយតាមរយៈអាជីពជាមន្ត្រីនោះ គ្មានន័យឡើយ ហើយគាត់ចង់ស្វែងរកជីវិតប្រកបដោយអត្ថន័យវិញ។ ក្រោយមក ពេត្រុសត្រូវបានព្រះអម្ចាស់ត្រាស់ហៅឲ្យដើរតាមទ្រង់ ហើយគាត់បានទទួលសេចក្ដីពិតជាច្រើន មានការយល់ដឹងពិតប្រាកដអំពីព្រះជាម្ចាស់ ហើយនៅទីបំផុតបានសម្រេចនូវសេចក្ដីស្រឡាញ់ដ៏ខ្ពង់ខ្ពស់បំផុតចំពោះព្រះជាម្ចាស់ និងការចុះចូលរហូតដល់ស្លាប់ ហើយបានទទួលការគាប់ព្រះហឫទ័យពីព្រះជាម្ចាស់ផង។ បន្ទាប់មក ខ្ញុំបានពិនិត្យមើលខ្លួនឯងដោយផ្អែកលើព្រះបន្ទូលនេះ។ ដើម្បីរស់នៅក្នុងជីវិតដែលមានគេឲ្យតម្លៃខ្ពស់ និងមានមុខមាត់ជាងគេ ខ្ញុំបានដាក់អស់កម្លាំងកាយចិត្តរបស់ខ្ញុំទៅក្នុងការងារ ប៉ុន្តែ តើខ្ញុំនឹងទទួលបានអ្វីពិតប្រាកដពីការដេញតាមលុយកាក់ ឋានៈ និងការសប្បាយខាងសាច់ឈាមបែបនេះទៅ? ពេលគិតពិចារណាទៅ ទោះបីជាចំណង់ខាងសាច់ឈាមរបស់ខ្ញុំត្រូវបានបំពេញ ហើយខ្ញុំសម្រេចបាននូវគោលដៅរបស់ខ្ញុំក្នុងការមានឡាន ផ្ទះ និងឋានៈក៏ដោយ ប្រសិនបើខ្ញុំមិនបានទទួលសេចក្ដីពិត ទោះបីជាខ្ញុំជឿលើព្រះជាម្ចាស់ក៏ដោយ តើជីវិតបែបនេះនឹងមានន័យអ្វី? តើនេះមិនមែនជាការខ្ជះខ្ជាយជីវិតទេឬ? ការរស់នៅដើម្បីតែបំពេញចំណង់ខាងសាច់ឈាម គឺមិនខុសពីការរស់នៅដូចសត្វធាតុនោះទេ ហើយទោះបីជាការសប្បាយខាងសាច់ឈាមល្អយ៉ាងណាក៏ដោយ ក៏នៅទីបំផុតវានឹងក្លាយទៅជាទទេទាំងអស់។ ទោះបីខ្ញុំនៅមិនទាន់សម្រេចបានការតាំងចិត្តដូចពេត្រុសក៏ដោយ ខ្ញុំត្រូវតែព្យាយាមឲ្យបានដូចគាត់ ហើយផ្ដោតអារម្មណ៍បន្ថែមទៀតលើការហូប និងផឹកព្រះបន្ទូលរបស់ព្រះជាម្ចាស់ និងការដេញតាមសេចក្ដីពិត។ ដូច្នេះ ខ្ញុំបានអធិដ្ឋានដល់ព្រះជាម្ចាស់ សូមឲ្យទ្រង់បើកផ្លូវឲ្យខ្ញុំ ថា «ឱព្រះជាម្ចាស់អើយ ទូលបង្គំមិនចង់បន្តបែបនេះទៀតទេ។ ទូលបង្គំចង់ដេញតាមសេចក្ដីពិតដោយចិត្តសង្វាត។ ទោះបីការយល់ដឹងរបស់ទូលបង្គំមានកម្រិតនៅពេលនេះក៏ដោយ ក៏ទូលបង្គំសុខចិត្តបោះបង់លុយកាក់ កិត្តិយស និងផលប្រយោជន៍បន្តិចម្ដងៗដែរ។ សូមទ្រង់ដឹកនាំទូលបង្គំឲ្យរួចផុតពីភក់ជ្រាំនៃលុយកាក់ កិត្តិយស និងផលប្រយោជន៍ផង»។ បន្ទាប់ពីអធិដ្ឋានរួច ខ្ញុំមានអារម្មណ៍ស្ងប់ចិត្តច្រើន។

ថ្ងៃមួយ ចៅហ្វាយរបស់ខ្ញុំបានហៅខ្ញុំទៅនិយាយជាមួយគាត់ភ្លាមៗ។ គាត់បាននិយាយថា ការទូទាត់ថ្លៃដឹកជញ្ជូនតាមផ្លូវគោកបានល្អប្រសើរហើយ ប៉ុន្តែការទូទាត់ថ្លៃដឹកជញ្ជូនតាមផ្លូវអាកាសនៅតែស្ថិតនៅក្នុងដំណាក់កាលសាកល្បងនៅឡើយ ហើយគាត់ចង់ឲ្យខ្ញុំទទួលបន្ទុកការងារនេះ។ ការទូទាត់ថ្លៃដឹកជញ្ជូនតាមផ្លូវអាកាសមានកិត្យានុភាពតិចជាងការទូទាត់ថ្លៃដឹកជញ្ជូនតាមផ្លូវគោកឆ្ងាយណាស់ ប៉ុន្តែបន្ទុកការងារវិញ តិចជាងឆ្ងាយណាស់ ហើយវាច្បាស់ណាស់សម្រាប់ខ្ញុំថា ព្រះជាម្ចាស់បានស្ដាប់ឮពា្យអធិដ្ឋានរបស់ខ្ញុំ ហើយទ្រង់កំពុងដឹកនាំខ្ញុំមួយជំហានម្តងៗឲ្យរួចផុតពីចំណងនៃលុយកាក់ កិត្តិយស និងផលប្រយោជន៍ ស្របតាមកម្ពស់របស់ខ្ញុំ។ ពួកចៅហ្វាយនៅក្នុងផ្នែកដឹកជញ្ជូនពិតជាមនុស្សដែលរាប់អានតែអ្នកមានអំណាចមែន ហើយនៅពេលពួកគេឮថាខ្ញុំត្រូវបានផ្លាស់ប្ដូរតំណែង ពួកគេទាំងអស់គ្នាបានដកខ្លួនចេញឆ្ងាយពីខ្ញុំ ហើយមិនចង់ពាក់ព័ន្ធជាមួយខ្ញុំទេ។ ពេលខ្លះ នៅពេលពួកគេឃើញខ្ញុំ ពួកគេបានធ្វើពុតជាដកទូរសព្ទចេញ ហើយធ្វើជាកំពុងទទួលទូរសព្ទ។ បើប្រៀបធៀបនឹងកាលពីមុន ដែលមានមនុស្សនៅជុំវិញខ្ញុំគ្រប់ពេលវេលា ខ្ញុំមានអារម្មណ៍ថាវាជាការធ្លាក់ចុះដ៏ធំមួយ ហើយខ្ញុំក៏នឹកឃើញដល់ថ្ងៃដែលមនុស្សកោតសរសើរ និងផ្គាប់ផ្គុនខ្ញុំ។ ថ្ងៃមួយនៅឯការជួបជុំ ខ្ញុំបានអានព្រះបន្ទូលរបស់ព្រះជាម្ចាស់មួយវគ្គដែលថា៖ «នៅក្នុងគ្រប់ការតស៊ូទាំងអស់រវាងភាពវិជ្ជមាន និងអវិជ្ជមាន រវាងខ្មៅ និងស រវាងគ្រួសារ និងព្រះជាម្ចាស់ រវាងកូនៗ និងព្រះជាម្ចាស់ រវាងភាពចុះសម្រុង និងការបែកបាក់ រវាងទ្រព្យសម្បត្តិ និងភាពក្រីក្រ រវាងឋានៈ និងភាពសាមញ្ញ រវាងការទទួលបានការគាំទ្រ និងការទទួលបានការបដិសេធ ជាដើមនោះ អ្នករាល់គ្នាច្បាស់ជាដឹងហើយពីជម្រើសដែលអ្នករាល់គ្នាបានជ្រើស! រវាងគ្រួសារដែលចុះសម្រុងគ្នា និងគ្រួសារដែលបែកបាក់ អ្នករាល់គ្នាបានជ្រើសរើសយកទីមួយ ហើយអ្នករាល់គ្នាបានជ្រើសរើសដូច្នេះដោយគ្មានការស្ទាក់ស្ទើរឡើយ។ រវាងទ្រព្យសម្បត្តិ និងភារកិច្ច អ្នករាល់គ្នាបានជ្រើសរើសយកទីមួយម្ដងទៀត ថែមទាំងគ្មានឆន្ទៈក្នុងការត្រឡប់ក្រោយទៀតផង។ រវាងភាពប្រណីត និងភាពក្រីក្រ អ្នករាល់គ្នាបានជ្រើសរើសយកទីមួយ។ នៅពេលជ្រើសរើសរវាងកូនៗ ភរិយា និងស្វាមីរបស់អ្នករាល់គ្នា ឬខ្ញុំ អ្នករាល់គ្នាបានជ្រើសរើសយកជម្រើសទី១ ហើយរវាងសញ្ញាណ និងសេចក្ដីពិត អ្នករាល់គ្នានៅតែជ្រើសរើសយកទីមួយដដែល។ ពេលប្រឈមមុខនឹងអំពើអាក្រក់គ្រប់បែបយ៉ាងរបស់អ្នករាល់គ្នា ខ្ញុំអស់ជំនឿលើអ្នករាល់គ្នាតែម្ដង ខ្ញុំពិតជាហួសព្រះទ័យណាស់។ ដួងចិត្តរបស់អ្នករាល់គ្នាមិនអាចបន្ទន់បានដោយនឹកស្មានមិនដល់។ កម្លាំងកាយចិត្តដែលខ្ញុំបានលះបង់អស់ជាច្រើនឆ្នាំ បែរជាមិនបានផ្ដល់អ្វីដល់ខ្ញុំ ក្រៅពីការបោះបង់ចោល និងការអស់សង្ឃឹមរបស់អ្នករាល់គ្នាទៅវិញ ប៉ុន្តែក្តីសង្ឃឹមរបស់ខ្ញុំសម្រាប់អ្នករាល់គ្នាកើនឡើងរាល់ថ្ងៃ ព្រោះថ្ងៃរបស់ខ្ញុំត្រូវបានលាតត្រដាងទាំងស្រុងនៅចំពោះមុខមនុស្សគ្រប់គ្នា។ ឥឡូវនេះ អ្នករាល់គ្នានៅតែដេញតាមអ្វីដែលងងឹត និងអាក្រក់ ហើយមិនព្រមទម្លាក់វាចោលទេ។ ដូច្នេះ តើលទ្ធផលរបស់អ្នករាល់គ្នានឹងទៅជាយ៉ាងណា? តើអ្នករាល់គ្នាធ្លាប់បានពិចារណាយ៉ាងយកចិត្តទុកដាក់ចំពោះរឿងនេះទេ? ប្រសិនបើគេឱ្យអ្នករាល់គ្នាជ្រើសរើសម្តងទៀត តើអ្វីជាគោលជំហររបស់អ្នករាល់គ្នា? តើវានៅតែជាជម្រើសទីមួយ ដដែលមែនទេ? តើអ្នករាល់គ្នានៅតែធ្វើឱ្យខ្ញុំខកព្រះទ័យ និងឈឺចាប់សោកសៅបន្តទៀតទេ? តើចិត្តរបស់អ្នករាល់គ្នានៅតែមានភាពកក់ក្ដៅត្រឹមតែបន្តិចបន្តួចប៉ុណ្ណោះឬ? តើអ្នករាល់គ្នានៅតែមិនដឹងថាគួរធ្វើអ្វីដើម្បីលួងលោមព្រះហឫទ័យរបស់យើងទេឬ?» («តើអ្នកស្មោះត្រង់ចំពោះអ្នកណាឱ្យប្រាកដ?» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ សំណួរនីមួយៗរបស់ព្រះជាម្ចាស់បានចាក់ដោតចិត្តរបស់ខ្ញុំ។ ទោះបីខ្ញុំជឿលើព្រះជាម្ចាស់ក៏ដោយ ក៏ខ្ញុំនៅតែមិនអាចមើលធ្លុះលុយកាក់ កិត្តិយស និងផលប្រយោជន៍បានដែរ គឺខ្ញុំបានផ្ដោតកម្លាំងភាគច្រើនរបស់ខ្ញុំទៅលើការងារ និងការរកលុយ សូម្បីតែការប្រកបផ្ទាល់ខ្លួនជាមួយព្រះជាម្ចាស់ជាធម្មតា ឬអានព្រះបន្ទូលរបស់ព្រះជាម្ចាស់ ក៏ខ្ញុំមិនអាចរក្សាបានផង។ ជាមួយនឹងការផ្លាស់ប្ដូរតំណែងចុងក្រោយនេះ ទោះបីខ្ញុំអាចទទួលយកវាពីព្រះជាម្ចាស់ក៏ដោយ បន្ទាប់ពីទទួលបន្ទុកការងារទូទាត់ថ្លៃដឹកជញ្ជូនតាមផ្លូវអាកាស ខ្ញុំបានឃើញពួកចៅហ្វាយដែលធ្លាប់ផ្គាប់ផ្គុនខ្ញុំបានផ្លាស់ប្ដូរអាកប្បកិរិយារបស់ពួកគេភ្លាមៗ ដែលធ្វើឱ្យអារម្មណ៍របស់ខ្ញុំមានការរង្គោះរង្គើជាខ្លាំង។ ខ្ញុំមានអារម្មណ៍ថាមានអំណាចគឺល្អជាង ហើយបើគ្មានអំណាចទេ គ្មានអ្នកណាគោរពអ្នកទេ។ ដូច្នេះ ខ្ញុំនៅតែនឹកឃើញដល់ថ្ងៃដែលខ្ញុំទទួលបន្ទុកការទូទាត់ថ្លៃដឹកជញ្ជូនតាមផ្លូវគោក។ ខ្ញុំពិតជាប្រភេទមនុស្សដែលព្រះជាម្ចាស់បានលាតត្រដាងមែន ដែលស្មោះត្រង់តែចំពោះលុយកាក់ កិត្តិយស និងផលប្រយោជន៍ប៉ុណ្ណោះ! ការផ្លាស់ប្ដូរតំណែងនេះគឺជាការបើកផ្លូវរបស់ព្រះជាម្ចាស់សម្រាប់ខ្ញុំ ហើយដោយសារបន្ទុកការងារនៃការទូទាត់ថ្លៃដឹកជញ្ជូនតាមផ្លូវអាកាសតិចជាងការទូទាត់ថ្លៃដឹកជញ្ជូនតាមផ្លូវគោកឆ្ងាយណាស់ ខ្ញុំអាចមានពេលទំនេរដើម្បីបំពាក់ខ្លួនខ្ញុំបន្ថែមទៀតដោយព្រះបន្ទូលរបស់ព្រះជាម្ចាស់ ហើយប្រើពេលទំនេររបស់ខ្ញុំដើម្បីផ្សាយដំណឹងល្អដល់មិត្តរួមការងាររបស់ខ្ញុំ ដែលវាមានប្រយោជន៍សម្រាប់ការដេញតាមសេចក្ដីពិត និងការបំពេញភារកិច្ចរបស់ខ្ញុំ។ ដោយគិតបែបនេះ ខ្ញុំក៏ឈប់នឹកឃើញដល់ការងារចាស់របស់ខ្ញុំទៀត។

នៅខែឧសភា ឆ្នាំ ២០១៣ ចៅហ្វាយរបស់ខ្ញុំបានដាក់ផ្នែកទូទាត់ថ្លៃដឹកជញ្ជូនតាមផ្លូវគោក និងតាមផ្លូវអាកាសបញ្ចូលគ្នា បង្កើតបានជាផ្នែកថ្មីមួយ ហើយប្រគល់ការទទួលខុសត្រូវពេញលេញឲ្យខ្ញុំ។ ឥឡូវនេះ បន្ទុកការងារបានកើនឡើងទ្វេដងបើប្រៀបធៀបនឹងពេលដែលខ្ញុំត្រួតពិនិត្យការងារតែមួយមុខ ហើយទោះបីជាមានជំនួយការជាច្រើននាក់ក៏ដោយបន្ថែមទៀត ក៏នៅតែមានរឿងជាច្រើនដែលត្រូវព្រួយបារម្ភ ហើយបន្តិចម្ដងៗ ពេលវេលារបស់ខ្ញុំត្រូវបានការងារលេបត្របាក់ម្តងទៀត។ ខ្ញុំទ្រាំមិនបានក៏នឹកដល់ពេលដែលខ្ញុំទទួលបន្ទុកការទូទាត់ថ្លៃដឹកជញ្ជូនតាមផ្លូវអាកាស នៅពេលដែលពេលវេលាមិនសូវតឹងតែង ខ្ញុំមិនត្រឹមតែអាចរក្សាការប្រកបផ្ទាល់ខ្លួនជាមួយព្រះជាម្ចាស់ជាទៀងទាត់ប៉ុណ្ណោះទេ គឺថែមទាំងអាចឆ្លៀតពេលផ្សាយដំណឹងល្អដល់មិត្តរួមការងាររបស់ខ្ញុំបានទៀតផង តាមរយៈការនោះ ខ្ញុំបានយល់ពីសេចក្ដីពិតជាច្រើន រកឃើញចំណុចខ្វះខាតរបស់ខ្ញុំ និងបានភ្លក់បទពិសោធនូវបំណងព្រះហឫទ័យដ៏បន្ទាន់របស់ព្រះជាម្ចាស់ក្នុងការសង្គ្រោះមនុស្សទៀតផង។ ប៉ុន្តែឥឡូវនេះ កម្លាំងរបស់ខ្ញុំបានផ្ដោតទៅលើតែការងារទាំងស្រុង ហើយខ្ញុំបានដឹងថា ការសម្រេចចិត្តរបស់ចៅហ្វាយខ្ញុំដែលដាក់ឲ្យខ្ញុំទទួលបន្ទុកលើផ្នែកដែលទើបតែបញ្ចូលគ្នាថ្មីនេះ គឺជាការល្បួងមួយពីសាតាំង។ ដូច្នេះ ខ្ញុំចង់បោះបង់ការងារនេះចោល។ ប៉ុន្តែនៅពេលខ្ញុំគិតថាការងារនេះគឺជាលទ្ធផលនៃការខិតខំប្រឹងប្រែងរបស់ខ្ញុំអស់ជាច្រើនឆ្នាំ ខ្ញុំមានអារម្មណ៍ស្ដាយមិនដាច់ចិត្តក្នុងការបោះបង់វាចោលដោយងាយៗនោះទេ ដូច្នេះ ខ្ញុំបានអធិដ្ឋានដល់ព្រះជាម្ចាស់ថា «ឱព្រះជាម្ចាស់អើយ ទូលបង្គំកំពុងតែតស៊ូក្នុងចិត្តយ៉ាងខ្លាំង។ ប្រសិនបើទូលបង្គំបោះបង់ការងារនេះ ទូលបង្គំនឹងត្រូវរស់នៅក្នុងជីវិតមួយដ៏សាមញ្ញ ហើយរាល់ក្ដីសុបិនពីមុនរបស់ទូលបង្គំនឹងក្លាយជាការស្រមើស្រមៃទទេ ប៉ុន្តែទូលបង្គំដឹងថាការដេញតាមសេចក្ដីពិតមានសារៈសំខាន់ជាង ដូច្នេះ សូមទ្រង់ដឹកនាំទូលបង្គំផង»។ ក្នុងអំឡុងពេលនោះ ខ្ញុំតែងតែអធិដ្ឋានដល់ព្រះជាម្ចាស់ ស្វែងរកការណែនាំ និងការដឹកនាំរបស់ទ្រង់ ហើយខ្ញុំដឹងខ្លួនជានិច្ចថាត្រូវតែស្វែងរកព្រះបន្ទូលរបស់ព្រះជាម្ចាស់ដើម្បីអាន។ ថ្ងៃមួយ ខ្ញុំបានឮទំនុកបរិសុទ្ធនៃព្រះបន្ទូលរបស់ព្រះជាម្ចាស់មួយបទ មានចំណងជើងថា «តើពិភពលោកនេះជាកន្លែងសម្រាកករបស់អ្នកមែនឬ?»៖

១  ... តើពិភពលោកពិតជាកន្លែងសម្រាករបស់អ្នកមែនឬ? តើអ្នកពិតជាអាចទទួលបានស្នាមញញឹមនៃសេចក្ដីពេញចិត្តបន្តិចបន្តួចពីពិភពលោក ដោយការគេចចេញពីការវាយផ្ចាលរបស់ខ្ញុំមែនឬ? តើអ្នកពិតជាអាចប្រើភាពសប្បាយរីករាយមួយភ្លែតរបស់អ្នកដើម្បីបិទបាំងភាពទទេក្នុងចិត្តរបស់អ្នក ជាភាពទទេដែលមិនអាចលាក់បាំងបានឬ?

២  អ្នកប្រហែលជាអាចបោកបញ្ឆោតអ្នកគ្រប់គ្នានៅក្នុងគ្រួសាររបស់អ្នក ប៉ុន្តែ អ្នកមិនអាចបោកបញ្ឆោតខ្ញុំបានឡើយ។ ដោយសារតែជំនឿរបស់អ្នកតិចពេក មកដល់ថ្ងៃនេះ អ្នកនៅតែគ្មានសមត្ថភាពស្វែងរកសេចក្ដីរីករាយណាមួយដែលជីវិតផ្ដល់ឱ្យឡើយ។ ខ្ញុំលើកទឹកចិត្តអ្នក៖ ឱ្យចំណាយពាក់កណ្តាលជីវិតរបស់អ្នកដោយស្មោះ ដើម្បីជាប្រយោជន៍របស់ខ្ញុំ ជាជាងជីវិតទាំងមូលរបស់អ្នកក្នុងភាពធម្មតាៗ និងការងារមមាញឹកសម្រាប់សាច់ឈាម ដោយទ្រាំទ្រនូវទុក្ខវេទនាទាំងអស់ដែលមនុស្សពិបាកនឹងទ្រាំទ្រ។ តើមានប្រយោជន៍អ្វីក្នុងការស្រឡាញ់ខ្លួនឯងខ្លាំងម៉្លេះ ហើយគេចចេញពីការវាយផ្ចាលរបស់ខ្ញុំនោះ? ...

(ដកស្រង់ពី «អ្វីដែលហៅថា ជាមនុស្សពិតប្រាកដម្នាក់» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)

ព្រះបន្ទូលរបស់ព្រះជាម្ចាស់បានធ្វើឲ្យខ្ញុំរំជួលចិត្តយ៉ាងខ្លាំង។ ខ្ញុំបានគិតអំពីរបៀបដែលខ្ញុំបានធ្វើការឥតឈប់ឈរដូចជាគ្រឿងយន្តជារៀងរាល់ថ្ងៃ ដើម្បីដេញតាមលុយកាក់ ឋានៈ និងជីវិតសម្ភារៈនិយម ហើយនៅទីបំផុតបានធ្វើឲ្យរូបកាយ និងចិត្តគំនិតរបស់ខ្ញុំល្វើយ ហើយបានរងទុក្ខពីជំងឺជាច្រើនផង។ នៅពេលខ្ញុំទទួលបន្ទុកការទូទាត់ថ្លៃដឹកជញ្ជូនតាមផ្លូវអាកាស ទោះបីជាមានចំណូលបន្ថែមតិចក៏ដោយ ក៏ខ្ញុំមានពេលច្រើនជាងមុនដើម្បីហូប និងផឹកព្រះបន្ទូលរបស់ព្រះជាម្ចាស់ ហើយចិត្តរបស់ខ្ញុំក៏កាន់តែជិតស្និទ្ធនឹងព្រះជាម្ចាស់ដែរ ដែលការនេះបានផ្លាស់ប្ដូរទស្សនវិញ្ញាណរបស់ខ្ញុំ។ ដោយសារមហន្តរាយកាន់តែធំទៅៗ ប្រសិនបើខ្ញុំនៅតែតោងជាប់នឹងលុយកាក់ និងឋានៈ នៅពេលកិច្ចការរបស់ព្រះជាម្ចាស់បានបញ្ចប់ ប្រសិនបើខ្ញុំមិនបានទទួលសេចក្ដីពិតទេ ហើយត្រូវវិនាសនៅក្នុងមហន្តរាយនោះ វានឹងយឺតពេលសម្រាប់ការសោកស្ដាយ។ ព្រះជាម្ចាស់បានរៀបចំឱកាសដ៏ល្អបែបនេះសម្រាប់ខ្ញុំ ដោយអនុញ្ញាតឲ្យខ្ញុំបានទទួលការចិញ្ចឹមបីបាច់ និងការស្រោចស្រពពីព្រះបន្ទូលទ្រង់ ព្រមទាំងឲ្យបានជួបជុំ និងប្រកបគ្នាលើព្រះបន្ទូលទ្រង់ជាមួយបងប្អូនប្រុសស្រី ផ្ដល់ឲ្យខ្ញុំនូវការផ្គត់ផ្គង់ខាងវិញ្ញាណ។ ប៉ុន្តែខ្ញុំគ្មានចិត្តដឹងគុណសោះឡើយ។ ខ្ញុំមិនបានយល់ពីបំណងព្រះហឫទ័យដ៏បន្ទាន់របស់ព្រះជាម្ចាស់ក្នុងការសង្គ្រោះមនុស្សទេ ខ្ញុំមិនអាចបំពេញភារកិច្ចរបស់ខ្ញុំក្នុងនាមជាភាវៈដែលទ្រង់បានបង្កើតបានទេ ហើយខ្ញុំនៅតែរៀបចំផែនការសម្រាប់អនាគត និងការរស់នៅរបស់ខ្ញុំដដែល។ តើការខិតខំប្រឹងប្រែង និងការនឿយហត់ទាំងអស់នេះដើម្បីតែសាច់ឈាមរបស់ខ្ញុំ មិនមែនជាការឥតប្រយោជន៍ទេឬ? ដោយសារតែខ្វល់ខ្វាយតែពីផលប្រយោជន៍តូចតាចនៅចំពោះមុខខ្ញុំ ខ្ញុំបានបាត់បង់ឱកាសដើម្បីទទួលបានសេចក្ដីពិត និងជីវិត។ ខ្ញុំពិតជាមើលឃើញខ្លីណាស់! អ្វីៗក្នុងលោកិយនេះដែលខ្ញុំកំពុងដេញតាមនឹងគ្មានប្រយោជន៍អ្វីឡើយនៅក្នុងមហន្តរាយ ហើយក៏មិនអាចសង្គ្រោះខ្ញុំបានដែរ។ ដោយបានដឹងរឿងនេះ ខ្ញុំបានលុតជង្គង់នៅចំពោះព្រះជាម្ចាស់ ហើយអធិដ្ឋាន «ឱព្រះជាម្ចាស់អើយ ទូលបង្គំពិតជាជំពាក់គុណទ្រង់ណាស់។ ទ្រង់បានសង្គ្រោះទូលបង្គំ ប៉ុន្តែទូលបង្គំមិនបានគិតសងគុណទ្រង់ទេ ហើយនៅតែតោងជាប់នឹងលុយកាក់ និងឋានៈទៀតផង។ របស់ទាំងនេះបាននាំមកនូវការល្បួងយ៉ាងខ្លាំងដល់ទូលបង្គំ។ ឱព្រះជាម្ចាស់អើយ ទូលបង្គំក្មេងខ្ចីខាងវិញ្ញាណពេកហើយ ទូលបង្គំមិនចង់ឲ្យសាតាំងធ្វើឲ្យពុករលួយ និងបោកបញ្ឆោតនៅក្នុងពិភពដ៏កខ្វក់នេះតទៅទៀតទេ។ សូមប្រទានការប្ដេជ្ញាចិត្តឲ្យទូលបង្គំដើម្បីបះបោរនឹងសាច់ឈាម ដើម្បីឲ្យទូលបង្គំអាចបំពេញភារកិច្ចពេញម៉ោង ដើម្បីតបស្នងនឹងសេចក្ដីស្រឡាញ់របស់ទ្រង់ផង»។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ ហើយចាប់ផ្ដើមមើលឃើញកាន់តែច្បាស់អំពីផលវិបាកនៃការដេញតាមកិត្តិយស និងផលប្រយោជន៍។ ព្រះដ៏មានគ្រប់ព្រះចេស្ដាមានបន្ទូលថា៖ «សាតាំងប្រើកេរ្តិ៍ឈ្មោះ និងផលប្រយោជន៍ ដើម្បីគ្រប់គ្រងគំនិតរបស់មនុស្ស ធ្វើឱ្យពួកគេមិនគិតពីអ្វីក្រៅពីរឿងទាំងពីរនេះ ហើយធ្វើឱ្យពួកគេតស៊ូដើម្បីកេរ្តិ៍ឈ្មោះ និងផលប្រយោជន៍ រងទុក្ខលំបាកដើម្បីកេរ្តិ៍ឈ្មោះ និងផលប្រយោជន៍ ទ្រាំទ្រការអាម៉ាស់ និងទទួលបន្ទុកធ្ងន់ដើម្បីកេរ្តិ៍ឈ្មោះ និងផលប្រយោជន៍ លះបង់អ្វីៗគ្រប់យ៉ាងដែលពួកគេមានដើម្បីកេរ្តិ៍ឈ្មោះ និងផលប្រយោជន៍ ហើយធ្វើការវិនិច្ឆ័យ ឬការសម្រេចចិត្តគ្រប់យ៉ាង ដើម្បីកេរ្តិ៍ឈ្មោះ និងផលប្រយោជន៍។ តាមរបៀបនេះ សាតាំងដាក់ខ្នោះដែលមើលមិនឃើញមកលើមនុស្ស ហើយនៅពេលមានខ្នោះទាំងនេះជាប់នឹងខ្លួន ពួកគេមិនមានសមត្ថភាព ហើយក៏មិនមានភាពក្លាហានក្នុងការរំដោះខ្លួនដែរ។ ដោយមិនដឹងខ្លួន ពួកគេទ្រាំទ្រនឹងខ្នោះទាំងនេះ នៅពេលពួកគេដើរទៅមុខមួយជំហានម្តងៗដោយការលំបាកយ៉ាងខ្លាំង។ ដើម្បីកេរ្តិ៍ឈ្មោះ និងផលប្រយោជន៍នេះ មនុស្សជាតិវង្វេងចេញពីព្រះជាម្ចាស់ ហើយក្បត់ទ្រង់ ហើយកាន់តែក្លាយជាទុច្ចរិតទៅៗ។ តាមរបៀបនេះ មួយជំនាន់ហើយមួយជំនាន់ទៀត ត្រូវបានបំផ្លាញនៅក្នុងកេរ្តិ៍ឈ្មោះ និងផលប្រយោជន៍របស់សាតាំង។ ឥឡូវនេះ ក្រឡេកមើលសកម្មភាពរបស់សាតាំង តើបំណងដ៏ពិសពុលរបស់វា មិនគួរឱ្យស្អប់បំផុតទេឬ? ប្រហែលជាថ្ងៃនេះ អ្នករាល់គ្នានៅតែមិនអាចមើលធ្លុះបំណងដ៏ពិសពុលរបស់សាតាំង ព្រោះអ្នករាល់គ្នាគិតថា ជីវិតនឹងគ្មានខ្លឹមសារ បើគ្មានកេរ្តិ៍ឈ្មោះ និងផលប្រយោជន៍ ហើយអ្នករាល់គ្នាគិតថា បើមនុស្សបោះបង់កេរ្តិ៍ឈ្មោះ និងផលប្រយោជន៍ចោល នោះពួកគេនឹងលែងអាចមើលឃើញផ្លូវទៅមុខទៀតហើយ មិនអាចមើលឃើញគោលដៅរបស់ពួកគេទៀតទេ ហើយអនាគតរបស់ពួកគេនឹងក្លាយទៅជាងងឹត ស្រអាប់ និងអាប់អួរ។ ប៉ុន្តែ បន្តិចម្ដងៗ ថ្ងៃណាមួយ អ្នករាល់គ្នានឹងទទួលស្គាល់ទាំងអស់គ្នា ថា កេរ្តិ៍ឈ្មោះ និងផលប្រយោជន៍គឺជាខ្នោះដ៏ធំ ដែលសាតាំងដាក់លើមនុស្ស នៅពេលថ្ងៃនោះមកដល់ អ្នកនឹងប្រឆាំងនឹងការគ្រប់គ្រងរបស់សាតាំងទាំងស្រុង ហើយប្រឆាំងយ៉ាងខ្លាំងនឹងខ្នោះដែលសាតាំងបាននាំមកកាន់អ្នក។ នៅពេលដែលពេលវេលាមកដល់ដែលអ្នកចង់ដោះលែងខ្លួនអ្នកពីរឿងទាំងអស់នេះដែលសាតាំងបានបណ្តុះនៅក្នុងអ្នក ពេលនោះ អ្នកនឹងកាត់ផ្ដាច់ពីសាតាំងយ៉ាងដាច់ស្រេច ហើយអ្នកនឹងស្អប់យ៉ាងពិតប្រាកដចំពោះអ្វីៗទាំងអស់ដែលសាតាំងបាននាំមកឱ្យអ្នក។ មានតែពេលនោះទេដែលអ្នកនឹងមានសេចក្ដីស្រឡាញ់ពិតប្រាកដ និងការប្រាថ្នាចង់បានព្រះជាម្ចាស់» («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ VI» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ ព្រះបន្ទូលរបស់ព្រះជាម្ចាស់បានលាតត្រដាងចំៗ ដោយលាតត្រដាងពីរបៀបដែលសាតាំងប្រើកិត្តិយស និងផលប្រយោជន៍ដើម្បីចង និងគ្រប់គ្រងមនុស្ស។ ខ្ញុំបានរងឥទ្ធិពលពីគំនិតរបស់សាតាំងជាយូរមកហើយ ដូចជា «លុយមិនមែនជាអ្វីគ្រប់យ៉ាងនោះទេ តែបើគ្មានលុយ អ្នកមិនអាចធ្វើអ្វីបានឡើយ» «លុយអាចបង្វិលពិភពលោកបាន» «មនុស្សពុះពារដើម្បីបានខ្ពង់ខ្ពស់ រីឯទឹកតែងហូរទៅទីទាបជានិច្ច» ហើយគំនិតទាំងនេះបានមកគ្រប់គ្រងខ្ញុំ។ អស់រយៈពេលជាច្រើនឆ្នាំ ខ្ញុំបានធ្វើការថែមម៉ោង ហើយធ្វើឲ្យសុខភាពរបស់ខ្ញុំទ្រុឌទ្រោមយ៉ាងខ្លាំង ក្នុងការដេញតាមលុយកាក់ កិត្តិយស និងផលប្រយោជន៍ ហើយខ្ញុំបានអធិដ្ឋានដល់ព្រះជាម្ចាស់កាន់តែតិចទៅៗ និងអានព្រះបន្ទូលរបស់ទ្រង់កាន់តែតិចទៅៗ ដោយកាន់តែឃ្លាតឆ្ងាយពីទ្រង់ទៅៗ។ ខ្ញុំបានឃើញថា បងប្អូនប្រុសស្រីខ្លះបានចំណាយពេលរបស់ពួកគេក្នុងការដេញតាមសេចក្ដីពិត ហើយពួកគេមានការរីកចម្រើនយ៉ាងឆាប់រហ័សនៅក្នុងជីវិតរបស់ពួកគេ ប៉ុន្តែសម្រាប់ខ្ញុំវិញ ក្នុងការដេញតាមលុយកាក់ កិត្តិយស និងផលប្រយោជន៍ ខ្ញុំស្ទើរតែគ្មានការរីកចម្រើនអ្វីសោះនៅក្នុងជីវិតរបស់ខ្ញុំ។ នេះគឺជាការខាតបង់ដ៏ធំមហិមា! ប៉ុន្មានឆ្នាំមកនេះ ខ្ញុំបានផ្ដោតតែទៅលើការងារ និងស៊ូទ្រាំនឹងការអាម៉ាស់ ហើយនៅទីបំផុត ទោះបីជាក្ដីសុបិនរបស់ខ្ញុំក្លាយជាការពិតក៏ដោយ ខ្ញុំបានក្លាយជាមនុស្សកាន់តែវៀចវេរ និងបោកបញ្ឆោត ដោយចំណាយពេលជារៀងរាល់ថ្ងៃប្រាស្រ័យទាក់ទងជាមួយមនុស្សដោយគ្មានភាពស្មោះត្រង់ គឺប្រកាន់យកនូវឥរិយាបថកេងចំណេញពីគ្នាទៅវិញទៅមក បាត់បង់សេចក្ដីថ្លៃថ្នូរ និងសុចរិតភាពរបស់មនុស្សដើម្បីកិត្តិយស និងផលប្រយោជន៍ ហើយរស់នៅក្នុងជីវិតដែលរងទុក្ខ និងការឈឺចាប់យ៉ាងខ្លាំង។ ខ្ញុំបាននឹកឃើញដល់សហគ្រិនដ៏ល្បីល្បាញម្នាក់កាលពីមុន ជាបុរសម្នាក់ដែលបានក្លាយជាមហាសេដ្ឋីតាំងពីនៅក្មេង ដែលនៅពេលដែលកិត្តិយស និងទ្រព្យសម្បត្តិរបស់គាត់ឡើងដល់កម្រិតកំពូល គាត់មមាញឹកនឹងការចូលរួមកម្មវិធីជប់លៀងផ្សេងៗជារៀងរាល់ថ្ងៃ។ គាត់មិនព្រមសម្រាកឡើយ ទោះបីជាអស់កម្លាំងខ្លាំងក៏ដោយ ហើយជាលទ្ធផល គាត់បានធ្លាក់ខ្លួនឈឺ រួចស្លាប់មុនអាយុសែសិបឆ្នាំ។ នេះគឺជាលទ្ធផលចុងក្រោយនៃការដែលសាតាំងប្រើកិត្តិយស និងផលប្រយោជន៍ដើម្បីធ្វើទុក្ខបុកម្នេញមនុស្ស។ ព្រះអម្ចាស់យេស៊ូវធ្លាប់មានបន្ទូលថា៖ «តើគាត់នឹងបានផលចំណេញអ្វី ប្រសិនបើមនុស្សម្នាក់ទទួលបានពិភពលោកទាំងមូល ហើយបាត់បង់ព្រលឹងរបស់ខ្លួននោះ? ឬថាតើមនុស្សត្រូវផ្ដល់អ្វីដើម្បីដោះដូរព្រលឹងវិញ្ញាណរបស់ខ្លួន?» (ម៉ាថាយ ១៦:២៦)។ នៅគ្រាចុងក្រោយ ព្រះដ៏មានគ្រប់ព្រះចេស្ដាបានប្រទានឲ្យយើងនូវសេចក្ដីពិតទាំងអស់សម្រាប់ការសង្គ្រោះមនុស្សជាតិដោយឥតគិតថ្លៃ។ ប្រសិនបើខ្ញុំនៅតែតោងជាប់នឹងកិត្តិយស និងផលប្រយោជន៍ តំណែងរបស់ខ្ញុំអាចនឹងបន្តឡើងខ្ពស់ ប៉ុន្តែខ្ញុំនឹងបាត់បង់ឱកាសទទួលបានសេចក្ដីពិត និងទទួលសេចក្ដីសង្គ្រោះ។ ខ្ញុំលែងចង់ខំប្រឹងដើម្បីអ្វីដែលគេហៅថា «ឧត្តមគតិរបស់ខ្ញុំ» ទៀតហើយ ក៏បានសម្រេចចិត្តរកឱកាសលាលែងពីការងារ និងលះបង់ខ្លួនពេញម៉ោងដើម្បីព្រះជាម្ចាស់ផង។ ខ្ញុំបានចាប់ផ្ដើមរៀបចំដើម្បីប្រគល់ការងារ ហើយបានទៅជួបអ្នកគ្រប់គ្រងទូទៅរបស់ខ្ញុំ គឺលោក ស៊ូ ដើម្បីពិភាក្សាអំពីការលាលែងពីតំណែងរបស់ខ្ញុំ។ លោក ស៊ូ បាននិយាយថា «ដើម្បីដំណើរការលិខិតលាឈប់របស់អ្នក គឺត្រូវការអ្នកជំនួស ហើយការនេះនឹងចំណាយពេលយូរ ប៉ុន្តែប្រសិនបើអ្នកសុំច្បាប់ឈប់សម្រាករយៈពេលយូរវិញ ខ្ញុំអាចរៀបចំឲ្យមានអ្នកគ្រប់គ្រងម្នាក់ទទួលការងារជំនួសអ្នកបាន ហើយអ្នកអាចប្រគល់ការទទួលខុសត្រូវរបស់អ្នក រួចអាចទៅបាន»។ បន្ទាប់ពីបានពិចារណារួច ខ្ញុំក៏បានយល់ព្រមតាមការណែនាំនេះ ហើយខណៈពេលដែលកំពុងរង់ចាំដំណឹង ខ្ញុំក៏បានចាប់ផ្ដើមរៀបចំដើម្បីប្រគល់ការងារ។

ថ្ងៃមួយនៅដើមខែតុលា ចៅហ្វាយរបស់ខ្ញុំបាននិយាយមកកាន់ខ្ញុំថា «ខ្ញុំឮថាអ្នកត្រូវការសុំច្បាប់ឈប់សម្រាករយៈពេលប្រាំមួយខែដោយសារបញ្ហាគ្រួសារ។ នេះជារឿងដែលមិនធ្លាប់មានពីមុនមកក្នុងចំណោមបុគ្គលិកផ្នែកហិរញ្ញវត្ថុនៅក្នុងក្រុមហ៊ុនរបស់យើងទេ ជាពិសេសសម្រាប់តំណែងដ៏សំខាន់ដូចតំណែងរបស់អ្នក ប៉ុន្តែសម្រាប់តែលើកនេះ ខ្ញុំបានយល់ព្រមជាពិសេសសម្រាប់អ្នក ហើយក្នុងអំឡុងពេលឈប់សម្រាកប្រាំមួយខែរបស់អ្នក ប្រាក់ខែរបស់អ្នកនឹងនៅដដែល។ នៅពេលអ្នកត្រឡប់មកវិញ ប្រាក់ខែនោះនឹងបើកឲ្យទាំងអស់តែម្ដង ហើយខ្ញុំនឹងរក្សាតំណែងជាអ្នកគ្រប់គ្រងរបស់អ្នកទុកឲ្យអ្នក»។ បន្ទាប់ពីបានអរគុណចៅហ្វាយខ្ញុំរួច ខ្ញុំក៏បានដើរចេញពីការិយាល័យ។ ពាក្យសម្ដីរបស់ចៅហ្វាយបានធ្វើឲ្យចិត្តខ្ញុំរំជើបរំជួលយ៉ាងខ្លាំង។ ទទួលបានប្រាក់ខែដោយមិនធ្វើការរយៈពេលប្រាំមួយខែ ហើយតំណែងជាអ្នកគ្រប់គ្រងត្រូវបានរក្សាទុកឲ្យខ្ញុំទៀត? មើលទៅក្រុមហ៊ុនពិតជាឲ្យតម្លៃខ្ញុំខ្លាំងណាស់។ ខ្ញុំបានគិតអំពីរបៀបដែលចៅហ្វាយបានគ្រោងទុកឲ្យខ្ញុំទទួលបន្ទុកផ្នែកហិរញ្ញវត្ថុរបស់ទីស្នាក់ការកណ្ដាល។ ប្រសិនបើរឿងនោះកើតឡើងមែន ខ្ញុំនឹងក្លាយជានាយកប្រតិបត្តិនៅក្នុងក្រុមហ៊ុន ហើយវានឹងមានន័យថាមានមនុស្សកាន់តែច្រើនឲ្យតម្លៃខ្ញុំ។ នៅពេលនោះ ខ្ញុំមានអារម្មណ៍ថាគំនិត និងចេតនារបស់ខ្ញុំគឺខុសហើយ ហើយខ្ញុំបាននឹកឃើញដល់ព្រះបន្ទូលរបស់ព្រះជាម្ចាស់ពីរវគ្គដែលខ្ញុំបានអាននៅឯការជួបជុំគ្នាពីមុនៗ៖ «គ្រប់ជំហាននៃកិច្ចការដែលព្រះជាម្ចាស់ធ្វើចំពោះមនុស្ស ពីខាងក្រៅទំនងជាអន្តរកម្មរវាងមនុស្ស ដែលហាក់ដូចជាកើតចេញពីការរៀបចំរបស់មនុស្ស ឬពីការរំខានរបស់មនុស្ស។ ប៉ុន្តែនៅពីក្រោយគ្រប់ជំហាននៃកិច្ចការ និងអ្វីគ្រប់យ៉ាងដែលកើតឡើង គឺសុទ្ធតែជាការភ្នាល់ដែលសាតាំងធ្វើឡើងនៅចំពោះព្រះជាម្ចាស់ ហើយវាទាមទារឱ្យមនុស្សប្រកាន់ខ្ជាប់នូវទីបន្ទាល់របស់ខ្លួនចំពោះព្រះជាម្ចាស់។ សូមយកករណីដែលយ៉ូបត្រូវបានល្បងលមកធ្វើជាឧទាហរណ៍៖ នៅពីក្រោយឆាក សាតាំងបានភ្នាល់ជាមួយព្រះជាម្ចាស់ ហើយអ្វីដែលបានកើតឡើងចំពោះយ៉ូប គឺជាអំពើរបស់មនុស្ស និងការរំខានរបស់មនុស្ស។ នៅពីក្រោយជំហាននីមួយៗនៃកិច្ចការដែលព្រះជាម្ចាស់ធ្វើលើអ្នករាល់គ្នាគឺជាការភ្នាល់របស់សាតាំងជាមួយព្រះជាម្ចាស់ ពោលគឺនៅពីក្រោយ គឺជាចម្បាំងមួយ» («មានតែការស្រលាញ់ព្រះជាម្ចាស់តែប៉ុណ្ណោះទើបជាការជឿលើព្រះជាម្ចាស់ពិតប្រាកដ» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ «ពេលមនុស្សដកពិសោធរហូតដល់ថ្ងៃ ដែលទស្សនៈរបស់ពួកគេអំពីជីវិត និងអត្ថន័យ និងមូលដ្ឋាននៃអត្ថិភាពរបស់ពួកគេបានផ្លាស់ប្តូរទាំងស្រុង ដែលពួកគេត្រូវបានផ្លាស់ប្ដូរដល់ឆ្អឹង ហើយបានក្លាយជាមនុស្សផ្សេងទៀត តើនេះមិនមែនជារឿងដែលអស្ចារ្យទេឬ? នេះគឺជាការផ្លាស់ប្តូរដ៏អស្ចារ្យ ការផ្លាស់ប្តូរដែលរញ្ជួយផែនដី។ ទាល់តែពេលអ្នកអស់ចិត្តពីកេរ្តិ៍ឈ្មោះ ផលប្រយោជន៍ ឋានៈ លុយកាក់ ការសប្បាយ អំណាច និងភាពរុងរឿងនៃពិភពលោក ហើយអាចបោះបង់ចោលរបស់ទាំងនោះយ៉ាងងាយស្រួល ទើបអ្នកនឹងមានលក្ខណៈជាមនុស្ស អ្នកដែលនឹងត្រូវបានព្រះជាម្ចាស់ប្រោសឱ្យបានពេញខ្នាតនៅទីបំផុត គឺជាក្រុមមនុស្សបែបនេះហើយ រស់នៅសម្រាប់សេចក្តីពិត រស់នៅសម្រាប់ព្រះជាម្ចាស់ រស់នៅសម្រាប់អ្វីដែលយុត្តិធម៌ នេះគឺជាលក្ខណៈជាមនុស្សពិត» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ចេញពីព្រះបន្ទូលរបស់ព្រះជាម្ចាស់ ខ្ញុំបានយល់ថា ទោះបីជាពាក្យសម្ដីរបស់ចៅហ្វាយខ្ញុំហាក់ដូចជាឆ្លើយតបនឹងតម្រូវការខាងសាច់ឈាមរបស់ខ្ញុំក៏ដោយ ក៏មានឧបាយកលរបស់សាតាំងនៅពីក្រោយដែរ។ សាតាំងមានបំណងប្រើលុយកាក់ កិត្តិយស និងផលប្រយោជន៍ដើម្បីល្បួងខ្ញុំ ហើយធ្វើឲ្យខ្ញុំបន្តបម្រើវា ដើម្បីឲ្យនៅទីបំផុតខ្ញុំបាត់បង់ឱកាសបានសង្គ្រោះ។ ព្រះជាម្ចាស់សង្ឃឹមថាខ្ញុំនឹងរស់នៅដើម្បីទទួលបានសេចក្ដីពិត និងបំពេញភារកិច្ចរបស់ខ្ញុំឲ្យបានល្អក្នុងនាមជាភាវៈដែលទ្រង់បានបង្កើត នេះគឺជាគោលដៅដែលខ្ញុំគួរតែដេញតាម។ ព្រះបន្ទូលរបស់ព្រះជាម្ចាស់បានពង្រឹងជំនឿរបស់ខ្ញុំ ហើយខ្ញុំបានចាត់ចែងនីតិវិធីប្រគល់ការងារយ៉ាងឆាប់រហ័ស។ ដំណើរការប្រគល់ការងារបានប្រព្រឹត្តទៅយ៉ាងរលូន ហើយខ្ញុំបានដឹងថា អ្វីៗទាំងអស់ស្ថិតនៅក្នុងកណ្ដាប់ដៃរបស់ព្រះជាម្ចាស់ និងត្រូវបានចាត់ចែងដោយព្រះជាម្ចាស់។ មិនដល់មួយខែផងបន្ទាប់ពីលាលែងពីតំណែង ខ្ញុំបានចាប់ផ្ដើមបំពេញភារកិច្ចរបស់ខ្ញុំនៅក្នុងពួកជំនុំ ហើយខ្ញុំមានពេលវេលាដើម្បីប្រកបផ្ទាល់ខ្លួនជាមួយព្រះជាម្ចាស់ និងរស់នៅក្នុងជីវិតពួកជំនុំជាទៀងទាត់ ខ្ញុំរីករាយនឹងការស្រោចស្រព និងការចិញ្ចឹមបីបាច់ពីព្រះបន្ទូលរបស់ព្រះជាម្ចាស់ជារៀងរាល់ថ្ងៃ ហើយចិត្តរបស់ខ្ញុំពោរពេញទៅដោយសេចក្ដីសុខសាន្ត និងអំណរ។ នៅពេលខ្ញុំជួបការលំបាកក្នុងភារកិច្ចរបស់ខ្ញុំ ខ្ញុំបានអធិដ្ឋានដល់ព្រះជាម្ចាស់ និងពិគ្រោះយោបល់ជាមួយបងប្អូនប្រុសៗដែលសហការជាមួយខ្ញុំ ហើយស្វែងរកជំនួយពីអ្នកដឹកនាំសម្រាប់បញ្ហាដែលខ្ញុំមិនអាចដោះស្រាយបាន។ ពេលខ្លះ បងប្អូនប្រុសស្រីបានចង្អុលបង្ហាញពីចំណុចខ្វះខាតរបស់ខ្ញុំនៅក្នុងភារកិច្ចរបស់ខ្ញុំ ហើយទោះបីជាវាធ្វើឲ្យខ្ញុំខ្មាសគេបន្តិចក៏ដោយ តាមរយៈការអធិដ្ឋាន និងការហូប ហើយផឹកព្រះបន្ទូលរបស់ព្រះជាម្ចាស់ ខ្ញុំអាចចុះចូល និងរកឃើញផ្លូវអនុវត្តពីព្រះបន្ទូលរបស់ព្រះជាម្ចាស់ ដែលវាបានធ្វើឲ្យប្រសិទ្ធភាពនៃភារកិច្ចរបស់ខ្ញុំប្រសើរឡើង។ ទាំងអស់នេះគឺដោយសារតែការដឹកនាំរបស់ព្រះជាម្ចាស់!

តាមរយៈបទពិសោធន៍នេះ ខ្ញុំបានឃើញយ៉ាងច្បាស់ថា លុយកាក់ និងឋានៈនាំមកនូវតែការសប្បាយបណ្ដោះអាសន្នប៉ុណ្ណោះ ហើយថា ទោះបីជាខ្ញុំទទួលបានទ្រព្យសម្បត្តិ កិត្តិយស និងផលប្រយោជន៍លើសពីអ្វីដែលខ្ញុំធ្លាប់ស្រមៃក៏ដោយ វាគ្រាន់តែជាសិរីរុងរឿងមួយឆាវប៉ុណ្ណោះ បន្ទាប់មកគឺទទេ ហើយនៅទីបំផុតខ្ញុំនឹងក្លាយជាយញ្ញបូជារបស់សាតាំង។ សព្វថ្ងៃនេះ ខ្ញុំអាចរួចផុតពីការល្បួងនៃលុយកាក់ និងឋានៈ រួចផុតពីការធ្វើទុក្ខបុកម្នេញរបស់សាតាំង ហើយដើរនៅលើផ្លូវដ៏ត្រឹមត្រូវនៅក្នុងជីវិត។ ទាំងអស់នេះគឺដោយសារតែការដឹកនាំនៃព្រះបន្ទូលរបស់ព្រះជាម្ចាស់។ កិច្ចការសង្គ្រោះមនុស្សជាតិរបស់ព្រះជាម្ចាស់គឺពិតជាជាក់ស្ដែងណាស់ ហើយខ្ញុំសូមអរព្រះគុណព្រះជាម្ចាស់យ៉ាងស្មោះអស់ពីចិត្ត!


៣៤. តើភាពសប្បុរស តំណាងឲ្យភាពជាមនុស្សល្អដែរឬទេ?

ដោយ ស៊ាវ ជីន ប្រទេសចិន

នៅខែសីហា ឆ្នាំ២០២៣ ខ្ញុំទទួលខុសត្រូវលើការងារខាងអត្ថបទនៅក្នុងពួកជំនុំ។ ជាធម្មតា រាល់ពេលដែលបងប្អូនប្រុសស្រីប្រឈមនឹងការលំបាកក្នុងអាជីព ឬការងាររបស់ពួកគេ ខ្ញុំតែងតែណែនាំ និងជួយពួកគេដោយចិត្តអត់ធ្មត់។ ក្រោយពីការប្រកបគ្នារាល់ដង ការបានឃើញស្នាមញញឹមនៅលើផ្ទៃមុខរបស់បងប្អូនគ្រប់គ្នា បានធ្វើឲ្យខ្ញុំសប្បាយចិត្ត និងពេញចិត្តជាខ្លាំង។ ខ្ញុំមានអារម្មណ៍ថា គ្រប់គ្នាពេញចិត្តនឹងខ្ញុំណាស់។ ក្រោយមកមួយរយៈ ខ្ញុំបានកត់សម្គាល់ឃើញថា បងស្រី វ៉ាង យីង ដែលជាប្រធានក្រុម ខ្វះបន្ទុកនៅក្នុងភារកិច្ចរបស់គាត់ ហើយគាត់ធ្វើការងារដោយធ្វេសប្រហែស។ នៅពេលដែលលទ្ធផលការងារមិនល្អ គាត់មិនបានផ្តួចផ្តើមគំនិតដឹកនាំគ្រប់គ្នាវិភាគពីបញ្ហានោះទេ។ នៅក្នុងភារកិច្ចប្រចាំថ្ងៃរបស់គាត់ គាត់ចេះតែចេញបញ្ជា និងបង្គាប់អ្នកដទៃឲ្យធ្វើការតែប៉ុណ្ណោះ។ ម្យ៉ាងទៀត គាត់មិនបានយកចិត្តទុកដាក់ក្នុងការជ្រើសរើសសេចក្ដីអធិប្បាយទេ ហើយតែងតែមានកំហុសលើបញ្ហាធម្មតាៗ។ នៅពេលដែលបងស្រីដែលធ្វើការជាមួយគាត់បានលើកឡើងពីបញ្ហារបស់គាត់ គាត់និយាយថាទទួលយកឱ្យតែរួចពីមាត់ ប៉ុន្តែក្រោយមក គាត់នៅតែបន្តធ្វើការឲ្យតែរួចពីដៃដដែល។ ដំបូងឡើយ ដោយឃើញថាគាត់នៅក្មេង និងជឿព្រះជាម្ចាស់បានតែមួយរយៈពេលខ្លី ខ្ញុំក៏បានជួយ និងណែនាំគាត់។ ប៉ុន្តែក្រោយមកមួយរយៈ ខ្ញុំបានកត់សម្គាល់ឃើញថា គាត់មិនមានការផ្លាស់ប្ដូរច្រើនទេ។ ខ្ញុំដឹងថា ខ្ញុំត្រូវតែប្រកបគ្នា ហើយលាតត្រដាងពីបញ្ហារបស់គាត់ ដើម្បីឲ្យគាត់ដឹងពីភាពធ្ងន់ធ្ងរនៃបញ្ហារបស់គាត់។ ប៉ុន្តែនៅពេលដែលត្រូវលាតត្រដាងពីគាត់មែនទែន ខ្ញុំក៏មានការព្រួយបារម្ភ។ ខ្ញុំបានគិតថា «បើខ្ញុំនិយាយចេញមកដោយធ្ងន់ធ្ងរពេក តើគាត់នឹងគិតថាខ្ញុំជាមនុស្សគ្មានចិត្តមេត្តា មិនយោគយល់ពីភាពទន់ខ្សោយរបស់គាត់ទេ? ហើយប្រសិនបើគាត់និយាយពីខ្ញុំបែបនេះប្រាប់បងប្អូនប្រុសស្រីដទៃទៀត តើពួកគេទាំងអស់គ្នានឹងមិនគិតថាខ្ញុំខ្វះសេចក្ដីស្រឡាញ់ ហើយមានភាពជាមនុស្សមិនល្អទេឬ? នោះ នៅថ្ងៃខាងមុខ តើអ្នកណានឹងនៅតែគាំទ្រខ្ញុំទៅ? ប្រហែលជាខ្ញុំមិនគួរលាតត្រដាង និងលួសកាត់គាត់ទេ។ ខ្ញុំគួរតែជួយគាត់ដោយអត់ធ្មត់វិញ។» ដូច្នេះ ខ្ញុំគ្រាន់តែប្រាប់ វ៉ាង យីង ដោយសង្ខេបថា កន្លែងណាដែលការងាររបស់គាត់មានការខ្វះខាត ហើយបានលើកឡើងពីអាកប្បកិរិយាធ្វើការឲ្យតែរួចពីដៃរបស់គាត់ក្នុងការបំពេញភារកិច្ច។ ក្រោយពីបានឮដូច្នេះ វ៉ាង យីង គ្រាន់តែទទួលស្គាល់ថា គាត់គ្មានបន្ទុកទេ ប៉ុន្តែមិនបានបង្ហាញពីការឆ្លុះបញ្ចាំង ឬការយល់ដឹងអំពីការបង្កការខូចខាតដែលបណ្ដាលមកពីការបំពេញភារកិច្ចរបស់គាត់ឲ្យតែរួចពីដៃ។ បន្ទាប់មក គាត់ក៏ចាប់ផ្ដើមនិយាយអំពីប្រធានបទដែលគាត់ចាប់អារម្មណ៍ភ្លាមៗ ហើយរីករាយឡើងវិញ ហាក់ដូចជាគ្មានរឿងអ្វីកើតឡើងនោះទេ។ នៅពេលដែលខ្ញុំឃើញប្រតិកម្មរបស់គាត់ ខ្ញុំដឹងថាការប្រកបគ្នារបស់ខ្ញុំមិនបានសម្រេចដោយប្រសិទ្ធិភាពទេ។ ប៉ុន្តែបន្ទាប់មក ខ្ញុំបានគិតថា «ខ្ញុំបានរំឭកគាត់ហើយ ហើយគាត់ក៏បាននិយាយថា គាត់នឹងផ្លាស់ប្ដូរដែរ ដូច្នេះខ្ញុំនឹងបន្តសង្កេតមើលទៀត។» ក្រោយមក ខ្ញុំបានដឹងថា វ៉ាង យីង នៅតែគ្មានបន្ទុកនៅក្នុងភារកិច្ចរបស់គាត់ដដែល។ ខ្ញុំមានចិត្តអន្ទះសាជាខ្លាំង ដោយគិតថាខ្ញុំត្រូវតែលាតត្រដាងពីបញ្ហារបស់គាត់យ៉ាងតឹងរ៉ឹង បើមិនដូច្នេះទេ វានឹងជះឥទ្ធិពលយ៉ាងធ្ងន់ធ្ងរដល់ការងារ។ មានម្ដងនោះ នៅពេលដែលខ្ញុំណែនាំការងារដល់គាត់ ខ្ញុំបានលួសកាត់គាត់យ៉ាងតឹងរ៉ឹង។ ដោយឃើញគាត់ឱនក្បាល ជ្រួញចិញ្ចើម ហើយហាក់ដូចជាពិបាកចិត្ត ខ្ញុំក៏ឆ្ងល់ថាតើសម្ដីរបស់ខ្ញុំធ្ងន់ធ្ងរពេកឬ។ ខ្ញុំបានគិតថា «តើគាត់នឹងគិតថាខ្ញុំជាមនុស្សគ្មានចិត្តមេត្តាទាំងស្រុង ហើយពាក្យសម្ដីរបស់ខ្ញុំធ្វើឲ្យឈឺចាប់ខ្លាំងពេកទេ? តើនៅថ្ងៃខាងមុខ គាត់នឹងនៅតែមានចំណាប់អារម្មណ៍ល្អចំពោះខ្ញុំដែរឬទេ?» ដូច្នេះ ខ្ញុំក៏ប្រញាប់និយាយពាក្យលួងលោម និងលើកទឹកចិត្តខ្លះៗ ដោយប្រាប់គាត់ថា ការទទួលរងការលួសកាត់គឺជារឿងល្អ ហើយថាគាត់មិនគួរមានភាពអវិជ្ជមានទេ ហើយគួរតែផ្លាស់ប្ដូរនៅពេលអនាគត។ ប៉ុន្តែក្រោយមក គាត់នៅតែគ្មានបន្ទុកនៅក្នុងភារកិច្ចរបស់គាត់ដដែល ដែលធ្វើឲ្យការងារពន្យារពេលយ៉ាងធ្ងន់ធ្ងរ។ នៅទីបំផុត ខ្ញុំគ្មានជម្រើសអ្វីក្រៅពីដកគាត់ចេញពីតំណែងទេ។

បន្ទាប់ពីការដកគាត់ចេញពីតំណែង អ្នកដឹកនាំថ្នាក់លើម្នាក់បានសួរខ្ញុំថា «អ្នកបានកត់សម្គាល់ឃើញបញ្ហារបស់ វ៉ាង យីង តាំងពីមុន។ ហេតុអ្វីបានជាអ្នកមិនលួសកាត់ និងលាតត្រដាងគាត់? បែបនោះ គាត់ប្រហែលជាអាចផ្លាស់ប្ដូរបានឆាប់ជាងនេះ ហើយប្រសិនបើអ្នកបានរកឃើញថាគាត់មិនប្រែចិត្តទេ អ្នកក៏អាចដកគាត់ចេញពីតំណែងបានឆាប់ជាងនេះដែរ។ អាកប្បកិរិយាធ្វើការឲ្យតែរួចពីដៃជាបន្តបន្ទាប់របស់គាត់ បានធ្វើឲ្យការងារពន្យារពេលយ៉ាងធ្ងន់ធ្ងរ!» ក្រោយពីបានឮសម្ដីរបស់អ្នកដឹកនាំ ខ្ញុំក៏ចាប់ផ្ដើមឆ្លុះបញ្ចាំងថា «ខ្ញុំបានកត់សម្គាល់ឃើញបញ្ហារបស់ វ៉ាង យីង ជាយូរមកហើយ ហើយក៏បានរំឭកគាត់ជាច្រើនដងដែរ ប៉ុន្តែខ្ញុំមិនដែលបានវែកញែកស៊ីជម្រៅពីសារជាតិនៃបញ្ហារបស់គាត់ទេ ដោយគ្រាន់តែនិយាយប៉ះសើៗ មិនបាននិយាយឲ្យចំចំណុច។ ខ្ញុំក៏ធ្លាប់មានអាកប្បកិរិយាបែបនេះពីមុនដែរ។ ហេតុអ្វីបានជាខ្ញុំមិនអាចលើកឡើង និងលាតត្រដាងពីបញ្ហារបស់អ្នកដទៃ នៅពេលដែលខ្ញុំរកឃើញបញ្ហានោះ ដោយតែងតែខ្លាចថា តើការធ្វើតឹងរ៉ឹងពេកនឹងធ្វើឲ្យអ្នកដទៃគិតមិនល្អពីខ្ញុំឬ? តើបញ្ហានៅត្រង់ណាឲ្យប្រាកដទៅ?» ខ្ញុំបានអធិដ្ឋានទៅកាន់ព្រះជាម្ចាស់ ដោយទូលសូមឲ្យទ្រង់បំភ្លឺខ្ញុំ ដើម្បីឲ្យខ្ញុំអាចស្គាល់ពីបញ្ហារបស់ខ្ញុំផ្ទាល់បាន។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ៖ «នៅពេលដែលអ្នកដឹកនាំពួកជំនុំខ្លះឃើញបងប្អូនប្រុសស្រីបំពេញភារកិច្ចឱ្យតែរួចពីដៃ ពួកគេមិនស្ដីបន្ទោសអ្នកទាំងនោះទេ ទោះបីជាពួកគេគួរតែស្ដីបន្ទោសក៏ដោយ។ នៅពេលដែលពួកគេឃើញយ៉ាងច្បាស់ថា ប្រយោជន៍នៃដំណាក់របស់ព្រះជាម្ចាស់កំពុងរងការខូចខាត ពួកគេពុំខ្វាយខ្វល់នឹងបញ្ហានេះ ឬសួរនាំអ្វីឡើយ ហើយពួកគេក៏ពុំធ្វើឱ្យអ្នកដទៃអន់ចិត្តសូម្បីតែបន្តិចដែរ។ តាមពិត ពួកគេពិតជាមិនបានបង្ហាញពីការយកចិត្តទុកដាក់ចំពោះភាពទន់ខ្សោយរបស់មនុស្សទេ តែផ្ទុយទៅវិញ បំណងនិងគោលដៅរបស់ពួកគេ គឺដើម្បីយកឈ្នះចិត្តមនុស្សទៅវិញទេ។ ពួកគេដឹងយ៉ាងច្បាស់ថា៖ 'ឱ្យតែខ្ញុំធ្វើបែបនេះ ហើយមិនធ្វើឱ្យអ្នកណាម្នាក់អន់ចិត្ត នោះពួកគេមុខជាគិតថា ខ្ញុំគឺជាអ្នកដឹកនាំល្អហើយ។ ពួកគេនឹងមានការយល់ឃើញល្អៗមកលើខ្ញុំ។ ពួកគេនឹងពេញចិត្ត និងចូលចិត្តខ្ញុំមិនខាន'។ ពួកគេពុំខ្វល់ថា ផលប្រយោជន៍នៃដំណាក់របស់ព្រះជាម្ចាស់រងការខូចខាតប៉ុនណា ឬថាការខាតបង់ធំប៉ុនណាត្រូវបានបង្កឡើងដល់ការចូលទៅក្នុងជីវិតនៃរាស្ដ្ររើសតាំងរបស់ព្រះជាម្ចាស់ ឬថាជីវិតពួកជំនុំរបស់ពួកគេរងការរំខានខ្លាំងបែបណានោះទេ ពួកគេគ្រាន់តែប្រកាន់ខ្ជាប់តាមទស្សនវិជ្ជាបែបសាតាំងរបស់ខ្លួន ហើយមិនធ្វើឱ្យអ្នកណាម្នាក់អន់ចិត្តប៉ុណ្ណោះ។ នៅក្នុងចិត្តពួកគេ គ្មានការស្ដីបន្ទោសខ្លួនឯងសោះឡើយ។ នៅពេលពួកគេឃើញនរណាម្នាក់បង្កការរំខាន និងការបង្អាក់ យ៉ាងច្រើនណាស់ពួកគេនិយាយត្រឹមពីរបីម៉ាត់ជាមួយពួកនោះ សម្រាលបញ្ហា ហើយបន្ទាប់មកក៏ឈប់ត្រឹមនោះ។ ពួកគេនឹងមិនប្រកបគ្នាអំពីសេចក្ដីពិត ឬបង្ហាញពីសារជាតិនៃបញ្ហាប្រាប់បុគ្គលនោះ រឹតតែមិនវិភាគវែកញែកសភាពរបស់គេឱ្យល្អិតល្អន់ទៅទៀត ហើយក៏មិនដែលប្រកបគ្នាអំពីបំណងព្រះហឫទ័យរបស់ព្រះជាម្ចាស់ជាអ្វីនោះដែរ។ ពួកអ្នកដឹកនាំក្លែងក្លាយមិនដែលលាតត្រដាង ឬវែកញែកកំហុសដែលមនុស្សធ្វើជារឿយៗ ឬនិស្ស័យពុករលួយដែលមនុស្សបើកសម្ដែងជាញឹកញាប់នោះឱ្យបានល្អិតល្អន់ឡើយ។ ពួកគេពុំបានដោះស្រាយបញ្ហាជាក់ស្ដែងណាមួយទេ ប៉ុន្តែផ្ទុយទៅវិញ ពួកគេតែងតែបណ្តោយតាមការអនុវត្តមិនត្រឹមត្រូវ និងការបើកសម្ដែងសេចក្ដីពុករលួយរបស់មនុស្ស ហើយមិនថាមនុស្សនោះអវិជ្ជមាន ឬទន់ខ្សោយប៉ុនណាទេ ពួកគេមិនព្រមយកចិត្តទុកដាក់លើបញ្ហានេះឡើយ។ ពួកគេចេះតែអធិប្បាយពាក្យពេចន៍និងគោលលទ្ធិមួយចំនួន និងនិយាយពាក្យដាស់តឿនពីរបីម៉ាត់ប៉ុណ្ណោះ ដើម្បីដោះស្រាយស្ថានការណ៍ឱ្យតែបានៗ ដោយព្យាយាមរក្សាឱ្យបាននូវការចុះសម្រុងគ្នា។ ហេតុនេះហើយទើបរាស្រ្តរើសតាំងរបស់ព្រះជាម្ចាស់ពុំដឹងថាត្រូវឆ្លុះបញ្ចាំង និងស្គាល់ខ្លួនឯងដោយរបៀបណា ពុំមានដំណោះស្រាយទាល់តែសោះចំពោះនិស្ស័យពុករលួយដែលពួកគេបង្ហាញចេញ ហើយពួកគេរស់នៅតាមពាក្យពេចន៍ និងគោលលទ្ធិ សញ្ញាណ និងការស្រមើស្រមៃ ដោយគ្មានច្រកចូលទៅក្នុងជីវិតឡើយ។ ពួកគេថែមទាំងជឿនៅក្នុងចិត្តទៀតថា៖ 'អ្នកដឹកនាំរបស់យើងមានការយល់ដឹងអំពីភាពទន់ខ្សោយរបស់យើង ច្រើនជាងព្រះជាម្ចាស់ទៅទៀត។ កម្ពស់របស់យើងតូចទាបខ្លាំងណាស់ ដើម្បីរស់នៅតាមសេចក្ដីតម្រូវរបស់ព្រះជាម្ចាស់។ យើងគ្រាន់តែបំពេញតាមសេចក្ដីតម្រូវរបស់អ្នកដឹកនាំ គ្រាន់តែចុះចូលនឹងអ្នកដឹកនាំយើង នោះយើងកំពុងចុះចូលនឹងព្រះជាម្ចាស់ហើយ។ ប្រសិនបើនៅថ្ងៃណាមួយខាងលើដកអ្នកដឹកនាំរបស់យើងចេញពីតំណែង យើងនឹងបញ្ចេញយោបល់របស់យើង ហើយដើម្បីរក្សាអ្នកដឹកនាំរបស់យើង និងការពារពួកគេពីការដកចេញពីតំណែង យើងនឹងចរចាជាមួយខាងលើ និងបង្ខំពួកគេឱ្យយល់ស្របតាមការទាមទាររបស់យើង។ នេះជារបៀបដែលយើងនឹងធ្វើការត្រឹមត្រូវសម្រាប់អ្នកដឹកនាំយើង'។ កាលណាមនុស្សមានគំនិតបែបនេះនៅក្នុងចិត្តពួកគេ កាលណាពួកគេបង្កើតទំនាក់ទំនងបែបនេះជាមួយអ្នកដឹកនាំពួកគេ ហើយកាលណាពួកគេមានប្រភេទនៃការពឹងអាង ការកោតសរសើរ និងការថ្វាយបង្គំបែបនេះនៅក្នុងចិត្តចំពោះអ្នកដឹកនាំពួកគេ នោះពួកគេមានសេចក្ដីជំនឿកាន់តែខ្លាំងឡើងចំពោះអ្នកដឹកនាំរបស់ខ្លួន ហើយតែងតែចង់ស្ដាប់ពាក្យសម្ដីរបស់អ្នកដឹកនាំ ជំនួសឲ្យការស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់។ អ្នកដឹកនាំបែបនេះស្ទើរតែយកតំណែងរបស់ព្រះជាម្ចាស់នៅក្នុងចិត្តមនុស្សទៅហើយ។ ប្រសិនបើអ្នកដឹកនាំសុខចិត្តរក្សាទំនាក់ទំនងបែបនេះជាមួយរាស្ដ្ររើសតាំងរបស់ព្រះជាម្ចាស់ ប្រសិនបើនៅក្នុងចិត្តពួកគេទទួលបានអារម្មណ៍សប្បាយរីករាយចេញពីរឿងនេះ ហើយជឿថា រាស្ដ្ររើសតាំងរបស់ព្រះជាម្ចាស់គប្បីប្រព្រឹត្តមកលើពួកគេបែបនេះ ដូច្នេះ រវាងអ្នកដឹកនាំបែបនេះ និងប៉ុល គ្មានអ្វីខុសគ្នានោះទេ ពួកគេបានបោះជំហានដើរលើផ្លូវរបស់ពួកទទឹងនឹងព្រះគ្រីស្ទ ហើយរាស្ដ្ររើសតាំងរបស់ព្រះជាម្ចាស់ ត្រូវបានពួកទទឹងនឹងព្រះគ្រីស្ទនេះបំភាន់រួចជាស្រេចទៅហើយ ព្រមទាំងខ្វះនូវការវិនិច្ឆ័យទាំងស្រុងតែម្ដង។ តាមពិតទៅ អ្នកដឹកនាំនោះគ្មានតថភាពនៃសេចក្ដីពិតទេ ហើយពួកគេក៏គ្មានបន្ទុកទាល់តែសោះចំពោះការចូលទៅក្នុងជិវិតរបស់រាស្ដ្ររើសតាំងរបស់ព្រះជាម្ចាស់ដែរ។ ពួកគេចេះត្រឹមតែអធិប្បាយពាក្យពេចន៍ និងគោលលទ្ធិ ហើយនិងថែរក្សាទំនាក់ទំនងរបស់ពួកគេជាមួយអ្នកដទៃប៉ុណ្ណោះ។ ពួកគេពូកែសម្ញែងខ្លួនដោយប្រើវិធីសាស្រ្តពុតត្បុត សម្ដីនិងទង្វើរបស់ពួកគេស្របតាមសញ្ញាណរបស់មនុស្ស ដូច្នេះហើយ ទើបពួកគេបំភាន់មនុស្ស។ ពួកគេមិនចេះប្រកបគ្នាពីសេចក្ដីពិត ឬមិនស្គាល់ខ្លួនឯង ហើយចំណុចនេះធ្វើឱ្យពួកគេមិនអាចដឹកនាំអ្នកដទៃឱ្យចូលទៅក្នុងតថភាពនៃសេចក្ដីពិតបានឡើយ។ ពួកគេធ្វើការដើម្បីតែកេរ្តិ៍ឈ្មោះ និងឋានៈប៉ុណ្ណោះ ហើយពួកគេនិយាយតែពាក្យពីរោះៗដើម្បីទាក់មនុស្សឱ្យជាប់អន្ទាក់ ដែលជាហេតុធ្វើឱ្យមនុស្សថ្វាយបង្គំ និងលើកតម្កើងពួកគេ ហើយការណ៍នេះប៉ះពាល់យ៉ាងធ្ងន់ធ្ងរ និងពន្យារដល់កិច្ចការរបស់ពួកជំនុំ និងការចូលទៅក្នុងជិវិតរបស់រាស្ដ្ររើសតាំងរបស់ព្រះជាម្ចាស់។ តើមនុស្សបែបនេះមិនមែនជាពួកទទឹងនឹងព្រះគ្រីស្ទទេឬ?» (ដកស្រង់ពី «ចំណុចទីមួយ» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ ព្រះជាម្ចាស់លាតត្រដាងថា អ្នកដឹកនាំក្លែងក្លាយដែលរកឃើញបញ្ហានៅក្នុងភារកិច្ចរបស់បងប្អូនប្រុសស្រី ប៉ុន្តែមិនលាតត្រដាង ឬលួសកាត់ពួកគេ ដោយមិនអើពើថាការងារត្រូវពន្យារពេលប៉ុនណា ឬបញ្ហានោះមានសារជាតិធ្ងន់ធ្ងរប៉ុនណានោះទេ។ ពួកគេនិយាយសើៗតែប៉ុណ្ណោះ ហើយមិនប្រកបគ្នាសេចក្តីពិតដើម្បីដោះស្រាយបញ្ហាឡើយ។ លើសពីនេះទៅទៀត ពួកគេចេះតែបណ្ដោយ និងអត់ឱនជាប់រហូត ធ្វើឲ្យអ្នកដទៃមានអារម្មណ៍ថា ពួកគេពិតជាមានសេចក្ដីស្រឡាញ់មែន ក្នុងគោលបំណងទិញទឹកចិត្តមនុស្សឲ្យពេញចិត្ត និងគាំទ្រពួកគេ។ ការធ្វើបែបនេះគឺដើម្បីទិញទឹកចិត្តមនុស្ស និងបំភាន់ពួកគេ ហើយវាជាការប្រព្រឹត្តរបស់ពួកទទឹងនឹងព្រះគ្រីស្ទ។ តាមពិតទៅ ខ្ញុំក៏បែបនេះដែរ។ នៅពេលដែលខ្ញុំឃើញ វ៉ាង យីង ធ្វើការឲ្យតែរួចពីដៃក្នុងភារកិច្ចរបស់គាត់ ហើយមិនធ្វើការងារជាក់ស្ដែង ខ្ញុំដឹងថាការបំពេញភារកិច្ចរបស់គាត់បែបនេះនឹងធ្វើឲ្យការងារពន្យារពេលយ៉ាងធ្ងន់ធ្ងរ ហើយថាប្រសិនបើគាត់មិនប្រែចិត្តទេ មានតែដកគាត់ចេញពីតំណែងទេ។ ប៉ុន្តែនៅពេលដែលខ្ញុំចង់លើកឡើងពីបញ្ហារបស់គាត់ ខ្ញុំខ្លាចថាគាត់នឹងនិយាយថា ខ្ញុំមិនយោគយល់ពីភាពទន់ខ្សោយរបស់គាត់។ ថាខ្ញុំជាមនុស្សចិត្តដាច់ គ្មានសេចក្ដីស្រឡាញ់ និងគ្មានភាពជាមនុស្សល្អ។ ដើម្បីរក្សារូបភាពល្អនៅក្នុងក្រសែភ្នែករបស់គាត់ ខ្ញុំមិនអាចនិយាយពាក្យលួសកាត់ និងលាតត្រដាងគាត់បានទេ។ ផ្ទុយទៅវិញ ខ្ញុំគ្រាន់តែរំឭកគាត់ពីលើៗឲ្យគាត់ដាក់ចិត្តបន្ថែមទៀតក្នុងភារកិច្ចរបស់គាត់ ដោយមិនបានលាតត្រដាងពីសារជាតិ និងផលវិបាកនៃការប្រព្រឹត្តរបស់គាត់ទេ។ ក្រោយមក នៅពេលដែលខ្ញុំឃើញថា វ៉ាង យីង នៅតែធ្វើការឲ្យតែរួចពីដៃក្នុងភារកិច្ចរបស់គាត់ដដែល ខ្ញុំបាននិយាយពាក្យតឹងរ៉ឹងតែពីរបីម៉ាត់ប៉ុណ្ណោះ ប៉ុន្តែនៅពេលដែលខ្ញុំឃើញគាត់ឱនក្បាល និងមើលទៅពិបាកចិត្ត ខ្ញុំក៏ចាប់ផ្ដើមព្រួយបារម្ភអំពីអ្វីដែលគាត់នឹងគិតពីខ្ញុំ ដូច្នេះ ខ្ញុំក៏ប្រញាប់និយាយពាក្យលួងលោម និងលើកទឹកចិត្តខ្លះៗ។ ជាលទ្ធផល វ៉ាង យីង មិនមានអារម្មណ៍ថាបញ្ហារបស់គាត់ធ្ងន់ធ្ងរទេ ហើយមិនបានប្រែចិត្ត ឬផ្លាស់ប្ដូរអ្វីទាំងអស់ ហើយនៅទីបំផុត គាត់ត្រូវបានដកចេញពីតំណែង។ នៅពេលប្រឈមមុខនឹងបញ្ហារបស់បងប្អូនប្រុសស្រី ខ្ញុំមិនបានគិតពិចារណាអំពីរបៀបប្រកបគ្នាសេចក្តីពិតដើម្បីដោះស្រាយបញ្ហាទាំងនោះទាល់តែសោះ។ ខ្ញុំផ្ដោតតែលើការរក្សារូបភាពជាមនុស្សចិត្តល្អ និងមានសេចក្ដីស្រឡាញ់នៅក្នុងក្រសែភ្នែករបស់ពួកគេតែប៉ុណ្ណោះ ហើយខ្ញុំចេះតែក្លែងបន្លំខ្លួនឯង។ ឥឡូវនេះ ទីបំផុតខ្ញុំបានឃើញថា អ្វីដែលហៅថាសេចក្ដីស្រឡាញ់នេះគឺក្លែងក្លាយ។ ខ្ញុំគ្រាន់តែព្យាយាមការពារកេរ្តិ៍ឈ្មោះ និងឋានៈរបស់ខ្ញុំ ហើយស្វែងរកការកោតសរសើរពីអ្នកដទៃតែប៉ុណ្ណោះ។ ក្នុងនាមជាអ្នកមើលការខុសត្រូវ ទំនួលខុសត្រូវរបស់ខ្ញុំគឺត្រូវប្រកបគ្នាសេចក្តីពិតដើម្បីដោះស្រាយបញ្ហារបស់បងប្អូនប្រុសស្រី ជួយពួកគេក្នុងការបំពេញភារកិច្ចរបស់ពួកគេឲ្យបានល្អ និងការពារការងាររបស់ពួកជំនុំ។ ប៉ុន្តែអ្វីទាំងអស់ដែលខ្ញុំព្យាយាមការពារគឺគ្រាន់តែជាឋានៈរបស់ខ្ញុំនៅក្នុងចិត្តរបស់ពួកគេតែប៉ុណ្ណោះ ហើយខ្ញុំមិនបានបំពេញទំនួលខុសត្រូវរបស់ខ្ញុំសូម្បីតែបន្តិច ខណៈដែលខ្ញុំចេះតែក្លែងបន្លំខ្លួនឯងថាជាមនុស្សដែលមានសេចក្ដីស្រឡាញ់។ ក្នុងរឿងនេះ ខ្ញុំកំពុងបំភាន់ និងដាក់អន្ទាក់មនុស្ស ហើយខ្ញុំកំពុងដើរនៅលើផ្លូវរបស់បុគ្គលទទឹងនឹងព្រះគ្រីស្ទ។ របៀបធ្វើការរបស់ខ្ញុំពិតជាបានធ្វើបាបបងប្អូនប្រុសស្រីមែន។ ក្នុងការធ្វើបែបនេះ ខ្ញុំកំពុងបង្អាក់ការងាររបស់ពួកជំនុំ ហើយកំពុងធ្វើអំពើអាក្រក់! ដោយឆ្លុះបញ្ចាំងពីរឿងនេះ ខ្ញុំមានអារម្មណ៍ពិបាកចិត្ត និងបន្ទោសខ្លួនឯងយ៉ាងខ្លាំង ហើយខ្ញុំសុខចិត្តប្រែចិត្ត។

ក្រោយមក ខ្ញុំបានពិចារណាថា «ខ្ញុំបានគិតថា ការមានភាពជាមនុស្សល្អមានន័យថា ជាមនុស្សចេះយល់ ចេះយោគយល់ និងចេះអត់ឱន ខណៈដែលការលួសកាត់ និងលាតត្រដាងបញ្ហារបស់អ្នកដទៃ គឺជាភាពចិត្តដាច់ និងខ្វះសេចក្ដីស្រឡាញ់ និងភាពជាមនុស្សល្អ។ តើទស្សនៈរបស់ខ្ញុំនេះត្រឹមត្រូវដែរឬទេ? តើអ្វីទៅជាភាពជាមនុស្សល្អពិតប្រាកដ?» ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ ហើយចិត្តរបស់ខ្ញុំក៏មានអារម្មណ៍ភ្លឺស្វាងឡើង។ ព្រះដ៏មានគ្រប់ព្រះចេស្ដាមានបន្ទូលថា៖ «ដើម្បីមានភាពជាមនុស្សល្អ ត្រូវតែមានបទដ្ឋានមួយ។ វាមិនពាក់ព័ន្ធនឹងការដើរផ្លូវកណ្ដាល ដោយមិនប្រកាន់ខ្ជាប់តាមគោលការណ៍ ការខំប្រឹងមិនធ្វើឱ្យនរណាម្នាក់អាក់អន់ចិត្ត ការផ្គាប់ផ្គុនចិត្តគេនៅគ្រប់ទីកន្លែងដែលអ្នកទៅ ការប៉ិនប្រសប់ក្នុងការផ្គាប់ចិត្តមនុស្សគ្រប់គ្នាដែលអ្នកជួប និងការធ្វើឱ្យមនុស្សគ្រប់គ្នានិយាយល្អពីអ្នក។ នេះមិនមែនជាបទដ្ឋានឡើយ។ ដូច្នេះ តើអ្វីទៅជាបទដ្ឋាន? បទដ្ឋាននោះគឺ ការអាចចុះចូលចំពោះព្រះជាម្ចាស់ និងសេចក្តីពិតបាន គឺការមានគោលការណ៍ក្នុងរបៀបដែលមនុស្សប្រព្រឹត្តចំពោះភារកិច្ចរបស់ខ្លួន និងគ្រប់ប្រភេទបុគ្គល ព្រឹត្តិការណ៍ និងរបស់ទាំងអស់ ហើយនៅក្នុងការបំពេញភារកិច្ចរបស់ខ្លួន ពោលគឺត្រូវមានការទទួលខុសត្រូវ មិនមានល្បិចកល ឬខ្ជិលច្រអូស ដោយអាចការពារផលប្រយោជន៍នៃដំណាក់របស់ព្រះជាម្ចាស់ និងមិនមានគ្រោងការណ៍សម្រាប់ប្រយោជន៍ផ្ទាល់ខ្លួន។ ការបង្ហាញឱ្យឃើញបែបនេះគឺច្បាស់ក្រឡែតសម្រាប់ឱ្យមនុស្សគ្រប់គ្នាមើលឃើញ នោះមនុស្សគ្រប់គ្នាក៏យល់ច្បាស់នៅក្នុងដួងចិត្តអំពីចំណុចនេះដែរ។ ជាងនេះទៅទៀត ព្រះជាម្ចាស់ពិនិត្យពិច័យដួងចិត្តរបស់មនុស្ស និងជ្រាបពីស្ថានភាពពិតរបស់ពួកគេម្នាក់ៗគ្រប់គ្នា។ មិនថាពួកគេជានរណានោះទេ គ្មាននរណាអាចបោកបញ្ឆោតព្រះជាម្ចាស់បានឡើយ។ មនុស្សមួយចំនួនតែងតែអួតអាងជានិច្ចថា ពួកគេមានភាពជាមនុស្សល្អ ពោលគឺពួកគេមិនដែលនិយាយអាក្រក់ពីអ្នកដទៃ មិនដែលធ្វើឱ្យខូចប្រយោជន៍អ្នកដទៃ ហើយក៏មិនដែលលោភលន់ចង់បានទ្រព្យសម្បត្តិរបស់អ្នកដទៃដែរ ថែមទាំងសុខចិត្តខាតបង់ជាជាងកេងចំណេញពីអ្នកដទៃនៅពេលមានទំនាស់ផលប្រយោជន៍ទៀតផង។ ហើយមនុស្សគ្រប់គ្នាគិតថា ពួកគេជាមនុស្សល្អ។ ប៉ុន្តែ នៅពេលបំពេញភារកិច្ចរបស់ពួកគេនៅក្នុងដំណាក់របស់ព្រះជាម្ចាស់ ពួកគេមានល្បិចកល និងក្រឡេចក្រឡុច តែងតែរិះរកតែផលប្រយោជន៍ផ្ទាល់ខ្លួនជានិច្ច។ ពួកគេមិនដែលគិតគូរពីផលប្រយោជន៍នៃដំណាក់របស់ព្រះជាម្ចាស់ មិនដែលចាត់ទុកភាពបន្ទាន់របស់ព្រះជាម្ចាស់ជារឿងបន្ទាន់របស់ខ្លួន ឬគិតពីអ្វីដែលព្រះជាម្ចាស់ព្រះតម្រិះ ហើយក៏មិនដែលព្រមលះបង់ផលប្រយោជន៍ផ្ទាល់ខ្លួនដើម្បីបំពេញភារកិច្ចរបស់ពួកគេដែរ។ ពួកគេមិនដែលលះបង់ប្រយោជន៍ផ្ទាល់ខ្លួនឡើយ។ សូម្បីតែពេលដែលពួកគេឃើញមនុស្សអាក្រក់កំពុងធ្វើអំពើអាក្រក់ក៏ដោយ ក៏ពួកគេមិនលាតត្រដាងពួកគេដែរ។ ពួកគេគ្មានគោលការណ៍អ្វីទាំងអស់។ តើនេះជាភាពជាមនុស្សបែបណាទៅ? នេះមិនមែនភាពជាមនុស្សល្អឡើយ។ ចូរកុំយកចិត្តទុកដាក់នឹងអ្វីដែលមនុស្សបែបនេះនិយាយឡើយ។ អ្នកត្រូវតែមើលថាពួកគេរស់នៅតាមអ្វី ពួកគេបើកសម្ដែងពីអ្វី ហើយពួកគេមានអាកប្បកិរិយាបែបណា នៅពេលដែលពួកគេបំពេញភារកិច្ចរបស់ពួកគេ ក៏ដូចជាមើលពីសភាពខាងក្នុងរបស់ពួកគេ និងអ្វីដែលពួកគេស្រឡាញ់ផងដែរ។ ប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់ពួកគេ ធំជាងភក្ដីភាពរបស់ពួកគេចំពោះព្រះជាម្ចាស់ ប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់គេ ធំជាងផលប្រយោជន៍នៃដំណាក់របស់ព្រះជាម្ចាស់ ឬប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់ពួកគេ ធំជាងការយកចិត្តទុកដាក់ដែលពួកគេមានចំពោះព្រះជាម្ចាស់ ដូច្នេះ តើមនុស្សបែបនេះមានភាពជាមនុស្សដែរឬទេ? ពួកគេមិនមែនជាមនុស្សដែលមានភាពជាមនុស្សឡើយ» («តាមរយៈការប្រគល់ដួងចិត្តរបស់ខ្លួនថ្វាយទៅព្រះជាម្ចាស់ នោះគេអាចទទួលបានសេចក្តីពិត» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ចេញពីព្រះបន្ទូលរបស់ព្រះជាម្ចាស់ ខ្ញុំបានឃើញថា ភាពជាមនុស្សល្អមិនមែនត្រូវបានកំណត់ដោយថាតើមនុស្សម្នាក់និយាយដោយចិត្តល្អ និងស្លូតបូត ឬដោយម៉ឺងម៉ាត់ និងត្រង់ៗនោះទេ។ ផ្ទុយទៅវិញ វាផ្អែកលើថាតើមនុស្សម្នាក់ចុះចូលនឹងព្រះជាម្ចាស់ និងសេចក្ដីពិតឬអត់ និងថាតើពួកគេបំពេញភារកិច្ចរបស់ពួកគេដោយការទទួលខុសត្រូវឬអត់។ ដូចជាអ្នកដឹកនាំ និងអ្នកធ្វើការខ្លះ អាចលួសកាត់បងប្អូនប្រុសស្រីចំពោះការមិនទទួលខុសត្រូវនៅក្នុងភារកិច្ចរបស់ពួកគេ ហើយពួកគេអាចលាតត្រដាងពីសារជាតិ និងផលវិបាកនៃការប្រព្រឹត្តរបស់បងប្អូនប្រុសស្រីទាំងនេះ ដោយផ្អែកលើព្រះបន្ទូលរបស់ព្រះជាម្ចាស់។ ទោះបីជាពួកគេអាចមានអារម្មណ៍ពិបាកចិត្តនៅពេលបានឮរឿងទាំងនេះក៏ដោយ អ្នកទាំងឡាយណាដែលស្វែងរកសេចក្ដីពិត អាចប្រើឱកាសនេះដើម្បីឆ្លុះបញ្ចាំង និងស្គាល់ខ្លួនឯងបាន ដែលជាប្រយោជន៍ទាំងដល់ការចូលទៅក្នុងជីវិត និងការបំពេញភារកិច្ចរបស់ពួកគេ។ មនុស្សខ្លះអាចមើលទៅដូចជាចិត្តល្អ ប៉ុន្តែនៅពេលដែលពួកគេឃើញបងប្អូនប្រុសស្រីប្រព្រឹត្តប្រឆាំងនឹងគោលការណ៍នានា និងធ្វើឲ្យខូចខាតដល់ការងារ ហើយត្រូវការការប្រកបគ្នា និងការលាតត្រដាងសម្រាប់រឿងនេះ ពួកគេការពារខ្លួនឯង ដោយនិយាយតែពាក្យពីរោះៗដើម្បីដោះស្រាយជាមួយអ្នកដទៃឲ្យតែរួចពីដៃ។ ពួកគេមិនបានគិតពិចារណាពីរបៀបជួយអ្នកដទៃដោយស្មោះ ឬពីរបៀបការពារផលប្រយោជន៍របស់ពួកជំនុំទេ។ ពួកគេពិតជាអាត្មានិយម និងមានល្បិចកលមែន ហើយទាំងនេះមិនមែនជាមនុស្សដែលមានភាពជាមនុស្សល្អទេ។ ខ្ញុំក៏បានប្រព្រឹត្តបែបដូចគ្នា ដោយគិតតែពីការការពារកេរ្តិ៍ឈ្មោះ និងឋានៈរបស់ខ្ញុំផ្ទាល់ ហើយនៅពេលដែលខ្ញុំឃើញអ្នកដទៃដើរលើផ្លូវខុស ខ្ញុំថែមទាំងមិនបានលូកដៃជួយផង។ ពីមុនខ្ញុំតែងតែគិតថាខ្ញុំមានភាពជាមនុស្សល្អ ប៉ុន្តែតាមរយៈការលាតត្រដាងនៃព្រះបន្ទូលរបស់ព្រះជាម្ចាស់ និងការបើកសម្ដែងនៃការពិត ខ្ញុំបានឃើញថា ខ្ញុំនៅឆ្ងាយពីការធ្វើជាមនុស្សម្នាក់ដែលមានភាពជាមនុស្សល្អណាស់។ ដោយដឹងពីរឿងនេះ ខ្ញុំមានអារម្មណ៍ពិបាកចិត្ត និងខ្មាសអៀនយ៉ាងខ្លាំង ហើយទឹកភ្នែកក៏ស្រក់ចុះមក។ ខ្ញុំស្អប់ខ្ពើមខ្លួនឯងអស់ពីដួងចិត្ត ហើយមិនចង់បន្តប្រព្រឹត្តបែបនេះទៀតទេ។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ ហើយបានរកឃើញផ្លូវមួយសម្រាប់ការអនុវត្ត។ ព្រះដ៏មានគ្រប់ព្រះចេស្ដាមានបន្ទូលថា៖ «នៅពេលអ្នកប្រាស្រ័យទាក់ទងជាមួយអ្នកដទៃ ដំបូង អ្នកត្រូវឱ្យពួកគេញាណដឹងពីដួងចិត្តពិតប្រាកដ និងភាពស្មោះត្រង់របស់អ្នកសិន។ នៅក្នុងការនិយាយស្ដី និងការធ្វើការជាមួយគ្នា និងការទាក់ទងជាមួយអ្នកដទៃ ប្រសិនបើពាក្យសម្ដីរបស់នរណាម្នាក់ជាពាក្យសម្ដីបង្រ្គប់កិច្ច ជាពាក្យសម្ដីតាមតែទម្លាប់ ជាពាក្យសម្ដីផ្អែមល្ហែម ជាពាក្យសម្ដីបញ្ចើចបញ្ចើ ជាពាក្យសម្ដីគ្មានទំនួលខុសត្រូវ និងជាពាក្យសម្ដីស្រមើស្រមៃ ឬប្រសិនបើពួកគេគ្រាន់តែនិយាយដើម្បីផ្គាប់ចិត្តអ្នកដទៃ នោះពាក្យសម្ដីរបស់ពួកគេគ្មានអ្វីដែលពិតប្រាកដសោះឡើយ ហើយពួកគេគ្មានចិត្តស្មោះត្រង់បន្តិចសោះ។ មិនថាអ្នកដទៃទាំងអស់នោះជានរណាក៏ដោយ នេះគឺជាលក្ខណៈនៃការប្រាស្រ័យទាក់ទងរបស់ពួកគេជាមួយអ្នកដទៃ។ មនុស្សបែបនេះ មិនមានដួងចិត្តស្មោះត្រង់ទេ។ នេះមិនមែនជាមនុស្សស្មោះត្រង់ទេ។ ឧបមាថាមាននរណាម្នាក់ស្ថិតក្នុងសភាពអវិជ្ជមាន ហើយពួកគេនិយាយទៅកាន់អ្នកដោយស្មោះត្រង់ថា៖ 'សូមប្រាប់ខ្ញុំមកថាហេតុអ្វីបានជាខ្ញុំអវិជ្ជមានខ្លាំងបែបនេះ។ ខ្ញុំរកគិតវាមិនចេញសោះ!' ហើយតាមពិតទៅ ឧបមាថាអ្នកពិតជាបានដឹងអំពីបញ្ហារបស់ពួកគេនៅក្នុងដួងចិត្តរបស់អ្នក ប៉ុន្តែអ្នកមិនប្រាប់ពួកគេទេ ផ្ទុយទៅវិញបែរជានិយាយថា៖ 'គ្មានអ្វីនោះទេ។ អ្នកមិនបាននិយាយអ្វីក្នុងភាពអវិជ្ជមានទេ ខ្ញុំក៏មានសភាពបែបហ្នឹងដែរ'។ ពាក្យសម្ដីទាំងនេះធ្វើឱ្យបុគ្គលនោះមានការលួងលោមចិត្តយ៉ាងខ្លាំង ប៉ុន្តែអាកប្បកិរិយារបស់អ្នកមិនស្មោះត្រង់ឡើយ។ អ្នកកំពុងដោះស្រាយឱ្យតែរួចពីដៃជាមួយពួកគេដើម្បីឲ្យពួកគេមានអារម្មណ៍ស្រួលចិត្តជាងមុន និងទទួលបានការលួងលោម អ្នកបានជៀសវាងពីការនិយាយដោយស្មោះត្រង់ជាមួយពួកគេ។ អ្នកមិនមែនកំពុងជួយពួកគេដោយស្មោះអស់ពីចិត្ត និងមិនបានដាក់បញ្ហារបស់ពួកគេឱ្យច្បាស់ ដើម្បីឱ្យពួកគេអាចទុកភាពអវិជ្ជមានរបស់ពួកគេចោលនោះទេ។ អ្នកមិនបានធ្វើអ្វីដែលមនុស្សស្មោះត្រង់គួរតែធ្វើឡើយ។ អ្វីគ្រប់យ៉ាងគឺដើម្បីតែការព្យាយាមលួងលោមពួកគេ និងធ្វើឱ្យពួកគេច្បាស់ថា រវាងអ្នករាល់គ្នា គ្មានការឃ្លាតឆ្ងាយគ្នា ឬទំនាស់អ្វីឡើយ អ្នកបានធ្វើជាមួយពួកគេលំៗឱ្យតែរួច ហើយនេះមិនមែនជាការធ្វើជាមនុស្សស្មោះត្រង់នោះទេ។ ដូច្នេះ ដើម្បីក្លាយជាមនុស្សស្មោះត្រង់ម្នាក់ តើអ្នកគប្បីធ្វើអ្វីខ្លះនៅពេលជួបប្រទះនឹងស្ថានភាពបែបនេះ? អ្នកត្រូវប្រាប់ពួកគេពីអ្វីដែលអ្នកបានឃើញ និងបានកត់សម្គាល់៖ 'ខ្ញុំនឹងប្រាប់អ្នកអំពីអ្វីដែលខ្ញុំបានឃើញ និងអ្វីដែលខ្ញុំបានជួបប្រទះ។ អ្នកត្រូវសម្រេចចិត្តថាតើអ្វីដែលខ្ញុំនិយាយនោះត្រូវឬខុស។ ប្រសិនបើវាខុស អ្នកមិនចាំបាច់ទទួលយកវាទេ។ ប្រសិនបើវាត្រូវ ខ្ញុំសង្ឃឹមថាអ្នកនឹងទទួលយកវា។ ប្រសិនបើខ្ញុំនិយាយអ្វីដែលពិបាកឱ្យអ្នកស្ដាប់ចូល និងធ្វើឱ្យអ្នកឈឺចាប់ ខ្ញុំសង្ឃឹមថា អ្នកអាចទទួលយកវាបានអំពីព្រះជាម្ចាស់។ ចេតនា និងគោលបំណងរបស់ខ្ញុំ គឺដើម្បីជួយអ្នក។ ខ្ញុំមើលឃើញពីបញ្ហានេះច្បាស់ណាស់៖ ដោយសារតែអ្នកមានអារម្មណ៍ថាអ្នកត្រូវបានគេធ្វើឱ្យអាម៉ាស់ ហើយគ្មាននរណាម្នាក់ទុកមុខឱ្យអ្នកទេ ហើយអ្នកគិតថា មនុស្សដទៃទៀត មើលងាយអ្នក ថាអ្នកត្រូវបានគេវាយប្រហារ ហើយថាអ្នកមិនធ្លាប់ត្រូវបានគេប្រព្រឹត្តអយុត្តិធម៌ខ្លាំងដល់ថ្នាក់នេះទេ អ្នកមិនអាចទទួលយកបាន ហើយក៏ក្លាយជាអវិជ្ជមានបែបនេះ។ តើអ្នកគិតបែបណា តើនេះពិតជាអ្វីដែលកំពុងកើតឡើងមែនទេ?' ហើយនៅពេលស្ដាប់ឮបែបនេះ ពួកគេមានអារម្មណ៍ថា រឿងគឺបែបនេះមែនហើយ។ នេះគឺជាអ្វីដែលមានពិតប្រាកដនៅក្នុងដួងចិត្តរបស់អ្នក ប៉ុន្តែប្រសិនបើអ្នកមិនមែនជាមនុស្សស្មោះត្រង់ទេ នោះអ្នកនឹងមិននិយាយវាចេញមកឡើយ។ អ្នកនឹងនិយាយថា៖ 'ខ្ញុំក៏តែងតែមានភាពអវិជ្ជមានដែរ' ហើយនៅពេលដែលមនុស្សដទៃស្ដាប់ឮថាមនុស្សគ្រប់គ្នាមានភាពអវិជ្ជមាន ពួកគេក៏គិតថា វាជារឿងធម្មតាទេ ដែលពួកគេមានភាពអវិជ្ជមាន ហើយចុងក្រោយ ពួកគេមិនអាចលះបង់ភាពអវិជ្ជមានរបស់ពួកគេបានឡើយ។ ប្រសិនបើអ្នកគឺជាមនុស្សស្មោះត្រង់ម្នាក់ ហើយអ្នកជួយពួកគេដោយអាកប្បកិរិយាស្មោះត្រង់ និងដួងចិត្តស្មោះត្រង់ នោះអ្នកអាចជួយពួកគេឱ្យយល់ពីសេចក្ដីពិតបាន និងលះបង់ភាពអវិជ្ជមានរបស់ពួកគេចោល» («មានតែតាមរយៈការធ្វើជាមនុស្សស្មោះត្រង់ទើបអាចបង្ហាញចេញនូវលក្ខណៈជាមនុស្សពិតបាន» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់ប្រាប់យើងថា យើងគួរតែប្រព្រឹត្តចំពោះបងប្អូនប្រុសស្រីរបស់យើងដោយចិត្តស្មោះត្រង់ ហើយថានៅពេលដែលយើងរកឃើញបញ្ហាជាមួយពួកគេ យើងគួរតែជួយ និងគាំទ្រពួកគេដោយចិត្តស្មោះ។ ការជួយនេះមិនត្រូវបានចងភ្ជាប់ដោយទម្រង់ ឬច្បាប់នោះទេ។ ប្រសិនបើរឿងដូចជាការប្រកបគ្នា និងការរំឭកអាចមានប្រសិទ្ធិភាព នោះយើងគួរតែប្រើវា ប៉ុន្តែប្រសិនបើសារជាតិនៃបញ្ហារបស់ពួកគេធ្ងន់ធ្ងរ នោះការលួសកាត់ ការលាតត្រដាង និងការវែកញែកស៊ីជម្រៅគឺចាំបាច់។ មធ្យោបាយណាក៏ដោយនៃការប្រកបគ្នាដែលអាចដោះស្រាយបញ្ហា ឬសម្រេចបានលទ្ធផល យើងគួរតែប្រើវាតាមនោះដែរ។ ប្រសិនបើយើងគិតតែពីមុខមាត់ និងរូបភាពរបស់យើងផ្ទាល់ ហើយចៀសវាងការលាតត្រដាងពីសារជាតិនៃបញ្ហា ហើយគ្រាន់តែនិយាយពាក្យសម្ដីស្រាលៗ សើៗ ដើម្បីដោះស្រាយជាមួយមនុស្សឲ្យតែរួចពីដៃ នោះយើងមិនមែនកំពុងជួយមនុស្សទេ ប៉ុន្តែកំពុងបង្កគ្រោះថ្នាក់ដល់ពួកគេវិញ។ ដូចជានៅពេលដែលខ្ញុំបានរកឃើញថា វ៉ាង យីង កំពុងធ្វើការឲ្យតែរួចពីដៃក្នុងភារកិច្ចរបស់គាត់។ ទោះបីជាខ្ញុំបានរំឭក និងព្យាយាមជួយគាត់ក៏ដោយ ក៏គាត់មិនអើពើនឹងសម្ដីរបស់ខ្ញុំសោះ។ ក្នុងករណីនេះ វាចាំបាច់ណាស់ក្នុងការលួសកាត់គាត់ និងវែកញែកស៊ីជម្រៅពីសារជាតិ និងផលវិបាកនៃអាកប្បកិរិយាធ្វើការឲ្យតែរួចពីដៃរបស់គាត់ ដោយផ្អែកលើព្រះបន្ទូលរបស់ព្រះជាម្ចាស់ ដើម្បីឲ្យគាត់អាចដឹងពីភាពធ្ងន់ធ្ងរនៃបញ្ហារបស់គាត់។ ការធ្វើបែបនេះនឹងមានប្រយោជន៍សម្រាប់ការចូលទៅក្នុងជីវិតរបស់គាត់។ បន្ទាប់ពីបានយល់ពីរឿងទាំងនេះ ខ្ញុំក៏ទទួលបានផ្លូវមួយសម្រាប់ការអនុវត្តដើម្បីជួយអ្នកដទៃ ហើយខ្ញុំក៏បានចាប់ផ្ដើមអនុវត្តទៅតាមនោះ។

នៅខែតុលា ឆ្នាំ២០២៣ ខ្ញុំបានកត់សម្គាល់ឃើញថា បងស្រី ចូវ ស៊ីន កំពុងមិនទទួលខុសត្រូវនៅក្នុងភារកិច្ចរបស់គាត់។ គាត់បានធ្វើការងារខាងអត្ថបទអស់រយៈពេលជាច្រើនឆ្នាំមកហើយ ខណៈដែលបងប្អូនប្រុសស្រីដទៃទៀតទើបតែចាប់ផ្ដើម ប៉ុន្តែគាត់ផ្ដោតតែលើកិច្ចការផ្ទាល់ខ្លួនរបស់គាត់ប៉ុណ្ណោះ ហើយមិនបានបង្ហាញពីបន្ទុកណាមួយសម្រាប់ការងាររួមទេ។ ខ្ញុំធ្លាប់បានប្រកបគ្នាអំពីបញ្ហានេះជាមួយគាត់ពីមុនមក ប៉ុន្តែគាត់មិនបានចូលទៅក្នុងណាមួយទេ។ ខ្ញុំបានពិចារណាពីការវែកញែកស៊ីជម្រៅពីសារជាតិនៃការប្រព្រឹត្តរបស់គាត់ ដើម្បីឲ្យគាត់អាចផ្លាស់ប្ដូរបាន។ ប៉ុន្តែនៅពេលដែលខ្ញុំគិតអំពីការលើកឡើងពីបញ្ហារបស់គាត់ ខ្ញុំក៏មានការព្រួយបារម្ភខ្លះៗថា «ចូវ ស៊ីន ស្ថិតនៅក្នុងសភាពមិនល្អមួយរយៈកន្លងមកហើយ ដូច្នេះ ប្រសិនបើខ្ញុំលើកឡើង និងលាតត្រដាងពីបញ្ហារបស់គាត់ តើគាត់នឹងគិតថាខ្ញុំជាមនុស្សមិនចេះយោគយល់ និងគ្មានភាពជាមនុស្សល្អទេ? បើរឿងនោះកើតឡើងមែន គាត់ច្បាស់ជាមានចំណាប់អារម្មណ៍មិនល្អចំពោះខ្ញុំជាមិនខាន។» នៅពេលដែលគំនិតទាំងនេះកើតឡើងនៅក្នុងចិត្តរបស់ខ្ញុំ ខ្ញុំក៏មានចិត្តស្ទាក់ស្ទើរ ដោយឆ្ងល់ថាតើខ្ញុំគួរតែមិនធ្វើការលាតត្រដាង និងលួសកាត់គាត់ឬអត់។ នៅពេលដែលខ្ញុំកំពុងគិតរឿងនេះ ខ្ញុំក៏នឹកឃើញភ្លាមៗពីរបៀបដែលខ្ញុំបានបរាជ័យជាមួយ វ៉ាង យីង ពីមុន ហើយខ្ញុំក៏នឹកឃើញព្រះបន្ទូលរបស់ព្រះជាម្ចាស់មួយវគ្គដែលខ្ញុំធ្លាប់បានអានពីមុនមក៖ «ប្រសិនបើអ្នកគឺជាមនុស្សស្មោះត្រង់ម្នាក់ ហើយអ្នកជួយពួកគេដោយអាកប្បកិរិយាស្មោះត្រង់ និងដួងចិត្តស្មោះត្រង់ នោះអ្នកអាចជួយពួកគេឱ្យយល់ពីសេចក្ដីពិតបាន និងលះបង់ភាពអវិជ្ជមានរបស់ពួកគេចោល» («មានតែតាមរយៈការធ្វើជាមនុស្សស្មោះត្រង់ទើបអាចបង្ហាញចេញនូវលក្ខណៈជាមនុស្សពិតបាន» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ខ្ញុំទ្រាំមិនបានក៏សួរខ្លួនឯងថា «តើខ្ញុំកំពុងតែមិនធ្វើការលាតត្រដាងបញ្ហារបស់ ចូវ ស៊ីន គឺដើម្បីគាត់មែនទេ?» តាមពិតទៅ មិនមែនទេ។ ខ្ញុំខ្លាចថា ចូវ ស៊ីន អាចនឹងគិតថាខ្ញុំតឹងរ៉ឹងពេក ហើយមិនយោគយល់ចំពោះភាពទន់ខ្សោយរបស់គាត់ ដូច្នេះ ការស្ទាក់ស្ទើររបស់ខ្ញុំគឺកើតចេញពីបំណងប្រាថ្នារបស់ខ្ញុំក្នុងការរក្សាចំណាប់អារម្មណ៍ល្អនៅក្នុងក្រសែភ្នែករបស់គាត់។ ខ្ញុំក៏បានគិតដែរថា បងស្រីកំពុងរស់នៅក្នុងនិស្ស័យពុករលួយដែលអាត្មានិយម និងគួរឲ្យស្អប់ខ្ពើម ថាគាត់មិនទទួលខុសត្រូវក្នុងភារកិច្ចរបស់គាត់ ហើយថាគាត់បានធ្វើឲ្យការងារពន្យារពេលរួចទៅហើយ។ មានតែតាមរយៈការលាតត្រដាងពីបញ្ហានេះឲ្យគាត់ដឹង និងធ្វើឲ្យគាត់ដឹងពីភាពធ្ងន់ធ្ងរនៃបញ្ហារបស់គាត់ប៉ុណ្ណោះ ទើបគាត់នឹងមានឱកាសផ្លាស់ប្ដូរបាន។ ទោះបីជាគាត់អាចមានអារម្មណ៍ឈឺចាប់យ៉ាងខ្លាំង ហើយខណៈពេលនោះគាត់ពិបាកនឹងទទួលយកក៏ដោយ ខ្ញុំក៏នៅតែព្យាយាមជួយគាត់ដោយចិត្តស្មោះ ហើយខ្ញុំក៏នឹងមានមនសិការល្អដែរ។ ក្រោយមក នៅក្នុងពេលជួបជុំ ខ្ញុំបានដកស្រង់ព្រះបន្ទូលរបស់ព្រះជាម្ចាស់ ដើម្បីលាតត្រដាងពីសារជាតិ និងផលវិបាកនៃការដែលគាត់ផ្ដោតតែលើការងារផ្ទាល់ខ្លួនរបស់គាត់ និងការព្រងើយកន្តើយនឹងការងាររួមនោះ។ ខ្ញុំឃើញថាគាត់ពិបាកចិត្តណាស់ ប៉ុន្តែក្រោយពីការប្រកបគ្នា គាត់និយាយថាគាត់មានការដឹងខ្លះៗពីបញ្ហារបស់គាត់ដែរ ប៉ុន្តែមិនបានយកចិត្តទុកដាក់នឹងវាយ៉ាងម៉ត់ចត់ទេ។ ហើយថាតាមរយៈការវែកញែកស៊ីជម្រៅនេះ ទីបំផុតគាត់បានឃើញហើយថាបញ្ហារបស់គាត់ធ្ងន់ធ្ងរប៉ុនណា។ គាត់ដឹងថាគាត់មិនបានខ្វល់ខ្វាយអំពីការងារដែលជាប់គាំង ហើយក៏មិនបានយកចិត្តទុកដាក់ក្នុងការដោះស្រាយបញ្ហាទាំងនេះដែរ ទោះបីជាគាត់ដឹងថាវាមានក៏ដោយ។ គាត់ក៏ដឹងដែរថាគាត់ព្រងើយកន្តើយ និងមិនខ្វល់ខ្វាយ ដែលបានធ្វើឲ្យការងារពន្យារពេល ហើយថាគាត់ពិតជាអាត្មានិយម និងគួរឲ្យស្អប់ខ្ពើមណាស់ ហើយត្រូវការឆ្លុះបញ្ចាំងយ៉ាងពិតប្រាកដ និងធ្វើការផ្លាស់ប្ដូរ។ ខ្ញុំរីករាយណាស់ដែលឃើញបងស្រីនេះមានការយល់ដឹងបែបនេះ ហើយខ្ញុំមានអារម្មណ៍ថាទីបំផុតខ្ញុំបានជួយអ្នកដទៃម្ដង។

តាមរយៈបទពិសោធនេះ ខ្ញុំបានយល់គោលការណ៍មួយចំនួនសម្រាប់ការវាស់ស្ទង់ភាពជាមនុស្សល្អ ហើយខ្ញុំក៏បានឃើញយ៉ាងច្បាស់ដែរថាការមិនបានជួយអ្នកដទៃដោយចិត្តស្មោះរបស់ខ្ញុំ ការស្ទាក់ស្ទើររបស់ខ្ញុំក្នុងការចង្អុលបង្ហាញបញ្ហា និងការដែលខ្ញុំការពារតែខ្លួនឯង ហើយមិនគាំទ្រការងាររបស់ពួកជំនុំ គឺជាការបង្ហាញចេញនៃភាពជាមនុស្សដែលមិនល្អ។ ទន្ទឹមនឹងនោះ ខ្ញុំបានរៀនថាការជួយអ្នកដទៃដោយសេចក្ដីស្រឡាញ់មានន័យយ៉ាងពិតប្រាកដ។ អរព្រះគុណព្រះជាម្ចាស់!


៤៩. តើការបោះបង់ និងការលះបង់ដើម្បីទទួលបានព្រះពរ ត្រឹមត្រូវដែរឬទេ?

ដោយ ស៊ូ អ៊ិនសឺ ប្រទេសចិន

ខ្ញុំមានជំងឺលើសឈាម ដែលជាជំងឺតំណពូជក្នុងគ្រួសារខ្ញុំ។ នៅឆ្នាំ ២០១៣ ខ្ញុំក៏កើតមានអាការឈឺក្បាលយ៉ាងខ្លាំង ដែលកើតឡើងរៀងរាល់មួយ ឬពីរថ្ងៃម្ដង។ ពេលអាការឈឺចាប់វាយប្រហារ ខ្ញុំមិនអាចធ្វើអ្វីបានឡើយ គឺខ្ញុំមានអារម្មណ៍អស់កម្លាំងពេញខ្លួន សូម្បីតែឈរក៏មិនរួចផង ហើយការឈឺក្បាលនោះ ក៏ធ្វើឲ្យខ្ញុំឈឺធ្មេញ និងចង់ក្អួតដែរ។ ទោះបីជាខ្ញុំបានទៅមន្ទីរពេទ្យធំៗក៏ដោយ ក៏នៅតែរកមូលហេតុមិនឃើញដដែល។ ពេលខ្លះ ការឈឺចាប់ខ្លាំងក្លាពេក រហូតដល់ថ្នាក់ខ្ញុំចង់បោកក្បាលនឹងជញ្ជាំង ហើយចង់តែស្លាប់ឲ្យផុតៗទៅ ប៉ុន្តែដោយឃើញប្រពន្ធ និងកូនដែលទើបនឹងកើតរបស់ខ្ញុំ ខ្ញុំក៏តស៊ូបន្តទៅ។ ក្រោយមក ម្ដាយខ្ញុំបានចែករំលែកដំណឹងល្អនៃគ្រាចុងក្រោយរបស់ព្រះដ៏មានគ្រប់ព្រះចេស្ដាដល់ខ្ញុំ ហើយខ្ញុំក៏ដាក់ក្ដីសង្ឃឹមទៅលើព្រះជាម្ចាស់ ដោយគិតថា ដោយសារព្រះជាម្ចាស់មានគ្រប់ព្រះចេស្ដា បើខ្ញុំជឿលើទ្រង់អស់ពីចិត្ត ទ្រង់ប្រហែលជាប្រទានពរដល់ខ្ញុំ ហើយព្យាបាលជំងឺខ្ញុំឲ្យជា។ ក្រោយពេលខ្ញុំចាប់ផ្ដើមជឿលើព្រះជាម្ចាស់ អាការរបស់ខ្ញុំក៏បានធូរស្រាលខ្លះដែរ។ ថ្ងៃមួយ ខ្ញុំបានអានព្រះបន្ទូលរបស់ព្រះជាម្ចាស់ដូចតទៅ៖ «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះយ៉ាងហូរហៀរ» («ព្រះសូរសៀងរបស់ព្រះគ្រីស្ទ កាលពីដើមដំបូង» ជំពូកទី ៥៥ នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ ខ្ញុំរំភើបណាស់ ហើយកាន់តែជឿជាក់ថា ឲ្យតែខ្ញុំខំប្រឹងលះបង់ខ្លួនដើម្បីព្រះជាម្ចាស់ នោះខ្ញុំនឹងទទួលបានព្រះពរពីទ្រង់នៅថ្ងៃអនាគត។ ក្រោយមក ខ្ញុំបានបោះបង់ការងារដែលទទួលបានប្រាក់ខែខ្ពស់ ដើម្បីលះបង់ខ្លួនបំពេញភារកិច្ចពេញម៉ោង ហើយទោះបីជាខ្ញុំរងទុក្ខ ឬជួបការលំបាកប៉ុនណាក៏ដោយ ក៏ខ្ញុំពេញចិត្ត និងសប្បាយរីករាយនឹងធ្វើវាដែរ។ ក្នុងអំឡុងប៉ុន្មានឆ្នាំនោះ អាការឈឺក្បាលរបស់ខ្ញុំបានប្រសើរឡើងយ៉ាងខ្លាំង ហើយភាពញឹកញាប់នៃការធ្វើទុក្ខក៏បានថយចុះ។ ពីរបីឆ្នាំក្រោយមក ពេលខ្ញុំកំពុងបំពេញភារកិច្ចនៅឆ្ងាយពីផ្ទះ ខ្ញុំបានជួបបងស្រីម្នាក់ដែលជាវេជ្ជបណ្ឌិត។ គាត់ប្រាប់ខ្ញុំថា ការឈឺក្បាលរបស់ខ្ញុំបណ្ដាលមកពីជំងឺឈឺសរសៃប្រសាទទី៥ ហើយគាត់បានចេញថ្នាំខ្លះដែលមានតម្លៃជាង ១០ យ័នប៉ុណ្ណោះ។ អ្វីដែលធ្វើឲ្យខ្ញុំភ្ញាក់ផ្អើលនោះគឺ ក្រោយពីលេបថ្នាំបានពីរខែ ជំងឺឈឺសរសៃប្រសាទទី៥របស់ខ្ញុំក៏បានបាត់ទៅវិញយ៉ាងអស្ចារ្យ។ ជំងឺរ៉ាំរ៉ៃដែលខ្ញុំកើតជាច្រើនឆ្នាំបានបាត់ទៅ ហើយខ្ញុំសប្បាយចិត្តជាខ្លាំង។ ខ្ញុំដឹងថា មើលពីសំបកក្រៅ ហាក់ដូចជាថ្នាំជាអ្នកព្យាបាលខ្ញុំឲ្យជា តែតាមពិត វាគឺជាព្រះគុណរបស់ព្រះជាម្ចាស់ដែលបានមកលើរូបខ្ញុំ។ ហាក់ដូចជាការលះបង់ខ្លួនដើម្បីព្រះជាម្ចាស់ ពិតជានាំមកនូវរង្វាន់មែន ដូច្នេះ ខ្ញុំកាន់តែប្ដេជ្ញាចិត្តក្នុងការបំពេញភារកិច្ចរបស់ខ្លួន។

នៅក្នុងខែកក្កដា ឆ្នាំ ២០២៣ ខ្ញុំចាប់ផ្ដើមមានអារម្មណ៍ធីងធោងជាប់រហូត ហើយពេលខ្លះ ខ្ញុំក៏ឈឺក្បាល និងវិលមុខដែរ។ ដំបូងឡើយ ខ្ញុំមិនបានយកចិត្តទុកដាក់ច្រើនពីវាទេ ដោយគិតថា ដោយសារខ្ញុំមានជំងឺលើសឈាម ការវិលមុខម្ដងម្កាលគឺជារឿងធម្មតា។ ប៉ុន្តែ ជាងមួយខែក្រោយមក នៅតែគ្មានភាពប្រសើរឡើងសោះ រោគសញ្ញាកាន់តែធ្ងន់ធ្ងរ រហូតដល់ថ្នាក់ខ្ញុំអាចបំពេញភារកិច្ចបានតែពេលព្រឹកប៉ុណ្ណោះ។ ដល់ពេលរសៀល និងពេលល្ងាច ក្បាលខ្ញុំវិល ហើយឈឺ រីឯដៃឆ្វេងខ្ញុំវិញនឹងស្ពឹក។ ពេលវិលមុខខ្លាំង ខ្ញុំក៏ទម្រេតខ្លួនចុះ ដើម្បីសម្រាកមួយសន្ទុះ។ ថ្ងៃមួយ ក្រោយពេលចេញពីបន្ទប់ទឹក ខ្ញុំមានអារម្មណ៍វិលមុខខ្លាំងពេក រហូតដល់ខ្ញុំប្រញាប់ផ្អែកនឹងជញ្ជាំង ហើយបិទភ្នែក តែស្រាប់តែខ្ញុំសន្លប់បាត់ស្មារតី ក្រោយរយៈពេលមួយសន្ទុះខ្លី។ ពេលខ្ញុំដឹងខ្លួនវិញ ខ្ញុំមានអារម្មណ៍ឈឺចាប់យ៉ាងខ្លាំងនៅផ្នែកខាងក្រោយក្បាល ហើយដឹងថា ខ្ញុំកំពុងដេកនៅលើឥដ្ឋស៊ីម៉ងត៍។ ក្រោយពេលបងប្រុសម្នាក់បានគ្រាហ៍ខ្ញុំឲ្យក្រោកឡើង ខ្ញុំកត់សម្គាល់ឃើញថា ខ្ញុំបានដួលបុកក្របមាត់ទ្វារបាក់ ហើយមានពកធំមួយនៅផ្នែកខាងក្រោយក្បាលរបស់ខ្ញុំ។ ខ្ញុំគិតក្នុងចិត្តថា «វាជារឿងល្អដែលខ្ញុំដួលបុកស៊ុមទ្វារមុន បើក្បាលផ្នែកខាងក្រោយរបស់ខ្ញុំបុកផ្ទាល់នឹងឥដ្ឋវិញនោះ ផលវិបាកពិតជានឹកស្មានមិនដល់ឡើយ!» ដូច្នេះ ខ្ញុំក៏ទៅមន្ទីរពេទ្យ ដើម្បីពិនិត្យ ហើយលទ្ធផលរោគវិនិច្ឆ័យគឺ ស្ទះសរសៃឈាមខួរក្បាល។ ខ្ញុំតក់ស្លុតជាខ្លាំង ហើយសួរទៅគ្រូពេទ្យថា៖ «តើខ្ញុំអាចស្ទះសរសៃឈាមខួរក្បាលនៅវ័យក្មេងបែបនេះយ៉ាងដូចម្ដេចទៅ? តើនេះមិនមែនជាជំងឺសម្រាប់មនុស្សចាស់ទេឬ? តើអាចមានការភាន់ច្រឡំដែរទេ?» គ្រូពេទ្យបានបញ្ជាក់ម្ដងហើយម្ដងទៀតថា វាពិតជាការស្ទះសរសៃឈាមខួរក្បាលមែន ហើយគាត់បានរៀបចំឲ្យខ្ញុំសម្រាកព្យាបាលនៅមន្ទីរពេទ្យ។ គាត់និយាយថា សម្រាប់មនុស្សវ័យក្មេងបែបនេះដែលមានការស្ទះសរសៃឈាមតូចៗ បើមិនបានព្យាបាលឲ្យទាន់ពេលទេ វាអាចនាំឲ្យស្ទះសរសៃឈាមធំៗ ដែលនឹងបង្កជាបញ្ហាលំបាកមិនខាន។ សម្ដីរបស់គ្រូពេទ្យបានសង្កត់ធ្ងន់លើចិត្តខ្ញុំដូចជាថ្មមួយដុំ។ ខ្ញុំធ្លាប់ឃើញមនុស្សចាស់ជាច្រើនដែលមានជំងឺស្ទះសរសៃឈាមខួរក្បាល ហើយអ្នកដែលមានអាការធ្ងន់ធ្ងរ បានក្លាយជាស្លាប់មួយចំហៀងខ្លួន និយាយមិនច្បាស់ មាត់វៀច ភ្នែកវៀច និងវង្វេងវង្វាន់។ ខ្ញុំភ័យខ្លាចក្លាយជាដូចពួកគេណាស់ ដោយគិតថា៖ «បើខ្ញុំក្លាយជាបែបនោះមែន តើខ្ញុំនឹងអាចហូប និងផឹកព្រះបន្ទូលរបស់ព្រះជាម្ចាស់ ហើយបំពេញភារកិច្ចខ្ញុំយ៉ាងដូចម្ដេចបាន? បើមិនបានបំពេញភារកិច្ច តើខ្ញុំអាចទទួលបានសេចក្ដីសង្គ្រោះយ៉ាងដូចម្ដេចទៅ?» គំនិតទាំងនេះធ្វើឲ្យខ្ញុំមានអារម្មណ៍ខ្វល់ខ្វាយ និងមានអារម្មណ៍ថារងអយុត្តិធម៌ ហើយខ្ញុំចាប់ផ្ដើមត្អូញត្អែរថា៖ «អស់រយៈពេលជាច្រើនឆ្នាំមកនេះ ខ្ញុំបានបោះបង់គ្រួសារ និងអាជីពរបស់ខ្ញុំចោល។ ទោះបីជាសាច់ញាតិ និងមិត្តភក្តិរបស់ខ្ញុំចំអក និងបង្កាច់បង្ខូចខ្ញុំក៏ដោយ ក៏ខ្ញុំមិនដែលបោះបង់ជំនឿលើព្រះជាម្ចាស់ដែរ។ ខ្ញុំបានឆ្លងកាត់គ្រាលំបាកជាច្រើន ដើម្បីបំពេញភារកិច្ចរបស់ខ្ញុំ ចុះហេតុអ្វីបានជាព្រះជាម្ចាស់មិនការពារខ្ញុំ? ហេតុអ្វីបានជាទ្រង់បណ្ដោយឲ្យខ្ញុំកើតជំងឺនេះ? បើខ្ញុំមិនឈឺទេ តើខ្ញុំមិនអាចបំពេញភារកិច្ចបានកាន់តែល្អជាងនេះទេឬ?» ជាពិសេស ក្នុងអំឡុងពេលខ្ញុំសម្រាកនៅមន្ទីរពេទ្យ ខ្ញុំគឺជាអ្នកជំងឺក្មេងជាងគេ ក្នុងចំណោមអ្នកជំងឺជិតមួយរយនាក់ ហើយពេលអ្នកជំងឺនៅជុំវិញខ្ញុំដឹងថា ខ្ញុំមានជំងឺនេះ ពួកគេមានការភ្ញាក់ផ្អើល ហើយនិយាយថា៖ «ចំពោះមនុស្សចាស់ដែលមានជំងឺនេះ គឺជារឿងអាចយល់បាន តែហេតុអ្វីបានជាក្មេងដូចឯង មានជំងឺស្ទះសរសៃឈាមខួរក្បាលទៅវិញ?» ពេលឮបែបនេះ ធ្វើឲ្យខ្ញុំកាន់តែពិបាកចិត្តថែមទៀត។ ដោយឃើញអ្នកជំងឺជាច្រើននៅក្នុងបន្ទប់សង្គ្រោះកម្រិតធ្ងន់ ដែលបានដួលសន្លប់ដោយសារការស្ទះសរសៃឈាមខួរក្បាលភ្លាមៗ ដោយមានជាប់បំពង់អុកស៊ីសែន ហើយដឹងខ្លួនខ្លះ មិនដឹងខ្លួនខ្លះ ខ្ញុំបារម្ភថា ក្រែងលោខ្ញុំក្លាយជាបែបនោះ បើខ្ញុំសន្លប់ម្ដងទៀត។ ខ្ញុំគិតថា៖ «ហេតុអ្វីបានជាខ្ញុំស៊យម្ល៉េះ ដែលត្រូវមកកើតជំងឺបែបនេះ?» ខ្ញុំមានអារម្មណ៍ខ្វល់ខ្វាយ និងមិនស្រួលក្នុងចិត្តសោះ។ ក្រោយការព្យាបាលមួយរយៈ អាការរបស់ខ្ញុំត្រូវបានគ្រប់គ្រងបាន។ ក្រោយពេលត្រឡប់មកផ្ទះវិញ ខ្ញុំផ្ដោតតែលើការថែរក្សាសុខភាព ដោយខ្លាចថាខ្លួនឯងធ្វើការហួសកម្លាំង ហើយចិត្តរបស់ខ្ញុំមិនបានទុកដាក់លើភារកិច្ចទេ។

យប់មួយ ពេលខ្ញុំកំពុងដេកនៅលើគ្រែ ខ្ញុំបានរំពឹងគិតថា ប៉ុន្មានថ្ងៃកន្លងមកនេះ ខ្ញុំមិនបានយកចិត្តទុកដាក់លើភារកិច្ចរបស់ខ្ញុំទេ ដោយសារតែខ្ញុំផ្ដោតលើការថែរក្សាសុខភាព ហើយខ្ញុំមានអារម្មណ៍ថាមានកំហុសបន្តិចដែរ។ ថ្ងៃបន្ទាប់ ខ្ញុំបានអធិស្ឋានចំពោះព្រះជាម្ចាស់ថា៖ «ព្រះដ៏មានគ្រប់ព្រះចេស្ដាអើយ តាំងពីទូលបង្គំដឹងថា ទូលបង្គំមានជំងឺស្ទះសរសៃឈាមខួរក្បាលមក ទូលបង្គំចេះតែបារម្ភខ្លាចវាធ្វើទុក្ខម្ដងទៀត ហើយធ្វើឲ្យទូលបង្គំសន្លប់ទៀត។ ទូលបង្គំខ្លាចថា បើទូលបង្គំដួលធ្ងន់ធ្ងរ ហើយមានគ្រោះថ្នាក់ដល់ជីវិត ទូលបង្គំនឹងមិនអាចទទួលបានសេចក្ដីសង្គ្រោះឡើយ។ ជាលទ្ធផល ទូលបង្គំមិនស្ថិតក្នុងសភាពត្រឹមត្រូវក្នុងការបំពេញភារកិច្ចទេ ហើយទូលបង្គំបារម្ភពីការថែរក្សាសុខភាពជាង។ ព្រះជាម្ចាស់អើយ ទូលបង្គំសូមទ្រង់ប្រទានជំនឿដល់ទូលបង្គំ និងដឹកនាំទូលបង្គំឲ្យស្វែងរកសេចក្ដីពិត ដើម្បីដោះស្រាយសភាពរបស់ទូលបង្គំផង»។ ក្រោយពេលអធិស្ឋានរួច ខ្ញុំនឹកឃើញព្រះបន្ទូលរបស់ព្រះជាម្ចាស់ ដែលបងស្រីម្នាក់បានផ្ញើមកឲ្យខ្ញុំ មុនពេលខ្ញុំចូលសម្រាកព្យាបាលនៅមន្ទីរពេទ្យ៖ «អាយុរបស់មនុស្សម្នាក់ៗ ត្រូវបានព្រះជាម្ចាស់កំណត់ទុកជាមុន។ តាមទស្សនៈខាងវេជ្ជសាស្រ្ត ជំងឺមួយអាចជាជំងឺដំណាក់កាលចុងក្រោយ ប៉ុន្តែតាមទស្សនៈរបស់ព្រះជាម្ចាស់ ប្រសិនបើអាយុរបស់អ្នកមិនទាន់អស់ ហើយពេលវេលារបស់អ្នកមិនទាន់មកដល់ទេ នោះទោះបីជាអ្នកចង់ស្លាប់ ក៏អ្នកមិនអាចស្លាប់បានដែរ។ ប្រសិនបើអ្នកមានការផ្ទុកផ្តាក់របស់ព្រះជាម្ចាស់ ហើយបេសកកម្មរបស់អ្នកមិនទាន់បានសម្រេចទេ នោះអ្នកនឹងមិនស្លាប់ឡើយ ទោះបីជាអ្នកកើតជំងឺដែលត្រូវស្លាប់ក៏ដោយ ក៏ព្រះជាម្ចាស់នឹងមិនទាន់យកអ្នកទៅដែរ។ ទោះបីជាអ្នកមិនអធិស្ឋាន និងមិនស្វែងរកសេចក្ដីពិត ហើយមិនយកចិត្តទុកដាក់ព្យាបាលជំងឺរបស់អ្នក ឬទោះបីការព្យាបាលត្រូវបានពន្យារពេលក៏ដោយ ក៏អ្នកនឹងមិនស្លាប់ដែរ។ ជាពិសេសគឺចំពោះអស់អ្នកដែលមានការផ្ទុកផ្តាក់ដ៏សំខាន់ពីព្រះជាម្ចាស់។ នៅពេលដែលបេសកកម្មរបស់ពួកគេមិនទាន់បានសម្រេច មិនថាមានជំងឺអ្វីកើតឡើងមកលើពួកគេក៏ដោយ ក៏ពួកគេនឹងមិនស្លាប់ភ្លាមៗនោះដែរ គឺពួកគេនឹងរស់នៅរហូតដល់ពេលចុងក្រោយនៃការសម្រេចបេសកកម្មរបស់ពួកគេ។ តើអ្នកមានជំនឿនេះទេ? ប្រសិនបើអ្នកមិនធ្វើដូច្នេះទេ អ្នកនឹងគ្រាន់តែអធិស្ឋានបែបសើរៗទៅកាន់ព្រះជាម្ចាស់ ដោយពោលថា៖ 'ឱ ព្រះជាម្ចាស់អើយ ទូលបង្គំត្រូវតែបំពេញការផ្ទុកផ្តាក់ដែលព្រះអង្គបានប្រទានមកទូលបង្គំ។ ទូលបង្គំចង់ចំណាយពេលចុងក្រោយរបស់ទូលបង្គំដោយចិត្តស្មោះស្ម័គ្រចំពោះព្រះអង្គ ដើម្បីកុំឱ្យទូលបង្គំមានការសោកស្ដាយអ្វីឡើយ។ ព្រះអង្គត្រូវតែការពារទូលបង្គំ!' ទោះបីជាអ្នកអធិស្ឋានបែបនេះក៏ដោយ ប្រសិនបើអ្នកមិនចាប់ផ្ដើមស្វែងរកសេចក្ដីពិតដោយខ្លួនឯងទេ នោះអ្នកនឹងគ្មានការតាំងចិត្ត និងកម្លាំងដើម្បីស្មោះស្ម័គ្រឡើយ។ ដោយសារតែអ្នកមិនសុខចិត្តលះបង់ពិតប្រាកដ អ្នកតែងតែប្រើលេស និងវិធីសាស្ត្របែបនេះដើម្បីអធិស្ឋានទៅកាន់ព្រះជាម្ចាស់ និងតថ្លៃជាមួយទ្រង់ ពោលតើនេះជាមនុស្សដែលដេញតាមសេចក្ដីពិតដែរឬទេ? ប្រសិនបើជំងឺរបស់អ្នកត្រូវបានព្យាបាលឱ្យជាសះស្បើយ តើអ្នកពិតជាអាចបំពេញភារកិច្ចរបស់អ្នកបានល្អមែនឬ? មិនប្រាកដទេ។ ការពិតគឺថា មិនថាការតថ្លៃរបស់អ្នកមានបំណងចង់ឱ្យជំងឺរបស់អ្នកជាសះស្បើយ និងការពារអ្នកពីសេចក្តីស្លាប់ ឬក៏អ្នកមានបំណង ឬគោលដៅផ្សេងទៀតនៅក្នុងនោះទេ តាមទស្សនៈរបស់ព្រះជាម្ចាស់ ដរាបណាអ្នកអាចបំពេញភារកិច្ចរបស់អ្នកបាន ដរាបណាអ្នកនៅមានប្រយោជន៍ ហើយឱ្យតែព្រះជាម្ចាស់បានសម្រេចថា អ្នកនឹងត្រូវបានប្រើប្រាស់ នោះមានន័យថា អ្នកមិនគួរស្លាប់នោះទេ។ អ្នកនឹងមិនអាចស្លាប់បានឡើយ ទោះបីជាអ្នកចង់ស្លាប់ក៏ដោយ។ ប៉ុន្តែ ប្រសិនបើអ្នកបង្កបំពានបញ្ហាដោយមិនខ្លាចរអា ហើយប្រព្រឹត្តអំពើអាក្រក់គ្រប់បែបយ៉ាង និងប្រមាថនិស្ស័យរបស់ព្រះជាម្ចាស់ នោះអ្នកនឹងស្លាប់កាន់តែឆាប់ ពោលគឺអាយុជីវិតរបស់អ្នកនឹងត្រូវកាត់បន្ថយឱ្យខ្លី។ អាយុកាលរបស់មនុស្សម្នាក់ៗ ត្រូវបានកំណត់ទុកជាមុនរួចជាស្រេចដោយព្រះជាម្ចាស់ តាំងពីមុនពេលនៃការបង្កើតពិភពលោកមកម្ល៉េះ។ ប្រសិនបើពួកគេអាចចុះចូលនឹងការរៀបចំ និងការចាត់ចែងរបស់ព្រះជាម្ចាស់ នោះមិនថាពួកគេមានជំងឺ ឬអត់ ហើយមិនថាពួកគេមានសុខភាពល្អ ឬមិនល្អនោះទេ ពួកគេនឹងរស់នៅតាមចំនួនឆ្នាំដែលព្រះជាម្ចាស់បានកំណត់ទុកជាមុនរួចជាស្រេច។ តើអ្នកមានសេចក្ដីជំនឿនេះដែរឬទេ? ប្រសិនបើអ្នកគ្រាន់តែទទួលស្គាល់រឿងនេះតាមបែបគោលលទ្ធិ នោះអ្នកគ្មានសេចក្ដីជំនឿពិតប្រាកដឡើយ ហើយការនិយាយពាក្យពីរោះៗ ក៏គ្មានប្រយោជន៍អ្វីដែរ។ ប្រសិនបើអ្នកបញ្ជាក់ចេញពីជម្រៅចិត្តរបស់អ្នកថា នេះគឺជាការកំណត់ទុកជាមុនរបស់ព្រះជាម្ចាស់ ហើយថា នេះគឺជាវិធីដែលព្រះជាម្ចាស់ធ្វើកិច្ចការ នោះការអនុវត្តរបស់អ្នកនឹងផ្លាស់ប្ដូរដោយឯកឯងបាន» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈការអានព្រះបន្ទូលរបស់ព្រះជាម្ចាស់ ខ្ញុំបានយល់ថា ជីវិត និងសេចក្ដីស្លាប់របស់មនុស្ស ក៏ដូចជាអាយុសង្ខាររបស់ពួកគេ សុទ្ធតែត្រូវបានកំណត់ដោយព្រះជាម្ចាស់។ ពេលបេសកកម្មរបស់មនុស្សនៅលើផែនដីត្រូវបានបញ្ចប់ អាយុសង្ខាររបស់ពួកគេក៏ដល់ទីបញ្ចប់ដែរ ដែលជាពេលដែលជីវិតរបស់ពួកគេត្រូវបញ្ចប់។ ប្រសិនបើបេសកកម្មរបស់មនុស្សម្នាក់មិនទាន់បានបញ្ចប់ទេ ទោះបីជាជំងឺរបស់គេធ្ងន់ធ្ងរប៉ុនណាក៏ដោយ ក៏ជីវិតរបស់គេនឹងមិនបញ្ចប់ដែរ។ ខ្ញុំបានដឹងថា ពេលវេលាស្លាប់របស់មនុស្សម្នាក់ មិនពាក់ព័ន្ធនឹងជំងឺដែលគេមាននោះទេ តែផ្ទុយទៅវិញ គឺត្រូវបានកំណត់ដោយការតម្រូវទុកជាមុនរបស់ព្រះជាម្ចាស់។ ខ្ញុំនឹកឃើញដល់បងប្អូនប្រុសស្រីមួយចំនួន ដែលត្រូវបានគេធ្វើរោគវិនិច្ឆ័យថាមានជំងឺធ្ងន់ធ្ងរ ហើយគ្រូពេទ្យបានប្រកាសថា ពួកគេរស់នៅបានមិនយូរទៀតទេ តែចុងក្រោយ ជំងឺរបស់ពួកគេត្រូវបានព្យាបាលជាសះស្បើយយ៉ាងអស្ចារ្យទៅវិញ។ ខ្ញុំក៏ធ្លាប់ឮករណីមួយ ដែលក្មេងប្រុសតូចម្នាក់បានស្លាប់ ដោយសារតែជំងឺផ្ដាសាយដែរ។ នេះបង្ហាញខ្ញុំថា ជីវិត និងសេចក្ដីស្លាប់របស់មនុស្សម្នាក់ មិនពាក់ព័ន្ធនឹងភាពធ្ងន់ធ្ងរនៃជំងឺរបស់គេឡើយ តែត្រូវបានកំណត់ដោយការតម្រូវទុកជាមុនរបស់ព្រះជាម្ចាស់។ ទោះជាយ៉ាងណា ខ្ញុំមិនទាន់បានមើលធ្លុះរឿងនេះទេ។ ក្រោយពីដឹងថា ខ្ញុំមានជំងឺស្ទះសរសៃឈាមខួរក្បាល ខ្ញុំបានរស់នៅក្នុងភាពភ័យខ្លាច និងព្រួយបារម្ភ ដោយខ្លាចថា អាការរបស់ខ្ញុំនឹងកាន់តែធ្ងន់ធ្ងរ ខ្លាចថាខ្ញុំអាចនឹងសន្លប់ម្ដងទៀត និងខ្លាចថា ការដួលយ៉ាងធ្ងន់ធ្ងរអាចបណ្ដាលឲ្យមានគ្រោះថ្នាក់ដល់ជីវិត ដែលធ្វើឲ្យខ្ញុំបាត់បង់ឱកាសទទួលបានសេចក្ដីសង្គ្រោះ។ ខ្ញុំថែមទាំងបានត្អូញត្អែរថា ហេតុអ្វីបានជាព្រះជាម្ចាស់មិនការពារខ្ញុំ ហើយបណ្ដោយឲ្យខ្ញុំកើតជំងឺបែបនេះទៀតផង។ ជាលទ្ធផល ភាពក្លៀវក្លារបស់ខ្ញុំក្នុងការបំពេញភារកិច្ចបានថយចុះ ហើយខ្ញុំផ្ដោតតែលើការថែរក្សាសុខភាពប៉ុណ្ណោះ នេះបញ្ជាក់ថា ខ្ញុំមិនមានជំនឿពិតលើព្រះជាម្ចាស់ឡើយ។ ឥឡូវនេះ ខ្ញុំបានយល់ថា អ្វីដែលខ្ញុំអាចធ្វើបាន គឺធ្វើចិត្តឲ្យស្ងប់ ខិតខំបំពេញភារកិច្ចឲ្យបានល្អ និងផ្ញើជីវិត និងសេចក្ដីស្លាប់របស់ខ្ញុំទៅលើព្រះជាម្ចាស់ ដោយអនុញ្ញាតឲ្យទ្រង់ចាត់ចែងគ្រប់យ៉ាង។ ពេលខ្ញុំគិតបែបនេះ ខ្ញុំលែងមានអារម្មណ៍ក្រៀមក្រំ និងព្រួយបារម្ភដូចមុនទៀតហើយ ហើយចិត្តរបស់ខ្ញុំអាចចូលរួមក្នុងការបំពេញភារកិច្ចបាន។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់ទាំងនេះ៖ «មនុស្សខ្លះគិតថា ការជឿលើព្រះជាម្ចាស់ គឺត្រូវតែមានសេចក្ដីសុខសាន្ត និងសេចក្ដីអំណរ ហើយថាប្រសិនបើពួកគេជួបប្រទះនឹងស្ថានការណ៍អ្វីមួយ ពួកគេគ្រាន់តែអធិស្ឋានទៅកាន់ព្រះជាម្ចាស់ នោះព្រះជាម្ចាស់នឹងផ្ទៀងព្រះកាណ៌សណ្ដាប់ ប្រទានព្រះគុណ និងព្រះពរដល់ពួកគេ ហើយធ្វើឱ្យអ្វីៗគ្រប់យ៉ាងប្រព្រឹត្តទៅដោយសុខសាន្ត និងរលូនសម្រាប់ពួកគេ។ គោលបំណងរបស់ពួកគេក្នុងការជឿលើព្រះជាម្ចាស់ គឺដើម្បីស្វែងរកព្រះគុណ ទទួលបានព្រះពរ និងសោយសុខនឹងសេចក្ដីសុខសាន្ត និងសេចក្ដីសប្បាយរីករាយ។ ដោយសារតែទស្សនៈទាំងនេះហើយ ទើបពួកគេលះបង់គ្រួសារ ឬឈប់ធ្វើការ ដើម្បីលះបង់ខ្លួនដើម្បីព្រះជាម្ចាស់ ហើយអាចស៊ូទ្រាំនឹងការលំបាក និងបង់ថ្លៃបាន។ ពួកគេជឿថា ឱ្យតែពួកគេលះបង់របស់ផ្សេងៗ លះបង់ខ្លួនដើម្បីព្រះជាម្ចាស់ ស៊ូទ្រាំនឹងការលំបាក និងខិតខំធ្វើការ ដោយបង្ហាញអាកប្បកិរិយាល្អពិសេស នោះពួកគេនឹងទទួលបានព្រះពរ និងការពេញព្រះទ័យពីព្រះជាម្ចាស់ ហើយមិនថាពួកគេជួបប្រទះការលំបាកអ្វីនោះទេ ឱ្យតែពួកគេអធិស្ឋានទៅកាន់ព្រះជាម្ចាស់ ទ្រង់នឹងដោះស្រាយបញ្ហាទាំងនោះ ហើយបើកផ្លូវសម្រាប់ពួកគេនៅក្នុងគ្រប់កិច្ចការ។ នេះគឺជាទស្សនៈដែលមនុស្សភាគច្រើនដែលជឿលើព្រះជាម្ចាស់ប្រកាន់ខ្ជាប់។ មនុស្សមានអារម្មណ៍ថា ទស្សនៈនេះគឺសមហេតុផល និងត្រឹមត្រូវ។ ការដែលមនុស្សជាច្រើនអាចរក្សាសេចក្ដីជំនឿរបស់ខ្លួនលើព្រះជាម្ចាស់បានរាប់ឆ្នាំ ដោយមិនបោះបង់សេចក្ដីជំនឿចោល គឺទាក់ទងដោយផ្ទាល់ទៅនឹងទស្សនៈមួយនេះ។ ពួកគេគិតថា៖ 'ខ្ញុំបានលះបង់យ៉ាងច្រើនដើម្បីព្រះជាម្ចាស់ អាកប្បកិរិយារបស់ខ្ញុំល្អណាស់ ហើយខ្ញុំមិនបានធ្វើអំពើអាក្រក់ណាមួយឡើយ ព្រះជាម្ចាស់ប្រាកដជាប្រទានពរដល់ខ្ញុំមិនខាន។ ដោយសារតែខ្ញុំបានរងទុក្ខយ៉ាងខ្លាំង និងបានបង់ថ្លៃយ៉ាងធំសម្រាប់កិច្ចការនីមួយៗ ដោយធ្វើគ្រប់យ៉ាងស្របតាមព្រះបន្ទូល និងសេចក្ដីតម្រូវរបស់ព្រះជាម្ចាស់ ដោយមិនបានធ្វើខុសអ្វីសោះ នោះព្រះជាម្ចាស់គួរតែប្រទានពរដល់ខ្ញុំ។ ទ្រង់គួរតែធានាថា អ្វីៗគ្រប់យ៉ាងប្រព្រឹត្តទៅដោយរលូនសម្រាប់ខ្ញុំ ហើយថាខ្ញុំតែងតែមានសេចក្ដីសុខសាន្ត និងសេចក្ដីអំណរនៅក្នុងចិត្ត ហើយរីករាយនឹងព្រះវត្តមានរបស់ព្រះជាម្ចាស់'។ តើនេះមិនមែនជាសញ្ញាណ និងការស្រមើស្រមៃរបស់មនុស្សទេឬអី? ពីទស្សនៈរបស់មនុស្ស មនុស្សសោយសុខនឹងព្រះគុណរបស់ព្រះជាម្ចាស់ និងទទួលបានផលប្រយោជន៍ ដូច្នេះវាសមហេតុផលណាស់ដែលត្រូវរងទុក្ខបន្តិចបន្តួចសម្រាប់រឿងនេះ ហើយវាពិតជាស័ក្តិសមក្នុងការយកការរងទុក្ខនេះទៅដោះដូរនឹងព្រះពររបស់ព្រះជាម្ចាស់។ នេះគឺជាផ្នត់គំនិតនៃការដោះដូរជាមួយព្រះជាម្ចាស់។ ក៏ប៉ុន្តែ ពីទស្សនៈនៃសេចក្ដីពិត និងពីទស្សនៈរបស់ព្រះជាម្ចាស់វិញ រឿងនេះមិនស្របតាមគោលការណ៍នៃកិច្ចការរបស់ព្រះជាម្ចាស់ ឬស្តង់ដារដែលព្រះជាម្ចាស់តម្រូវពីមនុស្សទាល់តែសោះ។ វាគ្រាន់តែជាគំនិតបែបប៉ងប្រាថ្នាទាំងស្រុង ជាសញ្ញាណ និងការស្រមើស្រមៃរបស់មនុស្សសុទ្ធសាធអំពីការជឿលើព្រះជាម្ចាស់ប៉ុណ្ណោះ។ មិនថាវាពាក់ព័ន្ធនឹងការដោះដូរគ្នា ឬការទាមទារអ្វីមួយពីព្រះជាម្ចាស់ ឬមានសញ្ញាណ និងការស្រមើស្រមៃរបស់មនុស្សនោះទេ ទោះជាយ៉ាងណាក៏ដោយ គ្មានអ្វីដែលស្របតាមសេចក្ដីតម្រូវរបស់ព្រះជាម្ចាស់ឡើយ ហើយក៏មិនបំពេញតាមគោលការណ៍ និងស្តង់ដាររបស់ព្រះជាម្ចាស់សម្រាប់ការប្រទានពរដល់មនុស្សដែរ។ ជាពិសេស គំនិត និងទស្សនៈនៃការដោះដូរគ្នានេះ ប្រមាថដល់និស្ស័យរបស់ព្រះជាម្ចាស់ ប៉ុន្តែមនុស្សមិនបានដឹងខ្លួនឡើយ។ នៅពេលអ្វីដែលព្រះជាម្ចាស់ធ្វើ មិនស្របតាមសញ្ញាណរបស់មនុស្ស ពួកគេឆាប់មានការត្អូញត្អែរ និងការយល់ច្រឡំចំពោះទ្រង់នៅក្នុងចិត្តណាស់។ ពួកគេថែមទាំងមានអារម្មណ៍ថាខ្លួនរងភាពអយុត្តិធម៌ ហើយបន្ទាប់មកក៏ចាប់ផ្ដើមតវ៉ាជាមួយព្រះជាម្ចាស់ ហើយពួកគេថែមទាំងអាចវិនិច្ឆ័យ និងថ្កោលទោសទ្រង់ទៀតផង។ មិនថាមនុស្សមានសញ្ញាណ និងការយល់ច្រឡំអ្វីនោះទេ ពីទស្សនៈរបស់ព្រះជាម្ចាស់ ទ្រង់មិនដែលធ្វើ ឬប្រព្រឹត្តចំពោះនរណាម្នាក់ ស្របតាមសញ្ញាណ ឬបំណងប្រាថ្នារបស់មនុស្សឡើយ។ ព្រះជាម្ចាស់តែងតែធ្វើអ្វីដែលទ្រង់សព្វព្រះទ័យនឹងធ្វើ ស្របតាមរបៀបរបស់ទ្រង់ផ្ទាល់ និងផ្អែកលើសារជាតិនិស្ស័យរបស់ទ្រង់ផ្ទាល់។ ព្រះជាម្ចាស់មានគោលការណ៍នៅក្នុងរបៀបដែលទ្រង់ប្រព្រឹត្តចំពោះមនុស្សម្នាក់ៗ។ គ្មានអ្វីមួយដែលទ្រង់ធ្វើចំពោះមនុស្សម្នាក់ៗ ផ្អែកលើសញ្ញាណ ការស្រមើស្រមៃ ឬចំណូលចិត្តរបស់មនុស្សឡើយ នេះគឺជាទិដ្ឋភាពនៃកិច្ចការរបស់ព្រះជាម្ចាស់ ដែលផ្ទុយនឹងសញ្ញាណរបស់មនុស្សខ្លាំងបំផុត។ នៅពេលដែលព្រះជាម្ចាស់រៀបចំបរិយាកាសមួយសម្រាប់មនុស្ស ដែលផ្ទុយទាំងស្រុងនឹងសញ្ញាណ និងការស្រមើស្រមៃរបស់ពួកគេ ពួកគេបង្កើតបានជាសញ្ញាណ ការវិនិច្ឆ័យ និងការថ្កោលទោសប្រឆាំងនឹងព្រះជាម្ចាស់នៅក្នុងចិត្ត ហើយថែមទាំងអាចបដិសេធទ្រង់ទៀតផង។ តើព្រះជាម្ចាស់អាចបំពេញតម្រូវការរបស់ពួកគេនៅពេលនោះបានដែរឬទេ? ប្រាកដជាមិនបានឡើយ។ ព្រះជាម្ចាស់នឹងមិនផ្លាស់ប្ដូររបៀបនៃការធ្វើការ និងបំណងព្រះហឫទ័យរបស់ទ្រង់ ស្របតាមសញ្ញាណរបស់មនុស្សឡើយ។ ចុះតើនរណាទៅដែលត្រូវផ្លាស់ប្ដូរនោះ? គឺមនុស្សហ្នឹងឯង។ មនុស្សត្រូវតែលះបង់សញ្ញាណរបស់ខ្លួនចោល ព្រមទាំងទទួលយក ចុះចូល និងដកពិសោធបរិយាកាសដែលព្រះជាម្ចាស់បានរៀបចំ ហើយស្វែងរកសេចក្ដីពិតដើម្បីដោះស្រាយសញ្ញាណរបស់ខ្លួន ជំនួសឱ្យការយកសញ្ញាណរបស់ខ្លួនទៅវាស់វែងអ្វីដែលព្រះជាម្ចាស់ធ្វើ ដើម្បីមើលថាតើវាត្រឹមត្រូវឬអត់នោះ។ នៅពេលដែលមនុស្សទទូចប្រកាន់ខ្ជាប់នូវសញ្ញាណរបស់ខ្លួន ពួកគេបង្កើតបានជាការទាស់ទទឹងនឹងព្រះជាម្ចាស់ រឿងនេះកើតឡើងដោយឯកឯង។ តើឫសគល់នៃការទាស់ទទឹងស្ថិតនៅត្រង់ណា? វាស្ថិតនៅត្រង់ថា អ្វីដែលមនុស្សមាននៅក្នុងចិត្តជាធម្មតា គឺជាសញ្ញាណ និងការស្រមើស្រមៃរបស់ពួកគេយ៉ាងពិតប្រាកដ មិនមែនជាសេចក្ដីពិតឡើយ។ ហេតុនេះ នៅពេលប្រឈមមុខនឹងកិច្ចការរបស់ព្រះជាម្ចាស់ដែលមិនស្របតាមសញ្ញាណរបស់មនុស្ស មនុស្សអាចប្រឆាំងនឹងព្រះជាម្ចាស់ និងធ្វើការវិនិច្ឆ័យទាស់នឹងទ្រង់។ នេះបញ្ជាក់ថា ជាមូលដ្ឋាន មនុស្សខ្វះដួងចិត្តដែលចុះចូលនឹងព្រះជាម្ចាស់ និស្ស័យពុករលួយរបស់ពួកគេនៅឆ្ងាយពីការត្រូវបានជម្រះណាស់ ហើយពួកគេរស់នៅស្របតាមនិស្ស័យពុករលួយរបស់ពួកគេជាសំខាន់។ ពួកគេនៅឆ្ងាយសែនឆ្ងាយពីការទទួលបានការសង្រ្គោះ» («ទំនួលខុសត្រូវរបស់អ្នកដឹកនាំ និងអ្នកធ្វើការ (១៦)» នៃសៀវភៅ «ព្រះបន្ទូល» ភាគ៥ ទំនួលខុសត្រូវរបស់អ្នកដឹកនាំ និងអ្នកធ្វើការ)។ «មនុស្សមួយចំនួន មិនថាពួកគេជួបប្រទះបរិយាកាសបែបណានោះទេ ពួកគេមិនស្វែងរកសេចក្ដីពិតឡើយ។ ផ្ទុយទៅវិញ ពួកគេវាយតម្លៃបរិយាកាសទាំងអស់ដែលព្រះជាម្ចាស់ចាត់ចែង ដោយផ្អែកលើសញ្ញាណ និងការស្រមើស្រមៃរបស់ពួកគេ និងថាតើវាផ្ដល់ផលប្រយោជន៍ដល់ពួកគេដែរឬទេ។ ការពិចារណារបស់ពួកគេ តែងតែវិលវល់ជុំវិញផលប្រយោជន៍ផ្ទាល់ខ្លួនរបស់ពួកគេ ពួកគេតែងតែខ្វល់ថាតើពួកគេអាចទទួលបានផលប្រយោជន៍ធំប៉ុនណា តើផលប្រយោជន៍របស់ពួកគេអាចត្រូវបានបំពេញបានកម្រិតណា ទាក់ទងនឹងសម្ភារៈ ប្រាក់កាស និងការសោយសុខខាងសាច់ឈាម ហើយពួកគេតែងតែធ្វើការសម្រេចចិត្ត និងប្រព្រឹត្តចំពោះអ្វីៗគ្រប់យ៉ាងដែលព្រះជាម្ចាស់រៀបចំ ដោយផ្អែកលើកត្តាទាំងនេះ។ ហើយនៅទីបំផុត បន្ទាប់ពីប្រឹងគិតឡើងបែកខួរ ពួកគេជ្រើសរើសមិនចុះចូលនឹងបរិយាកាសដែលព្រះជាម្ចាស់បានរៀបចំឡើយ ប៉ុន្តែបែរជាគេចវេះ និងជៀសវាងពីវាទៅវិញ។ ដោយសារតែការទាស់ទទឹង ការបដិសេធ និងការជៀសវាងរបស់ពួកគេ ពួកគេធ្វើឱ្យខ្លួនឯងឃ្លាតឆ្ងាយពីព្រះបន្ទូលរបស់ព្រះជាម្ចាស់ បាត់បង់បទពិសោធជីវិត និងរងការខាតបង់ នាំមកនូវការឈឺចាប់ និងទុក្ខវេទនាដល់ចិត្តរបស់ពួកគេ។ ពួកគេកាន់តែប្រឆាំងនឹងបរិយាកាសបែបនេះ ពួកគេកាន់តែរងទុក្ខខ្លាំងឡើង។ នៅពេលដែលស្ថានការណ៍បែបនេះកើតឡើង សេចក្ដីជំនឿដ៏តិចតួចដែលពួកគេមានចំពោះព្រះជាម្ចាស់ ទីបំផុតត្រូវបំផ្លាញចោល។ នៅពេលនេះ សញ្ញាណដែលគ្របដណ្ដប់ចិត្តរបស់ពួកគេ សុទ្ធតែផុសឡើងព្រមៗគ្នាថា៖ 'ខ្ញុំបានលះបង់ខ្លួនដើម្បីព្រះជាម្ចាស់យូរណាស់មកហើយ ប៉ុន្តែខ្ញុំមិននឹកស្មានថាព្រះជាម្ចាស់ប្រព្រឹត្តចំពោះខ្ញុំបែបនេះសោះ។ ព្រះជាម្ចាស់មិនយុត្តិធម៌ទេ ទ្រង់មិនស្រឡាញ់មនុស្សទេ! ព្រះជាម្ចាស់មានបន្ទូលថា អស់អ្នកណាដែលលះបង់ខ្លួនដើម្បីទ្រង់ដោយស្មោះ នឹងទទួលបានព្រះពរយ៉ាងបរិបូរណ៍មិនខាន។ ខ្ញុំបានលះបង់ខ្លួនដើម្បីព្រះជាម្ចាស់ដោយស្មោះ ខ្ញុំបានលះបង់គ្រួសារ និងអាជីពរបស់ខ្ញុំ ស៊ូទ្រាំនឹងការលំបាក និងខិតខំធ្វើការ ហេតុអ្វីបានជាព្រះជាម្ចាស់មិនប្រទានពរដល់ខ្ញុំយ៉ាងបរិបូរណ៍? តើព្រះពររបស់ព្រះជាម្ចាស់នៅឯណា? ហេតុអ្វីបានជាខ្ញុំមិនអាចមានអារម្មណ៍ ឬមើលឃើញព្រះពរទាំងនោះ? ហេតុអ្វីបានជាព្រះជាម្ចាស់ប្រព្រឹត្តចំពោះមនុស្សដោយមិនយុត្តិធម៌? ហេតុអ្វីបានជាព្រះជាម្ចាស់មិនរក្សាពាក្យសម្ដីរបស់ទ្រង់? មនុស្សនិយាយថា ព្រះជាម្ចាស់ស្មោះត្រង់ ប៉ុន្តែហេតុអ្វីបានជាខ្ញុំមិនអាចមានអារម្មណ៍ដឹងដូច្នេះ? មិនបាច់និយាយរឿងផ្សេងទេ គ្រាន់តែនៅក្នុងបរិយាកាសនេះ ខ្ញុំមិនមានអារម្មណ៍ថាព្រះជាម្ចាស់ស្មោះត្រង់សោះឡើយ!'។ ដោយសារតែមនុស្សមានសញ្ញាណ ពួកគេងាយនឹងចាញ់បោក និងរងការបំភាន់ដោយសញ្ញាណទាំងនោះណាស់។ សូម្បីតែនៅពេលដែលព្រះជាម្ចាស់រៀបចំបរិយាកាសសម្រាប់ការផ្លាស់ប្ដូរនិស្ស័យរបស់មនុស្ស និងសម្រាប់ការរីកចម្រើនជីវិតរបស់ពួកគេក៏ដោយ ក៏ពួកគេពិបាកនឹងទទួលយក ហើយពួកគេយល់ច្រឡំចំពោះព្រះជាម្ចាស់ដែរ។ ពួកគេគិតថា នេះមិនមែនជាព្រះពររបស់ព្រះជាម្ចាស់ទេ ហើយថាព្រះជាម្ចាស់មិនសព្វព្រះទ័យពួកគេ។ ពួកគេជឿថា ពួកគេបានលះបង់ខ្លួនដើម្បីព្រះជាម្ចាស់ដោយស្មោះ ប៉ុន្តែព្រះជាម្ចាស់មិនបានបំពេញតាមការសន្យារបស់ទ្រង់ឡើយ។ មនុស្សទាំងនេះ ដែលមិនដេញតាមសេចក្ដីពិត ត្រូវបានបើកសម្ដែងយ៉ាងងាយតាមរយៈការល្បងលតែមួយនៃបរិយាកាសតូចតាចមួយចំនួន» («ទំនួលខុសត្រូវរបស់អ្នកដឹកនាំ និងអ្នកធ្វើការ (១៦)» នៃសៀវភៅ «ព្រះបន្ទូល» ភាគ៥ ទំនួលខុសត្រូវរបស់អ្នកដឹកនាំ និងអ្នកធ្វើការ)។ ព្រះជាម្ចាស់លាតត្រដាងថា មនុស្សមានសញ្ញាណជាក់លាក់មួយនៅក្នុងជំនឿរបស់ពួកគេលើទ្រង់៖ ពួកគេគិតថា ឲ្យតែពួកគេបោះបង់អ្វីៗ ហើយលះបង់ខ្លួនដើម្បីព្រះជាម្ចាស់ និងរងទុក្ខវេទនា ព្រមទាំងលះបង់ដើម្បីទ្រង់ នោះព្រះជាម្ចាស់គួរតែប្រទានពរពួកគេ ថែរក្សា និងការពារពួកគេ ហើយប្រទានឲ្យពួកគេមានសេចក្ដីសុខសាន្តក្នុងចិត្ត និងអំណរ។ នៅពេលដែលព្រះជាម្ចាស់មិនធ្វើឲ្យពួកគេស្កប់ចិត្តស្របតាមសញ្ញាណរបស់ពួកគេ ពួកគេប្រកែកជាមួយទ្រង់ យល់ច្រឡំលើទ្រង់ និងត្អូញត្អែរដាក់ទ្រង់។ នេះហើយជាអ្វីដែលខ្ញុំបានធ្វើ។ កាលខ្ញុំទើបតែចាប់ផ្ដើមជឿលើព្រះជាម្ចាស់ដំបូង ខ្ញុំធ្លាប់គិតថា ឲ្យតែខ្ញុំជឿលើព្រះជាម្ចាស់អស់ពីចិត្ត ហើយសុខចិត្តរងទុក្ខលំបាក និងលះបង់ក្នុងការបំពេញភារកិច្ច នោះព្រះជាម្ចាស់នឹងប្រទានពរខ្ញុំ ហើយធ្វើឲ្យសុខភាពខ្ញុំប្រសើរឡើង។ ដោយសារទស្សនៈមួយនេះជំរុញ ខ្ញុំបានបោះបង់គ្រួសារ និងអាជីពការងារអស់រយៈពេលជាច្រើនឆ្នាំ ដើម្បីបំពេញភារកិច្ច ហើយទោះបីជាជំងឺឈឺសរសៃប្រសាទទី៥របស់ខ្ញុំ បណ្ដាលឲ្យខ្ញុំឈឺក្បាលយ៉ាងខ្លាំង ឬពេលដែលជំងឺលើសឈាមរបស់ខ្ញុំ នាំឲ្យវិលមុខ ក្អួត និងទន់ដៃទន់ជើង ក៏ខ្ញុំមិនដែលបង្អែបង្អង់ភារកិច្ចខ្ញុំឡើយ។ ខ្ញុំតែងតែលួងចិត្តខ្លួនឯងដោយគិតថា ព្រះជាម្ចាស់នឹងពិចារណាលើការរងទុក្ខ និងការលះបង់របស់ខ្ញុំ ហើយនឹងថែរក្សាការពារខ្ញុំ ហើយនៅថ្ងៃអនាគត ទ្រង់នឹងប្រទានពរដ៏អស្ចារ្យមកឲ្យខ្ញុំ។ ទោះជាយ៉ាងណា ពេលខ្ញុំដឹងថា ខ្ញុំមានជំងឺស្ទះសរសៃឈាមខួរក្បាល ខ្ញុំមានអារម្មណ៍ថាខ្លួនឯងរងអយុត្តិធម៌។ ខ្ញុំគិតថា ព្រះជាម្ចាស់មិនបានប្រទានពរឲ្យខ្ញុំមានសុខភាពល្អទេ ផ្ទុយទៅវិញ ទ្រង់បែរជាបណ្ដោយឲ្យខ្ញុំកើតជំងឺនេះទៅវិញ ហើយជំនួសឲ្យការទទួលបានព្រះពរ ខ្ញុំបែរជាជួបគ្រោះអាក្រក់។ រឿងនេះធ្វើឲ្យខ្ញុំពោរពេញដោយការយល់ច្រឡំ និងការត្អូញត្អែរដាក់ព្រះជាម្ចាស់ ហើយខ្ញុំថែមទាំងបានប្រកែកជាមួយទ្រង់ទៀតថា៖ «បើខ្ញុំមានសុខភាពល្អ តើខ្ញុំមិនអាចបំពេញភារកិច្ចបានកាន់តែល្អជាងនេះទេឬ?» ខ្ញុំបានដឹងថា ក្នុងការជឿលើព្រះជាម្ចាស់អស់រយៈពេលជាច្រើនឆ្នាំមកនេះ ខ្ញុំគ្រាន់តែព្យាយាមតថ្លៃជាមួយព្រះជាម្ចាស់ និងទាមទារអ្វីៗពីទ្រង់ប៉ុណ្ណោះ។ ពេលព្រះជាម្ចាស់ព្យាបាលជំងឺខ្ញុំឲ្យជា ខ្ញុំមានចិត្តក្លៀវក្លា និងឧស្សាហ៍ព្យាយាមក្នុងភារកិច្ច តែពេលព្រះជាម្ចាស់មិនបំពេញចិត្តខ្ញុំ កម្លាំងចិត្តរបស់ខ្ញុំក្នុងការបំពេញភារកិច្ច និងលះបង់ខ្លួនដើម្បីទ្រង់បានថយចុះ។ ខ្ញុំគ្មានអ្វីក្រៅពីមនុស្សម្នាក់ដ៏គួរឲ្យស្អប់ខ្ពើមដែលគិតតែពីប្រយោជន៍ផ្ទាល់ខ្លួន ដោយដេញតាមព្រះពរយ៉ាងអន្ទះសា តែគេចវេះពីការលំបាក។ ពិតជាអាត្មានិយមបំផុតមែន! ការខិតខំប្រឹងប្រែងរបស់ខ្ញុំ គឺដើម្បីខ្លួនឯង និងដើម្បីទទួលបានព្រះពរសុទ្ធសាធ តែខ្ញុំបែរជាអះអាងយ៉ាងពេញៗមាត់ថា គឺដើម្បីផ្គាប់ព្រះទ័យព្រះជាម្ចាស់ និងបំពេញភារកិច្ចទៅវិញ។ ពិតជាឥតខ្មាសមែន!

ក្រោយមក ខ្ញុំបានអានអត្ថបទព្រះបន្ទូលរបស់ព្រះជាម្ចាស់មួយ ដែលទ្រង់លាតត្រដាង និងវែកញែកពីសភាពរបស់មនុស្ស ដែលជឿលើទ្រង់ក្នុងគោលបំណងតែមួយគត់ គឺដើម្បីទទួលបានព្រះពរ។ ព្រះជាម្ចាស់មានបន្ទូលថា៖ «តើអ្វីជាបញ្ហាធំបំផុតនៅក្នុងទំនាក់ទំនងរបស់ពួកគេជាមួយព្រះជាម្ចាស់? គឺត្រង់ថា ពួកគេមិនដែលចាត់ទុកខ្លួនឯងជាភាវៈដែលព្រះបានបង្កើតសោះឡើយ ហើយមិនដែលចាត់ទុកព្រះជាម្ចាស់ជាព្រះអាទិករដែលត្រូវថ្វាយបង្គំសូម្បីបន្តិច។ តាំងពីចាប់ផ្ដើមជឿលើព្រះជាម្ចាស់មក ពួកគេចាត់ទុកព្រះជាម្ចាស់ជាប្រភពនៃលុយកាក់ ជាកំណប់ទ្រព្យ ពួកគេចាត់ទុកទ្រង់ជាព្រះពោធិសត្វដើម្បីសង្គ្រោះពួកគេពីទុក្ខវេទនា និងគ្រោះមហន្តរាយ ហើយចាត់ទុកខ្លួនឯងជាអ្នកដើរតាមព្រះពោធិសត្វនេះ រូបព្រះនេះ។ ពួកគេគិតថា ការជឿលើព្រះជាម្ចាស់គឺដូចជាការជឿលើព្រះពុទ្ធដែរ ដែលគ្រាន់តែញ៉ាំអាហារបួស សូត្រធម៌ និងឧស្សាហ៍ដុតធូប និងក្រាបថ្វាយបង្គំ ពួកគេអាចទទួលបានអ្វីដែលពួកគេចង់បាន។ ហេតុនេះ រឿងរ៉ាវទាំងអស់ដែលបានកើតឡើងបន្ទាប់ពីពួកគេជឿលើព្រះជាម្ចាស់ បានកើតឡើងនៅក្នុងដែននៃសញ្ញាណ និងការស្រមើស្រមៃរបស់ពួកគេ។ ពួកគេមិនបានបង្ហាញការសម្ដែងចេញណាមួយរបស់ភាវៈដែលព្រះបានបង្កើត ដែលទទួលយកសេចក្ដីពិតពីព្រះអាទិករឡើយ ហើយពួកគេក៏មិនបានបង្ហាញការចុះចូលណាមួយ ដែលភាវៈដែលព្រះបានបង្កើតគួរតែមានចំពោះព្រះអាទិករដែរ មានតែការទាមទារឥតឈប់ឈរ ការគិតគូរពីផលប្រយោជន៍ឥតឈប់ឈរ និងការស្នើសុំឥតឈប់ឈរប៉ុណ្ណោះ។ រឿងទាំងអស់នេះ ទីបំផុតបាននាំឱ្យមានការបែកបាក់ទំនាក់ទំនងរបស់ពួកគេជាមួយព្រះជាម្ចាស់។ ទំនាក់ទំនងបែបនេះ គឺជាការដោះដូរគ្នា ហើយមិនអាចឈរមាំបានឡើយ។ វាគ្រាន់តែមុននិងក្រោយប៉ុណ្ណោះ មុនពេលដែលមនុស្សបែបនេះត្រូវបានបើកសម្ដែង» («ទំនួលខុសត្រូវរបស់អ្នកដឹកនាំ និងអ្នកធ្វើការ (១៦)» នៃសៀវភៅ «ព្រះបន្ទូល» ភាគ៥ ទំនួលខុសត្រូវរបស់អ្នកដឹកនាំ និងអ្នកធ្វើការ)។ ក្រោយពីបានអានព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ខ្មាសអៀនយ៉ាងខ្លាំង។ អ្វីដែលព្រះជាម្ចាស់បានបរិយាយ គឺចំទស្សនៈ និងការដេញតាមរបស់ខ្ញុំតែម្ដង។ អ្នកដែលថ្វាយបង្គំព្រះពុទ្ធ ឬព្រះម៉ែគង់ស៊ីអ៊ីម ចាត់ទុកព្រះទាំងនោះជាប្រភពនៃទ្រព្យសម្បត្តិ និងការការពារ។ ដើម្បីទទួលបានការឡើងបុណ្យស័ក្តិ មានទ្រព្យសម្បត្តិ និងឲ្យគ្រួសារមានសុខភាពល្អ ពួកគេក្រាបសំពះ ដុតធូប កាន់សីលហូបបួស និងសូត្រធម៌ ដើម្បីប្ដូរយករបស់ដែលពួកគេចង់បាន។ ការដេញតាមរបស់ពួកគេ គឺដើម្បីតែប្រយោជន៍ផ្ទាល់ខ្លួនសុទ្ធសាធ។ ស្រដៀងគ្នានេះដែរ ក្រោយពេលមកជឿលើព្រះជាម្ចាស់ ខ្ញុំធ្លាប់គិតខុសថា ឲ្យតែមនុស្សលះបង់ខ្លួន និងធ្វើការលះបង់នៅក្នុងការជឿលើព្រះជាម្ចាស់ នោះពួកគេនឹងទទួលបានរង្វាន់ ក្នុងន័យថា ព្រះជាម្ចាស់នឹងថែរក្សា និងការពារពួកគេ ព្រមទាំងប្រទានព្រះគុណឥតឈប់ឈរដល់ពួកគេ។ ខ្ញុំបានចាត់ទុកព្រះជាម្ចាស់ជាយ័ន្តការពារ ជាអ្នកផ្ដល់ព្រះគុណ និងសេចក្ដីសុខសាន្តក្នុងចិត្ត។ ពេលខ្ញុំត្រូវបានគេធ្វើរោគវិនិច្ឆ័យថាមានជំងឺស្ទះសរសៃឈាមខួរក្បាល ខ្ញុំបានត្អូញត្អែរថា ព្រះជាម្ចាស់មិនបានថែរក្សា ឬការពារខ្ញុំឡើយ។ ខ្ញុំបានប្រកែក និងទាមទារ ដោយមិនបង្ហាញការចុះចូលនឹងព្រះជាម្ចាស់សូម្បីតែបន្តិចឡើយ ហើយមិនបានចាត់ទុកទ្រង់ជាព្រះជាម្ចាស់ទាល់តែសោះ។ តើទស្សនៈនៃជំនឿរបស់ខ្ញុំ និងទស្សនៈរបស់អ្នកដែលថ្វាយបង្គំព្រះពុទ្ធ ឬព្រះម៉ែគង់ស៊ីអ៊ីម មានអ្វីខុសគ្នាទៅ? នៅគ្រាចុងក្រោយ កិច្ចការចម្បងរបស់ព្រះជាម្ចាស់ គឺរួមមានការសម្ដែងចេញនូវសេចក្ដីពិត ដើម្បីជំនុំជម្រះ និងវាយផ្ចាលមនុស្ស ដើម្បីបន្សុទ្ធ និងសង្គ្រោះពួកគេ។ ខ្ញុំមិនបានស្វែងរកសេចក្ដីពិតទេ តែផ្ទុយទៅវិញ ខ្ញុំបានចាត់ទុកព្រះជាម្ចាស់ដូចជាព្រះពុទ្ធ ឬព្រះម៉ែគង់ស៊ីអ៊ីមទៅវិញ ដោយជឿថា ទ្រង់នឹងប្រទានផលប្រយោជន៍ដល់មនុស្ស ដោយផ្អែកលើការរួមចំណែក និងការខិតខំប្រឹងប្រែងពីខាងក្រៅរបស់ពួកគេ។ នេះឆ្លុះបញ្ចាំងយ៉ាងច្បាស់ពីទស្សនៈរបស់អ្នកមិនជឿ ហើយលើសពីនេះទៅទៀត វាគឺជាទម្រង់នៃការប្រមាថចំពោះព្រះជាម្ចាស់! ខ្ញុំក៏នឹកឃើញកំណត់ត្រានៅក្នុងព្រះគម្ពីរ អំពីមនុស្ស ៥០០០ នាក់ ដែលបានឡើងភ្នំតាមព្រះអម្ចាស់យេស៊ូវ។ ពួកគេមិនមែនស្វែងរកការស្ដាប់សេចក្ដីបង្រៀនរបស់ទ្រង់ទេ តែពួកគេចង់បានព្រះពរ និងព្រះគុណ។ ពួកគេគ្រាន់តែចាត់ទុកព្រះអម្ចាស់ជាអ្នកផ្ដល់សប្បុរសធម៌ ដោយពួកគេជាមនុស្សដែលស្វែងរកការបរិភោគនំប៉័ងឲ្យឆ្អែតប៉ុណ្ណោះ ហើយព្រះអម្ចាស់យេស៊ូវ មិនបានទទួលស្គាល់ជំនឿរបស់មនុស្សបែបនេះឡើយ។ ជំនឿរបស់ខ្ញុំលើព្រះជាម្ចាស់ ក៏មានគោលបំណងស្វែងរកផលចំណេញ និងអត្ថប្រយោជន៍ពីទ្រង់ដែរ។ នេះមិនមែនជាជំនឿពិតទេ តែជាទស្សនៈរបស់អ្នកមិនជឿ ដែលស្វែងរកការបរិភោគនំប៉័ងឲ្យឆ្អែតទៅវិញទេ ហើយចុងក្រោយ ខ្ញុំក៏នឹងត្រូវព្រះជាម្ចាស់បដិសេធ និងជម្រុះចោលយ៉ាងពិតប្រាកដ។ ខ្ញុំមានអារម្មណ៍ភ័យខ្លាចក្នុងចិត្ត ហើយបានចូលមកចំពោះព្រះជាម្ចាស់ ដើម្បីអធិស្ឋានថា៖ «ឱព្រះជាម្ចាស់អើយ ក្នុងរយៈពេលជាច្រើនឆ្នាំដែលទូលបង្គំបានជឿលើទ្រង់ ទូលបង្គំបានចាត់ទុកទ្រង់ជាអ្នកដែលទូលបង្គំត្រូវទាមទារព្រះគុណ ដោយជឿលើទ្រង់ក្នុងទស្សនៈដូចគ្នានឹងអ្នកដែលថ្វាយបង្គំព្រះពុទ្ធ និងព្រះម៉ែគង់ស៊ីអ៊ីម ដោយទាមទារព្រះគុណ និងព្រះពរពីទ្រង់ដូចគ្នាដែរ។ ទស្សនៈនេះគឺខុសឆ្គងណាស់ ហើយទូលបង្គំសុខចិត្តកែប្រែចិត្តគំនិត និងកែប្រែទង្វើរបស់ទូលបង្គំ»។

ក្រោយមក ខ្ញុំបានអានអត្ថបទនៃព្រះបន្ទូលរបស់ព្រះជាម្ចាស់មួយ៖ «ព្រះជាម្ចាស់មានបន្ទូលថា៖ 'អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះយ៉ាងហូរហៀរ' តើព្រះបន្ទូលទាំងនេះមិនមែនជាសេចក្ដីពិតទេឬអី? ព្រះបន្ទូលទាំងនេះគឺជាសេចក្ដីពិតមួយរយភាគរយ។ វាមិនមានលាយឡំដោយភាពឆេវឆាវ ឬការបោកបញ្ឆោតឡើយ។ វាមិនមែនជាពាក្យកុហក ឬគំនិតដែលស្តាប់ទៅអស្ចារ្យនោះទេ ហើយកាន់តែមិនមែនជាទ្រឹស្ដីខាងវិញ្ញាណអ្វីមួយដែរ ពោលគឺជាសេចក្ដីពិត។ តើសារជាតិនៃព្រះបន្ទូលនៃសេចក្ដីពិតទាំងនេះគឺជាអ្វី? គឺថា អ្នកត្រូវតែមានចិត្តស្មោះ នៅពេលដែលអ្នកលះបង់ខ្លួនដើម្បីព្រះជាម្ចាស់។ តើ 'ចិត្តស្មោះ' មានន័យដូចម្តេច? គឺការស្ម័គ្រចិត្ត និងគ្មានភាពមិនបរិសុទ្ធ មិនត្រូវបានជំរុញដោយប្រាក់កាស ឬកេរ្តិ៍ឈ្មោះ ហើយប្រាកដជាមិនមែនដើម្បីចេតនា បំណងប្រាថ្នា និងគោលដៅផ្ទាល់ខ្លួនរបស់អ្នកឡើយ។ អ្នកលះបង់ខ្លួន មិនមែនដោយសារតែអ្នកត្រូវបានបង្ខំ ឬដោយសារតែអ្នកត្រូវបានញុះញង់ លួងលោម ឬអូសទាញនោះទេ ប៉ុន្តែផ្ទុយទៅវិញ វាចេញមកពីខាងក្នុងខ្លួនអ្នក ដោយស្ម័គ្រចិត្ត វាកើតចេញពីមនសិការ និងវិចារណញ្ញាណ។ នេះហើយជាអត្ថន័យនៃការមានចិត្តស្មោះ។ បើនិយាយពីការស្ម័គ្រចិត្តក្នុងការលះបង់ខ្លួនដើម្បីព្រះជាម្ចាស់ នេះហើយជាអត្ថន័យនៃការមានចិត្តស្មោះ។ ចុះតើការមានចិត្តស្មោះ បង្ហាញឱ្យឃើញតាមរយៈការអនុវត្តជាក់ស្ដែងដោយរបៀបណា នៅពេលដែលអ្នកលះបង់ខ្លួនដើម្បីព្រះជាម្ចាស់? អ្នកមិនពាក់ព័ន្ធនឹងភាពក្លែងក្លាយ ឬការបោកប្រាស់ មិនប្រើល្បិចកលដើម្បីគេចវេះពីការងារ និងមិនធ្វើអ្វីៗឱ្យតែរួចពីដៃឡើយ។ អ្នកលះបង់អស់ពីចិត្ត និងគំនិត ដោយធ្វើអ្វីៗតាមដែលអ្នកអាចធ្វើបាន ជាដើម ពោលគឺមានសេចក្ដីលម្អិតច្រើនណាស់ដែលត្រូវលើកឡើងនៅទីនេះ! សរុបមក ការមានចិត្តស្មោះ រួមបញ្ចូលទាំងគោលការណ៍សេចក្ដីពិត។ មានស្តង់ដារ និងគោលការណ៍នៅពីក្រោយសេចក្ដីតម្រូវរបស់ព្រះជាម្ចាស់ចំពោះមនុស្ស» («ទំនួលខុសត្រូវរបស់អ្នកដឹកនាំ និងអ្នកធ្វើការ (១៦)» នៃសៀវភៅ «ព្រះបន្ទូល» ភាគ៥ ទំនួលខុសត្រូវរបស់អ្នកដឹកនាំ និងអ្នកធ្វើការ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ពីអត្ថន័យពិតនៃពាក្យថា «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះយ៉ាងហូរហៀរ»។ សេចក្ដីថ្លែងនេះ គឺសំដៅលើអ្នកដែលប្ដេជ្ញាចិត្តក្នុងការដេញតាមសេចក្ដីពិត និងបំពេញភារកិច្ចរបស់ពួកគេ ដើម្បីផ្គាប់ព្រះទ័យព្រះជាម្ចាស់។ ពួកគេមិនស្វែងរកផលប្រយោជន៍ផ្ទាល់ខ្លួន ឬយល់ច្រឡំ និងត្អូញត្អែរដាក់ព្រះជាម្ចាស់ ពេលជួបនឹងគ្រោះមហន្តរាយឡើយ។ ពួកគេអាចបោះបង់អ្វីៗ និងលះបង់ខ្លួនដើម្បីព្រះជាម្ចាស់ដោយស្ម័គ្រចិត្ត ហើយមនុស្សបែបនេះគឺជាទីគាប់ព្រះហឫទ័យព្រះជាម្ចាស់ និងប្រាកដជាទទួលបានព្រះពររបស់ទ្រង់នៅថ្ងៃអនាគត។ លើកយកយ៉ូបមកធ្វើជាឧទាហរណ៍៖ គាត់តែងតែដើរតាមផ្លូវរបស់ព្រះជាម្ចាស់ ឧស្សាហ៍អធិស្ឋានទៅកាន់ព្រះជាម្ចាស់ និងថ្វាយយញ្ញបូជា។ ទោះបីជាពេលទ្រព្យសម្បត្តិ និងកូនៗរបស់គាត់ត្រូវបានដកហូតទៅ ហើយគាត់កើតបូសពេញខ្លួនយ៉ាងឈឺចាប់ក៏ដោយ ក៏យ៉ូបមិនបានបន្ទោសព្រះជាម្ចាស់ដែរ។ ផ្ទុយទៅវិញ គាត់បាននិយាយថា៖ «ព្រះយេហូវ៉ាបានប្រទានឱ្យ ហើយព្រះយេហូវ៉ាក៏ដកយកទៅវិញដែរ។ សូមតម្កើងព្រះនាមព្រះយេហូវ៉ា» (យ៉ូប ១:២១)។ យ៉ូបបានថ្វាយបង្គំព្រះជាម្ចាស់យ៉ាងពិតប្រាកដ។ គាត់មិនបានចាត់ទុកព្រះជាម្ចាស់ជាកម្មវត្ថុនៃការទាមទារឡើយ។ ហើយរឹតតែមិនចាត់ទុកការថ្វាយបង្គំ និងការថ្វាយយញ្ញបូជាជាប្រចាំរបស់គាត់ ជាដើមទុនដើម្បីទទួលបានព្រះគុណ និងព្រះពរនោះដែរ។ ពេលគាត់បាត់បង់អ្វីៗគ្រប់យ៉ាង គាត់នៅតែមិនត្អូញត្អែរដាក់ព្រះជាម្ចាស់ដដែល។ ភាពស្មោះត្រង់ និងការចុះចូលរបស់គាត់ ចុងក្រោយបាននាំមកនូវព្រះពររបស់ព្រះជាម្ចាស់។ ពេលខ្ញុំក្រឡេកមើលខ្លួនឯង ខ្ញុំបានដឹងថា ខ្ញុំមិនបានយល់ព្រះបន្ទូលរបស់ព្រះជាម្ចាស់ត្រឹមត្រូវទេ។ ខ្ញុំមានជំនឿខុសឆ្គងថា ឲ្យតែខ្ញុំអាចបោះបង់អ្វីៗ លះបង់ខ្លួន ទ្រាំទ្រការរងទុក្ខ និងបង់ថ្លៃសម្រាប់ជំនឿរបស់ខ្ញុំ នោះចុងក្រោយ ខ្ញុំនឹងទទួលបានព្រះពរ សេចក្ដីសុខសាន្ត និងសុខភាព។ ផ្លូវនៃការដេញតាមរបស់ខ្ញុំ គឺផ្ទុយស្រឡះពីយ៉ូប។ ខ្ញុំបានប្រើការលះបង់របស់ខ្ញុំ ជាមធ្យោបាយដើម្បីទាមទារព្រះគុណ និងព្រះពរពីព្រះជាម្ចាស់ ដោយជឿលើទ្រង់ក្នុងគោលបំណងតែមួយគត់ គឺដើម្បីបំណងប្រាថ្នាដ៏អាត្មានិយម និងផលប្រយោជន៍ផ្ទាល់ខ្លួនរបស់ខ្ញុំ។ ពេលប្រឈមមុខនឹងជំងឺ ខ្ញុំថែមទាំងបានត្អូញត្អែរដាក់ព្រះជាម្ចាស់ទៀតផង។ ខ្ញុំពិតជាខ្មាសអៀនខ្លាំងណាស់ ដោយសារខ្ញុំមិនអាចប្រៀបធៀបនឹងយ៉ូបបានសូម្បីតែបន្តិច។ ឥឡូវនេះ ខ្ញុំបានយល់ថា ក្នុងនាមជាសត្វលោកដែលត្រូវបានបង្កើតមួយរូប ខ្ញុំគួរតែជឿ និងថ្វាយបង្គំព្រះជាម្ចាស់។ ការបំពេញភារកិច្ចគឺជាការទទួលខុសត្រូវរបស់ខ្ញុំ វាគឺជាអ្វីដែលត្រឹមត្រូវឥតខ្ចោះតាមធម្មជាតិ។ ហើយវាមិនពាក់ព័ន្ធនឹងការទទួលបានព្រះពរ ឬការរងគ្រោះអាក្រក់ឡើយ។ ទោះបីជាពេលប្រឈមមុខនឹងទុក្ខលំបាក និងជំងឺក៏ដោយ ក៏ខ្ញុំនៅតែគួរចុះចូលនឹងព្រះជាម្ចាស់ និងប្រកាន់ខ្ជាប់នូវទីបន្ទាល់របស់ខ្ញុំដែរ។

នៅក្នុងខែមីនា ឆ្នាំ២០២៤ ខ្ញុំបានជួបប្រទះការរើឡើងវិញនៃជំងឺស្ទះសរសៃឈាមខួរក្បាលម្ដងទៀត។ ដៃឆ្វេងរបស់ខ្ញុំមានអារម្មណ៍ស្ពឹក ហើយខ្ញុំចេះតែវិលមុខជាប់រហូត។ ខ្ញុំបារម្ភថា បើខ្ញុំដួលម្ដងទៀត ហើយវាធ្ងន់ធ្ងរ ខ្ញុំនឹងមិនអាចបំពេញភារកិច្ចបានទេ តើពេលនោះខ្ញុំអាចដេញតាមសេចក្ដីសង្គ្រោះបានយ៉ាងដូចម្ដេចទៅ? ពេលមើលទៅបងប្អូនប្រុសៗនៅជុំវិញខ្ញុំ ដែលសុទ្ធតែមានសុខភាពល្អជាងខ្ញុំ ខ្ញុំមានអារម្មណ៍ច្រណែន ដោយគិតថា៖ «ហេតុអ្វីបានជាខ្ញុំមិនអាចមានរាងកាយរឹងមាំដូចគេឯង?» ពេលខ្ញុំមានគំនិតទាំងនេះ ខ្ញុំដឹងខ្លួនថា ខ្ញុំកំពុងត្អូញត្អែរម្ដងទៀតហើយ ហើយខ្ញុំបានអានព្រះបន្ទូលរបស់ព្រះជាម្ចាស់ទាំងនេះ៖ «ព្រះពរ ព្រះគុណ រង្វាន់ មកុដ ពោលរបៀបដែលរបស់ទាំងនេះត្រូវបានប្រទានឱ្យ និងប្រទានទៅឱ្យនរណានោះ គឺអាស្រ័យលើព្រះជាម្ចាស់។ ហេតុអ្វីបានជាអាស្រ័យលើព្រះជាម្ចាស់? របស់ទាំងនេះជារបស់ព្រះជាម្ចាស់ វាមិនមែនជាទ្រព្យសម្បត្តិរួមរវាងមនុស្ស និងព្រះជាម្ចាស់ ដែលអាចបែងចែកស្មើៗគ្នារវាងពួកគេបានឡើយ។ របស់ទាំងនេះជារបស់ព្រះជាម្ចាស់ ហើយព្រះជាម្ចាស់ប្រទានវាទៅឱ្យអស់អ្នកណាដែលទ្រង់សន្យាថានឹងប្រទានឱ្យ។ ប្រសិនបើព្រះជាម្ចាស់មិនបានសន្យាថានឹងប្រទានរបស់ទាំងនេះឱ្យអ្នកទេក៏ដោយ ក៏អ្នកគួរតែចុះចូលនឹងទ្រង់ដដែល។ ប្រសិនបើអ្នកឈប់ជឿលើព្រះជាម្ចាស់ដោយសារតែហេតុផលនេះ តើវានឹងដោះស្រាយបញ្ហាអ្វីបាន? តើអ្នកនឹងឈប់ធ្វើជាភាវៈដែលព្រះបានបង្កើតមកឬ? តើអ្នកអាចគេចផុតពីអធិបតេយ្យភាពរបស់ព្រះជាម្ចាស់បានដែរឬទេ? ព្រះជាម្ចាស់នៅតែមានអធិបតេយ្យភាពលើរបស់សព្វសារពើ ហើយនេះគឺជាការពិតដែលមិនអាចផ្លាស់ប្ដូរបាន។ អត្តសញ្ញាណ ឋានៈ និងសារជាតិរបស់ព្រះជាម្ចាស់ មិនអាចយកមកប្រៀបធៀបស្មើគ្នាជាមួយនឹងអត្តសញ្ញាណ ឋានៈ និងសារជាតិរបស់មនុស្សបានឡើយ ហើយរបស់ទាំងនេះក៏នឹងមិនមានការផ្លាស់ប្ដូរអ្វីដែរ ពោលគឺព្រះជាម្ចាស់នឹងនៅតែជាព្រះជាម្ចាស់ជារៀងរហូត ហើយមនុស្សនឹងនៅតែជាមនុស្សជារៀងរហូត។ ប្រសិនបើមនុស្សម្នាក់អាចយល់អំពីរឿងនេះបាន តើពួកគេគួរធ្វើអ្វី? ពួកគេគួរចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់ ពោលនេះគឺជាផ្លូវប្រកបដោយវិចារណញ្ញាណបំផុតក្នុងការធ្វើកិច្ចការនានា ហើយក្រៅពីនេះ គ្មានផ្លូវផ្សេងទៀតដែលអាចជ្រើសរើសបានឡើយ» (ដកស្រង់ពី «ចំណុចទីដប់ពីរ» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ ព្រះបន្ទូលរបស់ព្រះជាម្ចាស់បានធ្វើឲ្យខ្ញុំភ្ញាក់ខ្លួនទាន់ពេលវេលា។ ខ្ញុំគួរតែមើលឃើញអត្តសញ្ញាណ និងឋានៈរបស់ខ្លួនឯងឲ្យបានច្បាស់។ ខ្ញុំគ្រាន់តែជាស្នាព្រះហស្តមួយរូបប៉ុណ្ណោះ រីឯព្រះជាម្ចាស់គឺជាព្រះអាទិករ។ តែខ្ញុំចេះតែចង់បង្គាប់បញ្ជាថា ព្រះជាម្ចាស់គួរធ្វើការ និងប្រព្រឹត្តចំពោះខ្ញុំយ៉ាងដូចម្ដេចទៅវិញ នេះគឺគ្មានវិចារណញាណសោះ។ ខ្ញុំធ្លាប់ខ្លាចថា បើជំងឺស្ទះសរសៃឈាមខួរក្បាលរបស់ខ្ញុំរើឡើងវិញ ហើយខ្ញុំមិនអាចបំពេញភារកិច្ចបាន ខ្ញុំនឹងបាត់បង់ឱកាសទទួលបានសេចក្ដីសង្គ្រោះ ដូច្នេះ ខ្ញុំបានទាមទារឲ្យព្រះជាម្ចាស់ប្រទានសុខភាពល្អដល់ខ្ញុំ ដូចបងប្អូនប្រុសៗឯទៀតដែរ។ នេះក៏ជាការខ្វះការចុះចូលដែរ! ខ្ញុំគួរតែចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់ ដោយខិតខំអស់ពីសមត្ថភាពដើម្បីបំពេញភារកិច្ច នេះគឺជាវិចារណញាណដែលខ្ញុំគួរតែមាន។ ដូច្នេះ ខ្ញុំបានចូលមកចំពោះព្រះជាម្ចាស់ ដើម្បីអធិស្ឋានថា៖ «ឱព្រះជាម្ចាស់អើយ ទោះបីជាការរើឡើងវិញនៃជំងឺស្ទះសរសៃឈាមខួរក្បាលរបស់ទូលបង្គំ ធ្ងន់ធ្ងរយ៉ាងណាក៏ដោយ សូមទ្រង់ការពារទូលបង្គំកុំឲ្យត្អូញត្អែរ ដើម្បីឲ្យទូលបង្គំអាចប្រកាន់ខ្ជាប់នូវភារកិច្ចរបស់ទូលបង្គំបាន»។ ពីរបីថ្ងៃក្រោយមក ខ្ញុំបានទៅមន្ទីរពេទ្យដើម្បីពិនិត្យ។ គ្រូពេទ្យបាននិយាយថា អាការរបស់ខ្ញុំត្រូវបានគ្រប់គ្រងបានយ៉ាងល្អ ហើយខ្ញុំគ្រាន់តែត្រូវការលេបថ្នាំតាមធម្មតាប៉ុណ្ណោះ។ ពេលឮដំណឹងនេះ ធ្វើឲ្យខ្ញុំសប្បាយចិត្តណាស់។ គិតទៅ វាមានរយៈពេលជាងប្រាំពីរខែហើយ តាំងពីការព្យាបាលលើកចុងក្រោយរបស់ខ្ញុំ ហើយខ្ញុំនៅតែអាចបំពេញភារកិច្ចរបស់ខ្ញុំបានតាមធម្មតា នេះគឺដោយសារព្រះគុណរបស់ព្រះជាម្ចាស់ទាំងស្រុង ហើយខ្ញុំពិតជាដឹងគុណចំពោះសេចក្ដីមេត្ដាករុណារបស់ព្រះជាម្ចាស់ណាស់។

ព្រះដ៏មានគ្រប់ព្រះចេស្ដាមានបន្ទូលថា៖ «នៅពេលដែលព្រះជាម្ចាស់រៀបចំឱ្យអ្នកមានជំងឺ មិនថាធ្ងន់ ឬស្រាលនោះទេ គោលបំណងរបស់ទ្រង់ក្នុងការធ្វើបែបនេះ គឺមិនមែនដើម្បីឱ្យអ្នកដឹងពីដំណើរដើមទងនៃការឈឺចាប់ ពីផលប៉ះពាល់ដែលជំងឺមានចំពោះអ្នក ពីភាពរអាក់រអួល និងការលំបាកផ្សេងៗដែលជំងឺបង្កឡើងចំពោះអ្នក និងពីអារម្មណ៍ផ្សេងៗដែលជំងឺបណ្ដាលឱ្យអ្នកមាននោះទេ ពោលគឺគោលបំណងរបស់ទ្រង់ មិនមែនដើម្បីឱ្យអ្នកទទួលរងទុក្ខពីជំងឺនៅក្នុងដំណើរការនៃការឈឺចាប់នោះឡើយ។ ផ្ទុយទៅវិញ គោលបំណងរបស់ទ្រង់គឺដើម្បីឱ្យអ្នករៀនមេរៀនពីជំងឺ ដើម្បីរៀនពីរបៀបស្វែងយល់នូវបំណងព្រះហឫទ័យរបស់ព្រះជាម្ចាស់ ដើម្បីស្គាល់ពីនិស្ស័យពុករលួយដែលអ្នកបញ្ចេញឱ្យឃើញ និងអាកប្បកិរិយាខុសឆ្គងដែលអ្នកមានចំពោះព្រះជាម្ចាស់ នៅពេលដែលអ្នកឈឺ ដើម្បីរៀនពីរបៀបចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់ និងដើម្បីសម្រេចបាននូវការចុះចូលពិតប្រាកដចំពោះព្រះជាម្ចាស់ ព្រមទាំងអាចប្រកាន់ខ្ជាប់នូវទីបន្ទាល់របស់អ្នក ដែលនេះគឺជាគន្លឹះដ៏សំខាន់បំផុត។ ព្រះជាម្ចាស់សព្វព្រះហឫទ័យសង្គ្រោះអ្នក និងបន្សុទ្ធអ្នកតាមរយៈជំងឺ។ តើទ្រង់សព្វព្រះហឫទ័យបន្សុទ្ធអ្វីខ្លះនៅក្នុងខ្លួនអ្នក? ទ្រង់សព្វព្រះហឫទ័យបន្សុទ្ធរាល់បំណងប្រាថ្នាហួសហេតុ និងការទាមទារទាំងអស់ដែលអ្នកដាក់ចំពោះព្រះជាម្ចាស់ និងថែមទាំងបន្សុទ្ធការគិតគូរ ការវិនិច្ឆ័យ និងផែនការផ្សេងៗដែលអ្នកបង្កើតឡើងក្នុងតម្លៃណាក៏ដោយ ដើម្បីរស់រាន និងរក្សាជីវិតខ្លួនឯង។ ព្រះជាម្ចាស់មិនអនុញ្ញាតឱ្យអ្នកបង្កើតផែនការទេ ទ្រង់មិនអនុញ្ញាតឱ្យអ្នកវិនិច្ឆ័យទេ ហើយទ្រង់មិនអនុញ្ញាតឱ្យអ្នកចង់បានអ្វីដែលហួសហេតុពីទ្រង់ឡើយ ទ្រង់តម្រូវត្រឹមតែឱ្យអ្នកចុះចូលនឹងទ្រង់ប៉ុណ្ណោះ ហើយនៅក្នុងការអនុវត្ត និងបទពិសោធនៃការចុះចូលរបស់អ្នក ឱ្យអ្នកស្គាល់ពីអាកប្បកិរិយាផ្ទាល់ខ្លួនរបស់អ្នកចំពោះជំងឺ និងអាកប្បកិរិយារបស់អ្នកចំពោះស្ថានភាពរាងកាយទាំងនេះដែលទ្រង់ប្រទានឱ្យអ្នក ព្រមទាំងបំណងប្រាថ្នាផ្ទាល់ខ្លួនរបស់អ្នក។ នៅពេលអ្នកស្គាល់រឿងទាំងនេះហើយ នោះអ្នកអាចយល់បានថា តើវាមានប្រយោជន៍ខ្លាំងកម្រិតណាសម្រាប់អ្នក ដែលព្រះជាម្ចាស់បានរៀបចំកាលៈទេសៈនៃជំងឺនេះសម្រាប់អ្នក ឬដែលទ្រង់បានប្រទានស្ថានភាពរាងកាយទាំងនេះដល់អ្នក ហើយអ្នកអាចយល់បានថា តើវាមានប្រយោជន៍យ៉ាងណាសម្រាប់ការផ្លាស់ប្ដូរនិស្ស័យ ការទទួលបានសេចក្ដីសង្គ្រោះ និងការចូលទៅក្នុងជីវិតរបស់អ្នក» («របៀបដេញតាមសេចក្ដីពិត (៣)» នៃសៀវភៅ «ព្រះបន្ទូល» ភាគ៦៖ អំពីការដេញតាមសេចក្តីពិត)។ ខ្ញុំបានអានអត្ថបទនៃព្រះបន្ទូលរបស់ព្រះជាម្ចាស់នេះម្ដងហើយម្ដងទៀត ហើយមានអារម្មណ៍ថា ជំងឺនេះបង្កប់នូវចេតនាដ៏ផ្ចិតផ្ចង់របស់ព្រះជាម្ចាស់។ ព្រះជាម្ចាស់មានបំណងព្រះហឫទ័យសង្គ្រោះខ្ញុំ និងជួយឲ្យខ្ញុំស្គាល់ខ្លួនឯង ដែលនាំទៅរកការផ្លាស់ប្ដូរនិស្ស័យរបស់ខ្ញុំ។ កាលខ្ញុំទើបតែជឿលើព្រះជាម្ចាស់ដំបូង ខ្ញុំមានបំណងចង់ទទួលបានព្រះពរ។ អស់រយៈពេលជាច្រើនឆ្នាំមកនេះ ខ្ញុំមិនមានការយល់ដឹងពិតប្រាកដអំពីបំណងចង់ទទួលបានព្រះពររបស់ខ្ញុំទេ។ ដោយសារព្រះជាម្ចាស់បរិសុទ្ធ និស្ស័យពុករលួយរបស់ខ្ញុំនឹងរារាំងខ្ញុំមិនឲ្យទទួលបានសេចក្ដីសង្គ្រោះឡើយ ប្រសិនបើវាមិនត្រូវបានដោះស្រាយនៅពេលកិច្ចការរបស់ព្រះជាម្ចាស់បញ្ចប់។ ជំងឺនេះបានលាតត្រដាងពីបំណងប្រាថ្នាចង់បានព្រះពររបស់ខ្ញុំ ព្រមទាំងការទាមទារ និងសញ្ញាណរបស់ខ្ញុំចំពោះព្រះជាម្ចាស់ ដោយជំរុញឲ្យខ្ញុំស្វែងរកសេចក្ដីពិត ប្រែចិត្ត និងកែប្រែ។ នេះគឺជាសេចក្ដីសង្គ្រោះរបស់ព្រះជាម្ចាស់សម្រាប់ខ្ញុំ។ ទោះជាយ៉ាងណា ខ្ញុំមិនបានយល់ពីបំណងព្រះហឫទ័យរបស់ព្រះជាម្ចាស់ទេ ហើយបានលាក់ទុកនូវការយល់ច្រឡំ និងការត្អូញត្អែរដាក់ទ្រង់។ គឺដូចជាក្មេងម្នាក់ដែលដើរតាមផ្លូវប្រព្រឹត្តបទឧក្រិដ្ឋអ៊ីចឹង។ ពេលឪពុកម្ដាយប្រើវិធានការដ៏តឹងរ៉ឹង ដើម្បីជួយកូនឲ្យកែតម្រូវផ្លូវរបស់គេ ចេតនារបស់ពួកគាត់ គឺដើម្បីល្អដល់កូន។ តែបើកូនមិនយល់ពីចិត្តឪពុកម្ដាយ ហើយមានអារម្មណ៍ថា ឪពុកម្ដាយមិនស្រឡាញ់គេ ក្មេងនោះគឺគ្មានហេតុផល ហើយធ្វើឲ្យឪពុកម្ដាយខូចចិត្ត។ តើខ្ញុំមិនមែនគ្រាន់តែជាក្មេងដែលល្ងង់ខ្លៅ និងមិនចេះបែងចែកខុសត្រូវម្នាក់នោះទេឬ? ទោះបីជាខ្ញុំមានការយល់ច្រឡំ និងការត្អូញត្អែរក៏ដោយ ក៏ព្រះជាម្ចាស់នៅតែដឹកនាំខ្ញុំដោយស្ងៀមស្ងាត់តាមរយៈព្រះបន្ទូលរបស់ទ្រង់ ដោយជួយឲ្យខ្ញុំភ្ញាក់ខ្លួនពីសភាពអវិជ្ជមាន និងបះបោររបស់ខ្ញុំ។ កាន់តែគិតដល់រឿងនេះ ខ្ញុំកាន់តែមានអារម្មណ៍ខ្មាសអៀន និងមានកំហុស។ ចាប់ពីពេលនេះទៅ ទោះបីជាជំងឺរបស់ខ្ញុំប្រសើរឡើង ឬកាន់តែធ្ងន់ធ្ងរក៏ដោយ សូម្បីតែវាមានគ្រោះថ្នាក់ដល់ជីវិតខ្ញុំ ក៏ខ្ញុំមិនចង់យល់ច្រឡំ ឬត្អូញត្អែរដាក់ព្រះជាម្ចាស់ទៀតដែរ។ ខ្ញុំសុខចិត្តចុះចូលនឹងការរៀបចំ និងការចាត់ចែងរបស់ព្រះជាម្ចាស់។

ក្រោយពីបានឆ្លងកាត់ជំងឺនេះ ខ្ញុំទទួលបានការយល់ដឹងខ្លះអំពីបំណងចង់ស្វែងរកព្រះពររបស់ខ្ញុំ ហើយមានការយល់ដឹងយ៉ាងពិតប្រាកដចំពោះកិច្ចខិតខំប្រឹងប្រែងដ៏ស្មោះស្ម័គ្ររបស់ព្រះជាម្ចាស់ក្នុងការសង្គ្រោះមនុស្ស។ ខ្ញុំដឹងគុណចំពោះការដឹកនាំរបស់ព្រះជាម្ចាស់ ដែលបាននាំខ្ញុំឲ្យទទួលបានផលទាំងនេះ!


៥០. របៀបប្រព្រឹត្តចំពោះគុណចិញ្ចឹមបីបាច់របស់ឪពុកម្ដាយ

ដោយ សិន មីង មកពីប្រទេសចិន

ខ្ញុំបានកើតនៅក្នុងគ្រួសារជនបទមួយ ហើយឪពុកម្ដាយរបស់ខ្ញុំប្រកបរបរចិញ្ចឹមជីវិតដោយការធ្វើស្រែចម្ការ។ តាំងពីខ្ញុំដឹងក្ដីមក សុខភាពរបស់ឪពុកម្ដាយខ្ញុំតែងតែខ្សោយ ជាពិសេសគឺឪពុករបស់ខ្ញុំតែម្ដង គាត់មានបញ្ហាជើងទាំងពីរ ដែលធ្វើឲ្យគាត់ពិបាកដើរ នៅពេលដែលអាការរោគរបស់គាត់ធ្វើទុក្ខខ្លាំង។ ទោះជាយ៉ាងណាក៏ដោយ ដើម្បីជីវភាពគ្រួសារ ឪពុករបស់ខ្ញុំតែងតែធ្វើការទាំងឈឺ។ នៅពេលនោះ ឪពុកម្ដាយរបស់ខ្ញុំតែងតែដាស់តឿនបងស្រីខ្ញុំ និងរូបខ្ញុំថា «ពេលកូនធំឡើង កូនត្រូវតែចេះកតញ្ញូ! ម៉ែឪមិនទាមទារអ្វីច្រើនទេ គ្រាន់តែសុំឲ្យកូនប្រព្រឹត្តចំពោះពួកយើង ដូចដែលពួកយើងបានប្រព្រឹត្តចំពោះជីដូនជីតារបស់កូនបានហើយ។ បើកូនអាចធ្វើបែបនេះបាននៅពេលកូនធំឡើង នោះម៉ែឪនឹងសប្បាយចិត្តហើយ»។ នៅពេលនោះ ខ្ញុំនៅក្មេង ហើយមិនយល់ថាអ្វីជាការគោរពមាតាបិតាឡើយ ប៉ុន្តែនៅពេលខ្ញុំកាន់តែធំដឹងក្ដី គំនិតដូចជាការគោរពមាតាបិតា និងការចិញ្ចឹមកូនដើម្បីឲ្យមើលថែខ្លួននៅពេលចាស់ទៅ បានដក់ជាប់ក្នុងចិត្តរបស់ខ្ញុំបន្ដិចម្ដងៗ។ ដោយឃើញឪពុកម្ដាយរងទុក្ខយ៉ាងខ្លាំងដើម្បីគ្រួសារ ខ្ញុំសង្ឃឹមថា នៅពេលខ្ញុំធំឡើង ខ្ញុំនឹងអាចរកលុយសងគុណពួកគាត់ ហើយផ្ដល់ឲ្យពួកគាត់នូវជីវិតរស់នៅដ៏ល្អមួយ។ ក្រោយមក ពេលដែលខ្ញុំចាប់ផ្ដើមធ្វើការ និងរកលុយបាន ខ្ញុំបានទិញសម្លៀកបំពាក់ជូនឪពុកម្ដាយ និងថែមទាំងទិញឧបករណ៍ព្យាបាលជំងឺជូនពួកគាត់ទៀតផង។

នៅក្នុងឆ្នាំ ២០០៩ គ្រួសារទាំងមូលរបស់ខ្ញុំបានទទួលយកកិច្ចការរបស់ព្រះជាម្ចាស់នៅគ្រាចុងក្រោយ ហើយមិនយូរប៉ុន្មាន ខ្ញុំក៏បានចាប់ផ្ដើមបំពេញភារកិច្ចនៅក្នុងពួកជំនុំ។ ម្ដងនោះ ពេលដែលឪពុកម្ដាយរបស់ខ្ញុំទៅចូលរួមការជួបជុំ ពួកគាត់ត្រូវបានបក្សកុម្មុយនីស្ដចិនចាប់ខ្លួន ហើយនៅអំឡុងពេលសួរចម្លើយ ប៉ូលិសបានបន្តសួរដេញដោលឪពុកខ្ញុំអំពីកន្លែងលាក់ខ្លួនរបស់ខ្ញុំ។ ដើម្បីចៀសវាងកុំឲ្យបក្សកុម្មុយនីស្ដចិនចាប់ខ្លួន និងធ្វើទុក្ខបុកម្នេញ ខ្ញុំត្រូវបង្ខំចិត្តចាកចេញពីផ្ទះ ហើយទៅកន្លែងផ្សេងដើម្បីបំពេញភារកិច្ច។ ក្នុងរយៈពេលប៉ុន្មានឆ្នាំដំបូង ខ្ញុំមិនសូវបារម្ភពីឪពុកម្ដាយខ្ញុំប៉ុន្មានទេ ព្រោះពួកគាត់ជឿលើព្រះជាម្ចាស់ ហើយបានខិតខំអស់ពីលទ្ធភាពដើម្បីបំពេញភារកិច្ចរបស់ខ្លួន ដែលធ្វើឲ្យខ្ញុំមានអារម្មណ៍ស្ងប់ចិត្ត។ ឆ្នាំ ២០១៧ គឺជាឆ្នាំដ៏មិនធម្មតាមួយសម្រាប់ខ្ញុំ។ នៅក្នុងការប្រជុំអ្នករួមការងារមួយ ខ្ញុំបានដំណឹងពីបងស្រីម្នាក់ថា ជំងឺចាស់របស់ឪពុកខ្ញុំបានរើឡើងវិញ ហើយគាត់បានក្លាយជាខ្វិន សម្រាកតែនៅលើគ្រែ និងមិនអាចនិយាយបាន។ ពេលឮដំណឹងភ្លាមៗបែបនេះ ខ្ញុំពិតជាពិបាកទទួលយកណាស់។ ខ្ញុំបានគិតថា «តើគាត់មិនមែនសុខសប្បាយជាទេឬ ពេលខ្ញុំចាកចេញមកនោះ? ម្ដេចបានជារឿងនេះកើតឡើងទៅវិញ? ពេលដែលពុកពិការបែបនេះ តើម៉ែអាចដោះស្រាយបញ្ហាគ្រប់យ៉ាងតែម្នាក់ឯងបានដែរឬទេ?» ខ្ញុំគ្រាន់តែប្រាថ្នាថា ខ្ញុំអាចត្រឡប់ទៅមើលឪពុកដែលពិការរបស់ខ្ញុំវិញភ្លាមៗ ដើម្បីមើលថែគាត់។ ប៉ុន្តែដោយសារតែការគំរាមកំហែងនៃការចាប់ខ្លួន និងការធ្វើទុក្ខបុកម្នេញរបស់បក្សកុម្មុយនីស្ដចិន ខ្ញុំនៅតែមិនអាចត្រឡប់ទៅវិញបាន។ ខ្ញុំមានអារម្មណ៍ពិបាកចិត្តខ្លាំងណាស់ ដូច្នេះ ខ្ញុំក៏ចូលមកចំពោះព្រះជាម្ចាស់ ហើយអធិស្ឋានថា «ឱព្រះជាម្ចាស់អើយ! ដោយដឹងថាឪពុករបស់ទូលបង្គំពិការ ទូលបង្គំមានអារម្មណ៍ទន់ខ្សោយណាស់ សូមទ្រង់ប្រទានជំនឿ និងកម្លាំងដល់ទូលបង្គំ ដើម្បីប្រឈមមុខនឹងរឿងទាំងអស់នេះផង។ ដោយសារតែការគំរាមកំហែងនៃការចាប់ខ្លួនរបស់បក្សកុម្មុយនីស្ដចិន ទូលបង្គំមិនអាចត្រឡប់ទៅវិញបានទេ ប៉ុន្តែទូលបង្គំស្ម័គ្រចិត្តផ្ញើទុកអ្វីៗគ្រប់យ៉ាងនៅឯផ្ទះ នៅក្នុងព្រះហស្ដរបស់ទ្រង់។ សូមទ្រង់ការពារដួងចិត្តរបស់ទូលបង្គំ ដើម្បីឲ្យទូលបង្គំអាចឈរយ៉ាងរឹងមាំនៅក្នុងស្ថានភាពនេះផង»។ ក្រោយពេលអធិស្ឋានរួច ខ្ញុំមានអារម្មណ៍ស្ងប់ចិត្តជាងមុនច្រើន។ នៅពេលខ្ញុំទម្រេតខ្លួនដេកនៅពេលយប់ ក្នុងចិត្តខ្ញុំពោរពេញដោយរូបភាពដែលឪពុកខ្ញុំពិការ ដេកនៅលើគ្រែ មិនអាចកម្រើកបាន។ ខ្ញុំនឹកឃើញដល់ឆ្នាំដែលខ្ញុំត្រឡប់ទៅផ្ទះវិញសម្រាប់វិស្សមកាលរដូវរងា កាលពីខ្ញុំរៀននៅអនុវិទ្យាល័យ។ នៅថ្ងៃមួយដែលមានធ្លាក់ព្រិល ខ្ញុំកំពុងដើរទៅផ្ទះវិញដោយមានកាបូបរបស់ខ្ញុំ និងមិត្តរួមថ្នាក់ពីរបីនាក់។ ពួកយើងបានដើរអស់រយៈពេលជាច្រើនម៉ោងនៅលើផ្លូវភ្នំ។ ពួកយើងនៅសល់តែពីរបីគីឡូដីទៀតប៉ុណ្ណោះនឹងដល់ផ្ទះ ប៉ុន្តែខ្ញុំត្រជាក់ និងឃ្លានខ្លាំងណាស់ រហូតដល់ខ្ញុំមិនអាចដើរបានទៀតទេ ហើយបានយឺតនៅពីក្រោយគេ។ មិត្តរួមថ្នាក់ដែលនៅភូមិជាមួយគ្នា បានទៅដល់ផ្ទះខ្ញុំមុន និងប្រាប់ឪពុកម្ដាយខ្ញុំ ហើយពេលដែលពុកខ្ញុំមកទទួលខ្ញុំ គាត់បានលើកខ្ញុំ ហើយអៀវខ្ញុំត្រឡប់ទៅផ្ទះវិញ។ ខ្ញុំពិតជាមិនអាចទប់ទឹកភ្នែកបានទេ នៅពេលដែលខ្ញុំនឹកឃើញរឿងនេះ។ ឥឡូវនេះ ឪពុកខ្ញុំមិនអាចមើលថែខ្លួនឯងបានទេ ហើយកំពុងស្ថិតនៅមាត់ទ្វារនៃសេចក្ដីស្លាប់។ ប្រសិនបើថ្ងៃណាមួយ ពុកខ្ញុំស្លាប់មែននោះ តើម៉ែខ្ញុំនឹងចាត់ចែងពិធីបុណ្យសពរបស់គាត់តែម្នាក់ឯងដោយរបៀបណា? សាច់ញាតិ និងអ្នកជិតខាងរបស់យើងនឹងសើចចំអកឲ្យយើង ហើយពួកគេច្បាស់ជាហៅខ្ញុំថាជាកូនអកតញ្ញូ ដោយសារតែមិនត្រឡប់ទៅមើលឪពុកដែលពិការមិនខាន។ វានឹងក្លាយជាការមាក់ងាយមួយដែលខ្ញុំត្រូវរែកពន់ជារៀងរហូត។ ពេលគិតដល់រឿងទាំងនេះ ខ្ញុំពិតជាចង់ប្រថុយត្រឡប់ទៅវិញ ដើម្បីមើលថែឪពុកខ្ញុំណាស់។ ប៉ុន្តែខ្ញុំខ្លាចត្រូវគេចាប់ខ្លួនបើខ្ញុំត្រឡប់ទៅវិញ ហើយខ្លាចថា មិនត្រឹមតែមិនអាចមើលថែឪពុកបានទេ តែថែមទាំងក្លាយជាបន្ទុកដល់ម៉ែទៀតផង។ ដូច្នេះ ខ្ញុំក៏បោះបង់គំនិតនេះចោលទៅ។ ក្រោយមក ខ្ញុំបានសរសេរសំបុត្រទៅផ្ទះ ដើម្បីសួរនាំពីសុខទុក្ខ។ ពីរបីខែក្រោយមក ខ្ញុំបានទទួលសំបុត្រមួយច្បាប់ពីម៉ែ ដោយប្រាប់ថា ឪពុករបស់ខ្ញុំបានចែកឋានអស់រយៈពេលកន្លះឆ្នាំមកហើយ។ ពេលឮដំណឹងនេះ គឺពិតជាឈឺចាប់ និងពិបាកចិត្តខ្លាំងណាស់ ហើយខ្ញុំបានគិតថា «ពុកខំប្រឹងបង្ហូរញើសឈាមដើម្បីចិញ្ចឹមខ្ញុំ តែពេលគាត់ចាស់ទៅ ហើយពិការ ខ្ញុំមិនបានបំពេញភារកិច្ចកតញ្ញូសោះ។ ខ្ញុំថែមទាំងមិនបានឃើញមុខគាត់ជាលើកចុងក្រោយផង។ គេនិយាយថា ចិញ្ចឹមកូនដើម្បីមើលថែខ្លួននៅពេលចាស់ទៅ តែខ្ញុំមិនបានបំពេញទំនួលខុសត្រូវរបស់ខ្ញុំជាកូនសោះ។ ខ្ញុំពិតជាកូនអកតញ្ញូមែន!» ខ្ញុំគិតដល់ពេលដែលពុកខ្ញុំដេកតែនៅលើគ្រែ ហើយមិនអាចមើលថែខ្លួនឯងបានអស់ជាច្រើនឆ្នាំ និងគិតដល់ពេលដែលម៉ែត្រូវមើលថែគាត់រាល់ថ្ងៃ ព្រមទាំងធ្វើស្រែចម្ការ និងធ្វើកិច្ចការផ្ទះផង។ គាត់រងទុក្ខខ្លាំងណាស់។ ឥឡូវនេះ ម៉ែនៅម្នាក់ឯង ហើយខ្ញុំមិនអាចបណ្ដោយឲ្យគាត់រងទុក្ខទៀតទេ។ ប៉ុន្តែខ្ញុំមិនអាចត្រឡប់ទៅមើលថែគាត់បានឡើយ។ ចិត្តរបស់ខ្ញុំពោរពេញដោយភាពប្រឆាំងគ្នា និងការឈឺចាប់ ហើយខ្ញុំថែមទាំងមិនអាចផ្ដោតអារម្មណ៍លើភារកិច្ចរបស់ខ្ញុំបានទៀតផង។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់៖ «តើការបង្ហាញសេចក្ដីកតញ្ញូចំពោះឪពុកម្ដាយរបស់ខ្លួន គឺជាសេចក្ដីពិតឬទេ? (អត់ទេ មិនមែនសេចក្ដីពិតទេ។) ការកតញ្ញូចំពោះឪពុកម្ដាយរបស់ខ្លួន ជារឿងត្រឹមត្រូវ និងជាអ្វីៗដែលវិជ្ជមាន ប៉ុន្តែហេតុអ្វីបានជាយើងនិយាយថា វាមិនមែនជាសេចក្ដីពិតទៅវិញ? (ពីព្រោះមនុស្សមិនបានបង្ហាញសេចក្ដីកតញ្ញូចំពោះឪពុកម្ដាយរបស់ពួកគេដោយមានគោលការណ៍ឡើយ ហើយពួកគេមិនអាចញែកដឹងថា តើឪពុកម្ដាយរបស់ពួកគេមនុស្សប្រភេទណាឱ្យប្រាកដនោះទេ។) របៀបដែលមនុស្សម្នាក់គួរប្រព្រឹត្តចំពោះឪពុកម្ដាយរបស់ខ្លួន គឺទាក់ទងនឹងសេចក្ដីពិត។ ប្រសិនបើឪពុកម្ដាយរបស់អ្នកជឿលើព្រះជាម្ចាស់ ហើយប្រព្រឹត្តល្អចំពោះអ្នក តើអ្នកគួរមានសេចក្ដីកតញ្ញូចំពោះពួកគាត់ដែរឬទេ? (គួរតែមាន។) តើអ្នកត្រូវកតញ្ញូយ៉ាងដូចម្ដេច? អ្នកប្រព្រឹត្តចំពោះពួកគាត់ខុសពីបងប្អូនប្រុសស្រីរួមជំនឿ។ អ្នកធ្វើតាមគ្រប់យ៉ាងដែលពួកគាត់និយាយ ហើយប្រសិនបើពួកគាត់ចាស់ជរា អ្នកមានអារម្មណ៍ថា អ្នកត្រូវតែនៅក្បែរពួកគាត់ដើម្បីមើលថែពួកគាត់ ហើយថាអ្នកមិនអាចចាកចេញពីផ្ទះដើម្បីទៅបំពេញភារកិច្ចរបស់ខ្លួនបានឡើយ។ តើការធ្វើបែបនេះត្រឹមត្រូវដែរឬទេ? (អត់ទេ មិនត្រឹមត្រូវទេ។) តើអ្នកគួរធ្វើដូចម្ដេចនៅពេលបែបនេះ? រឿងនេះអាស្រ័យលើកាលៈទេសៈ។ ប្រសិនបើអ្នកបំពេញភារកិច្ចរបស់ខ្លួននៅជិតផ្ទះ និងនៅតែអាចមើលថែពួកគាត់បាន ហើយឪពុកម្ដាយរបស់អ្នកមិនជំទាស់នឹងសេចក្ដីជំនឿរបស់អ្នកលើព្រះជាម្ចាស់ទេ នោះអ្នកគួរបំពេញការទទួលខុសត្រូវរបស់ខ្លួនក្នុងនាមជាកូនប្រុស ឬកូនស្រី ហើយជួយធ្វើការងារខ្លះៗដល់ឪពុកម្ដាយរបស់អ្នក។ ប្រសិនបើពួកគាត់មានជំងឺ ចូរមើលថែពួកគាត់ចុះ។ ប្រសិនបើមានរឿងអ្វីរំខានចិត្តពួកគាត់ ចូរលួងលោមពួកគាត់។ ប្រសិនបើស្ថានភាពហិរញ្ញវត្ថុរបស់អ្នកអំណោយផល ចូរទិញអាហារបំប៉នដែលស័ក្ដិសមនឹងថវិការបស់អ្នកជូនដល់ពួកគាត់ចុះ។ ក៏ប៉ុន្តែ តើអ្នកគួរជ្រើសរើសធ្វើបែបណា ប្រសិនបើអ្នករវល់នឹងភារកិច្ចរបស់ខ្លួន ហើយគ្មាននរណាម្នាក់មើលថែឪពុកម្ដាយរបស់អ្នក ស្របពេលដែលពួកគាត់ក៏ជឿលើព្រះជាម្ចាស់ដែរនោះ? តើសេចក្ដីពិតអ្វីដែលអ្នកគួរអនុវត្ត? ដោយសារការកតញ្ញូចំពោះឪពុកម្ដាយមិនមែនជាសេចក្ដីពិត តែគ្រាន់តែជាការទទួលខុសត្រូវ និងកាតព្វកិច្ចរបស់មនុស្សប៉ុណ្ណោះ ចុះតើអ្នកគួរធ្វើដូចម្ដេច ប្រសិនបើកាតព្វកិច្ចរបស់អ្នកប៉ះទង្គិចជាមួយភារកិច្ចរបស់អ្នកនោះ? (ត្រូវផ្តល់អាទិភាពដល់ភារកិច្ចរបស់យើង គឺដាក់ភារកិច្ចជាចម្បង។) កាតព្វកិច្ច មិនមែនសុទ្ធតែជាភារកិច្ចរបស់មនុស្សម្នាក់ឡើយ។ ការជ្រើសរើសបំពេញភារកិច្ចរបស់ខ្លួនគឺជាការអនុវត្តសេចក្ដីពិត ចំណែកឯការបំពេញកាតព្វកិច្ច មិនមែនជាការអនុវត្តសេចក្ដីពិតទេ។ ប្រសិនបើអ្នកមានមធ្យោបាយ អ្នកអាចបំពេញការទទួលខុសត្រូវ ឬកាតព្វកិច្ចនេះបាន ប៉ុន្តែប្រសិនបើកាលៈទេសៈបច្ចុប្បន្នមិនអនុញ្ញាតទេ តើអ្នកគួរធ្វើដូចម្ដេច? អ្នកគួរតែនិយាយថា៖ 'ខ្ញុំត្រូវតែបំពេញភារកិច្ចរបស់ខ្ញុំ នោះទើបជាការអនុវត្តសេចក្ដីពិត។ ការកតញ្ញូចំពោះឪពុកម្ដាយរបស់ខ្ញុំ គឺជាការរស់នៅតាមមនសិការរបស់ខ្ញុំ ហើយវាមិនដល់កម្រិតនៃការអនុវត្តសេចក្ដីពិតឡើយ'។ ដូច្នេះ អ្នកគួរតែផ្ដល់អាទិភាពដល់ភារកិច្ចរបស់អ្នក ហើយប្រកាន់ខ្ជាប់វា។ ប្រសិនបើនៅពេលនេះអ្នកគ្មានភារកិច្ចទេ ហើយមិនធ្វើការឆ្ងាយពីផ្ទះ ព្រមទាំងរស់នៅជិតឪពុកម្ដាយរបស់អ្នក នោះចូររកវិធីមើលថែពួកគាត់ចុះ។ ចូរខិតខំឱ្យអស់ពីសមត្ថភាពរបស់អ្នកដើម្បីជួយធ្វើឱ្យជីវិតរបស់ពួកគាត់បានប្រសើរជាងមុនបន្តិច និងជួយសម្រាលទុក្ខលំបាកខ្លះៗរបស់ពួកគាត់។ ប៉ុន្តែ រឿងនេះនៅតែអាស្រ័យលើថា តើឪពុកម្ដាយរបស់អ្នកជាមនុស្សប្រភេទណា។ ប្រសិនបើឪពុកម្ដាយរបស់អ្នកមានភាពជាមនុស្សអន់ខ្សោយ ប្រសិនបើពួកគាត់តែងតែរារាំងអ្នកមិនឱ្យជឿលើព្រះជាម្ចាស់ និងមិនឱ្យបំពេញភារកិច្ចរបស់អ្នក ហើយប្រសិនបើពួកគាត់ថែមទាំងស្អប់អ្នក និងជេរប្រមាថអ្នកដោយសារតែអ្នកជឿលើព្រះជាម្ចាស់ទៀតនោះ តើអ្នកគួរធ្វើដូចម្ដេច? តើសេចក្ដីពិតអ្វីដែលអ្នកគួរអនុវត្ត? (ការកាត់កាល់។) នៅពេលនេះ អ្នកត្រូវតែកាត់កាល់ពួកគាត់ចោល។ អ្នកលែងមានកាតព្វកិច្ចណាមួយក្នុងការបង្ហាញសេចក្ដីកតញ្ញូចំពោះពួកគាត់ទៀតហើយ។ ប្រសិនបើពួកគេជឿលើព្រះជាម្ចាស់ នោះពួកគាត់គឺជាគ្រួសារ ជាឪពុកម្ដាយរបស់អ្នក។ ប្រសិនបើពួកគាត់មិនជឿលើព្រះជាម្ចាស់ ហើយថែមទាំងទាស់ទទឹងនឹងព្រះជាម្ចាស់ទៀតនោះ មានន័យថា អ្នករាល់គ្នាកំពុងដើរលើផ្លូវផ្សេងគ្នាហើយ។ ពួកគាត់ជឿលើសាតាំង និងថ្វាយបង្គំស្ដេចអារក្ស ហើយពួកគាត់ដើរតាមផ្លូវរបស់សាតាំង។ ពួកគាត់ដើរលើផ្លូវផ្សេងពីអ្នក។ អ្នករាល់គ្នាលែងជាគ្រួសារនឹងគ្នាទៀតហើយ។ ពួកគាត់ចាត់ទុកអ្នកជឿលើព្រះជាម្ចាស់ថាជាសត្រូវ និងជាបច្ចាមិត្តរបស់ខ្លួន ដូច្នេះ អ្នកលែងមានកាតព្វកិច្ចមើលថែពួកគាត់ទៀតហើយ ហើយត្រូវតែកាត់ផ្ដាច់ពីពួកគាត់ឱ្យបានទាំងស្រុង។ តើមួយណាជាសេចក្ដីពិត៖ ការកតញ្ញូចំពោះឪពុកម្ដាយរបស់ខ្លួន ឬក៏ការបំពេញភារកិច្ចរបស់ខ្លួន? ជាការពិតណាស់ ការបំពេញភារកិច្ចរបស់ខ្លួនគឺជាសេចក្ដីពិត។ ការបំពេញភារកិច្ចរបស់ខ្លួននៅក្នុងដំណាក់របស់ព្រះជាម្ចាស់ មិនមែនជារឿងសាមញ្ញ ដូចគ្រាន់តែបំពេញកាតព្វកិច្ចរបស់ខ្លួនបន្តិចបន្តួច និងធ្វើអ្វីដែលខ្លួនគួរធ្វើបន្តិចបន្តួចនោះទេ។ វាគឺជាការបំពេញភារកិច្ចរបស់ភាវៈដែលព្រះបានបង្កើត។ នេះហើយគឺជាការផ្ទុកផ្ដាក់របស់ព្រះជាម្ចាស់ វាគឺជាកាតព្វកិច្ចរបស់អ្នក និងជាការទទួលខុសត្រូវរបស់អ្នក។ នេះគឺជាការទទួលខុសត្រូវដ៏ពិតប្រាកដ ដែលជាការបំពេញការទទួលខុសត្រូវ និងកាតព្វកិច្ចរបស់អ្នកនៅចំពោះព្រះអាទិករ។ នេះគឺជាសេចក្ដីតម្រូវរបស់ព្រះអាទិករចំពោះមនុស្ស ហើយវាជារឿងដ៏ធំនៃជីវិត។ ប៉ុន្តែ ការបង្ហាញសេចក្ដីកតញ្ញូចំពោះឪពុកម្ដាយ គឺគ្រាន់តែជាការទទួលខុសត្រូវ និងកាតព្វកិច្ចរបស់កូនប្រុស ឬកូនស្រីប៉ុណ្ណោះ។ វាច្បាស់ណាស់ថា មិនមែនជាអ្វីដែលព្រះជាម្ចាស់ផ្ទុកផ្ដាក់ឡើយ ហើយវារឹតតែមិនស្របតាមសេចក្ដីតម្រូវរបស់ព្រះជាម្ចាស់ទៅទៀត។ ហេតុដូច្នេះហើយ រវាងការបង្ហាញសេចក្ដីកតញ្ញូចំពោះឪពុកម្ដាយរបស់ខ្លួន និងការបំពេញភារកិច្ចរបស់ខ្លួន គឺគ្មានអ្វីគួរឱ្យសង្ស័យឡើយថា ការបំពេញភារកិច្ចរបស់ខ្លួនទើបជាការអនុវត្តសេចក្ដីពិត ហើយមានតែរឿងមួយនេះប៉ុណ្ណោះ។ ការបំពេញភារកិច្ចរបស់ខ្លួនក្នុងនាមជាភាវៈដែលព្រះបានបង្កើតគឺជាសេចក្ដីពិត ហើយវាគឺជាភារកិច្ចដែលត្រូវតែបំពេញ។ ការបង្ហាញសេចក្ដីកតញ្ញូចំពោះឪពុកម្ដាយរបស់ខ្លួន គ្រាន់តែជាការបង្ហាញសេចក្ដីកតញ្ញូចំពោះមនុស្សប៉ុណ្ណោះ។ វាមិនមានន័យថា បុគ្គលនោះកំពុងបំពេញភារកិច្ចរបស់ខ្លួនឡើយ ហើយវាក៏មិនមានន័យថា ពួកគេកំពុងអនុវត្តសេចក្ដីពិតដែរ» («តើអ្វីទៅជាតថភាពនៃសេចក្ដីពិត?» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ «មិនថាអ្នកគិតយ៉ាងណា អ្នកមានផែនការអ្វី ឬអ្នកធ្វើអ្វីនោះទេ រឿងទាំងនោះមិនសំខាន់ឡើយ។ អ្វីដែលសំខាន់គឺថា តើអ្នកអាចយល់ ព្រមទាំងជឿយ៉ាងពិតប្រាកដថា ភាវៈដែលព្រះបានបង្កើតទាំងអស់ សុទ្ធតែស្ថិតនៅក្នុងព្រះហស្តរបស់ព្រះជាម្ចាស់ដែរឬទេ។ ឪពុកម្ដាយមួយចំនួនមានព្រះពរ និងមានវាសនាអាចទទួលបានសុភមង្គលក្នុងគ្រួសារ និងមានផ្ទះដែលពោរពេញទៅដោយកូនចៅ។ នេះគឺជាអធិបតេយ្យភាពរបស់ព្រះជាម្ចាស់ ហើយជាព្រះពរដែលព្រះជាម្ចាស់ប្រទានដល់ពួកគេ។ ឪពុកម្ដាយខ្លះមិនមានវាសនាបែបនេះទេ ព្រះជាម្ចាស់មិនបានរៀបចំរឿងនេះសម្រាប់ពួកគេឡើយ។ ពួកគេមិនត្រូវបានប្រទានពរឱ្យរីករាយនឹងគ្រួសារដ៏មានសុភមង្គល ឬមានកូនៗនៅជុំវិញខ្លួនឡើយ។ នេះគឺជាការចាត់ចែងរបស់ព្រះជាម្ចាស់ ហើយមនុស្សមិនអាចបង្ខំរឿងនេះបានទេ។ ទោះជាយ៉ាងណាក៏ដោយ ទីបំផុតនៅពេលនិយាយដល់សេចក្ដីកតញ្ញូ យ៉ាងហោចណាស់មនុស្សត្រូវតែមានផ្នត់គំនិតនៃការចុះចូល។ ប្រសិនបើកាលៈទេសៈអនុញ្ញាត ហើយអ្នកមានលទ្ធភាពធ្វើដូច្នេះ នោះអ្នកអាចបង្ហាញសេចក្ដីកតញ្ញូចំពោះឪពុកម្ដាយរបស់អ្នកបាន។ ប្រសិនបើកាលៈទេសៈមិនអនុញ្ញាត ហើយអ្នកខ្វះលទ្ធភាព នោះកុំព្យាយាមបង្ខំវាអី។ នេះហើយគឺជាការចុះចូល។ តើការចុះចូលនេះកើតឡើងដោយរបៀបណា? តើអ្វីជាមូលដ្ឋានសម្រាប់ការចុះចូល? វាផ្អែកលើការពិតដែលថារឿងទាំងអស់នេះត្រូវបានរៀបចំដោយព្រះជាម្ចាស់ និងស្ថិតក្រោមអធិបតេយ្យភាពរបស់ព្រះជាម្ចាស់។ រឿងទាំងនេះមិនអាស្រ័យលើមនុស្សជាអ្នកជ្រើសរើសនោះទេ ហើយមនុស្សក៏គ្មានសិទ្ធិជ្រើសរើសដែរ ពួកគេគួរតែចុះចូល» («តើអ្វីទៅជាតថភាពនៃសេចក្ដីពិត?» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពេលអានព្រះបន្ទូលរបស់ព្រះជាម្ចាស់រួច ខ្ញុំយល់ថា ការគោរពមាតាបិតាគ្រាន់តែជាទំនួលខុសត្រូវ និងកាតព្វកិច្ចរបស់មនុស្សប៉ុណ្ណោះ ហើយវាជារឿងវិជ្ជមាន ប៉ុន្តែវាមិនមែនជាសេចក្ដីពិតទេ។ ការបំពេញភារកិច្ចរបស់ភាវៈដែលព្រះបានបង្កើតទើបជាសេចក្ដីពិត ហើយនេះគឺជាអ្វីដែលព្រះជាម្ចាស់តម្រូវពីមនុស្ស។ នេះទើបស្របតាមការសព្វព្រះទ័យរបស់ព្រះជាម្ចាស់។ នៅពេលដែលការគោរពមាតាបិតាប៉ះទង្គិចនឹងភារកិច្ចរបស់អ្នក អ្នកត្រូវអនុវត្តទៅតាមស្ថានភាពរបស់អ្នក។ ប្រសិនបើលក្ខខណ្ឌអំណោយផល ហើយវាមិនប៉ះពាល់ដល់ភារកិច្ចរបស់អ្នកទេ នោះអ្នកគួរតែមើលថែឪពុកម្ដាយ ហើយបំពេញទំនួលខុសត្រូវ និងកាតព្វកិច្ចរបស់អ្នក។ ប្រសិនបើលក្ខខណ្ឌមិនអំណោយផល ហើយអ្នករវល់នឹងភារកិច្ចរបស់អ្នក នោះអ្នកគួរតែផ្ដល់អាទិភាពលើភារកិច្ចរបស់ភាវៈដែលព្រះបានបង្កើត ហើយចុះចូលតាមការរៀបចំរបស់ព្រះជាម្ចាស់។ ម្យ៉ាងទៀត ចំពោះឪពុកម្ដាយវិញ ឪពុកម្ដាយខ្លះមានកូនចៅច្រើន ហើយរីករាយនឹងព្រះពរនៃគ្រួសារដែលមានសុភមង្គល ប៉ុន្តែឪពុកម្ដាយខ្លះ ព្រះជាម្ចាស់មិនបានរៀបចំស្ថានភាពបែបនេះសម្រាប់ពួកគាត់ឡើយ ហើយពួកគាត់មិនទទួលបានព្រះពរបែបនេះទេ។ រឿងទាំងនេះសុទ្ធតែត្រូវបានកំណត់ទុកជាមុនដោយព្រះជាម្ចាស់។ ដោយមានការណែនាំពីព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ធូរស្រាលច្រើន។ ពេលគិតត្រឡប់ទៅវិញ ខ្ញុំបានមើលថែឪពុកម្ដាយអស់ពីលទ្ធភាពហើយ នៅពេលបំពេញភារកិច្ចនៅផ្ទះ ប៉ុន្តែដោយសារតែការគំរាមកំហែងនៃការធ្វើទុក្ខបុកម្នេញ និងការចាប់ខ្លួនរបស់បក្សកុម្មុយនីស្ដចិន ខ្ញុំមិនអាចត្រឡប់ទៅផ្ទះវិញបានទេ។ ម្យ៉ាងទៀត ខ្ញុំមានភារកិច្ចដែលត្រូវធ្វើ ដូច្នេះ ខ្ញុំត្រូវតែជ្រើសរើសបំពេញភារកិច្ចរបស់ភាវៈដែលព្រះបានបង្កើត ព្រោះការណ៍នេះស្របតាមសេចក្ដីពិត។ ខ្ញុំមិនអាចបោះបង់ភារកិច្ចរបស់ខ្ញុំ ដោយសារតែហេតុផលអាត្មានិយមផ្ទាល់ខ្លួនឡើយ។

ក្រោយមក ខ្ញុំបានទទួលសំបុត្រមួយច្បាប់ពីម៉ែ ហើយខ្ញុំបានដឹងថា គាត់ និងបងប្អូនស្រីបីនាក់ទៀតត្រូវបានចាប់ខ្លួននៅអំឡុងការជួបជុំមួយ។ នៅអំឡុងពេលប៉ូលិសសួរចម្លើយ គាត់បានចាញ់បោកឧបាយកលរបស់សាតាំង ហើយបានប្រាប់ឈ្មោះបងប្អូនស្រីពីរនាក់។ ក្រោយពេលគាត់ត្រូវបានដោះលែងវិញ គាត់មានវិប្បដិសារីខ្លាំងណាស់ ហើយរស់នៅក្នុងសភាពអស់សង្ឃឹម។ ក្រោយមក គាត់បានរអិលធ្លាក់ពីលើជណ្ដើរដោយចៃដន្យ ហើយរបួសចង្កេះ។ ចិត្តរបស់ខ្ញុំបានទៅដល់ផ្ទះបាត់ទៅហើយ។ ក្នុងចិត្តខ្ញុំពោរពេញដោយរូបភាពដែលម៉ែដួល និងរូបភាពដែលគាត់កំពុងឈឺចាប់។ ខ្ញុំពិតជាពិបាកចិត្តខ្លាំងណាស់។ បីខែក្រោយមក ខ្ញុំបានទទួលសំបុត្រមួយច្បាប់ទៀតពីម៉ែ ដោយប្រាប់ថា ចង្កេះរបស់គាត់បានជាសះស្បើយហើយ ហើយថាតាមរយៈការដួលនេះ គាត់បានភ្ញាក់រលឹក ហើយទីបំផុត បានចាប់ផ្ដើមស្វែងរកសេចក្ដីពិត និងឆ្លុះបញ្ចាំងពីខ្លួនឯង។ គាត់បាននិយាយថា គាត់បានចេញពីសភាពមិនត្រឹមត្រូវរបស់គាត់ ហើយថា បើគ្មានហេតុការណ៍នេះទេ គាត់នឹងបន្តរស់នៅដោយយល់ច្រឡំចំពោះព្រះជាម្ចាស់ជាមិនខាន។ ខ្ញុំមានអារម្មណ៍ខ្មាសអៀនយ៉ាងខ្លាំង នៅពេលដែលខ្ញុំអានសំបុត្ររបស់គាត់។ ខ្ញុំបានឃើញថា ការរៀបចំរបស់ព្រះជាម្ចាស់តែងតែមានបំណងព្រះហឫទ័យដ៏ប្រពៃរបស់ទ្រង់ ឃើញថាកិច្ចការរបស់ទ្រង់ពិតជាជាក់ស្ដែងណាស់ ហើយថា ទ្រង់ដឹកនាំយើងម្នាក់ៗស្របតាមតម្រូវការ និងភាពខ្វះខាតរបស់យើង។ នៅចុងខែតុលា ឆ្នាំ ២០២២ ខ្ញុំបានដឹងថា ម៉ែត្រូវបានប៉ូលិសចាប់ខ្លួនភ្លាមៗ នៅពេលដែលគាត់កំពុងដឹកនាំបងប្អូនប្រុសស្រីសម្រាប់ការជួបជុំមួយ។ ប៉ូលិសបានរកឃើញទូរសព្ទរបស់គ្រូជំនួយផ្នែកផ្សាយដំណឹងល្អ និងកាតអង្គចងចាំដែលមានផ្ទុកព្រះបន្ទូលរបស់ព្រះជាម្ចាស់ ហើយម៉ែរបស់ខ្ញុំបានចេញមុខមកទទួលស្គាល់ថាជារបស់គាត់ ដើម្បីការពារគ្រូជំនួយផ្នែកផ្សាយដំណឹងល្អនោះ។ ខ្ញុំពិតជាសប្បាយចិត្តជំនួសម៉ែណាស់។ នៅពាក់កណ្ដាលខែកក្កដា ឆ្នាំ ២០២៣ ខ្ញុំបានទទួលសំបុត្រមួយច្បាប់ពីបងស្រីរបស់ខ្ញុំ ដោយប្រាប់ថា ម៉ែមានដុំគីសក្នុងថង់ទឹកប្រមាត់។ គេគិតថា គាត់នឹងត្រូវការវះកាត់ ប៉ុន្តែអាការរបស់គាត់បាននឹងនរ ដូច្នេះគាត់មិនបានវះកាត់ទេ។ ដំណឹងនេះធ្វើឲ្យខ្ញុំមានអារម្មណ៍មិនស្រួលក្នុងចិត្តសោះ ហើយខ្ញុំបានគិតថា «ប្រសិនបើម៉ែពិតជាត្រូវវះកាត់មែននោះ គ្មាននរណានៅផ្ទះមើលថែគាត់ទេ។ បងស្រីខ្ញុំរៀបការហើយ និងរស់នៅឆ្ងាយ ហើយគាត់មានភារកិច្ចផ្ទាល់ខ្លួន ដូច្នេះគាត់មិនអាចត្រឡប់ទៅនៅជាមួយម៉ែបានទេ។ ឥឡូវគាត់ចាស់ណាស់ហើយ។ ចុះបើមានរឿងអ្វីកើតឡើងចំពោះគាត់នោះ? តើនរណានឹងចាត់ចែងបុណ្យសពឲ្យគាត់? ទាំងបងស្រី និងខ្ញុំមិននៅជាមួយគាត់ទេ ហើយគ្មាននរណាម្នាក់មើលថែគាត់ឡើយ។ ខ្ញុំមិនបាននៅទីនោះទេ ពេលដែលពុកខ្ញុំស្លាប់ ហើយបើខ្ញុំមិននៅទីនោះទៀត ពេលដែលម៉ែចែកឋានទៅ នោះខ្ញុំពិតជាកូនដែលអកតញ្ញូមែនហើយ»។ គំនិតទាំងនេះបានធ្វើឲ្យខ្ញុំដល់ផ្លូវទាល់ច្រកដែលខ្ញុំមិនអាចឆ្លងរួច ហើយសភាពរបស់ខ្ញុំត្រូវបានប៉ះពាល់។

អំឡុងកិច្ចចំណាយពេលខាងវិញ្ញាណជាមួយព្រះជាម្ចាស់ ខ្ញុំបានអានព្រះបន្ទូលរបស់ព្រះម្ចាស់មួយវគ្គ៖ «ចូរយើងនិយាយអំពីថាតើឃ្លា 'ឪពុកម្ដាយរបស់អ្នកមិនមែនជាម្ចាស់បំណុលរបស់អ្នកទេ' គួរត្រូវបានបកស្រាយយ៉ាងដូចម្ដេចឱ្យប្រាកដ។ ឪពុកម្ដាយរបស់អ្នកមិនមែនជាម្ចាស់បំណុលរបស់អ្នកទេ តើនេះមិនមែនជាការពិតទេឬ? (ជាការពិត។) ដោយសារវាជាការពិត យើងគួរតែពន្យល់ពីរឿងរ៉ាវដែលមាននៅក្នុងនោះ ប្រកបដោយហេតុផលយ៉ាងត្រឹមត្រូវឱ្យបានពេញលេញ។ ចូរយើងមើលទៅលើរឿងដែលឪពុកម្ដាយរបស់អ្នកផ្ដល់កំណើតដល់អ្នក។ តើអ្នកគឺជាអ្នកជ្រើសរើសឱ្យពួកគេបង្កើតអ្នកមក ឬក៏ឪពុកម្ដាយរបស់អ្នកជាអ្នកជ្រើសរើសបង្កើតអ្នកមក? ប្រសិនបើអ្នកមើលរឿងនេះពីទស្សនៈរបស់ព្រះជាម្ចាស់ នេះមិនមែនជារឿងដែលមនុស្សត្រូវជ្រើសរើសឡើយ។ អ្នកមិនបានជ្រើសរើសឱ្យឪពុកម្ដាយរបស់អ្នកផ្ដល់កំណើតឱ្យអ្នកទេ ហើយពួកគេក៏មិនបានជ្រើសរើសធ្វើបែបនេះដែរ។ បើមើលដល់ឫសគល់នៃរឿងនេះ នេះគឺជារឿងដែលត្រូវបានព្រះជាម្ចាស់កំណត់ទុក។ ឥឡូវយើងនឹងទុកប្រធានបទនេះមួយឡែកសិន ពីព្រោះមនុស្សងាយនឹងយល់រឿងនេះ។ ពីទស្សនៈរបស់អ្នក អ្នកបានកើតមកជាកូនរបស់ឪពុកម្ដាយអ្នកក្នុងស្ថានភាពអកម្ម ដោយគ្មានជម្រើសអ្វីទាល់តែសោះក្នុងរឿងនេះ។ ពីទស្សនៈរបស់ឪពុកម្ដាយអ្នកវិញ វាគឺជាឆន្ទៈផ្ទាល់ខ្លួនរបស់ពួកគេក្នុងការមានកូន និងចិញ្ចឹមកូន។ និយាយម្យ៉ាងទៀត បើទុកការកំណត់ទុករបស់ព្រះជាម្ចាស់មួយឡែក នៅពេលនិយាយដល់រឿងមានកូន និងចិញ្ចឹមកូន គឺឪពុកម្ដាយរបស់អ្នកហើយដែលមានសិទ្ធិសម្រេចទាំងអស់។ ពួកគេបានជ្រើសរើសផ្ដល់កំណើតឱ្យអ្នក។ អ្នកបានកើតមកជាកូនរបស់ពួកគេក្នុងស្ថានភាពអកម្ម។ អ្នកគ្មានជម្រើសអ្វីទាល់តែសោះក្នុងរឿងនេះ។ ដូច្នេះ ដោយសារឪពុកម្ដាយរបស់អ្នកមានសិទ្ធិសម្រេចទាំងអស់ ហើយដោយសារពួកគេបានបង្កើតអ្នកមក ពួកគេមានកាតព្វកិច្ច និងការទទួលខុសត្រូវក្នុងការចិញ្ចឹមបីបាច់អ្នករហូតដល់ធំពេញវ័យ។ មិនថាជាការផ្ដល់ការអប់រំដល់អ្នក ឬការផ្គត់ផ្គង់អាហារ និងសម្លៀកបំពាក់ដល់អ្នកនោះទេ នេះគឺជាការទទួលខុសត្រូវ និងកាតព្វកិច្ចរបស់ពួកគេ ហើយវាគឺជាអ្វីដែលពួកគេគប្បីធ្វើ។ ចំណែកឯអ្នកវិញ គឺតែងតែស្ថិតក្នុងស្ថានភាពអកម្ម ក្នុងអំឡុងពេលដែលពួកគេកំពុងចិញ្ចឹមបីបាច់អ្នក អ្នកគ្មានសិទ្ធិជ្រើសរើសឡើយ គឺអ្នកត្រូវតែទទួលការចិញ្ចឹមបីបាច់ពីពួកគេ។ ដោយសារអ្នកនៅក្មេង អ្នកគ្មានសមត្ថភាពមើលថែខ្លួនឯងទេ អ្នកគ្មានជម្រើសអ្វីក្រៅពីត្រូវបានចិញ្ចឹមបីបាច់ក្នុងស្ថានភាពអកម្មពីសំណាក់ឪពុកម្ដាយរបស់អ្នកនោះឡើយ។ ទោះជាឪពុកម្ដាយរបស់អ្នកចិញ្ចឹមអ្នកតាមរបៀបណាក៏ដោយ គឺវាមិនអាស្រ័យលើអ្នកឡើយ។ ប្រសិនបើពួកគេឱ្យអ្នកហូបចុករបស់ឆ្ងាញ់ៗ នោះអ្នកក៏បានហូបចុករបស់ឆ្ងាញ់ៗ។ ប្រសិនបើឪពុកម្ដាយរបស់អ្នកផ្ដល់មជ្ឈដ្ឋានរស់នៅមួយឱ្យអ្នក ដែលអ្នករស់រានដោយសារតែនំប៉័ង និងទឹក នោះអ្នកក៏រស់រានដោយសារតែនំប៉័ង និងទឹកដែរ។ ទោះក្នុងករណីណាក៏ដោយ នៅពេលដែលអ្នកកំពុងត្រូវបានគេចិញ្ចឹមបីបាច់ អ្នកមានភាពអកម្ម ហើយឪពុកម្ដាយរបស់អ្នកកំពុងបំពេញការទទួលខុសត្រូវរបស់ពួកគេ។ ... ទោះក្នុងករណីណាក៏ដោយ ក្នុងការចិញ្ចឹមបីបាច់អ្នក ឪពុកម្ដាយរបស់អ្នកកំពុងបំពេញការទទួលខុសត្រូវ និងកាតព្វកិច្ចមួយ។ ការចិញ្ចឹមបីបាច់អ្នករហូតដល់ធំពេញវ័យ គឺជាកាតព្វកិច្ច និងការទទួលខុសត្រូវរបស់ពួកគេ ហើយរឿងនេះមិនអាចហៅថាគុណបំណាច់បានឡើយ។ ដោយសារវាមិនអាចហៅថាជាគុណបំណាច់បាន តើអាចនិយាយបានទេថា នេះគឺជារឿងដែលអ្នកមានសិទ្ធិទទួលបាន? (អាច។) នេះគឺជាសិទ្ធិមួយប្រភេទដែលអ្នកគួរតែទទួលបាន។ អ្នកស័ក្ដិសមនឹងត្រូវបានចិញ្ចឹមបីបាច់ដោយឪពុកម្ដាយរបស់អ្នក ពីព្រោះមុនពេលអ្នកឈានដល់ពេលពេញវ័យ អ្នកស្ថិតក្នុងតួនាទីជាកូនដែលកំពុងត្រូវបានគេចិញ្ចឹមបីបាច់។ ហេតុដូច្នេះហើយ អ្វីដែលអ្នកទទួលបាន គឺគ្រាន់តែជាការបំពេញការទទួលខុសត្រូវរបស់ឪពុកម្ដាយរបស់អ្នកចំពោះអ្នកប៉ុណ្ណោះ មិនមែនជាការអនុគ្រោះ ឬជាគុណបំណាច់ពីពួកគេឡើយ។ សម្រាប់ភាវៈមានជីវិតណាក៏ដោយ ការបង្កើត និងការចិញ្ចឹមកូន ការបន្តពូជ និងការបីបាច់ថែរក្សាកូនចៅ គឺជាប្រភេទនៃការទទួលខុសត្រូវមួយ។ ឧទាហរណ៍៖ សត្វបក្សី គោក្របី ចៀម និងសូម្បីតែសត្វខ្លា ក៏ត្រូវតែចិញ្ចឹមកូនរបស់វាដែរ បន្ទាប់ពីពួកវាបន្តពូជរួច។ គ្មានភាវៈមានជីវិតណាដែលមិនចិញ្ចឹមកូនរបស់វានោះទេ។ វាអាចទៅរួចដែលមានករណីលើកលែងខ្លះ ប៉ុន្តែយើងនៅតែមិនដឹងអំពីពួកវា។ វាគឺជាបាតុភូតធម្មជាតិនៃការរស់រានមានជីវិតរបស់ភាវៈមានជីវិត វាគឺជាសភាវគតិដែលភាវៈមានជីវិតមាន ហើយវាមិនអាចចាត់ទុកថាជាគុណបំណាច់ឡើយ។ ភាវៈមានជីវិតទាំងនេះគ្រាន់តែគោរពតាមច្បាប់ដែលព្រះអាទិករបានកំណត់សម្រាប់សត្វ និងសម្រាប់មនុស្សជាតិប៉ុណ្ណោះ។ ហេតុដូច្នេះហើយ ការដែលឪពុកម្ដាយរបស់អ្នកចិញ្ចឹមបីបាច់អ្នក មិនមែនជាប្រភេទនៃគុណបំណាច់នោះទេ។ ដោយផ្អែកលើចំណុចនេះ គេអាចនិយាយបានថា ឪពុកម្ដាយរបស់អ្នកមិនមែនជាម្ចាស់បំណុលរបស់អ្នកឡើយ។ ពួកគាត់កំពុងបំពេញការទទួលខុសត្រូវរបស់ខ្លួនចំពោះអ្នក។ មិនថាពួកគាត់លះបង់ញើសឈាមរបស់ខ្លួនដើម្បីអ្នកច្រើនប៉ុនណានោះទេ និងចំណាយប្រាក់លើអ្នកច្រើនប៉ុនណាក៏ដោយ ក៏ពួកគាត់មិនគួរសុំអ្វីជាការតបស្នងពីអ្នកវិញឡើយ ពីព្រោះនេះគឺជាការទទួលខុសត្រូវរបស់ពួកគាត់ក្នុងនាមជាឪពុកម្ដាយ។ ដោយសារវាជាការទទួលខុសត្រូវ និងជាកាតព្វកិច្ច វាគួរតែធ្វើឡើងដោយឥតមានទាមទារ ហើយពួកគាត់មិនគួរសុំឱ្យអ្នកតបស្នងពួកគាត់វិញឡើយ។ តាមរយៈការចិញ្ចឹមបីបាច់អ្នក ឪពុកម្ដាយរបស់អ្នកគ្រាន់តែបំពេញការទទួលខុសត្រូវ និងកាតព្វកិច្ចរបស់ខ្លួនប៉ុណ្ណោះ វាគួរតែត្រូវបានធ្វើឡើងដោយឥតលក្ខខណ្ឌ មិនមែនជាការដោះដូរឡើយ។ ដូច្នេះ អ្នកមិនចាំបាច់មានផ្នត់គំនិតនៃការតបស្នងសងគុណនៅក្នុងរបៀបដែលអ្នកប្រព្រឹត្តចំពោះឪពុកម្ដាយរបស់អ្នក ឬចាត់ចែងទំនាក់ទំនងរវាងអ្នក និងពួកគាត់ឡើយ។ ប្រសិនបើអ្នកប្រព្រឹត្តចំពោះឪពុកម្ដាយរបស់អ្នក សងគុណពួកគាត់ និងចាត់ចែងទំនាក់ទំនងរវាងអ្នក និងពួកគាត់ដោយមានផ្នត់គំនិតបែបនេះ នោះតាមពិតទៅ វាគឺជារឿងដែលគ្មានភាពជាមនុស្សទៅវិញទេ។ ក្នុងពេលជាមួយគ្នានេះ ការធ្វើបែបនេះនឹងធ្វើឱ្យអ្នកងាយនឹងរងការរឹតត្បិត និងចងភ្ជាប់ដោយមនោសញ្ចេតនាខាងសាច់ឈាមរបស់អ្នក ហើយអ្នកនឹងពិបាកងើបចេញពីការជាប់ជំពាក់ទាំងនេះ រហូតដល់ថ្នាក់អ្នកអាចនឹងវង្វេងផ្លូវទៀតផង។ ឪពុកម្ដាយរបស់អ្នកមិនមែនជាម្ចាស់បំណុលរបស់អ្នកទេ ដូច្នេះ អ្នកគ្មានកាតព្វកិច្ចត្រូវសម្រេចរាល់ការរំពឹងទុករបស់ពួកគេឡើយ។ អ្នកគ្មានកាតព្វកិច្ចត្រូវរ៉ាប់រងលើការរំពឹងទុករបស់ពួកគេទេ» («របៀបដេញតាមសេចក្ដីពិត (១៧)» នៃសៀវភៅ «ព្រះបន្ទូល» ភាគ៦៖ អំពីការដេញតាមសេចក្តីពិត)។ ព្រះបន្ទូលរបស់ព្រះជាម្ចាស់បានប្រកបគ្នាយ៉ាងច្បាស់អំពីរបៀបដោះស្រាយទំនាក់ទំនងរវាងឪពុកម្ដាយ និងកូន។ ក្នុងនាមជាឪពុកម្ដាយ ការផ្ដល់កំណើត និងការចិញ្ចឹមកូន គឺគ្រាន់តែជាការធ្វើតាមច្បាប់ដែលព្រះអាទិករបានកំណត់សម្រាប់មនុស្សជាតិប៉ុណ្ណោះ។ គឺដូចជាភាវៈដែលបន្តពូជដែរ វាគឺជាសភាវគតិ។ ឪពុកម្ដាយចិញ្ចឹមកូន គឺជាការបំពេញទំនួលខុសត្រូវ និងកាតព្វកិច្ចរបស់ពួកគាត់ វាមិនមែនជាគុណបំណាច់ទេ ហើយមិនចាំបាច់ឲ្យកូនៗសងគុណវិញឡើយ។ ខ្ញុំធ្លាប់គិតថា ដោយសារតែឪពុកម្ដាយលំបាកខ្លាំងណាស់ក្នុងការផ្ដល់កំណើត និងចិញ្ចឹមបីបាច់ខ្ញុំ ហើយដោយសារតែពួកគាត់បានឆ្លងកាត់ការឈឺចាប់ជាច្រើន ក្នុងនាមជាកូន ខ្ញុំគួរតែសងគុណពួកគាត់ឲ្យបានត្រឹមត្រូវ ដើម្បីខ្ញុំអាចតបស្នងគុណនៃការចិញ្ចឹមបីបាច់របស់ពួកគាត់។ នៅពេលខ្ញុំដឹងថា ពុកខ្ញុំពិការ ហើយខ្ញុំមិនអាចនៅក្បែរគាត់ដើម្បីមើលថែគាត់ និងមិនអាចមើលថែគាត់នៅពេលចាស់ ឬជូនដំណើរគាត់ជាលើកចុងក្រោយ ខ្ញុំមានអារម្មណ៍ថាជំពាក់គុណពុក។ ខ្ញុំមានអារម្មណ៍ដូចជាខ្ញុំកំពុងរែកបន្ទុកដ៏ធ្ងន់មួយ នៅពេលដែលគិតដល់រឿងនេះ ដែលធ្វើឲ្យខ្ញុំពិបាកដកដង្ហើម។ ក្រោយពេលពុកខ្ញុំស្លាប់ ខ្ញុំបារម្ភពីម៉ែ ដោយមានអារម្មណ៍ថា ក្នុងនាមជាកូនដែលមិនបានកតញ្ញូចំពោះពុក ខ្ញុំមិនអាចជំពាក់គុណម៉ែដែរនោះទេ ហើយខ្ញុំត្រូវតែធានាថា គាត់រីករាយនឹងជីវិតចុងក្រោយរបស់គាត់។ ដោយដឹងថា ម៉ែមានរបួស ហើយខ្ញុំមិនអាចត្រឡប់ទៅមើលថែគាត់ ខ្ញុំមានអារម្មណ៍ថា អកតញ្ញូ និងជំពាក់គុណម៉ែខ្លាំងណាស់។ ឥឡូវនេះ តាមរយៈការអានព្រះបន្ទូលរបស់ព្រះជាម្ចាស់ ខ្ញុំយល់ថា ការដែលឪពុកម្ដាយចិញ្ចឹមខ្ញុំ គឺជាការបំពេញទំនួលខុសត្រូវ និងកាតព្វកិច្ចរបស់ពួកគាត់ ហើយនេះមិនមែនជាគុណបំណាច់ដែលខ្ញុំត្រូវសងវិញទេ។ ពួកគាត់មិនមែនជាម្ចាស់បំណុលរបស់ខ្ញុំឡើយ។ ការយល់ឃើញថាការចិញ្ចឹមបីបាច់របស់ឪពុកម្ដាយថាជាគុណដែលត្រូវសង គឺខុសទាំងស្រុង ហើយមិនស្របតាមសេចក្ដីពិតទេ។ ដោយសារតែខ្ញុំប្រកាន់ខ្ជាប់នូវទស្សនៈនេះ វាបានធ្វើឲ្យខ្ញុំឈឺចាប់យ៉ាងខ្លាំង។ ប្រសិនបើព្រះជាម្ចាស់មិនបានបើកសម្ដែងសេចក្ដីពិតលើរឿងនេះទេ ខ្ញុំនឹងមិនដឹងរឿងនេះទាល់តែសោះ ហើយខ្ញុំនឹងនៅតែត្រូវបានចងភ្ជាប់ និងគ្រប់គ្រងដោយទស្សនៈខុសឆ្គងនេះមិនខាន។ ជីវិតរបស់ខ្ញុំបានមកពីព្រះជាម្ចាស់ ហើយព្រះជាម្ចាស់ប្រទានអ្វីៗគ្រប់យ៉ាងដែលខ្ញុំត្រូវការ។ ខ្ញុំគួរតែដឹងព្រះគុណព្រះជាម្ចាស់។ ខ្ញុំចាំបានថា នៅឆ្នាំ ២០០៧ នៅពេលដែលខ្ញុំទើបតែជឿលើព្រះអម្ចាស់បានពីរបីខែ ខ្ញុំបានជិះក្នុងឡានមួយដែលដាច់ហ្វ្រាំង ហើយរមៀលធ្លាក់ពីលើចង្កេះភ្នំ។ គ្រោះថ្នាក់នោះបណ្ដាលឲ្យមានអ្នកស្លាប់ និងរបួស ប៉ុន្តែខ្ញុំចេះតែស្រែកហៅព្រះជាម្ចាស់នៅក្នុងចិត្ត ហើយខ្ញុំបានរួចផុតមកវិញ ដោយគ្រាន់តែរមួលសាច់ដុំ ដែលជារបួសស្រាលបំផុត។ អ្វីដែលកាន់តែអស្ចារ្យជាងនេះទៅទៀតនោះគឺ ខ្ញុំមិនភ័យខ្លាច ឬស្លន់ស្លោសោះឡើយនៅក្នុងពេលគ្រោះថ្នាក់នោះ ដែលបង្ហាញខ្ញុំពីអំពើដ៏អស្ចារ្យរបស់ព្រះជាម្ចាស់។ ប្រសិនបើគ្មានការការពារពីព្រះជាម្ចាស់ទេ ខ្ញុំប្រហែលជាស្លាប់នៅក្នុងគ្រោះថ្នាក់នោះបាត់ទៅហើយ។ ក្នុងរយៈពេលជាច្រើនឆ្នាំមកនេះ ខ្ញុំបានដកពិសោធយ៉ាងជ្រាលជ្រៅថា មានតែព្រះជាម្ចាស់មួយអង្គគត់ដែលជាសេចក្ដីសង្រ្គោះតែមួយរបស់ខ្ញុំ។ បើគ្មានជំនឿលើព្រះជាម្ចាស់ទេ ខ្ញុំនឹងដូចជាមនុស្សលោកីយ៍ ដែលដេញតាមទ្រព្យសម្បត្តិ និងកេរ្តិ៍ឈ្មោះមិនឈប់ឈរ ដោយមិនដឹងថា វាសនារបស់យើងស្ថិតនៅក្នុងដៃនរណា ហើយរឹតតែមិនដឹងពីរបៀបរស់នៅក្នុងជីវិតឲ្យមានន័យ ឬមិនដឹងពីការរងទុក្ខដែលបង្កឡើងដោយសាតាំងឡើយ។ សព្វថ្ងៃនេះ ការផ្សាយដំណឹងល្អអំពីនគរព្រះ តម្រូវឲ្យមានការសហការពីមនុស្ស។ ខ្ញុំមិនបានគិតអំពីការតបស្នងក្ដីស្រឡាញ់របស់ព្រះជាម្ចាស់ទេ ហើយខ្ញុំមិនមានអារម្មណ៍ថាជំពាក់គុណព្រះជាម្ចាស់ ចំពោះការដែលមិនបានបំពេញភារកិច្ចឲ្យបានល្អនោះឡើយ។ ខ្ញុំបានត្រឹមតែផ្ដោតលើការសងគុណឪពុកម្ដាយប៉ុណ្ណោះ។ នេះពិតជាគ្មានមនសិការ គួរឲ្យអាម៉ាស់ និងរមិលគុណណាស់សម្រាប់ខ្ញុំ!

ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «ដោយសារតែការជ្រួតជ្រាបនៃវប្បធម៌ប្រពៃណីចិន នៅក្នុងសញ្ញាណប្រពៃណីរបស់ជនជាតិចិន ពួកគេជឿថា មនុស្សម្នាក់ត្រូវតែមានសេចក្ដីកតញ្ញូចំពោះឪពុកម្ដាយរបស់ខ្លួន ហើយថាអ្នកណាក៏ដោយដែលមិនមានសេចក្ដីកតញ្ញូ គឺជាកូនទុរយស។ គំនិតទាំងនេះត្រូវបានបណ្ដុះនៅក្នុងមនុស្សតាំងពីកុមារភាពមកម្ល៉េះ ហើយគំនិតទាំងនេះត្រូវបានបង្រៀនស្ទើរតែនៅគ្រប់ក្រុមគ្រួសារ ក៏ដូចជានៅគ្រប់សាលារៀន និងនៅក្នុងសង្គមទាំងមូលផងដែរ។ នៅពេលដែលខួរក្បាលរបស់មនុស្សម្នាក់ត្រូវបានបំពេញដោយរឿងបែបនេះ ពួកគេគិតថា៖ 'សេចក្ដីកតញ្ញូគឺសំខាន់ជាងអ្វីៗទាំងអស់។ ប្រសិនបើខ្ញុំជាមនុស្សអកតញ្ញូ ខ្ញុំនឹងមិនមែនជាមនុស្សល្អឡើយ ខ្ញុំនឹងក្លាយជាកូនទុរយស ខ្ញុំនឹងត្រូវមតិសាធារណៈថ្កោលទោស។ ខ្ញុំនឹងក្លាយជាមនុស្សម្នាក់ដែលគ្មានមនសិការ'។ តើទស្សនៈនេះត្រឹមត្រូវដែរឬទេ? មនុស្សបានឃើញសេចក្ដីពិតជាច្រើនដែលព្រះជាម្ចាស់បានសម្ដែងចេញ តើព្រះជាម្ចាស់ធ្លាប់បានតម្រូវឱ្យមនុស្សបង្ហាញសេចក្ដីកតញ្ញូចំពោះឪពុកម្ដាយរបស់ពួកគេដែរឬទេ? តើនេះគឺជាសេចក្ដីពិតមួយក្នុងចំណោមសេចក្ដីពិតដែលអ្នកជឿលើព្រះជាម្ចាស់ត្រូវតែយល់ដែរឬទេ? អត់ទេ មិនមែនទេ។ ព្រះជាម្ចាស់គ្រាន់តែបានប្រកបគ្នាអំពីគោលការណ៍មួយចំនួនប៉ុណ្ណោះ។ តើព្រះបន្ទូលរបស់ព្រះជាម្ចាស់តម្រូវឱ្យមនុស្សប្រព្រឹត្តចំពោះអ្នកដទៃដោយផ្អែកលើគោលការណ៍អ្វី? ស្រឡាញ់អ្វីដែលព្រះជាម្ចាស់ស្រឡាញ់ និងស្អប់អ្វីដែលព្រះជាម្ចាស់ស្អប់៖ នេះគឺជាគោលការណ៍ដែលមនុស្សគួរតែប្រកាន់ខ្ជាប់។ ព្រះជាម្ចាស់ស្រឡាញ់ចំពោះអស់អ្នកណាដែលដេញតាមសេចក្ដីពិត និងអាចធ្វើតាមបំណងព្រះហឫទ័យរបស់ទ្រង់ ទាំងនេះគឺជាមនុស្សដែលយើងគួរតែស្រឡាញ់ដែរ។ អស់អ្នកណាដែលមិនអាចធ្វើតាមបំណងព្រះហឫទ័យរបស់ព្រះជាម្ចាស់ អ្នកណាដែលស្អប់ និងបះបោរទាស់នឹងព្រះជាម្ចាស់ មនុស្សទាំងនេះត្រូវបានព្រះជាម្ចាស់ស្អប់ខ្ពើម ហើយយើងក៏គួរតែស្អប់ខ្ពើមពួកគេដែរ។ នេះគឺជាអ្វីដែលព្រះជាម្ចាស់តម្រូវពីមនុស្ស។ ... សាតាំងប្រើប្រាស់វប្បធម៌ប្រពៃណីទាំងនេះ និងសញ្ញាណនៃសីលធម៌ទាំងនេះ ដើម្បីចងរឹតដួងចិត្ត និងគំនិតរបស់អ្នក ធ្វើឱ្យទស្សនៈរបស់អ្នកចំពោះរឿងរ៉ាវនានាក្លាយជារឿងមិនសមហេតុផល និងធ្វើឱ្យអ្នកបដិសេធ ព្រមទាំងទាស់ទទឹងនឹងព្រះជាម្ចាស់នៅក្នុងដួងចិត្តរបស់អ្នក ដែលជាហេតុធ្វើឱ្យអ្នកមិនអាចទទួលយកព្រះបន្ទូលរបស់ព្រះជាម្ចាស់បាន។ អ្នកត្រូវបានកាន់កាប់ដោយរបស់សាតាំងទាំងនេះ ហើយធ្វើឱ្យអ្នកគ្មានសមត្ថភាពទទួលយកព្រះបន្ទូលរបស់ព្រះជាម្ចាស់បានឡើយ។ ប្រសិនបើអ្នកចង់អនុវត្តព្រះបន្ទូលរបស់ព្រះជាម្ចាស់ របស់ទាំងនេះនឹងរើឡើង និងបង្កការរំខាននៅក្នុងខ្លួនអ្នក ហើយធ្វើឱ្យអ្នកទាស់ទទឹងនឹងសេចក្ដីពិត ព្រមទាំងទាស់ទទឹងនឹងសេចក្ដីតម្រូវរបស់ព្រះជាម្ចាស់។ ទោះបីជាអ្នកចង់រំដោះខ្លួនចេញពីនឹមនៃវប្បធម៌ប្រពៃណីក៏ដោយ ក៏អ្នកនឹងគ្មានកម្លាំងដើម្បីធ្វើដូច្នេះបានឡើយ។ បន្ទាប់ពីតស៊ូបានមួយរយៈ អ្នកនឹងបណ្ដោយតាមរឿងនេះ។ អ្នកនឹងជឿថាសញ្ញាណនៃសីលធម៌តាមបែបប្រពៃណី គឺជារឿងត្រឹមត្រូវ និងស្របតាមសេចក្ដីពិត ហើយដូច្នេះ អ្នកនឹងច្រានចោល ឬសង្ស័យលើព្រះបន្ទូលរបស់ព្រះជាម្ចាស់ មិនទទួលយកព្រះបន្ទូលរបស់ព្រះជាម្ចាស់ថាជាសេចក្ដីពិតឡើយ ហើយមិនខ្វល់ខ្វាយថាតើអ្នកអាចទទួលបានសេចក្ដីសង្គ្រោះឬអត់នោះទេ ដោយមានអារម្មណ៍ថា ទោះជាយ៉ាងណាក៏ដោយ ក៏អ្នកនៅតែរស់នៅក្នុងពិភពលោកនេះ ហើយអាចមានផ្លូវដើរទៅមុខក្នុងជីវិតបាន លុះត្រាតែពឹងផ្អែកលើរបស់ទាំងនេះប៉ុណ្ណោះ។ ដោយមិនអាចស៊ូទ្រាំនឹងការថ្កោលទោសពីមតិសាធារណៈបាន អ្នកនឹងជ្រើសរើសបោះបង់សេចក្ដីពិត និងព្រះបន្ទូលរបស់ព្រះជាម្ចាស់ ហើយបែរជាទៅប្រកាន់ខ្ជាប់នូវសញ្ញាណនៃសីលធម៌របស់វប្បធម៌ប្រពៃណី ដោយងាកទៅខាងសាតាំង និងឈរនៅខាងសាតាំង ព្រមទាំងសុខចិត្តប្រមាថព្រះជាម្ចាស់ ជាជាងទទួលយកសេចក្ដីពិត។ ចូរប្រាប់ខ្ញុំមកមើល៍ តើមនុស្សមិនគួរឱ្យអាណិតទេឬ? តើគេមិនត្រូវការសេចក្ដីសង្គ្រោះរបស់ព្រះជាម្ចាស់ទេឬ? មនុស្សមួយចំនួនបានជឿលើព្រះជាម្ចាស់អស់រយៈពេលជាច្រើនឆ្នាំមកហើយ ប៉ុន្តែនៅតែមិនអាចមើលធ្លុះពីរឿងសេចក្ដីកតញ្ញូនេះដដែល។ មិនថាមានការប្រកបគ្នាអំពីសេចក្ដីពិតយ៉ាងណាក៏ដោយ ក៏ពួកគេមិនអាចយល់បានឡើយ។ ពួកគេមិនអាចយកឈ្នះលើទំនាក់ទំនងខាងលោកីយ៍នេះបានឡើយ ពួកគេគ្មានភាពក្លាហាន ឬសេចក្ដីជំនឿនោះទេ កុំថាឡើយដល់ការតាំងចិត្តនោះ ដូច្នេះ ពួកគេមិនអាចស្រឡាញ់ និងចុះចូលនឹងព្រះជាម្ចាស់បានឡើយ» («មានតែការទទួលស្គាល់ទស្សនៈមិនត្រឹមត្រូវរបស់ខ្លួនឯងប៉ុណ្ណោះ ទើបមនុស្សម្នាក់អាចធ្វើការផ្លាស់ប្រែបានយ៉ាងពិតប្រាកដ» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់បានលាតត្រដាងសារជាតិនៃវប្បធម៌ប្រពៃណី។ ខ្ញុំបានឆ្លុះបញ្ចាំងពីរបៀបដែលខ្ញុំរងឥទ្ធិពលពីការបំពុលគំនិតរបស់សាតាំងតាំងពីក្មេងមក ដោយស្រូបយកគំនិតប្រពៃណីដូចជា «ការគោរពមាតាបិតាជាគុណធម៌ខ្ពស់លើសអ្វីៗទាំងអស់» និង «ចិញ្ចឹមកូនដើម្បីមើលថែខ្លួននៅពេលចាស់ទៅ»។ ខ្ញុំបានចាត់ទុកការគោរពមាតាបិតាជា រង្វាស់ ថាតើមនុស្សម្នាក់មានមនសិការឬអត់ ដូច្នេះ ខ្ញុំជឿថា ដោយសារតែឪពុកម្ដាយបានចិញ្ចឹមបីបាច់ខ្ញុំ ក្នុងនាមជាកូន ខ្ញុំគួរតែសងគុណពួកគាត់ ហើយនៅពេលពួកគាត់ចាស់ទៅ ខ្ញុំគួរតែគោរព និងផ្គត់ផ្គង់ពួកគាត់ ហើយជូនដំណើរពួកគាត់ឲ្យបានត្រឹមត្រូវ។ ខ្ញុំជឿថា ការបំពេញទំនួលខុសត្រូវទាំងនេះ មានន័យថាបុគ្គលនោះមានភាពជាមនុស្ស និងមនសិការ និងជឿថា បើធ្វើរឿងទាំងនេះមិនបានទេ ពួកគេគឺជាកូនអកតញ្ញូ ហើយមិនស័ក្តិសមហៅថាជាមនុស្សឡើយ ហើយពួកគេនឹងត្រូវសង្គមមើលងាយ និងបដិសេធ។ គំនិតទាំងនេះបានចាក់ឫសយ៉ាងជ្រៅនៅក្នុងចិត្តរបស់ខ្ញុំ។ ក្រោយពេលខ្ញុំមកជឿព្រះជាម្ចាស់ ដោយសារតែការគំរាមកំហែងនៃការធ្វើទុក្ខបុកម្នេញ និងការចាប់ខ្លួនរបស់បក្សកុម្មុយនីស្ដចិន ខ្ញុំមិនអាចត្រឡប់ទៅផ្ទះវិញបានទេ ហើយខ្ញុំថែមទាំងមិនបានឃើញមុខពុកខ្ញុំជាលើកចុងក្រោយផង។ ខ្ញុំមានអារម្មណ៍ថាមានកំហុសខ្លាំងណាស់ ដូចជាកូនអកតញ្ញូ ដែលជំពាក់គុណការចិញ្ចឹមបីបាច់របស់ឪពុកម្ដាយ ហើយមានអារម្មណ៍ថា ខ្ញុំត្រូវបានអ្នកដទៃស្អប់ខ្ពើម និងចោទថាជាកូនអកតញ្ញូ។ ក្រោយមក ការដឹងដំណឹងអំពីជំងឺរបស់ម៉ែ បានធ្វើឲ្យខ្ញុំបារម្ភ ហើយខ្ញុំខ្លាចថា ប្រសិនបើម៉ែពិតជាចែកឋានមែននោះ ខ្ញុំនឹងមិនអាចលាងជម្រះឈ្មោះជា «កូនអកតញ្ញូ» បានឡើយ។ គំនិតទាំងនេះប្រៀបដូចជាច្រវាក់ដែលមើលមិនឃើញ ដែលចងរឹតខ្ញុំយ៉ាងណែន និងបង្ខាំងខ្ញុំមិនឲ្យមានសេរីភាព។ ខ្ញុំដឹងច្បាស់ថា ការបំពេញភារកិច្ចរបស់ភាវៈដែលព្រះបានបង្កើតនៅក្នុងការជឿព្រះជាម្ចាស់ គឺជាផ្លូវដ៏ត្រឹមត្រូវនៃជីវិត ប៉ុន្តែខ្ញុំមិនអាចបំពេញភារកិច្ចដោយស្ងប់ចិត្តឡើយ។ ខ្ញុំបានដឹងថា ខ្ញុំរងគ្រោះយ៉ាងខ្លាំងដោយសារគំនិតប្រពៃណីដែលខុសទំនងទាំងនេះ។ ខ្ញុំបានគិតដល់យុគសម័យនៃព្រះគុណ នៅពេលដែលមនុស្សជាច្រើនបានទុកឪពុកម្ដាយ និងសាច់ញាតិចោល ដើម្បីផ្សាយដំណឹងល្អរបស់ព្រះអម្ចាស់ទៅកាន់ពិភពលោក ដោយអ្នកខ្លះថែមទាំងបានលះបង់ជីវិតទៀតផង។ ជម្រើសរបស់ពួកគេស្របតាមបំណងព្រះហឫទ័យរបស់ព្រះអម្ចាស់ទាំងស្រុង ហើយគឺជាអំពើល្អ និងជាអំពើដ៏សុចរិត។ ខ្ញុំបានស្វាគមន៍ការយាងត្រឡប់មកវិញរបស់ព្រះអម្ចាស់ និងបានទទួលយកកិច្ចការរបស់ព្រះដ៏មានគ្រប់ព្រះចេស្ដានៅគ្រាចុងក្រោយ ដែលជាឱកាសតែម្ដងប៉ុណ្ណោះក្នុងមួយឆាកជីវិត ហើយការបំពេញភារកិច្ចជាភាវៈដែលព្រះបានបង្កើតនៅពេលនេះ គឺជារឿងដែលស្របតាមការសព្វព្រះទ័យរបស់ព្រះជាម្ចាស់ ចំណែកឯការគោរពមាតាបិតាវិញ គ្រាន់តែជាកាតព្វកិច្ចរបស់មនុស្សប៉ុណ្ណោះ។ ប្រសិនបើលក្ខខណ្ឌអនុញ្ញាត គឺអាចធ្វើបាន ប៉ុន្តែបើមិនអនុញ្ញាតទេ ភារកិច្ចត្រូវតែមានអាទិភាព។

បន្ទាប់មក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «ប្រសិនបើអ្នកមិនបានចាកចេញពីផ្ទះរបស់អ្នកដើម្បីទៅបំពេញភារកិច្ចរបស់ខ្លួននៅកន្លែងផ្សេងទេ ហើយអ្នកបាននៅក្បែរឪពុកម្ដាយរបស់អ្នក តើអ្នកអាចធានាបានទេថា ពួកគាត់នឹងមិនធ្លាក់ខ្លួនឈឺនោះ? (មិនអាចធានាបានទេ។) តើអ្នកអាចគ្រប់គ្រងបានទេថា ឪពុកម្ដាយរបស់អ្នករស់ ឬក៏ស្លាប់នោះ? តើអ្នកអាចគ្រប់គ្រងបានទេថា តើពួកគេមាន ឬក្រ? (មិនអាចទេ។) ទោះជាឪពុកម្ដាយរបស់អ្នកមានជំងឺអ្វីក៏ដោយ វានឹងមិនមែនដោយសារតែពួកគាត់ហត់នឿយខ្លាំងពេកពីការចិញ្ចឹមបីបាច់អ្នក ឬដោយសារតែពួកគាត់នឹករលឹកអ្នកនោះទេ ជាពិសេស ពួកគាត់នឹងមិនកើតជំងឺធ្ងន់ធ្ងរ ឬស្ថានភាពដែលអាចបណ្ដាលឱ្យស្លាប់ណាមួយដោយសារតែអ្នកឡើយ។ នោះគឺជាវាសនារបស់ពួកគាត់ ហើយវាមិនមានពាក់ព័ន្ធអ្វីនឹងអ្នកទេ។ មិនថាអ្នកកតញ្ញូប៉ុនណា ឬអ្នកមើលថែពួកគាត់ដោយយកចិត្តទុកដាក់ប៉ុនណាក៏ដោយ យ៉ាងច្រើនបំផុត អ្នកនឹងគ្រាន់តែជួយកាត់បន្ថយការរងទុក្ខខាងរាងកាយ និងបន្ទុករបស់ពួកគាត់បានបន្តិចបន្តួចប៉ុណ្ណោះ។ ប៉ុន្តែ ចំពោះរឿងថា តើពួកគាត់ធ្លាក់ខ្លួនឈឺនៅពេលណា ពួកគាត់កើតជំងឺអ្វី ពួកគាត់ស្លាប់នៅពេលណា និងពួកគាត់ស្លាប់នៅកន្លែងណា តើរឿងទាំងនេះមានពាក់ព័ន្ធអ្វីដែរឬទេទៅនឹងថា តើអ្នកនៅក្បែរមើលថែពួកគាត់ឬក៏អត់នោះ? អត់ទេ មិនពាក់ព័ន្ធទេ។ ប្រសិនបើអ្នកកតញ្ញូ ប្រសិនបើអ្នកមិនមែនជាមនុស្សរមិលគុណដែលមិនខ្វល់ខ្វាយ ហើយអ្នកចំណាយពេលពេញមួយថ្ងៃនៅក្បែរមើលថែពួកគាត់ តើពួកគាត់នឹងមិនធ្លាក់ខ្លួនឈឺទេឬ? តើពួកគាត់នឹងមិនស្លាប់ទេឬ? ប្រសិនបើពួកគាត់ត្រូវធ្លាក់ខ្លួនឈឺ តើពួកគាត់នឹងមិនធ្លាក់ខ្លួនឈឺដដែលទេឬ? ប្រសិនបើពួកគាត់ត្រូវស្លាប់ តើពួកគាត់មិនស្លាប់ដដែលទេឬ? តើវាមិនត្រឹមត្រូវទេឬ?» («របៀបដេញតាមសេចក្ដីពិត (១៧)» នៃសៀវភៅ «ព្រះបន្ទូល» ភាគ៦៖ អំពីការដេញតាមសេចក្តីពិត)។ «ការផ្ទុកផ្ដាក់ឪពុកម្ដាយរបស់អ្នកទៅក្នុងព្រះហស្តរបស់ព្រះជាម្ចាស់ គឺជាវិធីដ៏ល្អបំផុតដើម្បីបង្ហាញសេចក្ដីកតញ្ញូចំពោះពួកគាត់។ អ្នកមិនចង់ឱ្យពួកគាត់ប្រឈមមុខនឹងការលំបាកគ្រប់បែបយ៉ាងក្នុងជីវិតរបស់ពួកគាត់ឡើយ ហើយអ្នកមិនចង់ឱ្យពួកគាត់រស់នៅក្នុងជីវិតមិនល្អ ហូបចុកមិនបានគ្រប់គ្រាន់ ឬមានសុខភាពមិនល្អនោះទេ។ នៅក្នុងជម្រៅដួងចិត្តរបស់អ្នក អ្នកប្រាកដជាសង្ឃឹមថាព្រះជាម្ចាស់នឹងថែរក្សាពួកគាត់ និងការពារពួកគាត់ឱ្យមានសុវត្ថិភាព។ ប្រសិនបើពួកគាត់ជាអ្នកជឿលើព្រះជាម្ចាស់ អ្នកសង្ឃឹមថាពួកគាត់អាចបំពេញភារកិច្ចរបស់ខ្លួនបាន ហើយអ្នកក៏សង្ឃឹមថា ពួកគាត់អាចប្រកាន់ខ្ជាប់នូវទីបន្ទាល់របស់ខ្លួនបានដែរ។ នេះហើយគឺជាការបំពេញការទទួលខុសត្រូវរបស់ខ្លួន មនុស្សអាចសម្រេចបានត្រឹមប៉ុណ្ណេះតែប៉ុណ្ណោះដោយភាពជាមនុស្សរបស់ពួកគេ។ លើសពីនេះ អ្វីដែលសំខាន់បំផុតនោះគឺថា បន្ទាប់ពីជឿលើព្រះជាម្ចាស់អស់រយៈពេលជាច្រើនឆ្នាំ និងបានស្ដាប់សេចក្ដីពិតជាច្រើនមក យ៉ាងហោចណាស់មនុស្សក៏មានការយល់ដឹង និងការស្គាល់ជាមូលដ្ឋានបំផុតនេះដែរគឺ៖ វាសនារបស់មនុស្សត្រូវបានកំណត់ដោយស្ថានសួគ៌ មនុស្សរស់នៅក្នុងព្រះហស្តរបស់ព្រះជាម្ចាស់ ហើយការទទួលបានការថែរក្សា និងការការពារពីព្រះជាម្ចាស់ គឺសំខាន់ខ្លាំងជាងការខ្វល់ខ្វាយ សេចក្ដីកតញ្ញូ ឬការនៅកំដរពីកូនៗរបស់ខ្លួនទៅទៀត។ តើអ្នកមិនស្ងប់ចិត្តទេឬ ដែលឪពុកម្ដាយរបស់អ្នកស្ថិតក្រោមការថែរក្សា និងការការពាររបស់ព្រះជាម្ចាស់នោះ? អ្នកមិនចាំបាច់បារម្ភពីពួកគេឡើយ។ ប្រសិនបើអ្នកបារម្ភ នោះមានន័យថាអ្នកមិនទុកចិត្តលើព្រះជាម្ចាស់ទេ សេចក្ដីជំនឿរបស់អ្នកលើទ្រង់គឺតូចតាចពេកហើយ។ ប្រសិនបើអ្នកពិតជាបារម្ភ និងខ្វល់ខ្វាយពីឪពុកម្ដាយរបស់អ្នកមែន នោះអ្នកគួរតែអធិដ្ឋានទៅកាន់ព្រះជាម្ចាស់ឱ្យញឹកញាប់ ប្រគល់ពួកគាត់ទៅក្នុងព្រះហស្តរបស់ព្រះជាម្ចាស់ ហើយទុកឱ្យព្រះជាម្ចាស់ចាត់ចែង និងរៀបចំអ្វីៗគ្រប់យ៉ាង។ ព្រះជាម្ចាស់មានអធិបតេយ្យភាពលើវាសនារបស់មនុស្សជាតិ និងលើរាល់ថ្ងៃនៃជីវិតរបស់ឪពុកម្ដាយអ្នក ព្រមទាំងអ្វីៗគ្រប់យ៉ាងដែលកើតឡើងចំពោះពួកគាត់ ដូច្នេះ តើអ្នកនៅបារម្ភពីរឿងអ្វីទៀតទៅ? អ្នកមិនទាំងអាចមានអធិបតេយ្យភាពលើខ្លួនឯងបានផង ឬអ្នកផ្ទាល់មានការលំបាកជាច្រើនរាប់មិនអស់ដែលអ្នកមិនអាចដោះស្រាយបាន តើអ្នកអាចធ្វើអ្វីបានដើម្បីឱ្យឪពុកម្ដាយរបស់អ្នករស់នៅយ៉ាងមានសុភមង្គលជារៀងរាល់ថ្ងៃនោះ? អ្វីទាំងអស់ដែលអ្នកអាចធ្វើបាន គឺផ្ទុកផ្ដាក់អ្វីៗគ្រប់យ៉ាងទៅក្នុងព្រះហស្តរបស់ព្រះជាម្ចាស់។ ប្រសិនបើពួកគាត់ជាអ្នកជឿ សូមទូលអង្វរព្រះជាម្ចាស់ឱ្យដឹកនាំពួកគាត់ទៅកាន់ផ្លូវត្រូវ ដើម្បីឱ្យពួកគាត់អាចទទួលបានសេចក្ដីសង្គ្រោះនៅទីបំផុត។ ប្រសិនបើពួកគាត់មិនមែនជាអ្នកជឿទេ ចូរទុកឱ្យពួកគាត់ដើរលើផ្លូវណាក៏ដោយដែលពួកគាត់ចង់ដើរចុះ។ ប្រសិនបើពួកគាត់មានភាពជាមនុស្សបន្តិចបន្តួច អ្នកក៏អាចអធិដ្ឋានសុំឱ្យព្រះជាម្ចាស់ប្រទានព្រះពរដល់ពួកគាត់ ឱ្យរស់នៅក្នុងជីវិតសេសល់របស់ពួកគាត់ដោយសុភមង្គលទៅចុះ។ ចំពោះអ្វីដែលព្រះជាម្ចាស់ធ្វើបន្ទាប់ពីនោះ ទ្រង់មានការរៀបចំរបស់ទ្រង់ ហើយមនុស្សគួរតែចុះចូលនឹងការរៀបចំទាំងនោះ។ ដូច្នេះ ជារួម តាមពិតទៅមនុស្សដឹងច្បាស់នៅក្នុងចិត្តរបស់ខ្លួន អំពីការទទួលខុសត្រូវអ្វីខ្លះដែលពួកគេគួរបំពេញចំពោះឪពុកម្ដាយរបស់ខ្លួន យ៉ាងហោចណាស់ ពួកគេក៏មានការដឹងខុសត្រូវអំពីរឿងនេះនៅក្នុងមនសិការរបស់ខ្លួនដែរ។ ទោះបីជាអាកប្បកិរិយារបស់មនុស្សចំពោះឪពុកម្ដាយពួកគេយ៉ាងណាក៏ដោយ មិនថាជាការខ្វល់ខ្វាយ ឬការជ្រើសរើសនៅក្បែរពួកគាត់នោះទេ ទោះក្នុងករណីណាក៏ដោយ ពួកគេមិនគួរមានអារម្មណ៍ខុស ឬមានអារម្មណ៍ថាត្រូវបានថ្កោលទោសជានិច្ចនៅក្នុងមនសិការរបស់ខ្លួនឡើយ នៅពេលដែលពួកគេមិនអាចបំពេញការទទួលខុសត្រូវចំពោះឪពុកម្ដាយរបស់ពួកគេបាន ដោយសារតែកាលៈទេសៈជាក់ស្តែង។ ប្រសិនបើអ្នកមានអារម្មណ៍ខុសបន្តិចបន្តួច ឬមានអារម្មណ៍ថាត្រូវបានថ្កោលទោសខ្លះៗនៅក្នុងមនសិការរបស់អ្នក អ្នកមិនគួរបណ្ដោយឱ្យវាក្លាយជារឿងដែលរំខាន និងរារាំងដល់ជំនឿរបស់អ្នកលើព្រះជាម្ចាស់ និងការដើរតាមព្រះជាម្ចាស់ឡើយ។ មនុស្សឆ្លាតគួរតែបោះបង់ចោលនូវអារម្មណ៍អវិជ្ជមានទាំងនេះ មានទស្សនៈត្រឹមត្រូវលើបញ្ហានៃការបំពេញការទទួលខុសត្រូវចំពោះឪពុកម្ដាយរបស់ពួកគេ និងធ្វើអ្វីដែលស្ថិតក្នុងសមត្ថភាពរបស់ពួកគេ ដើម្បីបំពេញការទទួលខុសត្រូវរបស់ខ្លួនបន្តិចបន្តួច ដោយផ្អែកលើគោលការណ៍ដែលថា រឿងនេះមិនប៉ះពាល់ដល់ជំនឿរបស់ពួកគេលើព្រះជាម្ចាស់ និងការបំពេញភារកិច្ចរបស់ពួកគេ នោះគឺគ្រប់គ្រាន់ហើយ។ ពួកគេមិនគួរតែងតែរងឥទ្ធិពលពីមតិសាធារណៈ និងអារម្មណ៍នៃការថ្កោលទោសនៅក្នុងមនសិការរបស់ខ្លួនឡើយ ពួកគេគួរតែដោះស្រាយបញ្ហាទាំងនេះដោយផ្អែកលើព្រះបន្ទូលរបស់ព្រះជាម្ចាស់ និងសេចក្ដីពិត។ តាមរបៀបនេះ មនុស្សនឹងមិនត្រូវបានរំខាន ឬត្រូវរឹតត្បិតឡើយ នៅពេលនិយាយដល់រឿងទាំងនេះ។ រឿងម្យ៉ាងគឺ ចេញពីជម្រៅដួងចិត្តរបស់អ្នក អ្នកនឹងដឹងថា អ្នកមិនមែនអកតញ្ញូនោះទេ ហើយថាអ្នកមិនកំពុងគេចវេះពីការទទួលខុសត្រូវរបស់ខ្លួន ឬបដិសេធមិនបំពេញការទទួលខុសត្រូវទាំងនោះឡើយ។ រឿងម្យ៉ាងទៀតគឺ ឪពុកម្ដាយរបស់អ្នកស្ថិតនៅក្នុងព្រះហស្តរបស់ព្រះជាម្ចាស់ ដូច្នេះ តើអ្នកនៅមានអ្វីត្រូវបារម្ភទៀតទៅ? រាល់ការបារម្ភរបស់អ្នក គឺជារឿងមិនចាំបាច់ឡើយ។ មនុស្សម្នាក់ៗនឹងរស់នៅយ៉ាងរលូនស្របតាមអធិបតេយ្យភាព និងការរៀបចំរបស់ព្រះជាម្ចាស់រហូតដល់ទីបញ្ចប់ ដោយឈានដល់ទីបញ្ចប់នៃដំណើររបស់ពួកគេ ដោយគ្មានសេចក្ដីវៀចវេរឡើយ» («របៀបដេញតាមសេចក្ដីពិត (១៦)» នៃសៀវភៅ «ព្រះបន្ទូល» ភាគ៦៖ អំពីការដេញតាមសេចក្តីពិត)។ តាមរយៈព្រះបន្ទូលរបស់ព្រះជាម្ចាស់ ខ្ញុំយល់ថា ពេលវេលា និងប្រភេទនៃជំងឺ ឬគ្រោះអកុសលដែលធ្លាក់លើឪពុកម្ដាយក្នុងឆាកជីវិតរបស់ពួកគាត់ គឺសុទ្ធតែត្រូវបានគ្រប់គ្រងដោយអធិបតេយ្យភាពរបស់ព្រះជាម្ចាស់ ហើយយល់ថា រឿងទាំងនេះមិនពាក់ព័ន្ធនឹងថាតើកូនៗនៅក្បែរដើម្បីមើលថែពួកគាត់ឬអត់នោះទេ។ ទោះបីជាកូនៗនៅក្បែរឪពុកម្ដាយរាល់ថ្ងៃក៏ដោយ ក៏វាមិនអាចផ្លាស់ប្ដូរអ្វីបានដែរ យ៉ាងច្រើន វាគ្រាន់តែជួយបន្ថយបន្ទុកប្រចាំថ្ងៃរបស់ពួកគាត់បានបន្តិចបន្តួចប៉ុណ្ណោះ ប៉ុន្តែបើជាវាសនារបស់ពួកគាត់ ពួកគាត់នឹងនៅតែឈឺ ហើយនៅពេលកំណត់មកដល់ ពួកគាត់ត្រូវតែទៅ។ នេះគឺជាវាសនាដែលកំណត់ដោយព្រះអាទិករ។ ថាតើម៉ែខ្ញុំនឹងមានជំងឺអ្វី ឬថាតើគាត់នឹងស្លាប់ឬអត់ គឺសុទ្ធតែស្ថិតនៅក្នុងការកំណត់របស់ព្រះជាម្ចាស់។ ទោះបីជាខ្ញុំត្រឡប់ទៅវិញ ហើយនៅក្បែរគាត់រាល់ថ្ងៃក៏ដោយ ក៏វាមិនអាចផ្លាស់ប្ដូរអ្វីបានដែរ។ ជីវិត និងសេចក្ដីស្លាប់របស់គាត់ ត្រូវបានកំណត់ទុកជាមុនដោយព្រះជាម្ចាស់ជាយូរមកហើយ។ ថាតើគាត់នឹងរស់ដល់អាយុប៉ុន្មាន ការរងទុក្ខអ្វីដែលគាត់នឹងទ្រាំទ្រ និងកាលៈទេសៈអ្វីដែលគាត់នឹងជួបប្រទះ រឿងទាំងអស់នេះស្ថិតនៅក្រោមអធិបតេយ្យភាព និងការកំណត់ទុកជាមុនរបស់ព្រះជាម្ចាស់ ហើយការបារម្ភរបស់ខ្ញុំនឹងមិនអាចជួយអ្វីបានទេ។ ម៉ែរបស់ខ្ញុំក៏ជឿលើព្រះជាម្ចាស់ដែរ ហើយព្រះជាម្ចាស់នឹងរៀបចំកាលៈទេសៈសមស្របសម្រាប់គាត់ ដើម្បីឲ្យគាត់ដកពិសោធស្របតាមស្ថានភាពរបស់គាត់។ ដូចកាលដែលម៉ែខ្ញុំមានរបួសអ៊ីចឹង ខ្ញុំមិនបានយល់ពី បំណងព្រះហឫទ័យដ៏ជ្រាលជ្រៅ របស់ព្រះជាម្ចាស់ទេ ហើយចេះតែបារម្ភពីគាត់ ប៉ុន្តែទីបំផុត គាត់មិនអីទេ។ ខ្ញុំបានដឹងថា ជំនឿរបស់ខ្ញុំពិតជាខ្វះខាតមែន និងដឹងថា ខ្ញុំគ្រាន់តែវិនិច្ឆ័យរឿងរ៉ាវដោយប្រើសញ្ញាណរបស់មនុស្សប៉ុណ្ណោះ ហើយខ្វះការយល់ដឹងពិតប្រាកដអំពីសព្វានុភាព និងអធិបតេយ្យភាពរបស់ព្រះជាម្ចាស់។ ឥឡូវនេះ ក្រោយពីចាកចេញពីផ្ទះអស់រយៈពេល ១១ ឆ្នាំ ម៉ែខ្ញុំនៅផ្ទះម្នាក់ឯង ហើយកំពុងបំពេញភារកិច្ចរបស់គាត់អស់ពីលទ្ធភាព ហើយគាត់រស់នៅបានសុខសប្បាយទេ។ ឥឡូវនេះ ខ្ញុំឃើញថា ការព្រួយបារម្ភ និងកង្វល់របស់ខ្ញុំពិតជាមិនចាំបាច់សោះ។ ខ្ញុំក៏យល់ដែរថា ឪពុកម្ដាយរបស់ខ្ញុំមិនមែនជាម្ចាស់បំណុលរបស់ខ្ញុំទេ ហើយយល់ថា ការដែលពួកគាត់ចិញ្ចឹមខ្ញុំ គឺជាផ្នែកមួយនៃទំនួលខុសត្រូវ និងកាតព្វកិច្ចរបស់ពួកគាត់ ហើយខ្ញុំមិនអាចចាត់ទុកការនេះថាជាគុណបំណាច់ដែលត្រូវសងនោះទេ។ ខ្ញុំមានបេសកកម្មក្នុងជីវិតនេះដែលត្រូវបំពេញ គឺត្រូវបំពេញភារកិច្ចជាភាវៈដែលព្រះបានបង្កើតឲ្យបានល្អ។ ពេលដែលខ្ញុំគិតបែបនេះ អារម្មណ៍ដែលមានកំហុសរបស់ខ្ញុំបានបាត់អស់ ហើយខ្ញុំមានអារម្មណ៍ថាត្រូវបានរំដោះជាងមុននៅក្នុងវិញ្ញាណរបស់ខ្ញុំ និងអាចលះបង់ខ្លួនឯងចំពោះភារកិច្ចរបស់ខ្ញុំ។ សូមអរព្រះគុណព្រះជាម្ចាស់សម្រាប់ការដឹកនាំរបស់ទ្រង់!


៦២. ការបណ្ដុះបណ្ដាលអ្នកដទៃបានបើកសម្ដែងខ្ញុំ

ដោយ យ៉ូសែប មកពីប្រទេសកូរ៉េខាងត្បូង

ខ្ញុំផលិតវីដេអូនៅក្នុងពួកជំនុំ។ ដោយសារការងារកើនឡើង មានបងប្អូនប្រុសស្រីថ្មីៗពីរបីនាក់បានចូលរួមក្នុងក្រុមយើង។ អ្នកមើលការខុសត្រូវបានប្រាប់ឲ្យខ្ញុំបណ្ដុះបណ្ដាលពួកគាត់ក្នុងការរៀនជំនាញឯកទេស និងសម្របសម្រួល ព្រមទាំងចាត់ចែងការងារពួកគាត់ឲ្យបានត្រឹមត្រូវ។ ពេលខ្ញុំឃើញការចាត់ចែងនេះ ខ្ញុំមានអារម្មណ៍ទាស់ទទឹងបន្តិច ដោយគិតថា «គ្រាន់តែធ្វើកិច្ចការខ្លួនឯង ក៏ចំណាយពេល និងកម្លាំងច្រើនណាស់ទៅហើយ ហើយឥឡូវនេះ ខ្ញុំត្រូវបណ្ដុះបណ្ដាលអ្នកដទៃទៀតឬ? តើវានឹងមិនកាន់តែចំណាយពេលវេលា និងកម្លាំងច្រើនទេឬ? បើការណ៍នេះពន្យារពេលការងារផ្ទាល់ខ្លួនរបស់ខ្ញុំ ហើយខ្ញុំមិនអាចសម្រេចកិច្ចការតាមកាលវិភាគទេនោះ តើអ្នកមើលការខុសត្រូវនឹងគិតយ៉ាងណាចំពោះខ្ញុំ? តើពួកគាត់នឹងនិយាយថា ខ្ញុំខ្ជិលច្រអូសក្នុងភារកិច្ច ហើយថា ប្រសិទ្ធភាពការងារខ្ញុំអន់ជាងបងប្អូនប្រុសស្រីដែលទើបមកថ្មីឬ? បើអ៊ីចឹងមែន មុខជាអាម៉ាស់ណាស់! យូរៗទៅ តើអ្នកមើលការខុសត្រូវនឹងគិតគូរពីការដកហូតតំណែងខ្ញុំដែរទេ ព្រោះតែលទ្ធផលការងារខ្ញុំមិនល្អជាប្រចាំនោះ? អ្នកមើលការខុសត្រូវមិនអាចឃើញទេថា ខ្ញុំធ្វើការងារច្រើនប៉ុនណានៅពីក្រោយនោះ។ លទ្ធផលការងារដែលគេមើលឃើញ គឺចំនួនវីដេអូដែលខ្ញុំអាចផលិតបានក្នុងមួយខែៗ តែបើខ្ញុំចំណាយពេល និងកម្លាំងច្រើនពេកក្នុងការបណ្ដុះបណ្ដាលអ្នកដទៃ ហើយពន្យារពេលការផលិតវីដេអូខ្លួនឯង វាមិនមានតម្លៃសោះឡើយ»។ មិនថាខ្ញុំគិតយ៉ាងណាទេ ខ្ញុំនៅតែមានអារម្មណ៍ថា ចុងក្រោយ ខ្ញុំនឹងត្រូវខាតបង់មិនខាន។ ប៉ុន្តែ បន្ទាប់មក ខ្ញុំបានគិតដល់ការដែលខ្ញុំបានអនុវត្តនៅក្នុងភារកិច្ចនេះយូរមកហើយ និងយល់គោលការណ៍ច្រើនជាង ហើយបើខ្ញុំបដិសេធមិនរ៉ាប់រងការងារនេះទេ ខ្ញុំពិតជាគ្មានសតិសម្បជញ្ញៈមែន។ ដូច្នេះ ខ្ញុំក៏ទទួលយកទាំងបង្ខំចិត្ត។

ក្រោយមក ពេលបងប្អូនប្រុសស្រីមានបញ្ហាក្នុងការងារ ហើយមករកខ្ញុំដើម្បីពិភាក្សា និងរកដំណោះស្រាយ ខ្ញុំបានព្យាយាមអស់ពីសមត្ថភាពដើម្បីជួយពួកគេ។ មួយរយៈក្រោយមក មានបងស្រីម្នាក់ត្រូវបានចាត់តាំងឲ្យទៅបំពេញភារកិច្ចផ្សេង។ ក្នុងអំឡុងពេលត្រួតពិនិត្យដំណាក់កាលក្រោយ មានបញ្ហាមួយចំនួនត្រូវបានរកឃើញនៅក្នុងវីដេអូដែលគាត់បានធ្វើ ហើយខ្ញុំត្រូវជួយដោះស្រាយបញ្ហាទាំងនោះ។ នៅពេលដំបូង ខ្ញុំអាចទទួលយកវាបានយ៉ាងត្រឹមត្រូវ ប៉ុន្តែដោយសារវីដេអូនោះមានបញ្ហាច្រើនពេក ខ្ញុំត្រូវចំណាយពេលច្រើនដើម្បីកែវា។ ខ្ញុំកត់សម្គាល់ឃើញថា ក្នុងអំឡុងពេលនោះ បងប្អូនប្រុសស្រីផ្សេងទៀតបានធ្វើវីដេអូចប់ជាច្រើនទៅហើយ ខណៈដែលខ្ញុំមិនទាន់ទាំងបានធ្វើចប់មួយផង។ រឿងនេះធ្វើឲ្យខ្ញុំខ្វល់ខ្វាយ។ ខ្ញុំគិតថា «បងប្អូនប្រុសស្រីទាំងនេះទើបតែចាប់ផ្ដើមហ្វឹកហាត់ប៉ុណ្ណោះ។ ការបណ្ដុះបណ្ដាលពួកគេបានចាយពេលខ្ញុំជាច្រើនទៅហើយ។ ឥឡូវនេះ ខ្ញុំត្រូវដោះស្រាយបញ្ហារបស់អ្នកផ្សេងដែលនៅសល់មិនទាន់ដោះស្រាយរួចទៀត។ បើនៅតែបែបនេះទៀត ខ្ញុំប្រាកដជាមិនអាចបញ្ចប់កិច្ចការប្រចាំខែរបស់ខ្ញុំបានទេ។ ពេលនោះ តើគ្រប់គ្នានឹងមើលមកខ្ញុំយ៉ាងណា? ខ្ញុំត្រូវផ្ដោតលើវីដេអូខ្លួនឯងឲ្យបានច្រើនជាងមុន»។ ដូច្នេះ ខ្ញុំមិនបានដាក់ចិត្តដាក់កាយខ្លាំងក្នុងការកែសម្រួលវីដេអូដែលបងស្រីនោះបានធ្វើឡើយ។ ក្រោយមក អ្នកមើលការខុសត្រូវបានពិនិត្យវីដេអូនោះ ហើយឃើញបញ្ហាជាច្រើន រួចឲ្យខ្ញុំកែម្ដងទៀត។ ខ្ញុំមានអារម្មណ៍មួម៉ៅ និងតូចចិត្តបន្តិច ដោយគិតថា «នេះមិនមែនជាវីដេអូរបស់ខ្ញុំទេ។ ហេតុអ្វីឲ្យខ្ញុំចំណាយពេលច្រើនម៉្លេះដើម្បីកែវា? បែបនេះមិនត្រឹមតែធ្វើឲ្យខ្ញុំខាតកម្លាំងបន្ថែមទៀតប៉ុណ្ណោះទេ តែថែមទាំងពន្យារពេលការងារផ្ទាល់ខ្លួនរបស់ខ្ញុំទៀតផង!» ដោយមានអាកប្បកិរិយាទាស់ទទឹងបែបនេះ ខ្ញុំបានកែវីដេអូនោះជាច្រើនដង ដោយមិនទទួលបានលទ្ធផលដែលចង់បានឡើយ។ ចុងក្រោយ អ្នកមើលការខុសត្រូវបានប្រាប់ឲ្យខ្ញុំឈប់ធ្វើវា។ នៅពេលនោះ ទោះបីខ្ញុំមានអារម្មណ៍ពិបាកចិត្តបន្តិចក្ដី ក៏ខ្ញុំមិនបានយកមកដាក់ក្នុងចិត្តដែរ។ ផ្ទុយទៅវិញ ខ្ញុំបានគិតថា «ខ្ញុំមិនបាច់កែវាក៏ល្អដែរ។ បែបនេះ វានឹងមិនចាយពេលខ្ញុំច្រើនពេក ហើយខ្ញុំអាចផ្ដោតលើការងារខ្លួនឯងបាន»។ បន្ទាប់ពីនោះមក ខ្ញុំខំធ្វើតែការងារខ្លួនឯងប៉ុណ្ណោះ។ ពេលបងប្អូនប្រុសស្រីមកពិភាក្សាបញ្ហារបស់ពួកគេជាមួយខ្ញុំ ខ្ញុំឆ្លើយតបទៅពួកគេយ៉ាងខ្លី និងសាមញ្ញៗប៉ុណ្ណោះ ដោយមិនបានគិតថា តើពួកគេយល់ ឬមានផ្លូវទៅមុខច្បាស់លាស់ឬអត់ឡើយ។ ក្នុងអំឡុងពេលនោះ ខ្ញុំមានភាពអសកម្មក្នុងការបំពេញភារកិច្ច ដោយខ្វះបន្ទុក ហើយវីដេអូដែលខ្ញុំធ្វើតែងតែមានបញ្ហា។ ខ្ញុំមានអារម្មណ៍ធុញថប់យ៉ាងខ្លាំង តែមិនបានឆ្លុះបញ្ចាំងពីខ្លួនឯងទេ។ ថ្ងៃមួយ មានបងស្រីម្នាក់បានចង្អុលបង្ហាញប្រាប់ខ្ញុំថា «ខ្ញុំកត់សម្គាល់ឃើញថា មួយរយៈនេះ អ្នកមិនបានដាក់ចិត្តដាក់កាយក្នុងការងារសោះ ហើយអ្នកមិនបានសម្របសម្រួល និងចាត់ចែងការងារសម្រាប់បងប្អូនប្រុសស្រីដែលទើបមកថ្មីឲ្យបានត្រឹមត្រូវឡើយ»។ ពេលឮគាត់និយាយបែបនេះ ខ្ញុំទ្រាំមិនតវ៉ាមិនបានទេថា «ខ្ញុំក៏មានការងារច្រើនណាស់ដែរ។ ឲ្យខ្ញុំមើលការខុសត្រូវគ្រប់ផ្នែកនៃការងារយ៉ាងម៉េចនឹងកើត?» ដោយឃើញខ្ញុំទាស់ទទឹងបែបនេះ បងស្រីនោះបានរំលឹកខ្ញុំថា «អ្នកមិនអាចគិតតែពីប្រយោជន៍ផ្ទាល់ខ្លួន ហើយពន្យារពេលការងារជារួមបានទេ»។ ខ្ញុំចង់បន្តតវ៉ា និងរអ៊ូរទាំទៀត។ ប៉ុន្តែ ភ្លាមនោះ ខ្ញុំស្រាប់តែដឹងថា ការក្រើនរំលឹករបស់បងស្រីម្នាក់នេះមកពីព្រះជាម្ចាស់ ហើយថា ខ្ញុំគួរតែទទួលយក និងឆ្លុះបញ្ចាំងពីខ្លួនឯង។ ដូច្នេះ ខ្ញុំក៏មិនបាននិយាយអ្វីទៀតដែរ។ ក្រោយមក ពេលខ្ញុំកាន់តែគិតអំពីវា ខ្ញុំកាន់តែយល់ថា បងស្រីនោះនិយាយត្រូវ។ ដោយសារខ្ញុំបានទទួលយកការងារនេះហើយ ខ្ញុំត្រូវតែបំពេញទំនួលខុសត្រូវរបស់ខ្ញុំ មិនមែនផ្ដោតតែលើប្រយោជន៍ផ្ទាល់ខ្លួនទេ។ ខ្ញុំក៏បានសួរខ្លួនឯងដែរថា តើមូលហេតុដែលខ្ញុំមិនអាចមានអារម្មណ៍ថាព្រះជាម្ចាស់ទ្រង់ដឹកនាំ និងណែនាំខ្ញុំ ហើយបញ្ហាកាន់តែច្រើនកើតឡើងក្នុងការងារខ្ញុំ គឺមកពីអាកប្បកិរិយារបស់ខ្ញុំចំពោះភារកិច្ចបានធ្វើឲ្យព្រះជាម្ចាស់មានព្រះទ័យស្អប់ខ្ពើមមែនទេ? ខ្ញុំមានអារម្មណ៍ថា ការបន្តបែបនេះគឺគ្រោះថ្នាក់ណាស់ ដូច្នេះ ខ្ញុំក៏អធិស្ឋានទៅកាន់ព្រះជាម្ចាស់ថា «ឱព្រះជាម្ចាស់អើយ ព្រះរាជបំណងដ៏ល្អរបស់ទ្រង់ស្ថិតនៅក្នុងការក្រើនរំលឹករបស់បងស្រីនៅថ្ងៃនេះ។ ទូលបង្គំស្ម័គ្រចិត្តបែរត្រឡប់ ហើយឆ្លុះបញ្ចាំងពីខ្លួនឯងឲ្យបានត្រឹមត្រូវ។ សូមទ្រង់បំភ្លឺទូលបង្គំ ដើម្បីឲ្យទូលបង្គំអាចស្គាល់ខ្លួនឯងផង»។

ក្រោយមក ខ្ញុំបានអានបន្ទូលរបស់ព្រះជាម្ចាស់មួយវគ្គ៖ «ទាំងមនសិការនិងវិចារណញ្ញាណ គួរតែជាធាតុផ្សំនៃភាពជាមនុស្សរបស់បុគ្គលម្នាក់។ ទាំងនេះគឺជាអ្វីដែលជាមូលដ្ឋានគ្រឹះបំផុត និងសំខាន់បំផុត។ តើមនុស្សដែលគ្មានមនសិការ និងគ្មានវិចារណញ្ញាណនៃភាពជាមនុស្សធម្មតា គឺជាមនុស្សប្រភេទណា? និយាយជាទូទៅ ពួកគេគឺជាមនុស្សដែលគ្មានភាពជាមនុស្ស និងជាមនុស្សដែលមានភាពជាមនុស្សអាក្រក់ខ្លាំង។ និយាយឱ្យកាន់តែច្បាស់ តើមនុស្សបែបនេះមានលក្ខណៈសម្បត្តិអ្វីខ្លះ? តើពួកគេមានការបង្ហាញចេញជាក់លាក់អ្វីខ្លះអំពីការគ្មានភាពជាមនុស្ស? (ពួកគេអាត្មានិយម និងថោកទាប។) មនុស្សអាត្មានិយម និងថោកទាបធ្វើអ្វីៗឱ្យតែរួចពីដៃ ហើយធ្វើព្រងើយកន្តើយចំពោះអ្វីដែលមិនពាក់ព័ន្ធនឹងពួកគេផ្ទាល់ឡើយ។ ពួកគេមិនគិតពីផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេក៏មិនបង្ហាញការគិតគូរដល់ព្រះរាជបំណងរបស់ព្រះជាម្ចាស់ដែរ។ ពួកគេគ្មានស្មារតីទទួលបន្ទុក ឬការទទួលខុសត្រូវឡើយ នៅពេលនិយាយដល់ការបំពេញភារកិច្ចរបស់ពួកគេ ឬការធ្វើបន្ទាល់ថ្វាយព្រះជាម្ចាស់។ តើពួកគេគិតអំពីអ្វី នៅពេលដែលពួកគេធ្វើអ្វីមួយ? ការពិចារណាដំបូងរបស់ពួកគេគឺ៖ 'តើព្រះជាម្ចាស់នឹងដឹងដែរឬទេ ប្រសិនបើខ្ញុំធ្វើបែបនេះ? តើអ្នកដទៃនឹងឃើញវាដែរឬទេ? ប្រសិនបើខ្ញុំចំណាយកម្លាំងទាំងអស់នេះ ហើយធ្វើការយ៉ាងឧស្សាហ៍ព្យាយាម ប៉ុន្តែអ្នកដទៃមិនឃើញ ហើយព្រះជាម្ចាស់ក៏មិនទតឃើញដែរនោះ នោះវាគ្មានប្រយោជន៍ទេសម្រាប់ខ្ញុំក្នុងការចំណាយកម្លាំងនេះ និងរងទុក្ខបែបនេះ'។ តើនេះមិនមែនអាត្មានិយមខ្លាំងពេកទេឬអី? វាក៏ជាបំណងថោកទាបមួយផងដែរ។ នៅពេលដែលពួកគេគិត និងប្រព្រឹត្តតាមរបៀបនេះ តើមនសិការរបស់ពួកគេដើរតួនាទីអ្វីដែរឬទេ? តើមនសិការរបស់ពួកគេស្ដីបន្ទោសពួកគេដែរឬទេ? ទេ មនសិការរបស់ពួកគេមិនដើរតួនាទីអ្វីឡើយ ហើយវាក៏មិនស្ដីបន្ទោសពួកគេដែរ» («តាមរយៈការប្រគល់ដួងចិត្តរបស់ខ្លួនថ្វាយទៅព្រះជាម្ចាស់ នោះគេអាចទទួលបានសេចក្តីពិត» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈព្រះបន្ទូលរបស់ព្រះជាម្ចាស់ ខ្ញុំឃើញថា ចំពោះមនុស្សខ្លះ ពេលមានរឿងកើតឡើងចំពោះពួកគេ ពួកគេគិតតែពីផលប្រយោជន៍ផ្ទាល់ខ្លួនប៉ុណ្ណោះ គិតថាតើពួកគេអាចលេចធ្លោ បានល្បីឈ្មោះ ឬបានផលប្រយោជន៍ដែរឬទេ ហើយពួកគេសុខចិត្តធ្វើ លុះត្រាតែរឿងនោះផ្ដល់ផលប្រយោជន៍ដល់ពួកគេ ហើយបើវាមិនផ្ដល់ប្រយោជន៍ទេ ពួកគេមិនចាត់ទុកថាជារឿងរបស់ខ្លួនឡើយ ហើយពួកគេឈរមើល និងធ្វើវាគ្រាន់តែបង្រ្គប់កិច្ចប៉ុណ្ណោះ។ ពួកគេគ្មានស្មារតីទទួលបន្ទុក ឬទំនួលខុសត្រូវក្នុងភារកិច្ចឡើយ ហើយមិនគិតគូរដល់ការងារពួកជំនុំទាល់តែសោះ។ មនុស្សបែបនេះគឺអាត្មានិយម និងគួរឱ្យស្អប់ខ្ពើម ហើយខ្វះសតិសម្បជញ្ញៈ និងវិចារណញ្ញាណ។ ក្រោយអានបន្ទូលរបស់ព្រះជាម្ចាស់រួច ខ្ញុំមានអារម្មណ៍ពិបាកចិត្តណាស់។ ខ្ញុំគឺជាប្រភេទមនុស្សដែលព្រះជាម្ចាស់ទ្រង់លាតត្រដាងយ៉ាងពិតប្រាកដ ពោលគឺអាត្មានិយមបំផុត។ គ្រប់យ៉ាងដែលខ្ញុំបានធ្វើ ខ្ញុំគិតតែពីខ្លួនឯងប៉ុណ្ណោះ ហើយខ្ញុំមិនបានគិតដល់បំណងព្រះហឫទ័យរបស់ព្រះជាម្ចាស់ទាល់តែសោះ។ បងប្អូនប្រុសស្រីទើបតែចាប់ផ្ដើមហ្វឹកហាត់ក្នុងការផលិតវីដេអូ ពួកគេមិនទាន់ស្ទាត់ជំនាញលើគោលការណ៍ និងជំនាញនៅឡើយទេ ហើយពួកគេចំណាយពេលយូរជាង ដើម្បីចាប់យល់បានលើកិច្ចការ។ បើពួកគេពឹងផ្អែកលើការរាវរកដោយខ្លួនឯង ពួកគេងាយនឹងវៀចវេរ និងប្រើមធ្យោបាយគ្មានប្រសិទ្ធភាព ហើយដោយសារខ្ញុំបានបំពេញភារកិច្ចនេះយូរជាង និងយល់គោលការណ៍ខ្លះៗ ការជួយពួកគេឲ្យស៊ាំនឹងការងារ និងចាប់គោលការណ៍បានឲ្យឆាប់បំផុត គឺជាទំនួលខុសត្រូវ និងភារកិច្ចរបស់ខ្ញុំ។ ប៉ុន្តែ ខ្ញុំខ្វល់តែពីផលចំណេញ និងការខាតបង់ផ្ទាល់ខ្លួនប៉ុណ្ណោះ ហើយខ្ញុំខ្លាចថា ការចំណាយពេល និងកម្លាំងបណ្ដុះបណ្ដាលអ្នកដទៃ នឹងពន្យារពេលការងារខ្លួនឯង។ បើអ្នកផ្សេងធ្វើវីដេអូបានច្រើនជាងខ្ញុំ មិនត្រឹមតែមុខមាត់ខ្ញុំត្រូវខូចខាតប៉ុណ្ណោះទេ តែខ្ញុំអាចនឹងត្រូវគេលួសកាត់ទៀតផង។ ដូច្នេះ ក្រោយពីគិតចុះគិតឡើង ខ្ញុំយល់ថា កិច្ចការនេះលំបាក ហើយនឿយហត់ដោយគ្មានបានការអ្វីសោះ ហើយនៅក្នុងជម្រៅចិត្ត ខ្ញុំមិនចង់ធ្វើវាទេ។ ពេលខ្ញុំឃើញថា ការកែវីដេអូរបស់អ្នកផ្សេងនឹងចាយពេលខ្ញុំច្រើន ខ្ញុំមានអារម្មណ៍ទាស់ទទឹង និងមួម៉ៅ ហើយខ្ញុំយល់ថា វាជារឿងក្រៅការងាររបស់ខ្ញុំ។ ទោះបីខ្ញុំធ្វើវាបានល្អ ក៏វាមិនជះឥទ្ធិពលដល់លទ្ធផលការងារខ្ញុំដែរ ដូច្នេះ ខ្ញុំផ្ដោតតែលើកិច្ចការខ្លួនឯង និងការផលិតវីដេអូដែលមានគុណភាពខ្ពស់ឲ្យបានច្រើន ដើម្បីរក្សាកន្លែងខ្ញុំក្នុងក្រុម ព្រោះការណ៍នេះហាក់ដូចជាជាក់ស្ដែងជាង។ ហេតុនេះហើយ ខ្ញុំគ្រាន់តែធ្វើការកែតម្រូវបែបឱ្យតែរួចពីដៃ និងប្រញាប់ប្រញាល់ប៉ុណ្ណោះ ហើយជាលទ្ធផល បញ្ហានៅក្នុងវីដេអូមិនត្រូវបានដោះស្រាយឡើយ ហើយចុងក្រោយ អ្នកមើលការខុសត្រូវប្រាប់ឲ្យខ្ញុំឈប់ធ្វើការកែសម្រួលតទៅទៀត។ នៅពេលនោះ ខ្ញុំមិនមានអារម្មណ៍បន្ទោសខ្លួនឯង ឬពិបាកចិត្តអ្វីទេ។ ផ្ទុយទៅវិញ ខ្ញុំមានអារម្មណ៍ដូចជាបានដកបន្ទុកចេញពីខ្លួន ដោយគិតថា ខ្ញុំមិនចាំបាច់បារម្ភរឿងពន្យារពេលការងារខ្លួនឯងទៀតឡើយ។ ពេលឆ្លុះបញ្ចាំងពីការបញ្ចេញឱ្យឃើញរបស់ខ្ញុំ ខ្ញុំបានដឹងថា ខ្ញុំអាត្មានិយមប៉ុនណា ដោយគ្មានសតិសម្បជញ្ញៈ ឬវិចារណញ្ញាណសោះឡើយ!

ក្រោយមក ខ្ញុំបានអានបន្ទូលរបស់ព្រះជាម្ចាស់មួយវគ្គ ហើយមានការយល់ដឹងខ្លះៗអំពីខ្លួនឯង។ ព្រះដ៏មានគ្រប់ព្រះចេស្ដាមានបន្ទូលថា៖ «មនុស្សខ្លះតែងតែដេញតាមកេរ្តិ៍ឈ្មោះ លាភសក្ការៈ និងប្រយោជន៍ខ្លួនឯង។ មិនថាពួកជំនុំរៀបចំកិច្ចការអ្វីឱ្យពួកគេធ្វើនោះទេ ពួកគេតែងតែគិតថា៖ 'តើការធ្វើបែបនេះ នឹងមានប្រយោជន៍ ឬចំណេញដល់ខ្ញុំដែរឬទេ? ប្រសិនបើមាន ខ្ញុំនឹងធ្វើវា តែបើគ្មានទេ នោះខ្ញុំនឹងមិនធ្វើឡើយ'។ មនុស្សបែបនេះមិនអនុវត្តសេចក្ដីពិតឡើយ ដូច្នេះ តើពួកគេអាចបំពេញភារកិច្ចរបស់ខ្លួនបានល្អដែរឬទេ? ពួកគេច្បាស់ជាមិនអាចធ្វើបានឡើយ។ ទោះបីជាមើលពីខាងក្រៅ អ្នកហាក់មិនបានប្រព្រឹត្តអំពើអាក្រក់ក៏ដោយ ក៏អ្នកនៅតែមិនមែនជាមនុស្សដែលអនុវត្តសេចក្ដីពិតដែរ។ អ្នកមិនដេញតាមសេចក្ដីពិត អ្នកមិនស្រឡាញ់អ្វីៗដែលវិជ្ជមាន ហើយមិនថាមានរឿងអ្វីកើតឡើងចំពោះអ្នកនោះទេ អ្នកខ្វល់តែពីកេរ្តិ៍ឈ្មោះ និងឋានៈផ្ទាល់ខ្លួនរបស់អ្នក ផលប្រយោជន៍ផ្ទាល់ខ្លួនរបស់អ្នក និងថាតើអ្នកអាចទទួលបានផលចំណេញអ្វីខ្លះប៉ុណ្ណោះ នេះមានន័យថា អ្នកគឺជាមនុស្សដែលស្វែងរកផលចំណេញសំខាន់ជាងអ្វីៗទាំងអស់ ហើយក៏ជាមនុស្សអាត្មានិយម និងថោកទាបផងដែរ។ មនុស្សបែបនេះជឿលើព្រះជាម្ចាស់ ដើម្បីកេងចំណេញសម្រាប់ផលប្រយោជន៍ផ្ទាល់ខ្លួន និងទទួលបានអត្ថប្រយោជន៍ខ្លះៗសម្រាប់ខ្លួនឯងប៉ុណ្ណោះ មិនមែនដើម្បីទទួលបានសេចក្ដីពិត ឬសេចក្ដីសង្គ្រោះរបស់ព្រះជាម្ចាស់ឡើយ។ ហេតុដូច្នេះហើយ មនុស្សប្រភេទនេះ គឺជាពួកអ្នកមិនជឿ។ មនុស្សដែលជឿលើព្រះជាម្ចាស់យ៉ាងពិតប្រាកដ គឺជាអស់អ្នកដែលអាចស្វែងរក និងអនុវត្តសេចក្ដីពិត ដ្បិតនៅក្នុងចិត្តរបស់ពួកគេ ពួកគេប្រាកដថា ព្រះគ្រីស្ទគឺជាសេចក្ដីពិត ហើយថាពួកគេគួរតែស្ដាប់ព្រះបន្ទូលរបស់ព្រះជាម្ចាស់ និងជឿលើព្រះជាម្ចាស់ស្របតាមសេចក្ដីតម្រូវរបស់ទ្រង់។ ឧបមាថា មនុស្សម្នាក់មានឆន្ទៈអនុវត្តសេចក្ដីពិតនៅពេលដែលមានរឿងអ្វីមួយកើតឡើងចំពោះពួកគេ ប៉ុន្តែបន្ទាប់មក ពួកគេគិតដល់កេរ្តិ៍ឈ្មោះ និងឋានៈផ្ទាល់ខ្លួន ហើយគិតដល់អំនួតផ្ទាល់ខ្លួន នោះវានឹងពិបាកសម្រាប់ពួកគេក្នុងការអនុវត្តសេចក្ដីពិតហើយ។ នៅក្នុងស្ថានភាពបែបនេះ តាមរយៈការអធិស្ឋាន ការស្វែងរក និងការឆ្លុះបញ្ចាំងពីខ្លួនឯង ព្រមទាំងការស្គាល់ខ្លួនឯង អស់អ្នកដែលស្រឡាញ់សេចក្ដីពិត នឹងអាចលះបង់ផលប្រយោជន៍ផ្ទាល់ខ្លួន និងផលចំណេញផ្ទាល់ខ្លួនបាន ដោយហេតុនេះ ពួកគេសម្រេចបាននូវការអនុវត្តសេចក្ដីពិត និងការចុះចូលនឹងព្រះជាម្ចាស់។ មនុស្សបែបនេះគឺជាអ្នកដែលពិតជាជឿលើព្រះជាម្ចាស់ និងស្រឡាញ់សេចក្ដីពិត។ ហើយតើមានផលវិបាកអ្វីខ្លះ បើមនុស្សតែងតែគិតពីផលប្រយោជន៍ផ្ទាល់ខ្លួន បើពួកគេតែងតែព្យាយាមការពារភាពអំនួត និងភាពចង់បានមុខមាត់ផ្ទាល់ខ្លួន បើពួកគេបញ្ចេញឱ្យឃើញនិស្ស័យពុករលួយ ប៉ុន្តែមិនស្វែងរកសេចក្ដីពិតដើម្បីដោះស្រាយវានោះ? គឺថាពួកគេគ្មានការចូលទៅក្នុងជីវិតឡើយ និងគ្មានទីបន្ទាល់តាមរយៈបទពិសោធពិតប្រាកដ។ ហើយរឿងនេះគ្រោះថ្នាក់ណាស់ មែនទេ? ប្រសិនបើអ្នកមិនដែលអនុវត្តសេចក្ដីពិតសោះ និងគ្មានទីបន្ទាល់តាមរយៈបទពិសោធអ្វីនោះទេ នោះអ្នកនឹងត្រូវបានបើកសម្ដែង និងជម្រុះចោលដោយឯកឯង។ តើមនុស្សដែលគ្មានទីបន្ទាល់តាមរយៈបទពិសោធ មានប្រយោជន៍អ្វីនៅក្នុងដំណាក់របស់ព្រះជាម្ចាស់? ពួកគេមុខជាមិនបំពេញភារកិច្ចណាមួយឱ្យបានល្អឡើយ ហើយមិនដោះស្រាយអ្វីមួយបានត្រឹមត្រូវទេ។ តើពួកគេមិនគ្រាន់តែក្លាយជាឥតប្រយោជន៍ទេឬ?» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ខ្ញុំស្ថិតក្នុងសភាពបែបនេះមែន ពោលគឺ ពេលបំពេញភារកិច្ច ខ្ញុំគិតតែពីផលប្រយោជន៍ផ្ទាល់ខ្លួនប៉ុណ្ណោះ។ ពេលខ្ញុំឃើញថា ការបណ្ដុះបណ្ដាលអ្នកដទៃ និងការជួយពួកគេដោះស្រាយបញ្ហាក្នុងការងារ តម្រូវឲ្យមានការគិតគូរល្អិតល្អន់ និងចំណាយពេលច្រើន ខ្ញុំយល់ថា វានឹងពន្យារពេលវឌ្ឍនភាពការងាររបស់ខ្ញុំ ហើយប៉ះពាល់ដល់មុខមាត់ និងឋានៈរបស់ខ្ញុំ ដូច្នេះ ខ្ញុំក្លាយជាមិនចង់លះបង់ដើម្បីជួយអ្នកដទៃ។ ពេលបងប្អូនប្រុសស្រីជួបបញ្ហាក្នុងការងារ ហើយមករកជំនួយពីខ្ញុំ ខ្ញុំមិនចង់រវល់ជាមួយពួកគេទេ ហើយខ្ញុំគ្រាន់តែឆ្លើយបែបឱ្យតែរួចពីមាត់ដើម្បីរុញពួកគេចេញប៉ុណ្ណោះ។ ពេលមានបញ្ហាជាបន្តបន្ទាប់ជាមួយវីដេអូអ្នកផ្សេងដែលខ្ញុំបានកែ ខ្ញុំមិនបានស្វែងរកគោលការណ៍សម្រាប់ដំណោះស្រាយទេ តែផ្ទុយទៅវិញ គ្រាន់តែចង់រុញវីដេអូនោះចេញឲ្យបានលឿនបំផុតតាមដែលអាចធ្វើទៅបាន។ អ្វីដែលខ្ញុំបានបង្ហាញចេញ និងឥរិយាបថរបស់ខ្ញុំ គ្មានអ្វីខុសពីអ្នកមិនជឿឡើយ។ អ្នកមិនជឿគិតតែពីផលប្រយោជន៍ខ្លួនឯងប៉ុណ្ណោះ ហើយនឹងមិនធ្វើអ្វីឡើយ លុះត្រាតែរឿងនោះមានផលប្រយោជន៍សម្រាប់ពួកគេ។ ពួកគេចាប់យកអ្វីៗដែលផ្ដល់ផលដល់ពួកគេ ដោយប្រើវិធីសាស្ត្រហួសហេតុដើម្បីកេងចំណេញ ទោះបីជាមានន័យថា វាត្រូវប៉ះពាល់ផលប្រយោជន៍អ្នកដទៃក៏ដោយ។ តែបើអ្វីមួយមិនផ្ដល់ផលដល់ពួកគេទេ ពួកគេនឹងមិនរវល់ជាមួយវាឡើយ ហើយនឹងរុញវាចេញបើអាចធ្វើបាន។ ពួកគេមិនស្វែងរកអ្វីក្រៅពីផលចំណេញឡើយ។ ទោះបីខ្ញុំជឿលើព្រះជាម្ចាស់ អានបន្ទូលព្រះជាម្ចាស់រាល់ថ្ងៃ និងបំពេញភារកិច្ចក្ដី ក៏ខ្ញុំគ្មានកន្លែងសម្រាប់ព្រះជាម្ចាស់នៅក្នុងដួងចិត្តដែរ។ ពេលមានរឿងកើតឡើងចំពោះខ្ញុំ ខ្ញុំមិនបានស្វែងរកសេចក្តីពិត ឬអនុវត្តសេចក្តីពិតឡើយ ខ្ញុំគិតតែថាតើមុខមាត់ខ្ញុំនឹងត្រូវខូចខាតឬអត់ ហើយថា តើខ្ញុំអាចការពារផលប្រយោជន៍ផ្ទាល់ខ្លួនបានឬអត់ប៉ុណ្ណោះ។ គំនិត និងទង្វើរបស់ខ្ញុំសុទ្ធតែផ្ដោតលើការធ្វើឲ្យផលប្រយោជន៍ផ្ទាល់ខ្លួនបានច្រើនបំផុត ហាក់ដូចជាថាតើការងារពួកជំនុំខាតបង់ឬអត់នោះ គ្មានពាក់ព័ន្ធអ្វីនឹងខ្ញុំសោះ។ ខ្ញុំមិនទាំងស័ក្តិសមនឹងត្រូវបានហៅថាជាសមាជិកនៃដំណាក់របស់ព្រះជាម្ចាស់ផង។ ដោយមានអាកប្បកិរិយាបែបនេះចំពោះភារកិច្ច ទោះបីខ្ញុំបញ្ចប់កិច្ចការទាន់ពេលរាល់ខែក៏ដោយ ក៏មិនអាចទទួលបានការសព្វព្រះទ័យពីព្រះជាម្ចាស់ដែរ។ ខ្ញុំមានតែធ្វើឲ្យព្រះជាម្ចាស់មានព្រះទ័យខ្ពើមរអើម និងស្អប់ប៉ុណ្ណោះ។ ពេលគិតបែបនេះ ខ្ញុំចាប់ផ្ដើមមានអារម្មណ៍ភ័យខ្លាច ដោយដឹងថា ការបន្តបែបនេះនឹងមានគ្រោះថ្នាក់ខ្លាំងណាស់សម្រាប់ខ្ញុំ។

បន្ទាប់មក ខ្ញុំបានអានបន្ទូលព្រះជាម្ចាស់ពីរវគ្គទៀត ដែលធ្វើឲ្យខ្ញុំរំជួលចិត្តយ៉ាងខ្លាំង។ ព្រះជាម្ចាស់មានបន្ទូលថា៖ «តើមានបទដ្ឋានអ្វីដែលប្រើដើម្បីវិនិច្ឆ័យថាតើទង្វើរបស់មនុស្សម្នាក់ល្អឬអាក្រក់នោះ? វាអាស្រ័យលើថាតើនៅក្នុងគំនិត ការបញ្ចេញឱ្យឃើញ និងសកម្មភាពរបស់ពួកគេ មានទីបន្ទាល់អំពីការអនុវត្តសេចក្តីពិត និងការសម្តែងចេញនូវតថភាពនៃសេចក្តីពិតឬក៏អត់។ បើអ្នកមិនមានតថភាពនេះទេ ឬមិនសម្តែងចេញនូវតថភាពនេះទេ នោះគ្មានអ្វីត្រូវសង្ស័យឡើយ អ្នកគឺជាមនុស្សប្រព្រឹត្តអាក្រក់ហើយ។ តើព្រះជាម្ចាស់ព្រះតម្រិះបែបណាចំពោះអ្នកប្រព្រឹត្តអាក្រក់? ចំពោះព្រះជាម្ចាស់ គំនិតនិងទង្វើពីសម្បកក្រៅរបស់អ្នក ពុំធ្វើបន្ទាល់ថ្វាយទ្រង់ឡើយ ហើយក៏មិនធ្វើឱ្យសាតាំងអាម៉ាស់មុខ ឬយកឈ្នះលើសាតាំងដែរ។ ផ្ទុយទៅវិញ ទង្វើនោះនាំភាពអាម៉ាស់ដល់ទ្រង់ និងពេញដោយសញ្ញាដែលអ្នកនាំភាពអាប់ឱនដល់ព្រះអង្គ។ អ្នកមិនមែនធ្វើបន្ទាល់ថ្វាយព្រះជាម្ចាស់ មិនមែនលះបង់ខ្លួនដើម្បីព្រះជាម្ចាស់ឡើយ ហើយអ្នកក៏មិនមែនបំពេញទំនួលខុសត្រូវនិងកាតព្វកិច្ចរបស់អ្នកចំពោះព្រះជាម្ចាស់ដែរ។ ផ្ទុយទៅវិញ អ្នកកំពុងតែធ្វើដើម្បីខ្លួនឯងប៉ុណ្ណោះ។ តើឃ្លាថា 'ដើម្បីខ្លួនឯង' មានន័យដូចម្ដេច? បើនិយាយឱ្យចំទៅ គឺមានន័យថា ដើម្បីសាតាំង។ ដូច្នេះ ចុងក្រោយ ព្រះជាម្ចាស់នឹងមានបន្ទូលថា៖ 'ចូរចេញពីខ្ញុំទៅ អ្នករាល់គ្នាដែលធ្វើកិច្ចការទុច្ចរិតអើយ'។ នៅក្នុងព្រះនេត្ររបស់ព្រះជាម្ចាស់ ទង្វើរបស់អ្នកមិនចាត់ទុកជាអំពើល្អឡើយ តែចាត់ទុកជាអំពើអាក្រក់វិញ។ ទង្វើនេះមិនត្រឹមតែមិនអាចទទួលបានការសព្វព្រះទ័យពីព្រះជាម្ចាស់នោះទេ តែក៏នឹងត្រូវថ្កោលទោសផងដែរ។ ក្នុងការជឿលើព្រះជាម្ចាស់បែបនេះ តើមនុស្សសង្ឃឹមចង់បានអ្វី? ចុងក្រោយ តើជំនឿបែបនេះនឹងមិនបានអ្វីសោះទេឬអី?» («មានតែបោះចោលនូវនិស្ស័យពុករលួយរបស់ខ្លួនចេញទេ ទើបមនុស្សម្នាក់អាចទទួលបានសេរីភាព និងការដោះលែង» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ «ប្រសិនបើអ្នកពុំបំពេញភារកិច្ចរបស់អ្នកឱ្យបានល្អទេ ប៉ុន្តែតែងតែព្យាយាមធ្វើឱ្យខ្លួនឯងលេចធ្លោ ហើយតែងតែព្យាយាមប្រកួតប្រជែងដើម្បីឋានៈ ដើម្បីបានលេចធ្លោ និងចែងចាំង ដោយប្រជែងដើម្បីកេរ្តិ៍ឈ្មោះ និងផលប្រយោជន៍របស់អ្នក នោះខណៈរស់នៅក្នុងសភាពបែបនេះ តើអ្នកមិនមែនគ្រាន់តែជាអ្នកធ្វើការដោយកម្លាំងទេឬអី? អ្នកអាចធ្វើការដោយកម្លាំងបាន ប្រសិនបើអ្នកចង់ ប៉ុន្តែអ្នកអាចនឹងត្រូវបានបើកឱ្យដឹង នៅមុនពេលដែលការធ្វើការដោយកម្លាំងរបស់អ្នកបានចប់។ នៅពេលមនុស្សត្រូវបានបើកឱ្យដឹង នោះថ្ងៃដែលពួកគេត្រូវបានថ្កោលទោស និងជម្រុះចោល ក៏ចូលមកដល់។ តើអាចផ្លាស់ប្តូរលទ្ធផលនោះបានដែរឬទេ? មិនងាយស្រួលនោះទេ។ អាចថាព្រះជាម្ចាស់បានកំណត់ពីលទ្ធផលរបស់ពួកគេរួចជាស្រេចហើយ ដែលក្នុងករណីនេះ ពួកគេកំពុងស្ថិតក្នុងបញ្ហាហើយ។ តាមធម្មតា មនុស្សប្រព្រឹត្តអំពើរំលង បញ្ចេញឱ្យឃើញនិស្ស័យពុករលួយ និងប្រព្រឹត្តកំហុសតូចតាចខ្លះ ឬពួកគេបំពេញបំណងប្រាថ្នាអាត្មានិយមខ្លួនឯង និយាយដោយមានចេតនាលាក់កំបាំង និងប្រើការបោកបំភាន់ ប៉ុន្តែឱ្យតែពួកគេពុំបង្អាក់ ឬរំខានដល់កិច្ចការរបស់ពួកជំនុំ ឬបង្កភាពរញ៉េរញ៉ៃខ្លាំង ឬប្រមាថដល់និស្ស័យរបស់ព្រះជាម្ចាស់ ឬបង្កលទ្ធផលអាក្រក់ជាក់ស្ដែង នោះពួកគេនឹងនៅតែមានឱកាសប្រែចិត្តដដែល។ ប៉ុន្តែ ប្រសិនបើពួកគេប្រព្រឹត្តអំពើអាក្រក់ដ៏ធ្ងន់ធ្ងរមួយចំនួន ឬបង្កគ្រោះមហន្តរាយធំណាមួយ តើពួកគេនៅតែអាចប្រោសលោះខ្លួនឯងបានដែរឬទេ? សម្រាប់បុគ្គលដែលជឿលើព្រះជាម្ចាស់ ហើយបំពេញភារកិច្ចដល់ចំណុចនេះ វាគឺគ្រោះថ្នាក់ខ្លាំងណាស់» («មានតែបោះចោលនូវនិស្ស័យពុករលួយរបស់ខ្លួនចេញទេ ទើបមនុស្សម្នាក់អាចទទួលបានសេរីភាព និងការដោះលែង» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ក្រោយពីអានបន្ទូលរបស់ព្រះជាម្ចាស់រួច ខ្ញុំទទួលបានការយល់ដឹងកាន់តែច្បាស់អំពីបញ្ហារបស់ខ្ញុំ។ ពីសំបកក្រៅ ខ្ញុំកំពុងបំពេញភារកិច្ច និងលះបង់ ហើយខ្ញុំក៏ចង់ផលិតវីដេអូឲ្យបានច្រើនយ៉ាងឆាប់រហ័សដែរ។ ប៉ុន្តែ ចេតនា និងបំណងរបស់ខ្ញុំ មិនមែនដើម្បីអនុវត្តសេចក្តីពិត និងផ្គាប់ព្រះហឫទ័យព្រះជាម្ចាស់ទេ គឺដើម្បីរក្សាមុខមាត់ និងឋានៈផ្ទាល់ខ្លួន ដើម្បីទទួលបានការកោតសរសើរពីអ្នកដទៃ និងដើម្បីទទួលបានការពេញចិត្តពីអ្នកមើលការខុសត្រូវ។ ហេតុនេះហើយ ចំពោះកិច្ចការដែលអាចធ្វើឲ្យខ្ញុំបានមុខមាត់ និងបង្កើតជាលទ្ធផលដែលអ្នកមើលការខុសត្រូវអាចមើលឃើញ ខ្ញុំបានដាក់ចិត្តដាក់កាយយ៉ាងខ្លាំងទៅលើវា។ ប៉ុន្តែ ពេលដល់កិច្ចការដែលខ្ញុំមិនអាចលេចធ្លោ ទោះបីវាសំខាន់ និងចាំបាច់ចំពោះពួកជំនុំក្ដី ក៏ខ្ញុំមិនចង់ធ្វើដែរ ហើយទោះបីខ្ញុំធ្វើ ក៏ខ្ញុំធ្វើវាបែបឱ្យតែរួចពីដៃដែរ។ ក្នុងការបំពេញភារកិច្ចខ្លួន ខ្ញុំគិតតែថាអ្នកដទៃមើលមកខ្ញុំបែបណា ហើយស្វែងរកតែការផ្គាប់ចិត្តមនុស្ស និងធ្វើដើម្បីបង្ហាញស្នាដៃប្រាប់គេប៉ុណ្ណោះ។ ខ្ញុំមិនខ្វល់ថាតើការងារពួកជំនុំត្រូវបានពន្យារពេលឬអត់ឡើយ។ ខ្ញុំមិនមែនកំពុងបំពេញភារកិច្ចជាភាវៈដែលព្រះបានបង្កើតទេ តែគឺកំពុងធ្វើកិច្ចការផ្ទាល់ខ្លួន។ សារជាតិនៃរបៀបដែលខ្ញុំបំពេញភារកិច្ច តាមពិតគឺជាការប្រព្រឹត្តអំពើអាក្រក់! នៅពេលនេះ ខ្ញុំកាន់តែយល់ច្បាស់ថា មូលហេតុដែលខ្ញុំបានប្រព្រឹត្តកំហុសជាច្រើនក្នុងភារកិច្ចនាពេលថ្មីៗនេះ គឺមកពីអាកប្បកិរិយារបស់ខ្ញុំចំពោះភារកិច្ច គួរឲ្យព្រះជាម្ចាស់មានព្រះទ័យស្អប់ខ្ពើម ហើយព្រះវិញ្ញាណបរិសុទ្ធមិនបានធ្វើការនៅក្នុងខ្ញុំឡើយ ដែលបណ្ដាលឲ្យគំនិតខ្ញុំទៅជាច្របូកច្របល់ ហើយខ្ញុំមើលមិនធ្លុះបញ្ហា។ ខ្ញុំមិនទាំងអាចយល់ទាំងស្រុងនូវយោបល់របស់បងប្អូនប្រុសស្រីផង។ ខ្ញុំប្រព្រឹត្តខ្លួនដូចជាមនុស្សល្ងីល្ងើ ពោលគឺស្ពឹកស្រពន់ និងល្ងង់ខ្លៅ ជាមួយដួងចិត្តងងឹត និងធ្លាក់ចុះ ដោយគ្រាន់តែដើម្បីភាពក្លៀវក្លា និងប្រើកម្លាំងឆន្ទៈដើម្បីបន្តធ្វើការប៉ុណ្ណោះ។ ដោយសារវីដេអូដែលខ្ញុំបានធ្វើ ត្រូវការធ្វើឡើងវិញជាប្រចាំ បងប្អូនប្រុសស្រីត្រូវដាក់កិច្ចការខ្លួនចុះ ហើយចំណាយពេលជាច្រើនដើម្បីជួយខ្ញុំ។ មិនត្រឹមតែខ្ញុំបរាជ័យក្នុងការបំពេញភារកិច្ចប៉ុណ្ណោះទេ តែខ្ញុំថែមទាំងបានខ្ជះខ្ជាយពេលវេលារបស់ពួកគេទៀតផង។ ជាលទ្ធផល ខ្ញុំបានពន្យារវឌ្ឍនភាពការងារដោយមិនដឹងខ្លួន។ លើសពីនេះ ពេលកែវីដេអូដែលបងស្រីបានខិតខំធ្វើ ដោយសារតែភាពគ្មានទំនួលខុសត្រូវរបស់ខ្ញុំ មិនត្រឹមតែខ្ញុំមិនបានកែឲ្យត្រឹមត្រូវប៉ុណ្ណោះទេ តែថែមទាំងបង្កបញ្ហាច្រើនជាងមុនទៅទៀត។ ការងាររបស់ខ្ញុំគឺរឹតតែធ្វើឲ្យខូចការណ៍! ខ្ញុំធ្លាប់គិតថា មានតែពួកទទឹងនឹងព្រះគ្រីស្ទ និងមនុស្សអាក្រក់ទេ ដែលប្រព្រឹត្តអំពើអាក្រក់ ហើយបង្អាក់ និងរំខានការងារពួកជំនុំ ហើយធ្លាប់គិតថា ខ្ញុំនឹងមិនប្រព្រឹត្តដូចពួកគេឡើយ។ ប៉ុន្តែ ឥឡូវនេះ វាបានបង្ហាញថា ទាំងនេះគ្រាន់តែជាសញ្ញាណ និងការស្រមើស្រមៃរបស់ខ្ញុំប៉ុណ្ណោះ។ ពេលខ្ញុំដេញតាមកេរ្តិ៍ឈ្មោះ ឋានៈ និងផលប្រយោជន៍ផ្ទាល់ខ្លួននៅក្នុងភារកិច្ច ខ្ញុំជៀសមិនផុតពីការបង្អាក់ការងារពួកជំនុំ ហើយបញ្ចប់ទៅដោយការធ្វើអំពើអាក្រក់ឡើយ។ មានតែការស្វែងរកសេចក្តីពិត និងការដោះស្រាយនិស្ស័យពុករលួយប៉ុណ្ណោះ ទើបខ្ញុំអាចសម្រេចលទ្ធផលក្នុងភារកិច្ចបាន។ ដូច្នេះ ខ្ញុំបានអធិស្ឋានទៅកាន់ព្រះជាម្ចាស់ ដោយទូលសុំឲ្យទ្រង់ណែនាំខ្ញុំក្នុងការដោះស្រាយនិស្ស័យពុករលួយរបស់ខ្ញុំ។

៦៩. ពេលខ្ញុំបានដឹងថាប្រពន្ធខ្ញុំនឹងត្រូវបោសសម្អាតចេញ

ដោយ ចូវ សៀវអូវ មកពីប្រទេសចិន

នៅក្នុងខែមីនា ឆ្នាំ២០២១ ខ្ញុំបានទទួលសំបុត្រមួយច្បាប់ពីអ្នកដឹកនាំពួកជំនុំ សុំឲ្យខ្ញុំផ្ដល់ព័ត៌មានលម្អិត អំពីឥរិយាបថរបស់ប្រពន្ធខ្ញុំ ក្នុងនាមជាអ្នកមិនជឿ។ ខ្ញុំដឹងថា ប្រពន្ធខ្ញុំពិតជាអ្នកមិនជឿមែន ហើយនាងត្រូវនឹងលក្ខខណ្ឌវិនិច្ឆ័យ ដែលត្រូវបោសសម្អាតចេញពីដំណាក់របស់ព្រះជាម្ចាស់។ នាងបានជឿលើព្រះជាម្ចាស់អស់ជាច្រើនឆ្នាំមកហើយ ប៉ុន្តែមិនដែលបានដេញតាមសេចក្តីពិតទេ នាងតែងតែដេញតាមចរន្តលោកីយ៍ និងទ្រព្យសម្បត្តិ និងស្វែងរកការសប្បាយ។ នាងមិនត្រឹមតែមិនព្រមចូលរួមការជួបជុំរបស់ពួកជំនុំប៉ុណ្ណោះទេ នាងក៏មិនដែលអធិដ្ឋាន ឬហូប និងផឹកព្រះបន្ទូលព្រះជាម្ចាស់ដែរ ហើយមិនស្ម័គ្រចិត្តក្នុងការបំពេញភារកិច្ចទៀតផង។ ពេលដែលបងប្អូនប្រុសស្រី និងខ្ញុំបានប្រកបគ្នាជាមួយនាង អំពីសារៈសំខាន់នៃការដេញតាមសេចក្តីពិត និងការបំពេញភារកិច្ច នាងមិនបានយកទុកក្នុងចិត្តទាល់តែសោះ។ នាងមិនត្រឹមតែមិនដេញតាមសេចក្តីពិតខ្លួនឯងប៉ុណ្ណោះទេ ប៉ុន្តែនាងក៏តែងតែប្រាប់ខ្ញុំថា «បងមិនចាំបាច់ដេញតាមសេចក្តីពិតយ៉ាងឧស្សាហ៍ព្យាយាមពេកទេ គ្រាន់តែដើរតាមៗតែគេទៅ គឺគ្រប់គ្រាន់ហើយ»។ ពេលដែលខ្ញុំមិនស្ដាប់នាង នាងតែងតែខឹងនឹងខ្ញុំ ដែលធ្វើឲ្យខ្ញុំមានអារម្មណ៍ថារងការរឹតត្បិតយ៉ាងខ្លាំង។ ខ្ញុំដឹងថា ខ្ញុំគួរសរសេរពីឥរិយាបថរបស់ប្រពន្ធខ្ញុំតាមការពិត ប៉ុន្តែដល់ពេលត្រូវកាន់ប៊ិកសរសេរ ខ្ញុំបែរជាស្ទាក់ស្ទើរ ដោយគិតថា៖ «ពួកយើងបានរៀបការជិតដប់ឆ្នាំហើយ។ ទោះបីជាប្រពន្ធខ្ញុំមិនដេញតាមសេចក្តីពិតក៏ដោយ ក៏នាងល្អចំពោះខ្ញុំ និងឪពុកម្ដាយខ្ញុំណាស់ដែរ។ នាងចេះសន្សំសំចៃណាស់ ពេលទិញសម្លៀកបំពាក់ល្អៗសម្រាប់ខ្លួនឯង ប៉ុន្តែនាងទូលាយណាស់ ពេលទិញរបស់របរឲ្យខ្ញុំ និងឪពុកម្ដាយខ្ញុំ។ ឥឡូវនេះ នាងនឹងត្រូវបានបោសសម្អាតចេញហើយ ខ្ញុំមិនត្រឹមតែជួយនាងមិនបានប៉ុណ្ណោះទេ ប៉ុន្តែខ្ញុំក៏ត្រូវលាតត្រដាងនាងដោយខ្លួនឯងទៀត។ វាមានអារម្មណ៍ថាមិនដាច់ចិត្តសោះ។ ម្យ៉ាងទៀត បើប្រពន្ធខ្ញុំដឹងថា ខ្ញុំជាអ្នកលាតត្រដាងពីឥរិយាបថរបស់នាង នាងប្រាកដជាថ្នាំងថ្នាក់នឹងខ្ញុំ ដែលដាច់ចិត្តធ្វើបែបនេះជាមិនខាន។ តើខ្ញុំត្រូវប្រឈមមុខនឹងនាងយ៉ាងដូចម្ដេចទៅនៅថ្ងៃមុខ?» ពេលនោះ ខ្ញុំក៏គិតទៀតថា៖ «ទោះបីជាប្រពន្ធខ្ញុំមិនដេញតាមសេចក្តីពិតក៏ដោយ តែនាងមិនដែលធ្វើអំពើអាក្រក់អ្វីទេ ដូច្នេះ ការទុកនាងឲ្យនៅក្នុងពួកជំនុំ នឹងមិនបង្កគ្រោះថ្នាក់អ្វីឡើយ។ បើនាងនៅបន្តក្នុងពួកជំនុំ ខ្ញុំអាចបន្តសរសេរសំបុត្រទៅនាង និងជួយនាងបាន ហើយនាងនឹងមិនចាកចេញពីព្រះជាម្ចាស់ទាំងស្រុង ដើម្បីទៅដេញតាមលោកីយ៍នោះទេ។ ប្រហែលជានៅមានឱកាសបន្ដិចបន្តួចដែរ ដែលនាងអាចរស់រានបាន។ ប៉ុន្តែបើនាងដឹងថា នាងត្រូវបោសសម្អាតចេញ នាងអាចនឹងបោះបង់ខ្លួនឯង ហើយបណ្តោយឱ្យអ្វីៗកាន់តែអាក្រក់ទៅៗ។ ចាកចេញពីព្រះជាម្ចាស់ទាំងស្រុង ហើយដើរតាមចរន្តលោកីយ៍មិនខាន»។ គិតដល់ចំណុចនេះ ខ្ញុំក៏ឃើញថាខ្លួនឯងកំពុងជាប់គាំងនៅក្នុងភាពទាល់ច្រកមួយ ម្ខាងគឺមនោសញ្ចេតនាគ្រួសារ ហើយម្ខាងទៀតគឺជាផលប្រយោជន៍របស់ពួកជំនុំ។ តើខ្ញុំគួរជ្រើសរើសមួយណាទៅ? ក្នុងអំឡុងពេលនោះ ខ្ញុំគ្រាន់តែចង់គេចវេះពីបញ្ហាទាំងមូលនេះ ដូច្នេះហើយខ្ញុំក៏បានផ្ដោតអារម្មណ៍តែលើកិច្ចការប៉ុណ្ណោះ។ ប៉ុន្តែ រាល់ពេលដែលខ្ញុំធ្វើកិច្ចការចប់ ហើយស្ងប់ចិត្ត ខ្ញុំតែងតែគិតពីរឿងនេះថា៖ «តើអ្នកដឹកនាំនឹងគិតថាខ្ញុំមានមនោសញ្ចេតនាខ្លាំងពេកទេ បើពួកគេកត់សម្គាល់ឃើញថា ខ្ញុំនៅតែមិនទាន់សរសេរការវាយតម្លៃនោះ? លើសពីនេះទៅទៀត អាកប្បកិរិយា និងគោលជំហរផ្ទាល់ខ្លួនរបស់មនុស្សម្នាក់ទៅលើកិច្ចការបោសសម្អាតរបស់ពួកជំនុំ គឺសំខាន់ណាស់។ ការមិនប្រកាន់ខ្ជាប់គោលការណ៍ និងមិនការពារកិច្ចការរបស់ពួកជំនុំ មានន័យថា កំពុងឈរនៅខាងសាតាំងហើយ»។ ដោយមានគំនិតបែបនេះនៅក្នុងចិត្ត ខ្ញុំក៏ចាប់ផ្ដើមសរសេរការវាយតម្លៃពីប្រពន្ធរបស់ខ្ញុំ។ ប៉ុន្តែ ពេលដែលខ្ញុំកំពុងសរសេរ មនោសញ្ចេតនារបស់ខ្ញុំក៏លេចឡើងមកវិញ ហើយខ្ញុំគិតថា៖ «បើខ្ញុំសរសេរសេចក្ដីលម្អិតទាំងអស់ពីឥរិយាបថរបស់ប្រពន្ធខ្ញុំ ក្នុងនាមជាអ្នកមិនជឿនោះ នាងច្បាស់ជានឹងត្រូវបោសសម្អាតចេញមិនខាន។ យកល្អ ខ្ញុំគ្រាន់តែសរសេរខ្លីៗទៅបានហើយ»។ ក្រោយសរសេរការវាយតម្លៃរួច ខ្ញុំមានអារម្មណ៍មិនស្រួលក្នុងចិត្តបន្តិច។ «ការធ្វើបែបនេះ តើខ្ញុំមិនមែនកំពុងមានចេតនាលាក់បាំងរឿងរ៉ាវទេឬ?» ប៉ុន្តែពេលនោះ ខ្ញុំក៏គិតថា៖ «ទោះយ៉ាងណាក៏ដោយ ខ្ញុំបានសរសេរវារួចហើយ។ ដោយសារអ្នកដឹកនាំក៏បានដឹងពីឥរិយាបថខ្លះៗរបស់នាងរួចហើយដែរ អ៊ីចឹង ការមិនផ្ដល់ព័ត៌មានលម្អិតពេក គួរតែមិនអីនោះទេ»។ ដូច្នេះ ខ្ញុំក៏បានប្រគល់ការវាយតម្លៃរបស់ខ្ញុំ ទៅឲ្យអ្នកដឹកនាំ។ មួយរយៈក្រោយមក អ្នកដឹកនាំបានសរសេរសំបុត្រតបមកវិញ ដោយនិយាយថា ខ្ញុំសរសេរស្រពេចស្រពិលពេក អំពីឥរិយាបថរបស់ប្រពន្ធខ្ញុំ នៅក្នុងការវាយតម្លៃ ហើយពួកគេសុំឲ្យខ្ញុំសរសេរវាឡើងវិញ។ ខ្ញុំមានអារម្មណ៍ពិរុទ្ធក្នុងចិត្តបន្តិចបន្តួច។ ខ្ញុំខ្លាចថា ការសរសេរលម្អិតពេក នឹងនាំឲ្យប្រពន្ធខ្ញុំត្រូវបោសសម្អាតចេញ ដូច្នេះហើយ ខ្ញុំចង់សរសេរការវាយតម្លៃរបស់ខ្ញុំឱ្យខ្លី និងស្រពេចស្រពិល ដើម្បីឱ្យតែរួចពីដៃប៉ុណ្ណោះ។ ប៉ុន្តែ ព្រះជាម្ចាស់ពិនិត្យពិច័យគ្រប់យ៉ាង។ តើខ្ញុំមិនមែនកំពុងព្យាយាមបោកបញ្ឆោតទាំងខ្លួនឯង និងអ្នកដទៃ ដោយការធ្វើបែបនេះទេឬ? ដូច្នេះ ខ្ញុំបានមកចំពោះព្រះជាម្ចាស់ ដើម្បីអធិដ្ឋាន និងឆ្លុះបញ្ចាំងពីខ្លួនឯង។

អំឡុងពេលឆ្លុះបញ្ចាំង ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ៖ «អ្នករាល់គ្នានិយាយថា អ្នកគិតគូរអំពីបន្ទុករបស់ព្រះជាម្ចាស់ ហើយនឹងការពារទីបន្ទាល់របស់ពួកជំនុំ ប៉ុន្តែក្នុងចំណោមអ្នក តើនរណាដែលគិតគូរអំពីបន្ទុករបស់ព្រះជាម្ចាស់ដោយពិតប្រាកដ? ចូរសួរខ្លួនឯងទៅមើលថា៖ តើអ្នកជាមនុស្សម្នាក់ដែលបង្ហាញពីការគិតគូរដល់បន្ទុករបស់ព្រះជាម្ចាស់ដែរឬទេ? តើអ្នកអាចអនុវត្តសេចក្ដីសុចរិតដើម្បីព្រះជាម្ចាស់បានដែរឬទេ? តើអ្នកអាចក្រោកឈរឡើង និងនិយាយដើម្បីខ្ញុំបានដែរឬទេ? តើអ្នកអាចអនុវត្តសេចក្ដីពិតបានដោយខ្ជាប់ខ្ជួនដែរឬទេ? តើអ្នកហ៊ានតតាំងនឹងគ្រប់ទង្វើរបស់សាតាំងបានដែរឬទេ? តើអ្នកអាចនឹងដាក់អារម្មណ៍របស់អ្នកមួយឡែក និងលាតត្រដាងសាតាំងដើម្បីជាប្រយោជន៍ដល់សេចក្ដីពិតរបស់ខ្ញុំបានដែរឬទេ? តើអ្នកអាចឱ្យបំណងព្រះហឫទ័យរបស់ខ្ញុំ ត្រូវបានបំពេញនៅក្នុងខ្លួនអ្នកបានដែរឬទេ? តើអ្នកបានលះបង់ដួងចិត្តរបស់អ្នកនៅក្នុងពេលវេលាដ៏សំខាន់ៗហើយឬនៅ? តើអ្នកជាមនុស្សម្នាក់ដែលធ្វើតាមបំណងព្រះហឫទ័យរបស់ខ្ញុំមែនទេ?» («ព្រះសូរសៀងរបស់ព្រះគ្រីស្ទ កាលពីដើមដំបូង» ជំពូកទី ១៣ នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ រាល់សំណួរដែលមកពីព្រះជាម្ចាស់បានធ្វើឲ្យខ្ញុំមានអារម្មណ៍ខ្មាសអៀនយ៉ាងខ្លាំង។ ខ្ញុំទទួលបានការស្រោចស្រព និងការផ្គត់ផ្គង់យ៉ាងច្រើន ពីព្រះបន្ទូលរបស់ព្រះជាម្ចាស់ ហើយខ្ញុំគួរតែអនុវត្តសេចក្ដីពិត និងលាតត្រដាងពួកអ្នកមិនជឿ។ ប៉ុន្តែ ដល់ពេលត្រូវលាតត្រដាងប្រពន្ធខ្លួនឯង ខ្ញុំបែរជាដាច់ចិត្តធ្វើមិនបានឡើយ ហើយថែមទាំងប្រើការបោកបញ្ឆោត ដើម្បីបោកប្រាស់អ្នកដឹកនាំទៀតផង។ ខ្ញុំសុខចិត្តរក្សាទុកអ្នកមិនជឿនៅក្នុងពួកជំនុំ ជាជាងការអនុវត្តសេចក្ដីពិត។ ខ្ញុំពិតជាអាត្មានិយមណាស់ ហើយគ្មានភាពស្មោះត្រង់ចំពោះព្រះជាម្ចាស់ទាល់តែសោះ។ ខ្ញុំមិនមែនជាមនុស្សដែលអនុវត្តសេចក្ដីពិតសោះឡើយ។ គិតដល់ចំណុចនេះ ខ្ញុំមានអារម្មណ៍ពេញដោយវិប្បដិសារីជាខ្លាំង។ ដូច្នេះ ខ្ញុំបានចូលមកចំពោះព្រះជាម្ចាស់ សារភាពបាប និងប្រែចិត្ត ដោយបង្ហាញពីឆន្ទៈក្នុងការទុកមនោសញ្ចេតនារបស់ខ្ញុំមួយឡែក ហើយអនុវត្តសេចក្ដីពិត។ បន្ទាប់មក ខ្ញុំក៏បានផ្ដល់ព័ត៌មានយ៉ាងលម្អិតអំពីឥរិយាបថរបស់ប្រពន្ធខ្ញុំទៅដល់ពួកជំនុំ។ នៅឆ្នាំ ២០២៣ ខ្ញុំបានដឹងថា ប្រពន្ធខ្ញុំត្រូវបានគេបោសសម្អាតចេញពីពួកជំនុំហើយ។

ក្រោយមក ខ្ញុំបានអានព្រះបន្ទូលមួយចំនួនរបស់ព្រះជាម្ចាស់ អំពីការញែកដឹងពីអ្នកមិនជឿ ហើយការណ៍នេះបានជួយខ្ញុំឲ្យទទួលបានការញែកដឹងខ្លះៗ អំពីសារជាតិរបស់ប្រពន្ធខ្ញុំ ក្នុងនាមជាអ្នកមិនជឿ។ ខ្ញុំបានដឹងថា នាងមិនដែលជឿលើព្រះជាម្ចាស់ពិតប្រាកដឡើយ។ សូម្បីតែពេលនាងជឿលើព្រះអម្ចាស់យេស៊ូវ ក៏នាងមិនបានដេញតាមដែរ។ បន្ទាប់ពីម្ដាយរបស់នាងបានទទួលយកកិច្ចការរបស់ព្រះជាម្ចាស់នៃគ្រាចុងក្រោយ ម្ដាយនាងបានព្យាយាមផ្សាយដំណឹងល្អដល់នាងជាច្រើនដង ប៉ុន្តែនាងមិនព្រមទទួលយកទេ។ ចុងក្រោយនាងគ្រាន់តែចូលរួមក្នុងពួកជំនុំជាមួយខ្ញុំ ដោយសារតែអាពាហ៍ពិពាហ៍របស់យើង និងជំនឿរបស់ខ្ញុំលើព្រះជាម្ចាស់ប៉ុណ្ណោះ។ ទោះជាយ៉ាងណាក៏ដោយ នាងប្រាប់ខ្ញុំជាញឹកញាប់ថា ក្នុងការជឿលើព្រះជាម្ចាស់ គ្រាន់តែដើរតាមៗតែគេទៅគឺបានហើយ ថាយើងមិនចាំបាច់ដេញតាមពេកទេ ហើយការរកលុយគួរតែជារឿងអាទិភាព។ ហេតុនេះហើយទើបនាងមិនសូវបានបំពេញភារកិច្ចរបស់ខ្លួនទេ បន្ទាប់ពីនាងបានទទួលយកព្រះជាម្ចាស់។ បន្ទាប់ពីខ្ញុំបានប្រកបគ្នាជាមួយនាងជាញឹកញាប់ អំពីសារៈសំខាន់នៃការបំពេញភារកិច្ចរបស់យើងរួចមក នាងក៏យល់ព្រមទាំងស្ទាក់ស្ទើរក្នុងការទទួលបងប្អូនប្រុសស្រីសម្រាប់ការជួបជុំ ប៉ុន្តែនាងមិនព្រមនៅផ្ទះ ដើម្បីការពារសុវត្ថិភាពពួកគេឡើយ។ លើសពីនេះទៀត នាងឧស្សាហ៍ត្អូញត្អែរថា ខ្ញុំមិនអាចផ្ដល់ឱ្យនាងនូវជីវិតខាងសម្ភារៈដែលល្អប្រសើរជាងនេះបានទេ។ ទោះបីជាជីវភាពរស់នៅរបស់គ្រួសារយើងល្អគួរសម ដោយមិនខ្វះខាតម្ហូបអាហារ ឬរបស់របរប្រើប្រាស់ចាំបាច់ក៏ដោយ ក៏នាងនៅតែមិនពេញចិត្ត ហើយចង់រស់នៅក្នុងផ្ទះដែលល្អប្រសើរជាងនេះ។ ដោយឃើញថា ខ្ញុំជឿលើព្រះជាម្ចាស់ ហើយមិនអាចបំពេញតាមតម្រូវការរបស់នាងបាន នាងបាននិយាយជាច្រើនដងថា នាងមិនចង់បន្តជំនឿរបស់នាងទៀតទេ។ ប៉ុន្តែ រាល់ពេលជួបរឿងអកុសលអ្វីមួយ នាងក៏ប្រែជាខ្នះខ្នែងភ្លាមៗ ដោយអធិស្ឋាន និងថ្វាយតង្វាយ។ ពេលដែលរឿងរំខានចិត្តកន្លងផុតទៅ នាងក៏ត្រឡប់មករកចរិតដើមវិញ។ នេះបញ្ជាក់យ៉ាងច្បាស់ថា ជំនឿរបស់នាងគឺដើម្បីតែទទួលបានព្រះពរប៉ុណ្ណោះ។ នាងក៏មានសញ្ញាណជាច្រើនអំពីព្រះជាម្ចាស់ ហើយតែងតែផ្សព្វផ្សាយសញ្ញាណទាំងនោះនៅចំពោះមុខខ្ញុំ ដោយប្រាប់ខ្ញុំកុំឱ្យដេញតាមសេចក្ដីជំនឿរបស់ខ្ញុំដោយឧស្សាហ៍ព្យាយាមពេក និងកុំឱ្យចាកចេញពីផ្ទះដើម្បីទៅបំពេញភារកិច្ចឱ្យសោះ។ ពេលខ្ញុំបានទូន្មាននាងឲ្យស្វែងរកសេចក្តីពិត នៅពេលជួបប្រទះរឿងរ៉ាវម្ដងៗ នាងគ្រាន់តែមិនអើពើ ដោយអះអាងថា នាងយល់គ្រប់យ៉ាងហើយ គ្រាន់តែនាងមិនអាចអនុវត្តបានប៉ុណ្ណោះ។ ឃើញបែបនេះ ខ្ញុំក៏បានដឹងថា នាងពិតជាអ្នកមិនជឿ ដែលស្អប់ខ្ពើមសេចក្តីពិតមែន។ លុះត្រាតែខ្ញុំបានយល់ច្បាស់ពីប្រពន្ធរបស់ខ្ញុំខ្លះៗ ទើបខ្ញុំយល់ថាប៉ុន្មានឆ្នាំមកនេះ ខ្ញុំបានរស់នៅក្នុងមនោសញ្ចេតនាសោះ។ ហេតុនេះហើយទើបខ្ញុំចេះតែព្យាយាមគាំទ្រ និងជួយនាង ដោយសង្ឃឹមថានឹងអាចរក្សានាងទុកក្នុងពួកជំនុំបាន។ ទាំងអស់នេះគឺដោយសារតែមនោសញ្ចេតនាហួសហេតុរបស់ខ្ញុំ។

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់មួយវគ្គ៖ «មនុស្សមួយចំនួនឱ្យតម្លៃយ៉ាងខ្លាំងលើមនោសញ្ចេតនា ហើយមិនថាមានរឿងអ្វីកើតឡើងចំពោះពួកគេទេ ពួកគេធ្វើសកម្មភាពដោយផ្អែកលើមនោសញ្ចេតនារបស់ខ្លួន។ នៅក្នុងចិត្តរបស់ពួកគេ ពួកគេដឹងយ៉ាងច្បាស់ថារឿងនេះខុស ប៉ុន្តែពួកគេនៅតែមិនអាចមិនលម្អៀងឡើយ កុំថាឡើយដល់ទៅធ្វើសកម្មភាពស្របទៅតាមគោលការណ៍នោះ។ នៅពេលដែលមនុស្សត្រូវបានរឹតត្បិតដោយមនោសញ្ចេតនាជានិច្ច តើពួកគេអាចអនុវត្តសេចក្ដីពិតបានដែរឬទេ? នេះពិតជាពិបាកខ្លាំងណាស់! ភាពអសមត្ថភាពរបស់មនុស្សជាច្រើនក្នុងការអនុវត្តសេចក្ដីពិត គឺបណ្ដាលមកពីមនោសញ្ចេតនា ពួកគេចាត់ទុកមនោសញ្ចេតនាថាសំខាន់ជាពិសេស ហើយពួកគេដាក់វាមុនគេ។ តើពួកគេជាមនុស្សដែលស្រឡាញ់សេចក្ដីពិតដែរឬទេ? ប្រាកដណាស់ថាមិនមែនទេ។ តើអ្វីទៅជាសារជាតិនៃមនោសញ្ចេតនា? គឺការដាក់មនោសញ្ចេតនាខាងសាច់ឈាមជាចម្បង ហើយទុកគោលការណ៍សេចក្ដីពិតមួយឡែក។ ការបង្ហាញឱ្យឃើញនៃមនោសញ្ចេតនា អាចត្រូវបានពិពណ៌នាដោយប្រើពាក្យ និងឃ្លាជាច្រើន៖ ការនិយមចូលចិត្ត ការការពារអ្នកដទៃដោយគ្មានគោលការណ៍ ការថែរក្សានូវទំនាក់ទំនងខាងសាច់ឈាម និងការខ្វះយុត្តិធម៌។ ទាំងនេះហើយគឺជាមនោសញ្ចេតនា។ តើអ្វីទៅជាផលវិបាកដែលអាចកើតមាន នៅពេលដែលមនុស្សមានមនោសញ្ចេតនា ហើយរស់នៅដោយផ្អែកលើមនោសញ្ចេតនាទាំងនោះ? ហេតុអ្វីបានជាព្រះជាម្ចាស់ស្អប់ខ្ពើមមនោសញ្ចេតនារបស់មនុស្សបំផុត? មនុស្សមួយចំនួនតែងតែរងការរឹតត្បិតដោយមនោសញ្ចេតនារបស់ខ្លួន ពួកគេមិនអាចអនុវត្តសេចក្ដីពិតបានឡើយ ហើយទោះបីជាពួកគេចង់ចុះចូលនឹងព្រះជាម្ចាស់ក៏ដោយ ក៏ពួកគេមិនអាចធ្វើបានដែរ ដូច្នេះ ពួកគេមានអារម្មណ៍ថារងទុក្ខវេទនាដោយសារមនោសញ្ចេតនារបស់ខ្លួន។ មានមនុស្សជាច្រើនដែលយល់សេចក្ដីពិត ប៉ុន្តែមិនអាចអនុវត្តវាបាន រឿងនេះក៏ដោយសារតែពួកគេរងការរឹតត្បិតដោយមនោសញ្ចេតនាដែរ» («តើអ្វីទៅជាតថភាពនៃសេចក្ដីពិត?» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់បានលាតត្រដាងពីសភាពពិតប្រាកដរបស់ខ្ញុំ។ ពេលផ្ដល់ព័ត៌មានអំពីឥរិយាបថរបស់ប្រពន្ធខ្ញុំ ក្នុងនាមជាអ្នកមិនជឿ ខ្ញុំដឹងយ៉ាងច្បាស់ថា នាងតែងតែមិនដេញតាមសេចក្តីពិត ថានាងបដិសេធមិនចូលរួមការជួមជុំ មិនដែលអធិស្ឋាន ឬហូប និងផឹកព្រះបន្ទូលរបស់ព្រះជាម្ចាស់ឡើយ ហើយថានាងមិនព្រមបំពេញភារកិច្ចអ្វីទាំងអស់។ ផ្ទុយទៅវិញ នាងគ្រាន់តែដេញតាមលុយកាក់ និងការសប្បាយក្នុងលោកីយ៍ប៉ុណ្ណោះ។ ម្យ៉ាងទៀត ភាពជាមនុស្សរបស់នាងមិនល្អទេ ហើយបើមាននរណាម្នាក់ធ្វើឲ្យនាងខឹង នាងនឹងជេរប្រទេចពួកគេដោយពាក្យអាក្រក់បំផុត ដែលប្រព្រឹត្តដូចជាអ្នកគ្មានជំនឿអ៊ីចឹង។ ខ្ញុំបានដឹងថា ខ្ញុំគួរតែលាតត្រដាងពីឥរិយាបថរបស់ប្រពន្ធខ្ញុំ ប៉ុន្តែ ខ្ញុំបែរជាលិចលង់ទាំងស្រុងនៅក្នុងមនោសញ្ចេតនាទៅវិញ។ ខ្ញុំគិតថា ដរាបណានាងមិនត្រូវបានគេដកចេញទេ នាងអាចបន្តនៅក្នុងពួកជំនុំ ក្នុងនាមជាអ្នកបម្រើការបាន។ បើមិនដូច្នេះទេ នាងនឹងបាត់បង់ឱកាសទទួលបានការសង្គ្រោះទាំងស្រុងជាមិនខាន។ ដូច្នេះ ពេលសរសេរការវាយតម្លៃ ខ្ញុំមានចេតនាសរសេរឲ្យខ្លី និងស្រពេចស្រពិលអំពីឥរិយាបថរបស់នាង ក្នុងបំណងបន្លំភ្នែកអ្នកដឹកនាំ។ ពេលឆ្លុះបញ្ចាំងពីទង្វើរបស់ខ្លួនឯង ទើបខ្ញុំដឹងថា ខ្ញុំពិតជាអាត្មានិយម និងគួរឲ្យស្អប់ខ្ពើមណាស់។ បើសិនជាអ្នកដឹកនាំមិនបានរកឃើញបញ្ហារបស់ខ្ញុំ ហើយចង្អុលបង្ហាញឲ្យបានទាន់ពេលទេនោះ ខ្ញុំច្បាស់ជានៅតែបន្តលិចលង់ក្នុងមនោសញ្ចេតនា ហើយបិទបាំងការពារប្រពន្ធរបស់ខ្ញុំជាមិនខាន។ បើនាងនៅបន្តក្នុងពួកជំនុំ នាងច្បាស់ជាបន្តនិយាយផ្សាយសញ្ញាណរបស់នាងអំពីព្រះជាម្ចាស់ ដែលរំខានដល់អ្នកដទៃ ហើយបើបងប្អូនប្រុសស្រីមិនមានការដឹងខុសត្រូវអំពីនាងទេ ពួកគេងាយនឹងត្រូវបំភាន់ដោយពាក្យខុសឆ្គងរបស់នាងជាមិនខាន។ ម្យ៉ាងទៀត ពេលរៀបចំទទួលការជួបជុំ ប្រពន្ធខ្ញុំមិនបានចាត់វិធានការដើម្បីធានាសុវត្ថិភាពដល់បងប្អូនប្រុសស្រីទេ ដែលធ្វើឲ្យពួកគេមិនសូវស្ងប់ចិត្ត និងផ្ដោតអារម្មណ៍ក្នុងពេលជួបជុំ។ ឥឡូវនេះ នៅទីបំផុតខ្ញុំបានឃើញថា តាមរយៈការប្រើមនោសញ្ចេតនាបិទបាំង និងការពារប្រពន្ធរបស់ខ្ញុំ ខ្ញុំកំពុងតែបណ្ដោយឲ្យអ្នកមិនជឿម្នាក់ មកបង្អាក់ និងរំខានដល់ពួកជំនុំ។ នេះបង្ហាញថា ខ្ញុំកំពុងប្រព្រឹត្តដូចជាអ្នកបម្រើសាតាំងម្នាក់ ហើយកំពុងធ្វើអំពើអាក្រក់ហើយ!

ក្រោយមក ខ្ញុំបានឆ្លុះបញ្ចាំងពីខ្លួនឯងបន្ថែមទៀត ដោយសួរខ្លួនឯងថា «បើខ្ញុំរក្សាប្រពន្ធខ្ញុំទុកក្នុងពួកជំនុំ ដោយសារតែចេតនាល្អ តើខ្ញុំពិតជាអាចជួយនាងឲ្យទទួលបានការសង្គ្រោះ និងរស់រានមានជីវិតបានមែនឬទេ? តើការធ្វើបែបនេះស្របតាមបំណងព្រះហឫទ័យរបស់ព្រះជាម្ចាស់ដែរឬទេ?» ពេលនោះ ខ្ញុំបានអានប៉ះព្រះបន្ទូលព្រះជាម្ចាស់មួយវគ្គ៖ «អស់អ្នកណាដែលអូសទាញកូនចៅ និងសាច់ញាតិរបស់ពួកគេដែលមិនជឿទាល់តែសោះ ឱ្យទៅក្នុងពួកជំនុំ គឺសុទ្ធតែជាមនុស្សអាត្មានិយមក្រៃលែង ហើយពួកគេគ្រាន់តែបង្ហាញចិត្តសប្បុរសតែប៉ុណ្ណោះ។ មនុស្សទាំងអស់នេះ គ្រាន់តែផ្ដោតទៅលើការបង្ហាញសេចក្ដីស្រឡាញ់ប៉ុណ្ណោះ ទោះបីជាពួកគេជឿ ឬមិនជឿក៏ដោយ និងមិនថាវាជាបំណងព្រះហឫទ័យរបស់ព្រះជាម្ចាស់ ឬអត់នោះទេ។ អ្នកខ្លះនាំប្រពន្ធរបស់ខ្លួនមកចំពោះព្រះជាម្ចាស់ ឬអូសទាញឪពុកម្ដាយរបស់ពួកគេមកចំពោះព្រះជាម្ចាស់ ហើយមិនថាព្រះវិញ្ញាណបរិសុទ្ធយល់ស្របចំពោះរឿងនេះឬអត់ ឬទ្រង់កំពុងធ្វើការក្នុងគេឬអត់នោះទេ ក៏ពួកគេបន្ត 'យកមនុស្សមានទេពកោសល្យមក' ទាំងងងឹតងងល់សម្រាប់ព្រះជាម្ចាស់ដដែល។ តើការបង្ហាញសេចក្ដីសប្បុរសចំពោះអ្នកគ្មានជំនឿទាំងអស់នេះ អាចទទួលបានផលប្រយោជន៍អ្វីមកវិញ? បើទោះបីជាពួកអ្នកមិនជឿទាំងនេះ ដើរតាមព្រះជាម្ចាស់ទាំងបង្ខំចិត្តទាំងដែលគ្មានវត្តមានរបស់ព្រះវិញ្ញាណបរិសុទ្ធក៏ដោយ ក៏ពួកគេនៅតែមិនអាចត្រូវបានសង្គ្រោះដូចដែលមនុស្សស្រមៃដែរ។ អស់អ្នកណាដែលអាចទទួលបានសេចក្ដីសង្គ្រោះ គឺពិតជាមិនងាយស្រួលនឹងទទួលបាននោះទេ។ មនុស្សដែលមិនបានឆ្លងកាត់កិច្ចការ និងការល្បងលរបស់ព្រះវិញ្ញាណបរិសុទ្ធ ហើយមិនត្រូវបានព្រះជាម្ចាស់ដែលយកកំណើតជាមនុស្សប្រោសឱ្យគ្រប់លក្ខណ៍ទេនោះ ពួកគេច្បាស់ជាមិនអាចត្រូវបានធ្វើឱ្យពេញខ្នាតឡើយ។ ហេតុនេះ ចាប់តាំងពីពេលដែលពួកគេចាប់ផ្ដើមដើរតាមទ្រង់ត្រឹមតែឈ្មោះមក មនុស្សទាំងអស់នោះពុំមានវត្តមានរបស់ព្រះវិញ្ញាណបរិសុទ្ធគង់នៅជាមួយឡើយ។ ចំពោះរឿងលក្ខខណ្ឌ និងសភាពជាក់ស្ដែងរបស់ពួកគេវិញ ពួកគេមិនអាចត្រូវបានធ្វើឱ្យពេញខ្នាតនោះឡើយ។ ដូច្នេះ ព្រះវិញ្ញាណបរិសុទ្ធសម្រេចព្រះទ័យមិនចំណាយកម្លាំងច្រើនលើពួកគេនោះទេ ហើយទ្រង់ក៏មិនប្រទានការបំភ្លឺ ឬការណែនាំដល់ពួកគេតាមវិធីណាមួយដែរ។ ទ្រង់គ្រាន់តែអនុញ្ញាតឱ្យពួកគេដើរតាមប៉ុណ្ណោះ ហើយចុងក្រោយ ទ្រង់នឹងបើកសម្ដែងលទ្ធផលរបស់ពួកគេ។ តែប៉ុណ្ណេះគឺគ្រប់គ្រាន់ហើយ។ ចិត្តសាទរ និងបំណងរបស់មនុស្សជាតិ កើតចេញមកពីសាតាំង ហើយគ្មានផ្លូវណាដែលសេចក្ដីទាំងអស់នេះ អាចធ្វើឱ្យកិច្ចការរបស់ព្រះវិញ្ញាណបរិសុទ្ធពេញខ្នាតបានឡើយ។ មិនថាមនុស្សមានលក្ខណៈបែបណានោះទេ ពួកគេត្រូវតែមានកិច្ចការរបស់ព្រះវិញ្ញាណបរិសុទ្ធ។ តើមនុស្សអាចធ្វើឱ្យមនុស្សលោកពេញខ្នាតបានដែរឬទេ? ហេតុអ្វីបានជាប្ដីស្រឡាញ់ប្រពន្ធ? ហេតុអ្វីបានប្រពន្ធស្រឡាញ់ប្ដី? ហេតុអ្វីបានជាកូនត្រូវកតញ្ញូចំពោះឪពុកម្ដាយរបស់ពួកគេ? ហេតុអ្វីបានជាឪពុកម្ដាយស្រឡាញ់ថែទាំកូនៗរបស់ពួកគេយ៉ាងជ្រាលជ្រៅ? តើបំណងរបស់មនុស្សសុទ្ធតែសំដៅទៅលើអ្វី? តើវាមិនសុទ្ធតែសំដៅទៅលើការបំពេញផែនការ និងបំណងប្រាថ្នាដ៏អាត្មានិយមផ្ទាល់ខ្លួនរបស់ពួកគេទេឬ? តើពួកគេពិតជាចង់ធ្វើការ ដើម្បីជាប្រយោជន៍ដល់ផែនការគ្រប់គ្រងរបស់ព្រះជាម្ចាស់មែនទេ? តើពួកគេពិតជាកំពុងធ្វើការ ដើម្បីជាប្រយោជន៍ដល់កិច្ចការរបស់ព្រះជាម្ចាស់មែនទេ? តើបំណងរបស់ពួកគេ គឺដើម្បីសម្រេចភារកិច្ចក្នុងនាមជាភាវៈដែលព្រះបានបង្កើតមែនទេ? អស់អ្នកដែលមិនអាចទទួលបានវត្តមានរបស់ព្រះវិញ្ញាណបរិសុទ្ធ ចាប់តាំងពីពេលដែលពួកគេចាប់ផ្ដើមជឿលើព្រះជាម្ចាស់ទេ នឹងមិនអាចទទួលបានកិច្ចការរបស់ព្រះវិញ្ញាណបរិសុទ្ធឡើយ។ មនុស្សទាំងនេះ គឺប្រាកដជាគោលដៅដែលត្រូវបំផ្លាញចោល។ ទោះបីមនុស្សម្នាក់មានសេចក្ដីស្រឡាញ់ចំពោះពួកគេខ្លាំងប៉ុនណាក៏ដោយ ក៏វាមិនអាចជំនួសកិច្ចការរបស់ព្រះវិញ្ញាណបរិសុទ្ធបានដែរ។ សេចក្ដីក្លៀវក្លា និងសេចក្ដីស្រឡាញ់របស់មនុស្ស តំណាងឱ្យបំណងរបស់មនុស្ស ប៉ុន្តែមិនអាចតំណាងឱ្យព្រះរាជបំណងរបស់ព្រះជាម្ចាស់បានឡើយ ហើយសេចក្ដីទាំងនេះក៏មិនអាចជំនួសកិច្ចការរបស់ព្រះជាម្ចាស់បានដែរ។ បើទោះបីជាមនុស្សម្នាក់ផ្ដល់សេចក្ដីស្រឡាញ់ ឬសេចក្ដីករុណាយ៉ាងច្រើនលើសលប់តាមដែលគេមាន ចំពោះមនុស្សដែលគ្រាន់តែជឿលើព្រះជាម្ចាស់ត្រឹមតែឈ្មោះ និងធ្វើពុតជាដើរតាមទ្រង់ទាំងដែលគ្មានដឹងសោះថា ការជឿលើព្រះជាម្ចាស់មានន័យយ៉ាងដូចម្ដេចក៏ដោយ ក៏ពួកគេនឹងនៅតែមិនអាចទទួលបាននូវសេចក្ដីសន្ដោសរបស់ព្រះជាម្ចាស់ដដែល ហើយពួកគេក៏នឹងមិនអាចទទួលបានកិច្ចការរបស់ព្រះវិញ្ញាណបរិសុទ្ធដែរ។ ទោះបីជាមនុស្សដែលដើរតាមព្រះជាម្ចាស់ដោយចិត្តស្មោះ មានគុណសម្បត្តិអន់ខ្សោយ និងមិនអាចយល់ពីសេចក្ដីពិតបានច្រើនយ៉ាងណាក្ដី ក៏ពួកគេនៅតែអាចទទួលបានកិច្ចការរបស់ព្រះវិញ្ញាណបរិសុទ្ធម្ដងម្កាលដែរ។ ដោយឡែក អ្នកដែលត្រូវបានចាត់ទុកថាមានគុណសម្បត្តិល្អយ៉ាងច្រើន ប៉ុន្តែមិនជឿដោយចិត្តស្មោះ គឺមិនអាចទទួលបានវត្តមានរបស់ព្រះវិញ្ញាណបរិសុទ្ធសោះឡើយ។ មនុស្សបែបនេះ គ្មានលទ្ធភាពនឹងទទួលបានសេចក្ដីសង្គ្រោះទាល់តែសោះ។ បើទោះបីជាពួកគេអានព្រះបន្ទូលរបស់ព្រះជាម្ចាស់ ឬស្ដាប់សេចក្ដីអធិប្បាយម្ដងម្កាល ឬសូម្បីតែច្រៀងសរសើរតម្កើងដល់ព្រះជាម្ចាស់ក្ដី ក៏នៅទីបំផុត ពួកគេនឹងមិនអាចរស់រានមានជីវិតក្នុងការសម្រាកចុងក្រោយបានដែរ» («ព្រះជាម្ចាស់ និងមនុស្សលោក នឹងចូលទៅក្នុងសេចក្ដីសម្រាករួមគ្នា» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ តាមរយៈព្រះបន្ទូលព្រះជាម្ចាស់ ខ្ញុំបានយល់ថា ថាតើបុគ្គលម្នាក់អាចឈានជើងចូលលើផ្លូវនៃការដេញតាមសេចក្តីពិត ហើយទីបំផុតត្រូវបានសង្គ្រោះ និងរស់រានមានជីវិតបានឬអត់នោះ គឺមិនអាស្រ័យលើជំនួយ ឬការគាំទ្រពីអ្នកដទៃឡើយ។ វាមិនមែនគ្រាន់តែជារឿងនៃការនៅបន្តក្នុងពួកជំនុំ ដោយមិនចាកចេញ ហើយធ្វើឲ្យគេមានក្ដីសង្ឃឹមសម្រាប់ការរស់រានមានជីវិតនោះទេ។ ផ្ទុយទៅវិញ វាអាស្រ័យលើអាកប្បកិរិយារបស់បុគ្គលនោះចំពោះព្រះជាម្ចាស់ និងចំពោះសេចក្តីពិត ក៏ដូចជាថា តើពួកគេអាចទទួលបានកិច្ចការ និងការប្រោសឱ្យគ្រប់លក្ខណ៍ពីព្រះវិញ្ញាណបរិសុទ្ធ នៅក្នុងការដេញតាមផ្ទាល់ខ្លួនរបស់ពួកគេដែរឬអត់។ តាំងពីដំបូងមក ប្រពន្ធរបស់ខ្ញុំមិនដែលជឿលើព្រះជាម្ចាស់ដោយស្មោះឡើយ។ នាងមិនដែលមានបំណងបំពេញភារកិច្ចរបស់នាង ដើម្បីផ្គាប់ព្រះទ័យព្រះជាម្ចាស់ទេ ហើយនាងក៏មិនដែលចុះចូលនឹងការរៀបចំរបស់ពួកជំនុំដែរ។ សូម្បីតែពេលដែលនាងយល់ព្រមទទួលបងប្អូនប្រុសស្រីសម្រាប់ការជួបជុំដោយបង្ខំចិត្តក្ដី ក៏នាងមិនមានការទទួលខុសត្រូវអ្វីឡើយ។ ទោះបីជាអ្នកដឹកនាំពួកជំនុំបានប្រកបគ្នាជាមួយនាងច្រើនយ៉ាងណាក៏ដោយ ក៏នាងមិនដែលកែប្រែឡើយ។ នាងថែមទាំងបាននិយាយជាច្រើនដងថា នាងមិនចង់ជឿលើព្រះជាម្ចាស់ទៀតទេ។ ដោយសារតែនាងស្អប់ខ្ពើមសេចក្តីពិតយ៉ាងជ្រាលជ្រៅបែបនេះ ទោះបីជាខ្ញុំបង្ខំនាងឱ្យនៅក្នុងពួកជំនុំក៏ដោយ ក៏ព្រះវិញ្ញាណបរិសុទ្ធនឹងមិនធ្វើការក្នុងនាងដែរ។ បើដូច្នេះមែន តើការខិតខំប្រឹងប្រែងទាំងអស់របស់ខ្ញុំមិនអសារបង់ទេឬ? បំណងប្រាថ្នារបស់ខ្ញុំក្នុងការរក្សាប្រពន្ធរបស់ខ្ញុំទុកក្នុងពួកជំនុំ គឺបណ្ដាលមកពីមនោសញ្ចេតនាផ្ទាល់ខ្លួន និងភាពអាត្មានិយមរបស់ខ្ញុំសោះ។ ទង្វើបែបនេះមិនត្រឹមតែគ្មានប្រសិទ្ធភាពទេ តែវាក៏អាចនាំឲ្យមានការប្រមាថដល់និស្ស័យរបស់ព្រះជាម្ចាស់ ដោយសារតែមនោសញ្ចេតនារបស់ខ្ញុំផងដែរ។ ខ្ញុំចាំបានថា បញ្ញត្តិមួយក្នុងចំណោមបញ្ញត្តិរដ្ឋបាលទាំងដប់ នៃយុគសម័យនៃនគរព្រះបានចែងថា៖ «សាច់ញាតិដែលមិនជឿ (កូនៗរបស់អ្នក ស្វាមី ឬភរិយារបស់អ្នក បងប្អូនប្រុសស្រីរបស់អ្នក ឬឪពុកម្ដាយរបស់អ្នកជាដើម) មិនគួរត្រូវបានបង្ខំឱ្យចូលទៅក្នុងពួកជំនុំឡើយ។ ដំណាក់របស់ព្រះជាម្ចាស់មិនខ្វះសមាជិកឡើយ ហើយមិនចាំបាច់យកមនុស្សដែលគ្មានប្រយោជន៍ មកបង្គ្រប់ចំនួននោះឡើយ។ មិនត្រូវនាំអស់អ្នកដែលមិនជឿដោយស្ម័គ្រចិត្តចូលទៅក្នុងពួកជំនុំឡើយ។ បញ្ញត្តិនេះគឺ សម្រាប់មនុស្សទាំងអស់។ អ្នករាល់គ្នាគួរតែទប់ស្កាត់គ្នាទៅវិញទៅមក មើលការខុសត្រូវ និងរំឭកគ្នាទៅវិញទៅមកអំពីបញ្ហានេះ គ្មាននរណាម្នាក់អាចបំពានច្បាប់នេះឡើយ។ សូម្បីតែពេលដែលសាច់ញាតិណាដែលមិនជឿ ចូលក្នុងពួកជំនុំទាំងបង្ខំចិត្ត នោះពួកគេមិនត្រូវទទួលបានសៀវភៅ ឬឈ្មោះថ្មីឡើយ។ មនុស្សបែបនេះមិនមែនជាមនុស្សនៃដំណាក់របស់ព្រះជាម្ចាស់ឡើយ ហើយត្រូវហាមឃាត់ពួកគេមិនឱ្យចូលពួកជំនុំ ដោយប្រើប្រាស់គ្រប់មធ្យោបាយដែលចាំបាច់។ ប្រសិនបើមានបញ្ហាអ្វីកើតឡើងចំពោះពួកជំនុំដោយសារតែការលុកលុយរបស់ពួកអារក្ស នោះខ្លួនអ្នកផ្ទាល់ក៏នឹងត្រូវបណ្ដេញចេញ ឬនឹងត្រូវដាក់ការរឹតបន្តឹងមកលើអ្នក។ សរុបមក គ្រប់គ្នាមានចំណែកទំនួលខុសត្រូវចំពោះបញ្ហានេះ ប៉ុន្តែ អ្នកមិនត្រូវធ្វើតាមតែចិត្តចង់ ក៏មិនត្រូវយករឿងនេះដើម្បីសងសឹកគំនុំផ្ទាល់ខ្លួនដែរ» («បញ្ញត្តិរដ្ឋបាលទាំង ១០ ប្រការ ដែលរាស្ត្ររើសតាំងរបស់ព្រះជាម្ចាស់នៅក្នុងយុគសម័យនៃនគរព្រះ ត្រូវតែគោរពតាម» នៃសៀវភៅ «ព្រះបន្ទូល» ភាគ១៖ ការលេចមក និងកិច្ចការរបស់ព្រះជាម្ចាស់)។ បញ្ញត្តិរដ្ឋបាលបានចែងយ៉ាងច្បាស់ថា ចំពោះសមាជិកគ្រួសារដែលមិនជឿ យើងមិនត្រូវបង្ខំពួកគេឲ្យចូលក្នុងពួកជំនុំឡើយ។ ទោះបីជាមនុស្សបែបនេះចូលក្នុងពួកជំនុំក៏ដោយ ក៏ព្រះជាម្ចាស់មិនទទួលស្គាល់ពួកគេដែរ។ នេះគឺជាបញ្ញត្តិដែលអ្នកជឿគ្រប់រូបគួរតែធ្វើតាម។ ទោះជាយ៉ាងណាក៏ដោយ ខ្ញុំបានព្រងើយកន្តើយនឹងបញ្ញត្តិរដ្ឋបាលរបស់ព្រះជាម្ចាស់ ហើយព្យាយាមរក្សាប្រពន្ធខ្ញុំទុកក្នុងពួកជំនុំ ដោយសារតែមនោសញ្ចេតនា។ ពួកជំនុំគឺជាកន្លែងដែលបងប្អូនប្រុសស្រីថ្វាយបង្គំព្រះជាម្ចាស់ និងបំពេញភារកិច្ចរបស់ពួកគេ ទីនេះមិនអនុញ្ញាតឲ្យមានការរំខានពីពួកអ្នកមិនជឿ ពួកទទឹងនឹងព្រះគ្រីស្ទ ឬមនុស្សអាក្រក់ឡើយ។ ដោយសារតែប្រពន្ធខ្ញុំស្អប់ខ្ពើមសេចក្តីពិត ហើយតាមសារជាតិ នាងគឺជាអ្នកមិនជឿទៅហើយនោះ ការដែលនាងនៅបន្តក្នុងពួកជំនុំ ច្បាស់ជានឹងបង្អាក់ និងរំខានដល់កិច្ចការ និងជីវិតពួកជំនុំមិនខាន។ ការព្យាយាមរបស់ខ្ញុំក្នុងការរក្សាអ្នកមិនជឿទុកក្នុងពួកជំនុំ ដោយផ្អែកលើមនោសញ្ចេតនាផ្ទាល់ខ្លួន តើនោះអាចស្របតាមបំណងព្រះហឫទ័យរបស់ព្រះជាម្ចាស់យ៉ាងដូចម្ដេចទៅ?

ក្រោយមក ខ្ញុំបានអានព្រះបន្ទូលព្រះជាម្ចាស់មួយវគ្គទៀត ហើយទទួលបានការយល់ដឹងខ្លះៗ អំពីឫសគល់នៃវិធីសាស្ត្រដោះស្រាយបញ្ហាដោយប្រើមនោសញ្ចេតនារបស់ខ្ញុំ។ ព្រះដ៏មានគ្រប់ព្រះចេស្ដាមានបន្ទូលថា៖ «ប្រសិនបើបុគ្គលណាម្នាក់ជាអ្នកដែលបដិសេធ និងប្រឆាំងទាស់នឹងព្រះជាម្ចាស់ ជាអ្នកដែលត្រូវបានព្រះជាម្ចាស់ដាក់បណ្ដាសា ប៉ុន្តែគេជាឪពុកម្ដាយ ឬសាច់ញាតិរបស់អ្នក តាមដែលអ្នកអាចមើលឃើញ គេហាក់ដូចជាមិនមែនជាមនុស្សអាក្រក់ឡើយ ហើយគេប្រព្រឹត្តល្អចំពោះអ្នក នោះអ្នកប្រហែលជាយល់ថាខ្លួនឯងមិនអាចស្អប់បុគ្គលនោះបានទេ ហើយថែមទាំងអាចនៅតែរក្សាទំនាក់ទំនងយ៉ាងជិតស្និទ្ធជាមួយគេទៀតផង ទំនាក់ទំនងរបស់អ្នកនៅតែមិនប្រែប្រួលដដែល។ នៅពេលដែលអ្នកឮថា ព្រះជាម្ចាស់ស្អប់មនុស្សបែបនេះ អ្នកនឹងមានអារម្មណ៍ពិបាកចិត្ត មិនអាចឈរនៅខាងព្រះជាម្ចាស់បានទេ ហើយមិនអាចដាច់ចិត្តបោះបង់ពួកគេបានឡើយ។ អ្នកនឹងតែងតែរងការរឹតត្បិតដោយមនោសញ្ចេតនា ហើយអ្នកនឹងមិនអាចផ្ដាច់ទំនាក់ទំនងជាមួយពួកគេយ៉ាងពិតប្រាកដបានឡើយ។ តើនេះបណ្ដាលមកពីមូលហេតុអ្វី? រឿងនេះកើតឡើងដោយសារតែមនោសញ្ចេតនារបស់អ្នកខ្លាំងក្លាពេក ហើយវារារាំងអ្នកមិនឱ្យអនុវត្តសេចក្ដីពិត។ បុគ្គលនោះល្អចំពោះអ្នក ដូច្នេះ អ្នកមិនអាចដាច់ចិត្តស្អប់គេបានឡើយ។ អ្នកអាចស្អប់គេបាន លុះត្រាតែគេបានធ្វើបាបអ្នកប៉ុណ្ណោះ។ តើសេចក្ដីស្អប់នោះ ស្របតាមគោលការណ៍សេចក្ដីពិតដែរឬទេ? លើសពីនេះ អ្នកនៅតែជាប់ចំណងដោយសញ្ញាណប្រពៃណី ដោយគិតថា ពួកគេគឺជាឪពុកម្ដាយ ឬជាសាច់ញាតិរបស់អ្នក ហើយថាប្រសិនបើអ្នកស្អប់ពួកគេ អ្នកនឹងត្រូវសង្គមមើលងាយ និងត្រូវមតិសាធារណៈថ្កោលទោស ដោយកាត់ទោសថាជាកូនអកតញ្ញូ ថាគ្មានមនសិការ និងគ្មានភាពជាមនុស្សឡើយ។ អ្នកគិតថា អ្នកនឹងទទួលរងការថ្កោលទោសពីស្ថានសួគ៌ ហើយត្រូវទទួលការដាក់ទោស។ សូម្បីតែអ្នកចង់ស្អប់ពួកគេក៏ដោយ ក៏មនសិការរបស់អ្នកនឹងមិនអនុញ្ញាតឱ្យអ្នកធ្វើដូច្នេះឡើយ។ តើឥទ្ធិពលនៃមនសិការរបស់អ្នកនេះ មកពីណា? វាចេញមកពីគំនិតមួយដែលត្រូវបានសាបព្រោះនៅក្នុងខ្លួនអ្នកតាំងពីអ្នកនៅក្មេងមកម៉្លេះ តាមរយៈការបន្សល់ទុកពីគ្រួសាររបស់អ្នក ការអប់រំដែលឪពុកម្ដាយអ្នកបានផ្ដល់ឱ្យអ្នក និងការជ្រួតជ្រាបនៃវប្បធម៌ប្រពៃណី។ គំនិតនេះបានចាក់ឫសយ៉ាងជ្រៅនៅក្នុងចិត្តរបស់អ្នក ហើយវាធ្វើឱ្យអ្នកជឿទាំងខុសឆ្គងថា ភាពកតញ្ញូ គឺត្រឹមត្រូវឥតខ្ចោះតាមធម្មជាតិ ហើយថាអ្វីៗដែលដូនតារបស់អ្នកបានបន្សល់ទុកឱ្យ គឺតែងតែល្អជានិច្ច។ អ្នកបានរៀនវាមុនគេ ហើយវានៅតែមានឥទ្ធិពលគ្របដណ្ដប់ ដោយបង្កើតជាឧបសគ្គ និងការរំខានយ៉ាងធំធេងនៅក្នុងសេចក្ដីជំនឿ និងការទទួលយកសេចក្ដីពិតរបស់អ្នក ដែលធ្វើឱ្យអ្នកមិនអាចអនុវត្តព្រះបន្ទូលរបស់ព្រះជាម្ចាស់បានទេ ហើយមិនអាចអនុវត្តការស្រឡាញ់នូវអ្វីដែលព្រះជាម្ចាស់ស្រឡាញ់ និងស្អប់នូវអ្វីដែលព្រះជាម្ចាស់ស្អប់បានឡើយ។ ... សាតាំងប្រើប្រាស់វប្បធម៌ប្រពៃណីទាំងនេះ និងសញ្ញាណនៃសីលធម៌ទាំងនេះ ដើម្បីចងរឹតដួងចិត្ត និងគំនិតរបស់អ្នក ធ្វើឱ្យទស្សនៈរបស់អ្នកចំពោះរឿងរ៉ាវនានាក្លាយជារឿងមិនសមហេតុផល និងធ្វើឱ្យអ្នកបដិសេធ ព្រមទាំងទាស់ទទឹងនឹងព្រះជាម្ចាស់នៅក្នុងដួងចិត្តរបស់អ្នក ដែលជាហេតុធ្វើឱ្យអ្នកមិនអាចទទួលយកព្រះបន្ទូលរបស់ព្រះជាម្ចាស់បាន។ អ្នកត្រូវបានកាន់កាប់ដោយរបស់សាតាំងទាំងនេះ ហើយធ្វើឱ្យអ្នកគ្មានសមត្ថភាពទទួលយកព្រះបន្ទូលរបស់ព្រះជាម្ចាស់បានឡើយ។ ប្រសិនបើអ្នកចង់អនុវត្តព្រះបន្ទូលរបស់ព្រះជាម្ចាស់ របស់ទាំងនេះនឹងរើឡើង និងបង្កការរំខាននៅក្នុងខ្លួនអ្នក ហើយធ្វើឱ្យអ្នកទាស់ទទឹងនឹងសេចក្ដីពិត ព្រមទាំងទាស់ទទឹងនឹងសេចក្ដីតម្រូវរបស់ព្រះជាម្ចាស់។ ទោះបីជាអ្នកចង់រំដោះខ្លួនចេញពីនឹមនៃវប្បធម៌ប្រពៃណីក៏ដោយ ក៏អ្នកនឹងគ្មានកម្លាំងដើម្បីធ្វើដូច្នេះបានឡើយ។ បន្ទាប់ពីតស៊ូបានមួយរយៈ អ្នកនឹងបណ្ដោយតាមរឿងនេះ។ អ្នកនឹងជឿថាសញ្ញាណនៃសីលធម៌តាមបែបប្រពៃណី គឺជារឿងត្រឹមត្រូវ និងស្របតាមសេចក្ដីពិត ហើយដូច្នេះ អ្នកនឹងច្រានចោល ឬសង្ស័យលើព្រះបន្ទូលរបស់ព្រះជាម្ចាស់ មិនទទួលយកព្រះបន្ទូលរបស់ព្រះជាម្ចាស់ថាជាសេចក្ដីពិតឡើយ ហើយមិនខ្វល់ខ្វាយថាតើអ្នកអាចទទួលបានសេចក្ដីសង្គ្រោះឬអត់នោះទេ ដោយមានអារម្មណ៍ថា ទោះជាយ៉ាងណាក៏ដោយ ក៏អ្នកនៅតែរស់នៅក្នុងពិភពលោកនេះ ហើយអាចមានផ្លូវដើរទៅមុខក្នុងជីវិតបាន លុះត្រាតែពឹងផ្អែកលើរបស់ទាំងនេះប៉ុណ្ណោះ។ ដោយមិនអាចស៊ូទ្រាំនឹងការថ្កោលទោសពីមតិសាធារណៈបាន អ្នកនឹងជ្រើសរើសបោះបង់សេចក្ដីពិត និងព្រះបន្ទូលរបស់ព្រះជាម្ចាស់ ហើយបែរជាទៅប្រកាន់ខ្ជាប់នូវសញ្ញាណនៃសីលធម៌របស់វប្បធម៌ប្រពៃណី ដោយងាកទៅខាងសាតាំង និងឈរនៅខាងសាតាំង ព្រមទាំងសុខចិត្តប្រមាថព្រះជាម្ចាស់ ជាជាងទទួលយកសេចក្ដីពិត។ ចូរប្រាប់ខ្ញុំមកមើល៍ តើមនុស្សមិនគួរឱ្យអាណិតទេឬ? តើគេមិនត្រូវការសេចក្ដីសង្គ្រោះរបស់ព្រះជាម្ចាស់ទេឬ?» («មានតែការទទួលស្គាល់ទស្សនៈមិនត្រឹមត្រូវរបស់ខ្លួនឯងប៉ុណ្ណោះ ទើបមនុស្សម្នាក់អាចធ្វើការផ្លាស់ប្រែបានយ៉ាងពិតប្រាកដ» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលព្រះជាម្ចាស់បានលាតត្រដាងពីឫសគល់នៃទង្វើដែលពោរពេញដោយមនោសញ្ចេតនារបស់ខ្ញុំ។ ពេលនិយាយដល់ការផ្ដល់ព័ត៌មានលម្អិតអំពីឥរិយាបថរបស់ប្រពន្ធខ្ញុំ ក្នុងនាមជាអ្នកមិនជឿ ខ្ញុំមិនបានមានការដឹងខុសត្រូវលើនាង ឬលាតត្រដាងនាង ដោយផ្អែកលើសារជាតិ ឬអាកប្បកិរិយារបស់នាងចំពោះព្រះជាម្ចាស់ និងសេចក្តីពិតឡើយ។ ផ្ទុយទៅវិញ ខ្ញុំគ្រាន់តែផ្ដោតទៅលើការពិតដែលថា ជាធម្មតានាងល្អចំពោះខ្ញុំ និងយកចិត្តទុកដាក់ចំពោះឪពុកម្ដាយខ្ញុំប៉ុណ្ណោះ។ ជាលទ្ធផល ខ្ញុំក៏លិចលង់ក្នុងមនោសញ្ចេតនា ហើយព្យាយាមបិទបាំង និងការពារនាង។ ទោះបីជាខ្ញុំដឹងថានាងជាអ្នកមិនជឿ ហើយករណីរបស់នាងគឺស្របតាមគោលការណ៍ដែលត្រូវដកចេញពីពួកជំនុំក៏ដោយ ប៉ុន្តែការដែលឲ្យខ្ញុំប្រកាន់ខ្ជាប់គោលការណ៍ ហើយលាតត្រដាងនាង ថែមទាំងឈរមើលនាងត្រូវគេដកចេញពីពួកជំនុំនោះ នឹងធ្វើឲ្យខ្ញុំមានអារម្មណ៍មិនស្រួលក្នុងចិត្ត ហាក់ដូចជាមនសិការរបស់ខ្ញុំមិនអនុញ្ញាតអីចឹង។ ខ្ញុំថែមទាំងមានអារម្មណ៍ថា បើខ្ញុំលាតត្រដាងប្រពន្ធរបស់ខ្ញុំ ខ្ញុំនឹងធ្វើឲ្យនាងខកចិត្ត ហើយខ្ញុំខ្លាចថា បើនាងដឹងថាខ្ញុំជាអ្នកលាតត្រដាងនាង នាងនឹងស្អប់ខ្ញុំ ដែលដាច់ចិត្ត និងគ្មានមេត្តាមិនខាន។ ខ្ញុំបានប្រកាន់យកទស្សនវិជ្ជាបែបសាតាំងដូចជា «កាត់ទឹកមិនដាច់ កាត់សាច់មិនបាន» និង «មនុស្សមិនមែនជាវត្ថុគ្មានជីវិតនោះទេ តើគេមិនអាចមានមនោសញ្ចេតនា យ៉ាងដូចម្ដេចទៅ?» ធ្វើជាគោលការណ៍នៃការប្រព្រឹត្តខ្លួន។ ដោយជាប់ចំណងនៃគំនិតទាំងនេះ ខ្ញុំមានអារម្មណ៍ថាមានសម្ពាធដែលមើលមិនឃើញមួយ។ ខ្ញុំមិនខ្វល់ថាបុគ្គលនេះជាអ្នកមិនជឿ ឬអត់ទេ ឬថាតើបុគ្គលនេះនឹងបង្កផលប៉ះពាល់កម្រិតណាដល់កិច្ចការរបស់ពួកជំនុំ និងបងប្អូនប្រុសស្រី បើសិនជាពួកគេនៅបន្តក្នុងពួកជំនុំនោះឡើយ។ ខ្ញុំគ្រាន់តែគិតថា ដរាបណាបុគ្គលនេះជាសាច់ញាតិរបស់ខ្ញុំ ខ្ញុំមិនអាចលាតត្រដាងពួកគេបានទេ។ ខ្ញុំថែមទាំងមានអារម្មណ៍ថាខ្ញុំត្រូវតែបិទបាំងការពារពួកគេ ដោយបំពានមនសិការរបស់ខ្លួនឯងទៀតផង ហើយខ្ញុំបារម្ភថា បើខ្ញុំមិនធ្វើបែបនេះទេ អ្នកដទៃនឹងហៅខ្ញុំថាជាមនុស្សចិត្តដាច់ជាមិនខាន។ ទីបំផុតខ្ញុំបានឃើញថា ពាក្យសម្ដីដែលថា «កាត់ទឹកមិនដាច់ កាត់សាច់មិនបាន» និង «មនុស្សមិនមែនជាវត្ថុគ្មានជីវិតនោះទេ តើគេមិនអាចមានមនោសញ្ចេតនា យ៉ាងដូចម្ដេចទៅ?» មិនមែនជាគោលការណ៍នៃការប្រព្រឹត្តខ្លួនទាល់តែសោះ ហើយការប្រព្រឹត្តខ្លួនដោយផ្អែកលើថ្នាំបំពុលរបស់សាតាំងទាំងនេះ នឹងមានតែនាំឲ្យខ្ញុំលិចលង់ក្នុងមនោសញ្ចេតនា និងមិនអាចដឹងខុសត្រូវរវាងត្រូវនិងខុសប៉ុណ្ណោះ។

នៅខែកក្កដា ឆ្នាំ២០២៣ ខ្ញុំបានទទួលសំបុត្រមួយពីម្ដាយក្មេកខ្ញុំ ដែលនិយាយថា ប្រពន្ធរបស់ខ្ញុំចង់ដាក់ពាក្យលែងលះនៅតុលាការ។ ខ្ញុំពិតជាចង់ត្រឡប់ទៅផ្ទះវិញ ដើម្បីរក្សាចំណងអាពាហ៍ពិពាហ៍របស់យើងណាស់ ប៉ុន្តែបន្ទាប់ពីបានអានព្រះបន្ទូលព្រះជាម្ចាស់មួយចំនួន ដែលទាក់ទងផ្ទាល់នឹងសភាពរបស់ខ្ញុំរួចមក ខ្ញុំក៏បានដឹងថា ប្រពន្ធរបស់ខ្ញុំ និងខ្ញុំគឺជាមនុស្សប្រភេទខុសគ្នា ហើយមិនដើរលើផ្លូវតែមួយឡើយ។ បើយើងរស់នៅជាមួយគ្នា លទ្ធផលមានតែសេចក្តីទុក្ខវេទនាមិនចេះចប់ប៉ុណ្ណោះ។ ម្យ៉ាងទៀត ខ្ញុំបានដកពិសោធន៍ពីការដឹកនាំ និងព្រះពររបស់ព្រះជាម្ចាស់ក្នុងពេលបំពេញភារកិច្ចនៅឆ្ងាយពីផ្ទះ ក្នុងរយៈពេលប៉ុន្មានឆ្នាំកន្លងមកនេះ។ ខ្ញុំបានទទួលស្គាល់ថា មានតែការដេញតាមសេចក្តីពិតប៉ុណ្ណោះ ទើបជាផ្លូវត្រូវក្នុងជីវិត។ ដូច្នេះ ខ្ញុំក៏សម្រេចចិត្តបោះបង់ចោលគំនិតចង់ត្រឡប់ទៅផ្ទះវិញ។ អរព្រះគុណព្រះជាម្ចាស់ដែលបានដឹកនាំខ្ញុំ ឲ្យលះបង់មនោសញ្ចេតនារបស់ខ្ញុំចោល!


៨៥. ឥឡូវនេះ ខ្ញុំអាចប្រឈមមុខនឹងភាពខ្វះខាតរបស់ខ្ញុំបានត្រឹមត្រូវ

ដោយ ឈិន កាង មកពីប្រទេសចិន

កាលខ្ញុំនៅក្មេង ពួកមនុស្សធំតែងតែចំអកឱ្យខ្ញុំ ពេលខ្ញុំនិយាយស្ដី។ នៅក្នុងវ័យដែលមិនទាន់ដឹងក្ដីនោះ ខ្ញុំមិនយល់ថាមានរឿងអ្វីកើតឡើងទេ ហើយទាល់តែខ្ញុំធំឡើង ទើបខ្ញុំដឹងថាខ្ញុំជាមនុស្សនិយាយត្រដិត។ ខ្ញុំព្យាយាមកែវា ប៉ុន្តែខ្ញុំនៅតែធ្វើមិនបាន ដូច្នេះ វាពិតជារំខានចិត្តខ្ញុំណាស់។ ដោយសារតែភាពខ្វះខាតមួយនេះ ខ្ញុំតែងតែត្រូវអ្នកដទៃសើចចំអក និងមើលងាយ ហើយយូរៗទៅ ខ្ញុំក្លាយជាមនុស្សមិនសូវមាត់ក និងមិនចង់ជួបមនុស្សម្នាឡើយ ដោយចូលចិត្តនៅម្នាក់ឯងវិញ។ កាលខ្ញុំនៅជាសិស្សសាលា ខ្ញុំមិនដែលទៅចូលរួមពិធីជប់លៀងរបស់មិត្តរួមថ្នាក់ទេ ហើយក្នុងអំឡុងពេលវិស្សមកាលរដូវរងា និងរដូវក្ដៅ ខ្ញុំមិនចង់ចេញទៅក្រៅ ឬទៅលេងសាច់ញាតិឡើយ។ ខ្ញុំក្លាយជាមនុស្សចូលចិត្តនៅម្នាក់ឯង និងមានការឱ្យតម្លៃលើខ្លួនឯងទាបណាស់។ ពេលខ្លះនៅផ្ទះ ពេលម៉ាក់ខ្ញុំឮខ្ញុំនិយាយត្រដិត គាត់តែងតែរអ៊ូដាក់ខ្ញុំថា «កូនឯងនិយាយយឺតៗមិនបានទេអី? កុំប្រញាប់ពេក! បើកូននៅតែបែបនេះទៀត កូននឹងរកប្រពន្ធមិនបានទេពេលធំឡើង!» ក្រោយពេលខ្ញុំចាប់ផ្ដើមធ្វើការ មានពេលមួយ មិត្តរួមការងារម្នាក់បានឮខ្ញុំនិយាយត្រដិត ហើយបាននិយាយបង្អាប់ខ្ញុំថា «ហេតុអីបានជាអ្នកនិយាយត្រដិតអ៊ីចឹង? អ្នកពិតជាគួរឱ្យអស់សំណើចមែន!» ទោះបីជាវាជាការនិយាយលេងសើចក៏ដោយ តែខ្ញុំខ្មាសគេឡើងក្រហមមុខ ហើយខ្ញុំស្អប់ខ្លួនឯង ដែលមិនអាចកែបញ្ហានិយាយត្រដិតនេះបាន។

នៅក្នុងខែកញ្ញា ឆ្នាំ ២០០៨ ខ្ញុំបានទទួលយកកិច្ចការថ្មីរបស់ព្រះជាម្ចាស់។ ពេលបងប្អូនប្រុសស្រីកត់សម្គាល់ឃើញថាខ្ញុំនិយាយត្រដិត ពួកគេមិនបានសើចចំអក ឬមើលងាយខ្ញុំទេ តែបែរជាលើកទឹកចិត្ត និងជួយខ្ញុំទៅវិញ។ ពេលខ្លះ ពេលខ្ញុំជួបបងប្អូនប្រុសស្រីដែលមិនសូវស្គាល់គ្នានៅក្នុងពេលប្រជុំ ខ្ញុំមានអារម្មណ៍ភ័យ។ ពេលខ្ញុំអានបន្ទូលរបស់ព្រះជាម្ចាស់ទាក់ៗ បងប្អូនប្រុសស្រីបានជួយអានជាមួយខ្ញុំ ហើយពួកគេបានលើកទឹកចិត្តខ្ញុំកុំឱ្យមានអារម្មណ៍ទើសទាល់។ ខ្ញុំមានអារម្មណ៍កក់ក្ដៅជាពិសេសនៅក្នុងដំណាក់របស់ព្រះជាម្ចាស់។ បីឆ្នាំក្រោយមក បងប្អូនប្រុសស្រីបានបោះឆ្នោតជ្រើសរើសខ្ញុំជាអ្នកដឹកនាំពួកជំនុំ ហើយខ្ញុំដឹងថា នេះគឺជាការលើកតម្កើងរបស់ព្រះជាម្ចាស់ចំពោះខ្ញុំ។ ប៉ុន្តែ ការបំពេញភារកិច្ចជាអ្នកដឹកនាំ គឺទាមទារឱ្យមានការប្រកបសេចក្ដីពិត និងដោះស្រាយបញ្ហា ហើយត្រូវជួបជុំជាមួយបងប្អូនប្រុសស្រីជាញឹកញាប់ ជាពិសេស នៅក្នុងការប្រជុំធំៗ ខ្ញុំមានអារម្មណ៍រងការរឹតត្បិតជាខ្លាំងដោយសារការនិយាយត្រដិតរបស់ខ្ញុំ ហើយភ័យខ្លាំងណាស់ ដោយខ្លាចថា បើខ្ញុំនិយាយទាក់ៗពេលកំពុងប្រកបគ្នា ខ្ញុំនឹងធ្វើឱ្យខ្លួនឯងអាម៉ាស់មុខ ហើយបងប្អូនប្រុសស្រីនឹងសើចចំអកឱ្យខ្ញុំ។ ខ្ញុំចាំបានថា នៅក្នុងការប្រជុំមួយ ខ្ញុំបានឃើញបងស្រីម្នាក់ដែលខ្ញុំមិនសូវស្គាល់ច្បាស់ ហើយខ្ញុំបារម្ភថា គាត់នឹងគិតយ៉ាងណាចំពោះខ្ញុំ បើខ្ញុំប្រកបគ្នាមិនបានល្អ។ ជាលទ្ធផល ខ្ញុំបានអានបន្ទូលរបស់ព្រះជាម្ចាស់ទាំងត្រដិតយ៉ាងខ្លាំង។ បងស្រីនោះទ្រាំមិនបាន ហើយក៏សើចចេញមកយ៉ាងខ្លាំង។ រឿងនេះបានប៉ះពាល់យ៉ាងខ្លាំងដល់ការឱ្យតម្លៃខ្លួនឯងរបស់ខ្ញុំ។ ទោះបីជាបងស្រីនោះបានសូមទោសខ្ញុំដោយស្មោះក៏ដោយ ក៏ខ្ញុំនៅតែមានអារម្មណ៍ឈឺចាប់ក្នុងចិត្តខ្លាំងណាស់ ហើយខ្ញុំតែងតែមានអារម្មណ៍ថាខ្លួនតូចទាប ដូច្នេះ ខ្ញុំតែងតែត្អូញត្អែរថា «ហេតុអីបានជាខ្ញុំមានភាពខ្វះខាតនេះ? ហេតុអីខ្ញុំកែវាមិនបាន?» ក្រោយមក ពេលប្រាស្រ័យទាក់ទងជាមួយបងប្អូនប្រុសស្រី ខ្ញុំក្លាយជាមនុស្សដែលគិតច្រើន ហើយរាល់ពេលអានបន្ទូលរបស់ព្រះជាម្ចាស់ ឬប្រកបគ្នារួច ខ្ញុំតែងតែសង្កេតមើលទឹកមុខរបស់បងប្អូនប្រុសស្រីយ៉ាងយកចិត្តទុកដាក់ ហើយពេលខ្ញុំឃើញកាយវិការមិនប្រក្រតីណាមួយ ខ្ញុំតែងតែគិតថា «តើពួកគេកំពុងសើចចំអកឱ្យខ្ញុំមែនទេ?» រឿងនេះធ្វើឱ្យខ្ញុំកាន់តែភ័យខ្លាំងឡើង ហើយពេលខ្លះ ខ្ញុំភ័យរហូតដល់បែកញើសដៃ។ ចុងក្រោយ ខ្ញុំក្លាយជាមានអារម្មណ៍ខ្លាចការប្រជុំ ហើយជាពិសេសនៅក្នុងការប្រជុំធំៗ ខ្ញុំតែងតែប្រគល់ការទទួលខុសត្រូវទៅឱ្យបងប្អូនប្រុសដែលជាដៃគូរបស់ខ្ញុំវិញ។ ខ្ញុំរស់នៅក្នុងសភាពដ៏ឈឺចាប់ និងធុញថប់នេះជាយូរមកហើយ ហើយទីបំផុត ខ្ញុំទ្រាំនឹងសម្ពាធលែងបាន ដូច្នេះខ្ញុំក៏លាលែងពីតំណែង។ ក្រោយពេលលាលែង ខ្ញុំបានទទួលយកភារកិច្ចផ្នែកអត្ថបទ ដោយចំណាយពេលរាល់ថ្ងៃជ្រើសរើសអត្ថបទ និងមិនចាំបាច់និយាយ ឬប្រាស្រ័យទាក់ទងជាមួយអ្នកដទៃ ដូច្នេះ ខ្ញុំលែងមានអារម្មណ៍ទើសទាល់ដោយសារការនិយាយត្រដិតរបស់ខ្ញុំទៀតហើយ។

នៅក្នុងខែកញ្ញា ឆ្នាំ ២០២០ ខ្ញុំត្រូវបានជ្រើសរើសជាអ្នកដឹកនាំពួកជំនុំម្ដងទៀត ប៉ុន្តែដោយសារសម្ពាធការងារខ្លាំង និងការប្រាស្រ័យទាក់ទងញឹកញាប់ជាមួយបងប្អូនប្រុសស្រីដែលមិនសូវស្គាល់ បញ្ហានិយាយត្រដិតរបស់ខ្ញុំកាន់តែធ្ងន់ធ្ងរទៅ។ ពេលដល់ម៉ោងប្រជុំ ខ្ញុំបារម្ភយ៉ាងខ្លាំងថាអ្នកដទៃមើលមកខ្ញុំបែបណា ហើយខ្ញុំមានអារម្មណ៍ទើសទាល់ខ្លាំងណាស់ រហូតដល់ខ្ញុំមិនដឹងធ្វើយ៉ាងណា មានតែនឹកដល់ថ្ងៃដែលខ្ញុំបំពេញភារកិច្ចផ្នែកអត្ថបទ ដែលកាលនោះ ខ្ញុំមិនចាំបាច់ប្រាស្រ័យទាក់ទងមនុស្សច្រើនពេក ហើយសម្ពាធក៏តិចជាង។ ខ្ញុំសង្ឃឹមថានឹងបានត្រឡប់ទៅបំពេញភារកិច្ចផ្នែកអត្ថបទវិញ។ ដោយមិននឹកស្មានដល់ នៅក្នុងខែកក្កដា ឆ្នាំ ២០២១ បងប្អូនប្រុសស្រីបានស្នើឈ្មោះខ្ញុំជាអ្នកផ្សាយ។ ខ្ញុំគិតក្នុងចិត្តថា «តើធ្វើម៉េចនឹងកើតទៅ? ការធ្វើជាអ្នកដឹកនាំពួកជំនុំ មានសម្ពាធខ្លាំងណាស់ទៅហើយ ខ្ញុំមិនហ៊ានសង្ឃឹមថានឹងត្រូវបានដំឡើងតំណែងទៀតទេ»។ ប៉ុន្តែដោយផ្អែកតាមហេតុផល ខ្ញុំនៅតែទៅចូលរួមការបោះឆ្នោតដដែល។ នៅក្នុងការប្រជុំបោះឆ្នោត ខ្ញុំបានគិតថា អ្នកផ្សាយត្រូវទាក់ទងមនុស្សច្រើនប៉ុនណា ហើយទទួលខុសត្រូវពួកជំនុំច្រើនប៉ុនណា ហើយបានគិតថា ការងាររបស់គេគឺត្រូវប្រកបសេចក្ដីពិត ដើម្បីដោះស្រាយបញ្ហា។ ខ្ញុំឆ្ងល់ថា៖ ដោយសារខ្ញុំនិយាយត្រដិតធ្ងន់ធ្ងរបែបនេះ តើខ្ញុំអាចប្រកបគ្នាបានច្បាស់លាស់ដែរឬទេ? បើបងប្អូនប្រុសស្រីសើចចំអកឱ្យខ្ញុំម្ដងទៀត តើខ្ញុំមិនបាក់មុខអស់រលីងទេឬអី? ទីបំផុត ខ្ញុំបានដកខ្លួនចេញ។ បន្ទាប់ពីនោះមក មានការបោះឆ្នោតពីរបីលើកទៀត។ ខ្ញុំដឹងថា ក្រោយពីជឿព្រះជាម្ចាស់អស់ជាច្រើនឆ្នាំមកនេះ ខ្ញុំគួរតែគិតគូរដល់បំណងព្រះហឫទ័យរបស់ទ្រង់ ហើយទទួលខុសត្រូវបន្ថែមទៀត។ ប៉ុន្តែ គ្រាន់តែនឹកឃើញដល់បញ្ហារបស់ខ្ញុំភ្លាម ខ្ញុំក៏រួញរា ហើយដកខ្លួនចេញគ្រប់ពេល។

នៅក្នុងខែធ្នូ ឆ្នាំ ២០២៣ ខ្ញុំបានទទួលសំបុត្រមួយច្បាប់ពីថ្នាក់ដឹកនាំ ដែលនិយាយថា បងប្អូនប្រុសស្រីបានស្នើឈ្មោះខ្ញុំជាអ្នកដឹកនាំប្រចាំស្រុក ហើយចង់ឱ្យខ្ញុំចូលរួមការបោះឆ្នោត។ ខ្ញុំគិតក្នុងចិត្តថា «ដោយសារភាពខ្វះខាតរបស់ខ្ញុំ ខ្ញុំមិនស័ក្តិសមនឹងចូលរួមសោះឡើយ ហើយទោះបីជាខ្ញុំជាប់ឆ្នោត ក៏ខ្ញុំមិនអាចរ៉ាប់រងការទទួលខុសត្រូវនេះបានដែរ។ តើខ្ញុំគួរធ្វើដូចម្ដេច?» បើខ្ញុំដកខ្លួន ខ្ញុំខ្លាចថាវាមិនមែនជាការជួយជ្រោមជ្រែងកិច្ចការរបស់ពួកជំនុំ តែបើខ្ញុំចូលរួម ខ្ញុំមានអារម្មណ៍ថាគ្មានលក្ខណៈសម្បត្តិគ្រប់គ្រាន់។ ខ្ញុំមានអារម្មណ៍ថាពិបាកសម្រេចចិត្តយ៉ាងខ្លាំង។ នៅក្នុងកិច្ចចំណាយពេលខាងវិញ្ញាណជាមួយព្រះមួយ ខ្ញុំបានអានបន្ទូលរបស់ព្រះជាម្ចាស់ពីរវគ្គ៖ «អំពីការនិយាយត្រដិត និងការនិយាយរដិបរដុបនៅពេលនិយាយវិញម្ដង តើនេះជាបញ្ហាប្រភេទណា? (ជាលក្ខណៈពីកំណើត។) នេះគឺជាលក្ខណៈពីកំណើត ហើយក៏ជាប្រភេទនៃភាពខ្វះខាតខាងរាងកាយដែរ។ ជាការពិតណាស់ ទម្រង់នៃការនិយាយត្រដិតគឺខុសៗគ្នា។ អ្នកនិយាយត្រដិតខ្លះអូសព្យាង្គតែមួយវែងៗ ចំណែកឯអ្នកខ្លះទៀតចេះតែនិយាយព្យាង្គមួយដដែលៗ រហូតអស់ពេញមួយថ្ងៃហើយ ក៏មិនអាចនិយាយឲ្យបានប្រយោគពេញលេញមួយដែរ។ សរុបមក នេះគឺជាលក្ខណៈពីកំណើត ហើយជាការពិតណាស់ វាក៏ជាប្រភេទនៃភាពខ្វះខាតខាងរាងកាយមួយដែរ។ តើរឿងនេះពាក់ព័ន្ធនឹងនិស្ស័យពុករលួយដែរឬទេ? (ទេ។) វាមិនពាក់ព័ន្ធនឹងនិស្ស័យពុករលួយឡើយ។ ប្រសិនបើមាននរណាម្នាក់និយាយថា៖ 'ពេលអ្នកនិយាយ អ្នកនិយាយរដិបរដុប អ្នកពិតជាមានល្បិចច្រើនណាស់!' ឬ 'អ្នកនិយាយត្រដិតសោះ ពេលអ្នកនិយាយ ហេតុអ្វីបានជាអ្នកក្រអឺតក្រទមម្ល៉េះ?' តើការនិយាយបែបនេះត្រឹមត្រូវដែរឬទេ? (ទេ។) ការនិយាយត្រដិត ដែលជាភាពខ្វះខាត ឬជាគុណវិបត្តិមួយ មិនទាក់ទងទៅនឹងទិដ្ឋភាពណាមួយនៃនិស្ស័យពុករលួយរបស់មនុស្សឡើយ។ ហេតុដូច្នេះហើយ ការនិយាយត្រដិត គឺជាលក្ខណៈពីកំណើត និងជាប្រភេទនៃភាពខ្វះខាតខាងរាងកាយ។ ច្បាស់ណាស់ វាមិនពាក់ព័ន្ធនឹងនិស្ស័យពុករលួយរបស់មនុស្សទេ ហើយក៏គ្មានទំនាក់ទំនងអ្វីទាល់តែសោះជាមួយនិស្ស័យទាំងនោះដែរ» («របៀបដេញតាមសេចក្ដីពិត (៩)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ «មានបញ្ហាខ្លះដែលមនុស្សមិនអាចដោះស្រាយបាន។ ឧទាហរណ៍ អ្នកអាចនឹងងាយមានអារម្មណ៍ភ័យ នៅពេលនិយាយទៅកាន់អ្នកដទៃ។ នៅពេលអ្នកប្រឈមមុខនឹងស្ថានភាពនានា អ្នកអាចមានគំនិត និងទស្សនៈផ្ទាល់ខ្លួនរបស់អ្នក ប៉ុន្តែមិនអាចនិយាយរៀបរាប់វាឱ្យបានច្បាស់ឡើយ។ អ្នកមានអារម្មណ៍ភ័យខ្លាំងជាពិសេស នៅពេលដែលមានមនុស្សច្រើន អ្នកនិយាយច្របូកច្របល់ ហើយមាត់របស់អ្នកញ័រ។ មនុស្សខ្លះថែមទាំងនិយាយត្រដិតទៀតផង ចំពោះអ្នកខ្លះទៀត ប្រសិនបើមានមនុស្សភេទផ្ទុយគ្នានៅទីនោះ ពួកគេកាន់តែនិយាយស្ដាប់មិនបានតែម្ដង ដោយមិនដឹងថាត្រូវនិយាយអ្វី ឬត្រូវធ្វើអ្វីឡើយ។ តើរឿងនេះងាយស្រួលនឹងយកឈ្នះដែរឬទេ? (ទេ។) យ៉ាងហោចណាស់ក្នុងរយៈពេលខ្លី វាមិនងាយស្រួលទេសម្រាប់អ្នកក្នុងការយកឈ្នះលើគុណវិបត្តិនេះ ពីព្រោះវាគឺជាផ្នែកមួយនៃលក្ខណៈពីកំណើតរបស់អ្នក។ ... ហេតុដូច្នេះហើយ ប្រសិនបើអ្នកអាចយកឈ្នះលើភាពខ្វះខាតនេះ គុណវិបត្តិនេះក្នុងរយៈពេលខ្លីបាន ចូរធ្វើវាចុះ។ ប្រសិនបើវាពិបាកនឹងយកឈ្នះ នោះកុំខ្វល់ពីវាអី កុំតតាំងជាមួយវា ហើយកុំបង្ខំខ្លួនឯងអី។ ជាការពិតណាស់ ប្រសិនបើអ្នកមិនអាចយកឈ្នះវាបានទេ អ្នកមិនគួរមានអារម្មណ៍អវិជ្ជមានឡើយ។ ទោះបីជាអ្នកមិនអាចយកឈ្នះវាបានសោះក្នុងមួយជីវិតរបស់អ្នកក៏ដោយ ក៏ព្រះជាម្ចាស់នឹងមិនថ្កោលទោសអ្នកដែរ ដ្បិតនេះមិនមែនជានិស្ស័យពុករលួយរបស់អ្នកឡើយ។ ការភ័យខ្លាចចំពោះមុខគេឯងរបស់អ្នក ការភ័យ និងការខ្លាចរបស់អ្នក ពោលការបង្ហាញចេញទាំងនេះមិនឆ្លុះបញ្ចាំងពីនិស្ស័យពុករលួយរបស់អ្នកឡើយ មិនថាវាជារឿងពីកំណើត ឬបណ្តាលមកពីបរិយាកាសក្នុងជីវិតនៅពេលក្រោយមកក៏ដោយ យ៉ាងច្រើនបំផុត ពួកវាគឺជាភាពខ្វះខាតមួយ គុណវិបត្តិមួយនៃភាពជាមនុស្សរបស់អ្នកប៉ុណ្ណោះ។ ប្រសិនបើអ្នកមិនអាចកែប្រែវាបានក្នុងរយៈពេលយូរ ឬសូម្បីតែក្នុងមួយជីវិតរបស់អ្នកក៏ដោយ កុំទុកដាក់វានៅក្នុងចិត្តអី កុំឱ្យវារឹតត្បិតអ្នក ហើយអ្នកក៏មិនគួរក្លាយជាអវិជ្ជមានដោយសារតែវាដែរ ដ្បិតនេះមិនមែនជានិស្ស័យពុករលួយរបស់អ្នកឡើយ គ្មានប្រយោជន៍អ្វីទេក្នុងការព្យាយាមកែប្រែវា ឬតតាំងជាមួយវា។ ប្រសិនបើអ្នកមិនអាចកែប្រែវាបានទេ នោះចូរទទួលយកវា ទុកឱ្យវាមានចុះ ហើយប្រព្រឹត្តចំពោះវាឱ្យបានត្រឹមត្រូវ ពីព្រោះអ្នកអាចរស់នៅជាមួយភាពខ្វះខាតនេះ គុណវិបត្តិនេះបាន ការដែលអ្នកមានវា មិនប៉ះពាល់ដល់ការដើរតាមព្រះជាម្ចាស់ និងការបំពេញភារកិច្ចរបស់អ្នកឡើយ។ ឱ្យតែអ្នកអាចទទួលយកសេចក្ដីពិត និងបំពេញភារកិច្ចរបស់អ្នកឱ្យអស់ពីសមត្ថភាពរបស់អ្នក អ្នកនៅតែអាចត្រូវបានសង្គ្រោះដដែល វាមិនប៉ះពាល់ដល់ការទទួលយកសេចក្ដីពិតរបស់អ្នកឡើយ ហើយក៏មិនប៉ះពាល់ដល់ការទទួលបានសេចក្ដីសង្គ្រោះរបស់អ្នកដែរ។ ហេតុដូច្នេះហើយ អ្នកមិនគួរត្រូវបានរឹតត្បិតដោយភាពខ្វះខាត ឬគុណវិបត្តិណាមួយនៅក្នុងភាពជាមនុស្សរបស់អ្នកជារឿយៗឡើយ ហើយអ្នកក៏មិនគួរក្លាយជាអវិជ្ជមាន និងបាក់ទឹកចិត្តជារឿយៗ ឬសូម្បីតែបោះបង់ភារកិច្ចរបស់អ្នក និងបោះបង់ការដេញតាមសេចក្ដីពិត ដែលបណ្តាលឱ្យខកខានឱកាសដើម្បីត្រូវបានសង្គ្រោះ ដោយសារតែហេតុផលដដែលនេះដែរ។ វាពិតជាមិនសមតម្លៃសោះឡើយ នោះគឺជាអ្វីដែលមនុស្សល្ងង់ខ្លៅ និងមិនចេះដឹងនឹងធ្វើ» («របៀបដេញតាមសេចក្ដីពិត (៣)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ តាមរយៈបន្ទូលរបស់ព្រះជាម្ចាស់ ខ្ញុំបានយល់ថា ការនិយាយត្រដិត និងការនិយាយទាក់ៗគឺជាលក្ខណៈពីកំណើត ជាភាពខ្វះខាតនៃរាងកាយ ហើយមិនមែនជានិស្ស័យពុករលួយ ឬជាអ្វីមួយដែលព្រះជាម្ចាស់ថ្កោលទោសនោះទេ។ វាមិនប៉ះពាល់ដល់ការស្វែងរកសេចក្ដីពិត ឬការស្វែងរកសេចក្ដីសង្គ្រោះរបស់ខ្ញុំឡើយ។ ខ្ញុំមិនគួរមានអារម្មណ៍ទើសទាល់ដោយសារតែភាពខ្វះខាតរបស់ខ្ញុំទេ។ បើសិនជាដោយសារតែភាពខ្វះខាតនៃរាងកាយ ហើយខ្ញុំបោះបង់ការដេញតាមសេចក្ដីពិត និងឱកាសដែលត្រូវបានឡើងតំណែង និងបណ្ដុះបណ្ដាល ហើយពន្យារពេលរឿងដ៏សំខាន់នៃសេចក្ដីសង្គ្រោះ តើនេះមិនមែនជាការបោះបង់របស់ធំទៅយករបស់តូចទេឬ? តើវាមិនមែនជាភាពល្ងង់ខ្លៅ និងមិនស័ក្តិសមដ៏ពិតប្រាកដទេឬ? ដោយអានបន្ទូលទាំងនេះរបស់ព្រះជាម្ចាស់ ខ្ញុំពិតជាមានអារម្មណ៍ធូរស្បើយចិត្តណាស់។ ពេលគិតត្រឡប់ក្រោយវិញ ខ្ញុំតែងតែយកចិត្តទុកដាក់ខ្លាំងពេកទៅលើភាពខ្វះខាតខាងការនិយាយស្ដីរបស់ខ្ញុំតាំងពីកុមារភាពមក ដោយជឿថា វាតែងតែបង្កការលំបាក និងប៉ះពាល់ដល់រូបខ្ញុំ នៅក្នុងជីវិត ការងារ និងភារកិច្ចរបស់ខ្ញុំ ធ្វើឱ្យខ្ញុំមិនសូវមាត់ក និងគេចពីអ្នកដទៃ ហើយធ្វើឱ្យខ្ញុំមានអារម្មណ៍ឱ្យតម្លៃលើខ្លួនឯងទាបណាស់ ដែលមានន័យថា ខ្ញុំគ្មានទំនុកចិត្ត ឬកម្លាំងចិត្តក្នុងការធ្វើអ្វីទាំងអស់។ នៅក្នុងការប្រជុំ ពេលដែលបងប្អូនប្រុសស្រីប្រកបគ្នាដោយបើកចំហអំពីការយល់ដឹងតាមរយៈបទពិសោធរបស់ពួកគេទៅវិញទៅមក វាគួរតែនាំមកនូវសេរីភាព និងសេចក្ដីរំដោះ ព្រមទាំងងាយស្រួលក្នុងការទទួលកិច្ចការរបស់ព្រះវិញ្ញាណបរិសុទ្ធតាមរយៈការប្រកបគ្នាផងដែរ ប៉ុន្តែដោយសារតែការនិយាយត្រដិតរបស់ខ្ញុំ ខ្ញុំមានអារម្មណ៍ធុញថប់ និងមិនអាចរកឃើញភាពធូរស្រាលនៅក្នុងការប្រជុំឡើយ ថែមទាំងខ្លាចការប្រជុំ ហើយគេចវេសរាល់ពេលដែលអាចធ្វើទៅបាន ដែលមានន័យថា ខ្ញុំបានបាត់បង់ឱកាសជាច្រើនដើម្បីទទួលបានសេចក្ដីពិត។ ពេលប្រឈមមុខនឹងការបោះឆ្នោតពួកជំនុំ ខ្ញុំតែងតែបោះបង់ឱកាសចូលរួម ហើយពេលកិច្ចការពួកជំនុំត្រូវការមនុស្សជាបន្ទាន់ដើម្បីសហការ ខ្ញុំមិនអាចទទួលខុសត្រូវ និងមិនបានគិតគូរដល់បំណងព្រះហឫទ័យរបស់ព្រះជាម្ចាស់ឡើយ។ ខ្ញុំបានឃើញថា ខ្ញុំតែងតែត្រូវបានចងរឹត និងមានអារម្មណ៍ទើសទាល់ដោយសារការនិយាយត្រដិតរបស់ខ្ញុំ ដោយរស់នៅក្នុងសភាពឈឺចាប់ និងធុញថប់ ហើយទាំងអស់នេះបណ្តាលមកពីអសមត្ថភាពខ្ញុំក្នុងការមើលឃើញភាពខ្វះខាតរបស់ខ្លួនឱ្យបានត្រឹមត្រូវ។ ខ្ញុំមិនយល់ពីសេចក្ដីពិត ហើយខ្ញុំមិនដឹងពីរបៀបមើលមនុស្ស និងរឿងរ៉ាវនានាស្របតាមបន្ទូលរបស់ព្រះជាម្ចាស់។ រឿងនេះមិនត្រឹមតែចងរឹត និងធ្វើឱ្យខ្ញុំទើសទាល់ប៉ុណ្ណោះទេ ថែមទាំងធ្វើឱ្យខ្ញុំបដិសេធភារកិច្ចរបស់ខ្ញុំម្ដងហើយម្ដងទៀត។ ខ្ញុំថែមទាំងដាក់កម្រិតខ្លួនឯង ដោយជឿថា ដោយសារការនិយាយត្រដិតរបស់ខ្ញុំ ខ្ញុំមិនស័ក្តិសមធ្វើជាអ្នកដឹកនាំឡើយ ដែលធ្វើឱ្យខ្ញុំយល់ច្រឡំ និងដាក់គម្លាតខ្លួនឯងពីព្រះជាម្ចាស់ ពោលគឺ ខ្ញុំពិតជាល្ងង់ខ្លៅណាស់! ខ្ញុំមិនអាចបន្តមានភាពអវិជ្ជមានបែបនេះទៀតទេ ខ្ញុំត្រូវតែប្រព្រឹត្តចំពោះភាពខ្វះខាតរបស់ខ្ញុំឱ្យបានត្រឹមត្រូវ និងប្រឈមមុខនឹងការបោះឆ្នោតនេះដោយចិត្តស្ងប់។

ប៉ុន្មានថ្ងៃក្រោយមក ខ្ញុំបានដឹងថា បងស្រីពីរនាក់មិនអាចចូលរួមក្នុងការបោះឆ្នោតបានទេ ដោយសារហេតុផលពិសេស។ ខ្ញុំគិតក្នុងចិត្តថា «បងស្រីទាំងពីរនាក់នេះទំនងជានឹងជាប់ឆ្នោតជាងគេ ដូច្នេះ បើពួកគាត់មិនអាចចូលរួម តើឱកាសជាប់ឆ្នោតរបស់ខ្ញុំមិនកាន់តែច្រើនទេឬ?» ពេលគិតដល់បញ្ហានិយាយរបស់ខ្ញុំ ខ្ញុំមានអារម្មណ៍ថាមានសម្ពាធខ្លាំងភ្លាមៗ។ ការបាក់មុខនៅក្នុងពួកជំនុំជារឿងមួយ ប៉ុន្តែបើខ្ញុំក្លាយជាអ្នកដឹកនាំប្រចាំស្រុក ភាពអាម៉ាស់មុខនោះនឹងកាន់តែធំជាងនេះទៅទៀត។ ខ្ញុំបានបើកចំហសភាពរបស់ខ្ញុំប្រាប់បងស្រីម្នាក់ ហើយគាត់បានចង្អុលបង្ហាញថា ខ្ញុំខ្វល់ខ្លាំងពេកថាអ្នកដទៃមើលមកខ្ញុំយ៉ាងណា និងផ្ដោតសំខាន់ពេកលើមោទនភាព និងភាពចង់បានមុខមាត់។ ដោយមានការក្រើនរំលឹកពីបងស្រីនោះ ខ្ញុំបានអានបន្ទូលរបស់ព្រះជាម្ចាស់បន្ថែមទៀត៖ «មនុស្សគ្រប់រូបមានសភាពមិនត្រឹមត្រូវមួយចំនួននៅក្នុងខ្លួនពួកគេ ដូចជា ភាពអវិជ្ជមាន ភាពទន់ខ្សោយ ការអស់កម្លាំងចិត្ត និងភាពផុយស្រួយជាដើម។ ឬមួយក៏ពួកគេមានគោលបំណងថោកទាប ឬមួយក៏ពួកគេត្រូវបានញាំញីដោយអំនួត បំណងប្រាថ្នាអាត្មានិយម និងផលប្រយោជន៍ខ្លួនឯងរបស់ពួកគេឥតឈប់។ ឬមួយក៏ពួកគេគិតថា ខ្លួនគេមានគុណសម្បត្តិអន់ ទើបពួកគេជួបប្រទះសភាពអវិជ្ជមានខ្លះ។ អ្នកមុខជាពិបាកនឹងទទួលបានកិច្ចការរបស់ព្រះវិញ្ញាណបរិសុទ្ធណាស់ ប្រសិនបើអ្នកតែងតែរស់នៅក្នុងសភាពទាំងនេះ។ ប្រសិនបើអ្នកពិបាកនឹងទទួលបានកិច្ចការរបស់ព្រះវិញ្ញាណបរិសុទ្ធ នោះធាតុវិជ្ជមាននៅក្នុងខ្លួនអ្នកនឹងមានតិចតួច ហើយធាតុអវិជ្ជមាននឹងលេចចេញមក ហើយរំខានដល់អ្នកមិនខាន។ មនុស្សតែងតែពឹងទៅលើឆន្ទៈផ្ទាល់ខ្លួន ដើម្បីខំទប់សភាពអវិជ្ជមានទាំងនោះ ប៉ុន្តែមិនថាពួកគេខំទប់យ៉ាងណាទេ ពួកគេមិនអាចដោះខ្លួនចេញពីសភាពទាំងនោះបានឡើយ។ មូលហេតុចម្បងនៃបញ្ហានេះគឺថា មនុស្សមិនអាចសម្គាល់ឱ្យបានល្អិតល្អន់អំពីរបស់អវិជ្ជមានទាំងនេះបាន។ ពួកគេមិនអាចមើលឃើញពីសារជាតិរបស់វាឱ្យបានច្បាស់។ ការណ៍នេះធ្វើឱ្យពួកគេពិបាកនឹងបះបោរទាស់នឹងសាច់ឈាមនិងសាតាំងបានណាស់។ ជាងនេះទៅទៀត មនុស្សតែងជាប់គាំងនៅក្នុងសភាពអវិជ្ជមាន ធ្លាក់ទឹកចិត្ត និងអន់ថយ ហើយពួកគេពុំបានអធិដ្ឋាន ឬផ្ដោតចិត្តសម្លឹងទៅរកព្រះជាម្ចាស់ឡើយ តែផ្ទុយទៅវិញ ពួកគេគ្រាន់តែបណ្តែតបណ្តោយតាមសភាពទាំងនោះហ្នឹងឯង។ ហេតុនេះ ទើបព្រះវិញ្ញាណបរិសុទ្ធពុំធ្វើកិច្ចការនៅក្នុងពួកគេហើយដូច្នេះ ពួកគេក៏មិនអាចយល់ពីសេចក្ដីពិតបាន ពួកគេខ្វះផ្លូវក្នុងការបំពេញកិច្ចការគ្រប់យ៉ាង ហើយពួកគេមិនអាចមើលឃើញបញ្ហាណាមួយឱ្យបានច្បាស់លាស់នោះទេ។ នៅក្នុងខ្លួនអ្នកមានរបស់អវិជ្ជមានជាច្រើនពេក ហើយរបស់ទាំងនោះមានពេញនៅក្នុងចិត្តអ្នក ដូច្នេះ ជារឿយៗ អ្នកមានសភាពអវិជ្ជមាន និងធ្លាក់ទឹកចិត្តនៅក្នុងវិញ្ញាណ ហើយអ្នកកាន់តែឃ្លាតឆ្ងាយទៅៗពីព្រះជាម្ចាស់ និងកាន់តែខ្សោយទៅៗ។ ប្រសិនបើអ្នកមិនអាចទទួលបានការបំភ្លឺនិងកិច្ចការរបស់ព្រះវិញ្ញាណបរិសុទ្ធទេ នោះអ្នកនឹងមិនអាចគេចពីសភាពទាំងនេះបានឡើយ ហើយសភាពអវិជ្ជមានរបស់អ្នកនឹងមិនផ្លាស់ប្ដូរទេ ដោយសារប្រសិនបើព្រះវិញ្ញាណបរិសុទ្ធមិនបានធ្វើកិច្ចការនៅក្នុងអ្នកទេ នោះអ្នកក៏មិនអាចរកផ្លូវឃើញដែរ។ ដោយសារហេតុផលទាំងពីរនេះហើយ ទើបអ្នកពិបាកបោះបង់សភាពអវិជ្ជមានរបស់អ្នក និងចូលទៅក្នុងសភាពធម្មតាបាននោះ។ ទោះបីជានៅពេលដែលអ្នករាល់គ្នាបំពេញភារកិច្ចរបស់អ្នកក្នុងពេលនេះ អ្នកស៊ូទ្រាំនឹងការលំបាក ខិតខំធ្វើការងារ ប្រឹងប្រែងយ៉ាងខ្លាំង ហើយអ្នកអាចលះបង់គ្រួសារនិងការងាររបស់អ្នក និងអាចលះបង់គ្រប់យ៉ាងបានក៏ពិតមែន ក៏ប៉ុន្តែ សភាពអវិជ្ជមាននៅក្នុងខ្លួនអ្នកនៅតែមិនទាន់បានផ្លាស់ប្ដូរពិតប្រាកដនៅឡើយទេ។ មានការជាប់ជំពាក់ជាច្រើនដែលចងរឹតអ្នករាល់គ្នាជាប់មិនឱ្យដេញតាម និងអនុវត្តសេចក្ដីពិត ដូចជា សញ្ញាណ ការស្រមើស្រមៃ ចំណេះដឹង ទស្សនៈវិជ្ជាសម្រាប់ការរស់នៅ បំណងប្រាថ្នាអាត្មានិយម និងនិស្ស័យពុករលួយរបស់អ្នកជាដើម។ របស់អវិជ្ជមានទាំងនេះ មានពេញប្រៀបនៅក្នុងចិត្តរបស់អ្នករាល់គ្នា» («មានតែបោះចោលនូវនិស្ស័យពុករលួយរបស់ខ្លួនចេញទេ ទើបមនុស្សម្នាក់អាចទទួលបានសេរីភាព និងការដោះលែង» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ តាមរយៈបន្ទូលរបស់ព្រះជាម្ចាស់ ខ្ញុំបានយល់ថា ខ្ញុំតែងតែមានភាពអសកម្មចំពោះការបោះឆ្នោត មិនត្រឹមតែដោយសារខ្ញុំមានអារម្មណ៍ទើសទាល់នឹងការនិយាយត្រដិតរបស់ខ្ញុំប៉ុណ្ណោះទេ ប៉ុន្តែក៏ដោយសារតែចំណងនៃភាពចង់បានមុខមាត់ និងមោទនភាពផងដែរ។ ខ្ញុំគិតថា «ការទទួលខុសត្រូវកាន់តែច្រើន ខ្ញុំត្រូវប្រាស្រ័យទាក់ទងបងប្អូនប្រុសស្រីកាន់តែច្រើន ហើយក្នុងនាមជាអ្នកដឹកនាំ ខ្ញុំនឹងត្រូវប្រកបសេចក្ដីពិតដើម្បីដោះស្រាយបញ្ហា ហើយបើខ្ញុំនិយាយត្រដិតពេលកំពុងប្រកបគ្នានៅក្នុងការប្រជុំ មនុស្សកាន់តែច្រើននឹងដឹងថាខ្ញុំនិយាយត្រដិត។ តើនោះមិនធ្វើឱ្យកេរ្តិ៍ឈ្មោះខ្ញុំប្រឡាក់ប្រឡូសទេឬ?» ដោយមានគំនិតទាំងនេះក្នុងចិត្ត ខ្ញុំក្លាយជាខ្លាចមិនហ៊ានចូលរួមការបោះឆ្នោត ហើយខ្ញុំមិនចង់ត្រូវដំឡើងតំណែង ឬបណ្ដុះបណ្ដាលឡើយ។ ខ្ញុំរស់នៅក្រោមពិសរបស់សាតាំងដែលថា «ដូចជាដើមឈើរស់ដោយសារសំបក មនុស្សរស់ដោយសារមុខមាត់» ហើយតែងតែព្យាយាមអស់ពីសមត្ថភាពដើម្បីបិទបាំងភាពខ្វះខាតរបស់ខ្ញុំ ដើម្បីកុំឱ្យអ្នកដទៃឃើញចំណុចខ្សោយរបស់ខ្ញុំ។ ខ្ញុំមិនបានគិតដល់តម្រូវការនៃកិច្ចការពួកជំនុំទេ ហើយបានបោះបង់ឱកាសឈរឈ្មោះបោះឆ្នោតម្ដងហើយម្ដងទៀត។ សូម្បីតែពេលកិច្ចការពួកជំនុំត្រូវការការសហការពីមនុស្សជាបន្ទាន់ក៏ដោយ ក៏ខ្ញុំនៅតែឈរមើល ហើយដកខ្លួនចេញដែរ។ ខ្ញុំពិតជាអាត្មានិយម និងថោកទាបណាស់! ពួកជំនុំបានស្រោចស្រព និងបណ្ដុះបណ្ដាលខ្ញុំអស់រយៈពេលជាច្រើនឆ្នាំ ហើយខ្ញុំគួរតែរ៉ាប់រងកិច្ចការរបស់ពួកជំនុំ។ នេះក៏ជាការទទួលខុសត្រូវរបស់ខ្ញុំក្នុងនាមជាមនុស្សលោកដែលត្រូវបានបង្កើតមកម្នាក់ដែរ ហើយខ្ញុំគួរតែទទួលយក និងចុះចូលដោយគ្មានលក្ខខណ្ឌ។ ប៉ុន្តែដើម្បីរក្សាមុខមាត់ ខ្ញុំបានគេចវេស និងបដិសេធមិនឈរឈ្មោះបោះឆ្នោត ដោយមិនចង់ទទួលបន្ទុកសម្រាប់ដំណាក់របស់ព្រះជាម្ចាស់ និងមិនបានមើលឃើញពីកិត្តិយសនេះសោះឡើយ។ នេះជាអ្វីដែលព្រះជាម្ចាស់មានព្រះទ័យស្អប់ និងខ្ពើមរអើម។ ពេលនោះហើយទើបខ្ញុំយល់ថា ជីវិតដែលពោរពេញដោយភាពធុញថប់ និងការឈឺចាប់របស់ខ្ញុំ គឺបណ្តាលមកពីការផ្ដោតខ្លាំងពេកទៅលើភាពចង់បានមុខមាត់ និងមោទនភាព និងការខ្វល់ខ្វាយហួសហេតុអំពីគំនិតរបស់អ្នកដទៃ។ ក្នុងពេលជាមួយគ្នា ខ្ញុំបានទទួលអារម្មណ៍ដឹងពីបំណងព្រះហឫទ័យដ៏ស្មោះត្រង់របស់ព្រះជាម្ចាស់។ ព្រះជាម្ចាស់មិនមានព្រះទ័យមើលងាយខ្ញុំដោយសារភាពខ្វះខាតរបស់ខ្ញុំទេ តែបែរជាប្រទានឱកាសឱ្យខ្ញុំត្រូវបានដំឡើងតំណែង និងបណ្ដុះបណ្ដាលម្ដងហើយម្ដងទៀតទៅវិញ។ ពេលខ្ញុំមានអារម្មណ៍ទើសទាល់ និងត្រូវបានចងរឹតដោយភាពខ្វះខាត និងនិស្ស័យពុករលួយរបស់ខ្ញុំ ដោយប្រែជាអស់សង្ឃឹម និងរួញរា ព្រះជាម្ចាស់បានប្រោសប្រទានបន្ទូលរបស់ទ្រង់ដើម្បីបំភ្លឺ និងស្រាយបំភ្លឺខ្ញុំ ជួយឱ្យខ្ញុំយល់ពីសេចក្ដីពិត និងរើបម្រះចេញពីចំណងនៃអារម្មណ៍អវិជ្ជមាន។ ខ្ញុំបានឃើញថា ក្ដីស្រឡាញ់របស់ព្រះជាម្ចាស់ពិតជាពិតប្រាកដណាស់ ហើយខ្ញុំដឹងថា ខ្ញុំមិនគួរនៅតែបន្តអសកម្ម និងអស់សង្ឃឹមទៀតទេ ប៉ុន្តែខ្ញុំត្រូវតែបោះបង់ចេតនាខុសឆ្គងរបស់ខ្ញុំ ហើយសហការ និងចូលរួមក្នុងការបោះឆ្នោតឱ្យបានត្រឹមត្រូវ។

ក្រោយមក ខ្ញុំបានអានបន្ទូលរបស់ព្រះជាម្ចាស់បន្ថែមទៀត៖ «ប្រសិនបើវិចារណញ្ញាណនៃភាពជាមនុស្សរបស់អ្នកគឺធម្មតា អ្នកគួរតែប្រឈមមុខនឹងភាពខ្វះខាត និងគុណវិបត្តិរបស់អ្នកតាមរបៀបដ៏ត្រឹមត្រូវ អ្នកគួរតែទទួលស្គាល់ និងទទួលយកពួកវា។ នេះមានគុណប្រយោជន៍សម្រាប់អ្នក។ ការទទួលយកពួកវាមិនមែនមានន័យថា ត្រូវបានរឹតត្បិតដោយពួកវាឡើយ ហើយក៏មិនមែនមានន័យថា ត្រូវមានភាពអវិជ្ជមានជារឿយៗដោយសារតែពួកវាដែរ ផ្ទុយទៅវិញ វាមានន័យថា មិនត្រូវបានរឹតត្បិតដោយពួកវា ដោយទទួលស្គាល់ថា អ្នកគ្រាន់តែជាសមាជិកសាមញ្ញម្នាក់នៃមនុស្សជាតិពុករលួយ ដែលមានគុណវិបត្តិ និងភាពខ្វះខាតផ្ទាល់ខ្លួន ដោយគ្មានអ្វីត្រូវអួតអាងឡើយ ថាគឺព្រះជាម្ចាស់ដែលលើកតម្កើងមនុស្សឱ្យបំពេញភារកិច្ចរបស់ខ្លួន ហើយថាព្រះជាម្ចាស់មានព្រះរាជបំណងបញ្ជ្រាបព្រះបន្ទូលរបស់ព្រះអង្គ និងជីវិតទៅក្នុងពួកគេ ដោយអនុញ្ញាតឱ្យពួកគេទទួលបានសេចក្ដីសង្គ្រោះ និងគេចផុតពីឥទ្ធិពលរបស់សាតាំង នេះគឺជាការដែលព្រះជាម្ចាស់លើកតម្កើងមនុស្សសុទ្ធសាធ។ មនុស្សគ្រប់រូបសុទ្ធតែមានគុណវិបត្តិ និងភាពខ្វះខាតនានា។ អ្នកគួរតែអនុញ្ញាតឱ្យគុណវិបត្តិ និងភាពខ្វះខាតរបស់អ្នករស់នៅរួមគ្នាជាមួយអ្នកចុះ កុំគេចវេះពីពួកវា ឬបិទបាំងពួកវាឡើយ ហើយកុំមានអារម្មណ៍តឹងទ្រូងនៅខាងក្នុងជារឿយៗ ឬសូម្បីតែមានអារម្មណ៍ថាអន់ជាងគេជានិច្ចដោយសារតែពួកវាឡើយ។ អ្នកមិនអន់ជាងគេឡើយ ប្រសិនបើអ្នកអាចបំពេញភារកិច្ចរបស់អ្នកអស់ពីចិត្ត អស់ពីកម្លាំង និងអស់ពីគំនិតរបស់អ្នក ឱ្យអស់ពីសមត្ថភាពរបស់អ្នក ហើយអ្នកមានចិត្តស្មោះត្រង់ នោះអ្នកមានតម្លៃដូចជាមាសអីចឹងនៅចំពោះព្រះជាម្ចាស់។ ប្រសិនបើអ្នកមិនអាចលះបង់ និងខ្វះភាពស្មោះត្រង់ក្នុងការបំពេញភារកិច្ចរបស់អ្នក នោះទោះបីជាលក្ខណៈពីកំណើតរបស់អ្នកប្រសើរជាងមនុស្សធម្មតាទូទៅក៏ដោយ ក៏អ្នកមិនមានតម្លៃនៅចំពោះព្រះជាម្ចាស់ដែរ អ្នកមិនសូម្បីតែមានតម្លៃស្មើនឹងគ្រាប់ខ្សាច់មួយគ្រាប់ផង» («របៀបដេញតាមសេចក្ដីពិត (៣)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ តាមរយៈបន្ទូលរបស់ព្រះជាម្ចាស់ ខ្ញុំបានយល់ថា ព្រះជាម្ចាស់ទ្រង់មិនទាមទារហួសហេតុពីមនុស្សឡើយ ប៉ុន្តែប្រោសឱ្យពួកគេអនុវត្តស្របតាមសមត្ថភាពរបស់ខ្លួន។ ពេលពួកគេអនុវត្តស្របតាមគុណសម្បត្តិ និងសមត្ថភាពការងាររបស់ខ្លួន ប្រើប្រាស់សក្ដានុពលរបស់ខ្លួនឱ្យអស់ពីលទ្ធភាព ដោយផ្អែកលើលក្ខខណ្ឌពីកំណើត និងសហការជាមួយទ្រង់យ៉ាងអស់ពីចិត្ត និងអស់ពីសមត្ថភាព នោះព្រះជាម្ចាស់នឹងសព្វព្រះហឫទ័យ។ ព្រះជាម្ចាស់មិនមានព្រះទ័យចង់ឱ្យមនុស្សក្លែងបន្លំឡើយ ប៉ុន្តែសព្វព្រះហឫទ័យឱ្យពួកគេបំពេញភារកិច្ចដោយចិត្តស្មោះត្រង់។ ខ្ញុំបានឆ្លុះបញ្ចាំងថា ការនិយាយត្រដិតរបស់ខ្ញុំ បានធ្វើឱ្យខ្ញុំមានអារម្មណ៍ឱ្យតម្លៃខ្លួនឯងទាប និងធ្វើឱ្យខ្ញុំធ្លាក់ទឹកចិត្ត គិតច្រើន និងផុយស្រួយយ៉ាងណា និងខ្ញុំខ្វល់ខ្វាយខ្លាំងប៉ុនណាអំពីគំនិតរបស់អ្នកដទៃ និងជាលទ្ធផល ខ្ញុំចេះតែបដិសេធមិនចូលរួមក្នុងការបោះឆ្នោត ហើយមិនស្ម័គ្រចិត្តទទួលខុសត្រូវកិច្ចការធ្ងន់ៗ។ ឥឡូវនេះ ខ្ញុំបានយល់ថា ការនិយាយត្រដិតរបស់ខ្ញុំគឺជាភាពខ្វះខាតដែលពិបាកនឹងយកឈ្នះ ហើយខ្ញុំត្រូវតែរៀនទទួលយកវា និងមើលវាឱ្យបានត្រឹមត្រូវ។ នៅពេលចាំបាច់ ខ្ញុំគួរតែបើកចំហអំពីភាពខ្វះខាតរបស់ខ្ញុំប្រាប់បងប្អូនប្រុសស្រី ដោយមិនក្លែងខ្លួន ឬបិទបាំងវាឡើយ។ នេះគឺជាអាកប្បកិរិយាដែលខ្ញុំគួរមានចំពោះភាពខ្វះខាតរបស់ខ្ញុំ។

ប៉ុន្មានថ្ងៃក្រោយមក លទ្ធផលនៃការបោះឆ្នោតត្រូវបានប្រកាស ហើយខ្ញុំត្រូវបានជ្រើសរើសជាអ្នកដឹកនាំប្រចាំស្រុក។ ខ្ញុំមានអារម្មណ៍រំជួលចិត្តយ៉ាងខ្លាំង ហើយខ្ញុំបានអធិស្ឋានស្ងាត់ៗទៅកាន់ព្រះជាម្ចាស់ថា «ព្រះជាម្ចាស់អើយ ការជាប់ឆ្នោតជាអ្នកដឹកនាំ គឺជាការប្រទានលើកតម្កើងរបស់ទ្រង់។ ទូលបង្គំនឹងឱ្យតម្លៃចំពោះឱកាសបំពេញភារកិច្ចនេះ ហើយទូលបង្គំពេញចិត្តនឹងព្យាយាមឱ្យអស់ពីសមត្ថភាពដើម្បីធ្វើវាឱ្យបានល្អ ដើម្បីតបស្នងក្ដីស្រឡាញ់របស់ទ្រង់»។ បន្ទាប់មក ខ្ញុំឆ្ងល់ថា «តើខ្ញុំអាចបំពេញភារកិច្ចឱ្យបានល្អដោយរបៀបណា ទោះបីជាខ្ញុំមានភាពខ្វះខាតបែបនេះ?» ថ្ងៃមួយ ខ្ញុំបានអានបន្ទូលរបស់ព្រះជាម្ចាស់ពីរវគ្គ ដែលធ្វើឱ្យខ្ញុំរំជួលចិត្តយ៉ាងខ្លាំង និងបានចង្អុលបង្ហាញផ្លូវនៃការអនុវត្តសម្រាប់ខ្ញុំ។ ព្រះជាម្ចាស់មានបន្ទូលថា៖ «កុំព្យាយាមកែប្រែបុគ្គលិកលក្ខណៈរបស់អ្នក ដោយសារតែអ្នកកំពុងបំពេញភារកិច្ចខ្លះ ឬកំពុងបម្រើជាអ្នកមើលការខុសត្រូវលើកិច្ចការណាមួយឡើយ នេះគឺជាគំនិតខុសឆ្គង។ ចុះតើអ្នកគួរធ្វើអ្វីវិញ? មិនថាបុគ្គលិកលក្ខណៈ ឬលក្ខណៈពីកំណើតរបស់អ្នកបែបណានោះទេ អ្នកគួរតែប្រកាន់ខ្ជាប់ និងអនុវត្តតាមគោលការណ៍សេចក្ដីពិត។ នៅទីបំផុត ព្រះជាម្ចាស់មិនវាស់វែងថា តើអ្នកដើរតាមមាគ៌ារបស់ទ្រង់ ឬអាចទទួលបានសេចក្ដីសង្គ្រោះ ដោយផ្អែកលើបុគ្គលិកលក្ខណៈរបស់អ្នក ឬផ្អែកលើគុណសម្បត្តិពីកំណើត ជំនាញ សមត្ថភាព អំណោយទាន ឬទេពកោសល្យអ្វីដែលអ្នកមាននោះទេ ហើយជាការពិតណាស់ ទ្រង់ក៏មិនទតមើលថា តើអ្នកបានទប់ចិត្តចំពោះសភាវគតិ និងតម្រូវការខាងរាងកាយរបស់អ្នកបានកម្រិតណាដែរ។ ផ្ទុយទៅវិញ ព្រះជាម្ចាស់ទតមើលថា តើនៅពេលដើរតាមព្រះជាម្ចាស់ និងបំពេញភារកិច្ចរបស់អ្នក អ្នកកំពុងអនុវត្ត និងដកពិសោធន៍ព្រះបន្ទូលរបស់ទ្រង់ដែរឬទេ ថាតើអ្នកមានឆន្ទៈ និងការប្ដេជ្ញាចិត្តក្នុងការដេញតាមសេចក្ដីពិតដែរឬទេ ហើយនៅទីបំផុត ថាតើអ្នកសម្រេចបាននូវការអនុវត្តសេចក្ដីពិត និងការដើរតាមមាគ៌ារបស់ព្រះជាម្ចាស់ដែរឬទេ។ នេះគឺជាអ្វីដែលព្រះជាម្ចាស់ទតមើល» («របៀបដេញតាមសេចក្ដីពិត (៣)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ «ការដេញតាមសេចក្ដីពិត គឺជារឿងសំខាន់បំផុត មិនថាអ្នកមើលវាមកពីជ្រុងណានោះទេ។ អ្នកអាចជៀសវាងភាពខ្វះខាត និងភាពខ្វះចន្លោះនៃភាពជាមនុស្សបាន ប៉ុន្តែអ្នកមិនអាចគេចចេញពីផ្លូវនៃការដេញតាមសេចក្ដីពិតបានឡើយ។ មិនថាភាពជាមនុស្សរបស់អ្នកល្អឥតខ្ចោះ ឬថ្លៃថ្នូរប៉ុនណានោះទេ ឬទោះបីជាអ្នកមានគុណវិបត្តិ និងភាពខ្វះខាតតិចជាង ហើយមានចំណុចខ្លាំងច្រើនជាងអ្នកដទៃក៏ដោយ ក៏វាមិនបញ្ជាក់ថា អ្នកយល់ពីសេចក្ដីពិតនោះដែរ ហើយវាក៏មិនអាចជំនួសការដេញតាមសេចក្ដីពិតរបស់អ្នកបានដែរ។ ផ្ទុយទៅវិញ ប្រសិនបើអ្នកដេញតាមសេចក្ដីពិត យល់សេចក្ដីពិតបានច្រើន ហើយមានការយល់ដឹងស៊ីជម្រៅ និងជាក់ស្ដែងអំពីសេចក្ដីពិត នោះវានឹងជួយប៉ះប៉ូវដល់ភាពខ្វះខាត និងបញ្ហាជាច្រើននៅក្នុងភាពជាមនុស្សរបស់អ្នក។ ឧទាហរណ៍ ថាអ្នកជាមនុស្សខ្លាចច្រើន និងមិនសូវមាត់ក អ្នកនិយាយត្រដិត ហើយអ្នកមិនសូវមានការអប់រំខ្ពស់ ពោលគឺអ្នកមានភាពខ្វះខាត និងភាពខ្វះចន្លោះជាច្រើន ប៉ុន្តែអ្នកមានបទពិសោធជាក់ស្ដែង ហើយទោះបីជាអ្នកនិយាយត្រដិតនៅពេលអ្នកនិយាយក៏ដោយ ក៏អ្នកអាចប្រកបសេចក្ដីពិតបានច្បាស់លាស់ ហើយការប្រកបនេះបណ្តុះវិញ្ញាណគ្រប់គ្នានៅពេលដែលពួកគេស្ដាប់ឮ ដោះស្រាយបញ្ហា ធ្វើឱ្យមនុស្សអាចចេញពីភាពអវិជ្ជមាន និងលុបបំបាត់ការត្អូញត្អែរ និងការយល់ខុសរបស់ពួកគេចំពោះព្រះជាម្ចាស់។ ឃើញទេ ទោះបីជាអ្នកនិយាយពាក្យសម្តីត្រដិតៗក៏ដោយ ក៏ពាក្យសម្ដីរបស់អ្នកអាចដោះស្រាយបញ្ហាបានដែរ តើពាក្យសម្ដីទាំងនេះសំខាន់យ៉ាងណាទៅ! នៅពេលដែលអ្នកមិនជំនាញបានឮពាក្យទាំងនេះ ពួកគេនិយាយថា អ្នកគឺជាមនុស្សគ្មានការអប់រំ ហើយអ្នកនិយាយមិនត្រូវតាមវេយ្យាករណ៍ទេ ហើយជួនកាលពាក្យដែលអ្នកប្រើក៏មិនសូវសមដែរ។ វាអាចថា អ្នកប្រើភាសាតំបន់ ឬភាសានិយាយប្រចាំថ្ងៃ ហើយពាក្យសម្ដីរបស់អ្នកខ្វះភាពថ្លៃថ្នូរ និងរចនាប័ទ្មដូចអ្នកដែលមានការអប់រំខ្ពស់ ដែលនិយាយយ៉ាងមានវោហារ។ ទោះជាយ៉ាងណាក៏ដោយ ការប្រកបរបស់អ្នកមានតថភាពនៃសេចក្ដីពិត វាអាចដោះស្រាយការលំបាករបស់មនុស្សបាន ហើយបន្ទាប់ពីមនុស្សបានស្ដាប់ឮវាហើយ នោះពពកខ្មៅទាំងអស់ដែលនៅជុំវិញពួកគេក៏រលាយបាត់អស់ ហើយបញ្ហារបស់ពួកគេទាំងអស់ត្រូវបានដោះស្រាយ។ អ្នកឃើញទេ តើការយល់សេចក្ដីពិតមិនសំខាន់ទេឬអី? (សំខាន់។) ឧបមាថា អ្នកមិនយល់សេចក្ដីពិត ហើយទោះបីជាអ្នកមានចំណេះដឹងផ្នែកការសិក្សាខ្លះៗ ហើយអ្នកនិយាយយ៉ាងមានវោហារក៏ដោយ នៅពេលដែលមនុស្សគ្រប់គ្នាស្ដាប់ឮអ្នកនិយាយ ពួកគេគិតថា៖ 'ពាក្យសម្ដីរបស់អ្នកគ្រាន់តែជាគោលលទ្ធិប៉ុណ្ណោះ គ្មានតថភាពនៃសេចក្ដីពិតសូម្បីបន្តិចនៅក្នុងពាក្យសម្តីទាំងនោះ ហើយវាមិនអាចដោះស្រាយបញ្ហាជាក់ស្ដែងបានទាល់តែសោះ ដូច្នេះ តើពាក្យសម្ដីរបស់អ្នកទាំងនេះមិនមែនសុទ្ធតែជាពាក្យទទេទេឬអី? អ្នកមិនយល់សេចក្ដីពិតទេ។ តើអ្នកមិនមែនគ្រាន់តែជាផារិស៊ីទេឬអី?' ទោះបីជាអ្នកបាននិយាយគោលលទ្ធិជាច្រើនក៏ដោយ ក៏បញ្ហានៅតែមិនត្រូវបានដោះស្រាយដដែល ហើយអ្នកគិតក្នុងចិត្តថា៖ 'ខ្ញុំបាននិយាយយ៉ាងស្មោះអស់ពីចិត្ត និងយ៉ាងស្មោះត្រង់។ ហេតុអ្វីបានជាអ្នករាល់គ្នាមិនយល់ពីអ្វីដែលខ្ញុំបាននិយាយ?' អ្នកបាននិយាយគោលលទ្ធិមួយគំនរ ប៉ុន្តែអ្នកដែលមានភាពអវិជ្ជមាន នៅតែមានភាពអវិជ្ជមានដដែល ហើយអ្នកដែលមានការយល់ខុសចំពោះព្រះជាម្ចាស់នៅតែមានការយល់ខុសដដែល ហើយគ្មានការលំបាកណាមួយដែលមាននៅក្នុងការបំពេញភារកិច្ចរបស់ពួកគេ ត្រូវបានដោះស្រាយឡើយ នេះមានន័យថា ពាក្យដែលអ្នកបាននិយាយ គ្រាន់តែជាសម្តីឥតបានការប៉ុណ្ណោះ។ មិនថាមានភាពខ្វះខាត និងគុណវិបត្តិប៉ុន្មាននៅក្នុងភាពជាមនុស្សរបស់អ្នកនោះទេ ប្រសិនបើពាក្យសម្តីដែលអ្នកនិយាយមានតថភាពនៃសេចក្ដីពិត នោះការប្រកបរបស់អ្នកអាចដោះស្រាយបញ្ហាបាន ប៉ុន្តែប្រសិនបើពាក្យសម្តីដែលអ្នកនិយាយគឺជាគោលលទ្ធិ ហើយគ្មានចំណេះដឹងជាក់ស្ដែងសូម្បីបន្តិច នោះមិនថាអ្នកនិយាយច្រើនប៉ុនណានោះទេ អ្នកនឹងមិនអាចដោះស្រាយបញ្ហាជាក់ស្ដែងរបស់មនុស្សបានឡើយ។ មិនថាមនុស្សមើលមកអ្នកបែបណានោះទេ ឱ្យតែអ្វីដែលអ្នកនិយាយមិនស្របតាមសេចក្ដីពិត ហើយវាមិនអាចដោះស្រាយសភាពរបស់មនុស្ស ឬដោះស្រាយការលំបាករបស់មនុស្សបានទេ នោះមនុស្សនឹងមិនចង់ស្ដាប់ឡើយ។ ដូច្នេះ តើមួយណាសំខាន់ជាង៖ សេចក្ដីពិត ឬលក្ខណៈផ្ទាល់ខ្លួនរបស់មនុស្ស? (សេចក្ដីពិតសំខាន់ជាង។) ការដេញតាមសេចក្ដីពិត និងការយល់សេចក្ដីពិត គឺជារឿងសំខាន់បំផុត។ ដូច្នេះ មិនថាអ្នកមានភាពខ្វះខាតអ្វីនៅក្នុងភាពជាមនុស្សរបស់អ្នក ឬលក្ខណៈពីកំណើតរបស់អ្នកនោះទេ អ្នកមិនត្រូវរឹតត្បិតដោយភាពខ្វះខាតទាំងនោះឡើយ។ ផ្ទុយទៅវិញ អ្នកគួរតែដេញតាមសេចក្ដីពិត ហើយប៉ះប៉ូវដល់ភាពខ្វះខាតផ្សេងៗរបស់អ្នកដោយការយល់សេចក្ដីពិត ហើយប្រសិនបើអ្នករកឃើញចំណុចខ្វះខាតនៅក្នុងខ្លួនអ្នក អ្នកគួរតែប្រញាប់កែតម្រូវពួកវា។ មនុស្សខ្លះមិនផ្ដោតលើការដេញតាមសេចក្ដីពិតទេ តែបែរជាតែងតែផ្ដោតលើការដោះស្រាយការលំបាក គុណវិបត្តិនិងភាពខ្វះខាតនៅក្នុងភាពជាមនុស្សរបស់ពួកគេ និងកែតម្រូវបញ្ហាជាមួយនឹងភាពជាមនុស្សរបស់ពួកគេទៅវិញ ហើយលទ្ធផលគឺពួកគេបានខិតខំអស់រយៈពេលជាច្រើនឆ្នាំ ដោយមិនទទួលបានលទ្ធផលច្បាស់លាស់ឡើយ ហើយជាលទ្ធផល ពួកគេមានអារម្មណ៍ខកចិត្តជាមួយខ្លួនឯង ហើយគិតថា ភាពជាមនុស្សរបស់ពួកគេអន់ខ្លាំងណាស់ ហើយថាពួកគេគឺមិនអាចប្រោសលោះបានឡើយ។ តើនេះមិនមែនល្ងង់ខ្លៅខ្លាំងទេឬអី?» («របៀបដេញតាមសេចក្ដីពិត (៣)» នៃសៀវភៅ «ព្រះបន្ទូល» ភាគ៧៖ អំពីការដេញតាមសេចក្តីពិត)។ បន្ទូលរបស់ព្រះជាម្ចាស់បានប៉ះដួងចិត្តខ្ញុំយ៉ាងខ្លាំង ហើយខ្ញុំឃើញថា ព្រះជាម្ចាស់ទ្រង់ពិតជាបង្ហាញផ្លូវដល់យើងយ៉ាងជាក់ស្ដែង។ ក្នុងការបំពេញភារកិច្ច យើងមិនគួរមានអារម្មណ៍ទើសទាល់ដោយសារបុគ្គលិកលក្ខណៈ គុណសម្បត្តិ ឬអាយុឡើយ។ ព្រះជាម្ចាស់ទ្រង់វាស់វែងថាតើមនុស្សម្នាក់បំពេញភារកិច្ចត្រូវតាមស្ដង់ដាឬអត់ គឺមិនផ្អែកលើថាតើបុគ្គលនោះមានចរិតចូលចិត្តនៅស្ងៀមស្ងាត់ ឬចូលចិត្តរាប់អានគេ លើកម្រិតឋានៈរបស់គេ ហើយក៏មិនផ្អែកលើគុណសម្បត្តិ ឬអាយុរបស់គេឡើយ ហើយរឹតតែមិនផ្អែកលើថាតើពួកគេមានភាពខ្វះខាត ឬបញ្ហារាំងស្ទះអ្វីឡើយ ប៉ុន្តែគឺផ្អែកលើថាតើពួកគេអាចអនុវត្តសេចក្ដីពិត និងបំពេញភារកិច្ចស្របតាមគោលការណ៍សេចក្ដីពិតឬអត់ និងផ្អែកលើថា តើពួកគេជាអ្នកដើរតាមមាគ៌ារបស់ព្រះជាម្ចាស់ឬអត់។ ឧទាហរណ៍ នៅក្នុងភារកិច្ចជាអ្នកដឹកនាំ អ្វីដែលសំខាន់គឺត្រូវដោះស្រាយបញ្ហានៅក្នុងការចូលទៅក្នុងជីវិត និងភារកិច្ចរបស់បងប្អូនប្រុសស្រី។ ឱ្យតែខ្ញុំផ្ដោតលើការបំពាក់បំប៉នខ្លួនឯងដោយសេចក្ដីពិត និងអនុវត្តវា មានតថភាព និងមានការបំភ្លឺ និងការស្រាយបំភ្លឺពីព្រះវិញ្ញាណបរិសុទ្ធនៅក្នុងការប្រកបសេចក្ដីពិតរបស់ខ្ញុំ ហើយអាចដោះស្រាយបញ្ហារបស់បងប្អូនប្រុសស្រី និងចង្អុលបង្ហាញផ្លូវនៃការអនុវត្ត នោះទោះបីជាខ្ញុំនិយាយទាក់ៗក៏ដោយ ក៏បងប្អូនប្រុសស្រីនៅតែទទួលបានប្រយោជន៍ពីវាដែរ។ ប្រសិនបើខ្ញុំមិនខិតខំដេញតាមសេចក្ដីពិតទេ នោះទោះបីជាខ្ញុំនិយាយយ៉ាងរលូន និងពូកែវោហារយ៉ាងណាក៏ដោយ បើខ្ញុំមិនអាចប្រកបសេចក្ដីពិត ឬដោះស្រាយបញ្ហាជាក់ស្ដែងបានទេ ខ្ញុំនឹងមិនអាចធ្វើការងារដឹកនាំបានឡើយ។ ពីមុនខ្ញុំតែងតែគិតថា ដើម្បីបំពេញភារកិច្ចជាអ្នកដឹកនាំ យ៉ាងហោចណាស់មនុស្សត្រូវមានជំនាញនិយាយល្អ និងពូកែនិយាយស្ដី ហើយថាមនុស្សដូចខ្ញុំ ដែលនិយាយត្រដិត និងនិយាយទាក់ៗ មិនស័ក្តិសមនឹងភារកិច្ចដឹកនាំឡើយ ដូច្នេះ ខ្ញុំចេះតែបដិសេធមិនឈរឈ្មោះជាអ្នកដឹកនាំ។ ប៉ុន្តែតាមពិតទៅ ស្ដង់ដាររបស់ខ្ញុំសម្រាប់ការជ្រើសរើសអ្នកដឹកនាំគឺខុសហើយ។ ការជ្រើសរើសអ្នកដឹកនាំនៅក្នុងដំណាក់របស់ព្រះជាម្ចាស់ គឺផ្អែកលើគោលការណ៍ មិនមែនផ្អែកលើរូបរាងខាងក្រៅរបស់មនុស្សបែបណា ហើយក៏មិនផ្អែកថា តើម្នាក់នោះមានភាពខ្វះខាតពីកំណើតអ្វីនោះទេ ប៉ុន្តែគឺផ្អែកលើថាតើបុគ្គលនោះដេញតាមសេចក្ដីពិតឬអត់ និងផ្អែកលើភាពជាមនុស្ស និងគុណសម្បត្តិរបស់គេ។ ខ្ញុំកាន់តែគិតអំពីវា ខ្ញុំកាន់តែយល់ ថាភាពខ្វះខាត និងបញ្ហាពីកំណើតរបស់ខ្ញុំមិនមែនជាឧបសគ្គ ឬការរាំងស្ទះដល់ការបំពេញភារកិច្ចរបស់ខ្ញុំឡើយ ហើយវាមិនអាចយកមកធ្វើជាលេសដើម្បីបដិសេធភារកិច្ចរបស់ខ្ញុំបានទេ។ ការយល់ពីសេចក្ដីពិត និងការអនុវត្តស្របតាមតម្រូវការរបស់ព្រះជាម្ចាស់ គឺជាគន្លឹះក្នុងការបំពេញភារកិច្ចឱ្យបានល្អ! ខ្ញុំទទួលបានផ្លូវនៃការអនុវត្តដើម្បីបន្តទៅមុខ ហើយទោះបីជាខ្ញុំនិយាយត្រដិត និងនិយាយទាក់ៗក៏ដោយ ក៏ខ្ញុំពេញចិត្តនឹងបំពេញភារកិច្ចស្របតាមតម្រូវការរបស់ព្រះជាម្ចាស់ ផ្ដោតលើការបំពាក់បំប៉នខ្លួនឯងដោយគោលការណ៍សេចក្ដីពិត ទុកភាពចង់បានមុខមាត់ និងមោទនភាពរបស់ខ្ញុំនៅមួយឡែក ហើយមានភាពជាក់ស្ដែង និងប្រាកដប្រជានៅក្នុងការប្រព្រឹត្ត និងការធ្វើកិច្ចការរបស់ខ្ញុំ។ ឥឡូវនេះ ពេលខ្ញុំប្រកបគ្នានៅក្នុងការប្រជុំ ឬអានបន្ទូលរបស់ព្រះជាម្ចាស់ ខ្ញុំនៅតែនិយាយត្រដិត ប៉ុន្តែខ្ញុំអាចប្រព្រឹត្តចំពោះរឿងនេះបានត្រឹមត្រូវ ហើយចិត្តគំនិតរបស់ខ្ញុំប្រែជាស្ងប់ជាងមុនច្រើន។ ពេលខ្លះ ខ្ញុំខិតខំដោយមានចេតនាដើម្បីយកឈ្នះវា ហើយខ្ញុំនឹកឃើញកាលដែលបងប្អូនប្រុសស្រីធ្លាប់រំលឹកខ្ញុំថា «អ្នកនិយាយលឿនបន្តិច ដែលធ្វើឱ្យងាយនឹងនិយាយត្រដិត បើអ្នកនិយាយយឺតជាងហ្នឹងបន្តិច វានឹងល្អជាង» និង «ពេលអ្នកនិយាយទាក់ អ្នកអាចអូសសម្លេងព្យាង្គចុងក្រោយឱ្យវែង ធ្វើបែបនេះ អ្នកនឹងមិនសូវនិយាយត្រដិតទេ»។ ពេលប្រកបគ្នានៅក្នុងការប្រជុំ ខ្ញុំព្យាយាមនិយាយឱ្យយឺត និងអូសសម្លេងពាក្យតាមការចាំបាច់ ដោយមានចេតនាខិតខំសហការ។ ខ្ញុំលែងមានអារម្មណ៍ភ័យដូចមុនទៀតហើយ ដែលធ្វើឱ្យខ្ញុំកាន់តែមានភាពធូរស្រាលនៅក្នុងការប្រជុំ។ មានពេលមួយ ខ្ញុំបានទៅជួបអ្នកមើលការខុសត្រូវកិច្ចការផ្នែកអត្ថបទដើម្បីពិភាក្សាការងារ ប៉ុន្តែខ្ញុំបារម្ភបន្តិច ដោយគិតថា «គាត់យល់ពីគោលការណ៍ច្បាស់ជាងខ្ញុំ។ ចុះបើខ្ញុំភ័យ ហើយនិយាយត្រដិតខ្លាំង? តើគាត់នឹងគិតយ៉ាងណាចំពោះខ្ញុំ?» ប៉ុន្តែបន្ទាប់មក ខ្ញុំគិតថាការងារកំពុងជួបប្រទះការលំបាក ហើយសំបុត្រពីមុនមិនទទួលបានលទ្ធផលល្អទេ ដូច្នេះចាំបាច់ត្រូវជួបផ្ទាល់ដើម្បីពិភាក្សា និងដោះស្រាយបញ្ហា។ ខ្ញុំមិនអាចបណ្ដោយឱ្យការនិយាយត្រដិតមករារាំងខ្ញុំមិនឱ្យដោះស្រាយបញ្ហាបានទេ ព្រោះវានឹងធ្វើឱ្យការងារយឺតយ៉ាវ។ ពេលខ្ញុំគិតបែបនេះ ខ្ញុំលែងមានអារម្មណ៍ទើសទាល់ទៀតហើយ ដូច្នេះ ខ្ញុំក៏រៀបចំការប្រជុំជាមួយអ្នកមើលការខុសត្រូវដើម្បីពិភាក្សាការងារ។

ពេលក្រឡេកមើលទៅក្រោយពីកាលដែលខ្ញុំបដិសេធភារកិច្ចម្ដងហើយម្ដងទៀតបែបណា ដោយសារតែការនិយាយត្រដិតរបស់ខ្ញុំ រហូតដល់ទីបំផុតអាចទទួលយកភារកិច្ចដោយចិត្តស្ងប់ ដោយមិនមានអារម្មណ៍ទើសទាល់នឹងការនិយាយត្រដិត ខ្ញុំឃើញថា ខ្ញុំទទួលបានការលួងលោមចិត្ត លើកទឹកចិត្ត និងដឹកនាំដោយបន្ទូលរបស់ព្រះជាម្ចាស់ពេញមួយដំណើរនេះ។ ទូលបង្គំសូមអរព្រះគុណព្រះជាម្ចាស់យ៉ាងស្មោះអស់ពីដួងចិត្ត!


៨៨. មេរៀនដ៏ល្វីងជូរចត់នៃការធ្វើជាមនុស្សផ្គាប់ចិត្តគេ

ហ្វាន អ៊ី ប្រទេសចិន

នៅក្នុងខែកុម្ភៈ ឆ្នាំ២០២១ ខ្ញុំ និងបងស្រី វ៉ាង ហ័រ ត្រូវបានជ្រើសរើសឲ្យធ្វើជាអ្នកដឹកនាំពួកជំនុំ។ ដោយសារបងស្រី វ៉ាង ហ័រ ធ្លាប់មានបទពិសោធធ្វើជាអ្នកដឹកនាំពីមុន ហើយក៏ធ្លាប់មានបទពិសោធក្នុងការផ្សាយដំណឹងល្អដែរ ដូច្នេះគាត់ទទួលខុសត្រូវចម្បងលើការងារផ្សាយដំណឹងល្អ ចំណែកខ្ញុំវិញ ទទួលបន្ទុកកិច្ចការផ្សេងៗទៀត។ ពេលជួបបញ្ហា ឬការលំបាកក្នុងការងារ ខ្ញុំតែងតែទៅសុំការប្រឹក្សាពីគាត់ ហើយគាត់តែងតែព្រមប្រកបគ្នា និងជួយខ្ញុំជានិច្ច។ យើងចុះសម្រុងនឹងគ្នាណាស់។ មួយរយៈក្រោយមក ខ្ញុំសង្កេតឃើញថា បងស្រី វ៉ាង ហ័រ ជាមនុស្សធ្វើតាមតែអំពើចិត្តរបស់ខ្លួនប៉ុណ្ណោះ ជាពិសេសនៅក្នុងរឿងជ្រើសរើស និងប្រើប្រាស់មនុស្ស។ គាត់តែងតែពឹងផ្អែកលើទស្សនៈផ្ទាល់ខ្លួនរបស់គាត់ ដោយមិនស្វែងរកគោលការណ៍សេចក្ដីពិត ហើយមិនព្រមស្ដាប់យោបល់របស់អ្នកដទៃសូម្បីតែបន្តិចទេ។ ថ្ងៃមួយ គ្រូជំនួយផ្នែកផ្សាយដំណឹងល្អបានរាយការណ៍ថា ប្រធានក្រុមឈ្មោះ លី ហ្ស៊ី តែងតែបំពេញភារកិច្ចរបស់គាត់ឱ្យតែរួចពីដៃ គ្មានបន្ទុកអ្វីទាំងអស់ ហើយទោះបីជាបានប្រកបគ្នាជាច្រើនដងក៏ដោយ ក៏គាត់នៅតែមិនកែប្រែដែរ។ គាត់ថែមទាំងទុកភារកិច្ចចោលមិនខ្វល់អស់មួយសប្តាហ៍ ដោយមិនអើពើនឹងវាទាល់តែសោះ ដោយសារតែរឿងផ្ទាល់ខ្លួន។ ក្រោយពីបានឮរឿងនេះ ខ្ញុំមានអារម្មណ៍ខឹងជាខ្លាំង ហើយយល់ថា លី ហ្ស៊ី មិនស័ក្តិសមនឹងធ្វើជាប្រធានក្រុមបន្តទៀតទេ ហើយយោងទៅតាមគោលការណ៍ គាត់គួរតែត្រូវបានដកហូតតំណែង ហើយតែងតាំងឲ្យធ្វើតួនាទីផ្សេងវិញ។ ខ្ញុំបានចែករំលែកទស្សនៈរបស់ខ្ញុំជាមួយបងស្រី វ៉ាង ហ័រ ដែរ ប៉ុន្តែអ្វីដែលធ្វើឲ្យខ្ញុំភ្ញាក់ផ្អើលនោះ គឺគាត់មិនត្រឹមតែមិនព្រមស្ដាប់ប៉ុណ្ណោះទេ ថែមទាំងរិះគន់ខ្ញុំយ៉ាងខ្លាំងទៀតផង ដោយនិយាយថា គំនិតរបស់ខ្ញុំនៅក្មេងខ្ចី ហើយទាមទារពីអ្នកដទៃខ្ពស់ពេក។ គាត់ថែមទាំងនិយាយទៀតថា ពេលដែល លី ហ្ស៊ី មានសភាពល្អ គាត់ក៏អាចផ្សាយដំណឹងល្អបានមនុស្សដែរ ហើយថាគាត់ត្រូវការការប្រកបគ្នា និងជំនួយបន្ថែមទៀត។ ខ្ញុំបាននិយាយថា៖ «ដើម្បីធ្វើជាប្រធានក្រុមម្នាក់បាន ត្រូវតែរែកបន្ទុក និងទទួលខុសត្រូវ។ បើផ្អែកលើអាកប្បកិរិយាជាប់លាប់ របស់ លី ហ្ស៊ី នៅក្នុងភារកិច្ចរបស់គាត់ គឺគាត់មិនស័ក្តិសមនឹងតំណែងជាប្រធានក្រុមទាល់តែសោះ។ ប៉ុន្តែបងនៅតែចង់ទុកគាត់ឱ្យកាន់តំណែងនេះដដែល។ នេះគឺកំពុងតែប្រឆាំងនឹងគោលការណ៍ហើយ!» ប៉ុន្តែបងស្រី វ៉ាង ហ័រ នៅតែមិនព្រមស្ដាប់ ហើយនិយាយថា៖ «បើសិនជាយើងដកហូតតំណែង លី ហ្ស៊ី ហើយរកអ្នកជំនួសដែលស័ក្តិសមមិនបានភ្លាមៗនោះទេ លទ្ធផលការងារអាចនឹងរងផលប៉ះពាល់ ហើយយើងនឹងមិនអាចផ្តល់ការពន្យល់ដែលសមហេតុផលបានទេ ប្រសិនបើអ្នកដឹកនាំសួរនាំ។ មានមនុស្សកាន់តំណែងនៅតែប្រសើរជាងគ្មានអ្នកណាទាល់តែសោះ»។ ពេលឮគាត់និយាយបែបនេះ ខ្ញុំមើលឃើញថា គាត់គិតតែពីកេរ្តិ៍ឈ្មោះ និងឋានៈរបស់ខ្លួនឯងប៉ុណ្ណោះ ហើយគាត់មិនបានគិតគូរពីកិច្ចការរបស់ពួកជំនុំទាល់តែសោះ។ ដូច្នេះ ខ្ញុំចង់លាតត្រដាងពីធម្មជាតិ និងផលវិបាកនៃទង្វើរបស់គាត់តាមរបៀបនេះ។ ប៉ុន្តែនៅពេលឃើញកាយវិការខឹងសម្បារបស់គាត់ ខ្ញុំមានការព្រួយបារម្ភ ហើយគិតថា៖ «ជាធម្មតា សូម្បីតែខ្ញុំនិយាយពីបញ្ហាការងាររបស់គាត់ត្រួសៗ ក៏គាត់មិនចេះអត់ធ្មត់ដែរ។ បើខ្ញុំនិយាយចំៗពេក ច្បាស់ជាធ្វើឲ្យគាត់ខឹង ហើយគាត់នឹងមិននិយាយរកខ្ញុំមិនខាន។ បើរឿងនេះធ្វើឲ្យទំនាក់ទំនងយើងរកាំរកូស តើទៅថ្ងៃមុខពួកយើងនឹងសហការគ្នាដោយរបៀបណា? ចុះបើខ្ញុំជួបការលំបាកក្នុងការងារ ហើយគាត់លែងជួយខ្ញុំទៀត តើខ្ញុំគួរធ្វើម៉េច? ប្រហែលជាមិននិយាយរឿងនេះល្អជាង។ គាត់បានបំពេញភារកិច្ចជាច្រើនឆ្នាំមកហើយ ហើយគាត់យល់ពីគោលការណ៍នៃការផ្លាស់ប្តូរតំណែងមនុស្សច្បាស់ជាងខ្ញុំទៅទៀត។ គាត់ប្រហែលជាមានផែនការផ្ទាល់ខ្លួនរបស់គាត់ហើយ។ យកល្អកុំខ្វល់ពីរឿងនេះច្រើនពេកអី»។ ដូច្នេះ ខ្ញុំគ្រាន់តែដាស់តឿនគាត់ឲ្យពិចារណាពីគុណសម្បត្តិ និងគុណវិបត្តិ នៅពេលប្រើប្រាស់មនុស្ស ហើយក៏មិនបានលើករឿងនេះមកនិយាយទៀតដែរ។

មិនយូរប៉ុន្មាន បងស្រី វ៉ាង ហ័រ បានប្រាប់ខ្ញុំថា បងស្រី ស៊ូស៊ីន ជាមនុស្សមានគំនិតរហ័សរហួន ហើយពូកែនិយាយជាមួយមនុស្ស ហើយថាគាត់មានគម្រោងបណ្ដុះបណ្ដាលបងស្រី ស៊ូស៊ីន ឲ្យផ្សាយដំណឹងល្អទៀតផង។ ពេលឮបែបនេះ ខ្ញុំក៏គិតថា៖ «ខ្ញុំស្គាល់ ស៊ូស៊ីន ច្បាស់ណាស់។ គាត់តែងតែមិនទទួលខុសត្រូវក្នុងភារកិច្ចរបស់ខ្លួន អាត្មានិយម និងបោកបញ្ឆោត។ កាលពីមុន ពេលដែលគាត់ត្រូវបានបណ្ដុះបណ្ដាលឲ្យស្រោចស្រពអ្នកមកថ្មី គាត់យល់ថាវាជារឿងនាំឲ្យពិបាក ហើយមិនហ៊ានទទួលខុសត្រូវទេ ក្រែងលោអ្នកមកថ្មីចាកចេញទៅវិញ។ ក្រោយពីទើបតែបានស្រោចស្រពអស់រយៈពេលជាងម្ភៃថ្ងៃ គាត់ក៏ឈប់ទៅ ហើយថែមទាំងកុហកថាប្ដីរបស់គាត់រារាំងគាត់មិនឲ្យបំពេញភារកិច្ចទៀតផង»។ ដូច្នេះ ខ្ញុំក៏បានប្រាប់ពីអ្វីដែលខ្ញុំដឹងទៅបងស្រី វ៉ាង ហ័រ ហើយបានដាស់តឿនគាត់ថា មនុស្សដូច ស៊ូស៊ីន មិនស័ក្តិសមនឹងការបណ្ដុះបណ្ដាលទេ។ បងស្រី វ៉ាង ហ័រ មិនបានស្ដាប់ដំបូន្មានរបស់ខ្ញុំទាល់តែសោះ។ គាត់និយាយថា យើងមិនអាចវិនិច្ឆ័យពីធម្មជាតិពិតរបស់មនុស្សម្នាក់បានពេញលេញ តាមរយៈការប្រាស្រ័យទាក់ទងតែម្ដងនោះទេ ហើយថាយើងត្រូវតែមើលគេក្នុងទស្សនវិស័យអភិវឌ្ឍន៍វិញ។ ខ្ញុំមានអារម្មណ៍ថារឿងនេះមិនសមរម្យទេ ហើយចង់ឃាត់គាត់ដែរ។ ប៉ុន្តែខ្ញុំក៏គិតទៀតថា៖ «គាត់បានប្រាប់គ្រប់គ្នាហើយអំពីការបណ្ដុះបណ្ដាល ស៊ូស៊ីន បើខ្ញុំមិនយល់ព្រមទេ ច្បាស់ជាធ្វើឲ្យគាត់ខ្មាសគេមិនខាន។ តើគាត់នឹងគិតថាខ្ញុំក្រអឺតក្រទម ហើយចេះដឹងរឿងគេពេកទេ? ចុះបើវានឹងធ្វើឲ្យទំនាក់ទំនងយើងរកាំរកូស? វានឹងធ្វើឲ្យពិបាកចុះសម្រុងគ្នានៅថ្ងៃខាងមុខ»។ ពេលគិតដល់ចំណុចនេះ ខ្ញុំក៏បាត់បង់ភាពក្លាហានក្នុងការទទូចតទៅទៀត ហើយគ្រាន់តែលួងចិត្តខ្លួនឯងដោយគិតថា៖ «យ៉ាងហោចណាស់ ខ្ញុំបានដាស់តឿនអស់ហើយ។ បើមានបញ្ហាអ្វីកើតឡើងនៅពេលក្រោយ វានឹងមិនមែនជាការទទួលខុសត្រូវរបស់ខ្ញុំទៀតទេ»។

ក្រោយមក ខ្ញុំបានដឹងថា លី ហ្ស៊ី នៅតែព្រងើយកន្តើយចំពោះភារកិច្ចរបស់គាត់ ហើយរឿងនេះបានប៉ះពាល់ដល់សភាពរបស់បងប្អូនប្រុសស្រី ដែលនាំឲ្យប្រសិទ្ធភាពការងារធ្លាក់ចុះយ៉ាងខ្លាំង។ លើសពីនេះទៀត ស៊ូស៊ីន មិនបានបង្ហាញពីបន្ទុកក្នុងការផ្សាយដំណឹងល្អទេ ហើយគាត់តែងតែបោះបង់ចោលភារកិច្ចរបស់គាត់រាល់ពេលដែលគាត់រវល់នៅផ្ទះ ហើយភារកិច្ចរបស់គាត់ក៏មិនបានបង្កើតផលអ្វីច្រើនដែរ។ អ្នកដឹកនាំបានផ្ញើសំបុត្រមួយមកដោះស្រាយពីភាពវៀចវេរ និងបញ្ហានៅក្នុងការងារផ្សាយដំណឹងល្អរបស់យើង ហើយបានប្រកបគ្នា និងលួសកាត់ពួកយើងផង។ ប៉ុន្តែបងស្រី វ៉ាង ហ័រ មិនបានបង្ហាញពីការបន្ទោសខ្លួនឯងសូម្បីតែបន្តិច។ ផ្ទុយទៅវិញ គាត់បែរជាជំទាស់តបត និងព្យាយាមដោះសាការពារខ្លួន ដោយនិយាយថា បងប្អូនប្រុសស្រីទៅវិញទេដែលគ្មានបន្ទុកចំពោះភារកិច្ចរបស់ខ្លួនោះ។ ខ្ញុំពិតជាចង់លាតត្រដាង និងវែកញែកពីបញ្ហារបស់គាត់ណាស់ ប៉ុន្តែខ្ញុំក៏ខ្លាចថាគាត់នឹងនិយាយថា ខ្ញុំមិនស្គាល់ខ្លួនឯងផង ម៉េចចេះតែលួសកាត់គាត់ ដូច្នេះខ្ញុំគ្រាន់តែដាស់តឿនគាត់ត្រួសៗឲ្យឆ្លុះបញ្ចាំងពីខ្លួនឯង ហើយប្រែចិត្តចំពោះព្រះជាម្ចាស់ប៉ុណ្ណោះ។ ក្រោយមកទៀត ខ្ញុំបានឃើញថា បងស្រី វ៉ាង ហ័រ មិនបានស្គាល់ខ្លួនឯងទាល់តែសោះ។ បងប្អូនប្រុសស្រីបានរាយការណ៍ថា គាត់គិតតែពីចាប់កំហុសការងាររបស់ពួកគេ ហើយស្ដីបន្ទោសពួកគេនៅក្នុងពេលជួបជុំ ថាគាត់មិនបានដោះស្រាយបញ្ហាជាក់ស្ដែង ហើយថាគ្រប់គ្នាមានអារម្មណ៍ថាត្រូវគាត់គាបសង្កត់ទៀតផង។ ខ្ញុំបានដឹងថា បងស្រី វ៉ាង ហ័រ ទំនងជាអ្នកដឹកនាំក្លែងក្លាយ ដូច្នេះខ្ញុំចង់រាយការណ៍រឿងនេះទៅអ្នកដឹកនាំថ្នាក់លើ។ ប៉ុន្តែខ្ញុំក៏គិតទៀតថា៖ «បើគាត់ដឹងថាខ្ញុំយករឿងរបស់គាត់ទៅរាយការណ៍ តើគាត់នឹងមិនគុំកួនខ្ញុំទេឬ? យ៉ាងណាមិញ គាត់ក៏ធ្លាប់បានជួយខ្ញុំក្នុងភារកិច្ចដែរ...» ខ្ញុំចេះតែគិតចុះគិតឡើង ប៉ុន្តែនៅទីបញ្ចប់ ខ្ញុំនៅតែគ្មានភាពក្លាហានក្នុងការសរសេរអ្វីពីគាត់សោះ។ ក្រោយមក អ្នកដឹកនាំថ្នាក់លើបានចុះមកពិនិត្យមើលការងារ។ ពួកគេបានរកឃើញថា បងស្រី វ៉ាង ហ័រ មានភាពក្រអឺតក្រទម និងរាប់ខ្លួនឯងជាសុចរិត ប្រព្រឹត្តដោយគ្មានគោលការណ៍ ថាគាត់មិនព្រមទទួលយកយោបល់របស់អ្នកដទៃ ហើយថាគាត់ចេះតែនិយាយពីពាក្យពេចន៍ និងគោលលទ្ធិ ដោយមិនបានធ្វើការងារជាក់ស្ដែងទៀតផង ដូច្នេះគាត់ត្រូវបានកំណត់លក្ខណៈថាជាអ្នកដឹកនាំក្លែងក្លាយ ហើយត្រូវបានដកហូតតំណែង។ ម្យ៉ាងទៀត ដោយសារតែខ្ញុំបានធ្វើជាមនុស្សផ្គាប់ចិត្តគេ ហើយមិនបានការពារកិច្ចការរបស់ពួកជំនុំ ខ្ញុំក៏ត្រូវបានដកហូតតំណែងដែរ។ មិនយូរប៉ុន្មាន លី ហ្ស៊ី និង ស៊ូស៊ីន ក៏ត្រូវបានដកហូតតំណែងដែរ។ ដោយត្រូវបានដោះស្រាយបែបនេះ ខ្ញុំមានអារម្មណ៍ភ័យខ្លាច ហើយដឹងថាខ្ញុំបានប្រព្រឹត្តអំពើអាក្រក់។ ជាពិសេស ពេលដែលខ្ញុំនឹកឃើញដល់សំណួររបស់អ្នកដឹកនាំមកកាន់ខ្ញុំថា៖ «ពេលដែលអ្នកឃើញបងស្រី វ៉ាង ហ័រ ប្រព្រឹត្តទាស់នឹងគោលការណ៍ ហើយអ្នកមិនអាចឃាត់គាត់បាន ហេតុអ្វីបានជាអ្នកមិនរាយការណ៍? ហេតុអ្វីបានជាអ្នកនៅតែព្យាយាមការពារទំនាក់ទំនងរបស់អ្នកជាមួយគាត់? អ្នកពិតជាគ្មានទំនួលខុសត្រូវក្នុងភារកិច្ចរបស់អ្នកទាល់តែសោះ!» ខ្ញុំមានអារម្មណ៍ឈឺចាក់ដោតក្នុងចិត្តយ៉ាងខ្លាំង។ ដើម្បីតែរក្សាទំនាក់ទំនងរបស់ខ្ញុំជាមួយបងស្រី វ៉ាង ហ័រ ខ្ញុំមិនបានគិតគូរពីកិច្ចការរបស់ពួកជំនុំទេ។ ខ្ញុំបានឃើញថាគាត់បានបង្អាក់ និងរំខានដល់កិច្ចការរបស់ពួកជំនុំ ប៉ុន្តែខ្ញុំមិនបានឃាត់គាត់ទេ។ ខ្ញុំកំពុងតែបណ្ដោយឲ្យអ្នកដឹកនាំក្លែងក្លាយនេះប្រព្រឹត្តអំពើអាក្រក់ ហើយធ្វើជាអ្នកសមគំនិតរបស់គាត់! ប៉ុន្មានខែក្រោយពីខ្ញុំត្រូវបានដកហូតតំណែង ខ្ញុំមានអារម្មណ៍អស់សង្ឃឹមយ៉ាងខ្លាំង ហើយខ្ញុំបានរស់នៅក្នុងសភាពអស់សង្ឃឹមទាំងស្រុង និងបានទម្លាក់កំហុសលើខ្លួនឯងផង។

ដោយឃើញខ្ញុំស្ថិតក្នុងសភាពមិនល្អ បងប្អូនប្រុសស្រីបានចែករំលែកព្រះបន្ទូលរបស់ព្រះជាម្ចាស់ជាមួយខ្ញុំ ដើម្បីជួយខ្ញុំ។ មានព្រះបន្ទូលមួយវគ្គដែលធ្វើឲ្យខ្ញុំចាំមិនភ្លេច។ ព្រះជាម្ចាស់មានបន្ទូលថា៖ «នៅក្នុងដំណើរការនៃការលូតលាស់ជីវិត និងការទទួលបានសេចក្ដីសង្គ្រោះរបស់មនុស្ស ជួនកាលមនុស្សដើរផ្លូវខុស ដើរផ្លូវវៀចវេរ ឬមួយរយៈមានការបញ្ចេញសណ្ឋាន និងអាកប្បកិរិយានៃជីវិតដែលនៅក្មេងខ្ចី។ ជួនកាលពួកគេមានភាពទន់ខ្សោយ និងអវិជ្ជមាន និយាយខុស ជំពប់ជើងដួល ឬបរាជ័យម្ដងម្កាល។ នៅក្នុងព្រះនេត្ររបស់ព្រះជាម្ចាស់ រឿងទាំងអស់នេះជារឿងធម្មតា។ ទ្រង់មិនប្រកាន់ឡើយ។ មនុស្សខ្លះគិតថា សេចក្ដីពុករលួយរបស់ខ្លួនជ្រាលជ្រៅពេក ហើយថាមិនអាចធ្វើឱ្យព្រះជាម្ចាស់ពេញព្រះទ័យបានសោះ ក៏មានអារម្មណ៍ពិបាកចិត្ត ហើយស្អប់ខ្លួនឯង។ អ្នកដែលមានចិត្តចេះប្រែចិត្តបែបនេះ ទើបជាអ្នកដែលព្រះជាម្ចាស់សង្គ្រោះពិតប្រាកដ។ ផ្ទុយទៅវិញ ចំពោះអ្នកដែលជឿថាខ្លួនមិនត្រូវការសេចក្ដីសង្គ្រោះរបស់ព្រះជាម្ចាស់ អ្នកដែលគិតថាខ្លួនជាមនុស្សល្អ និងគ្មានបញ្ហាអ្វីសោះនោះ ជាញឹកញាប់ មិនមែនជាអ្នកដែលព្រះជាម្ចាស់សង្គ្រោះនោះទេ។ តើខ្ញុំចង់ប្រាប់អ្នករាល់គ្នាអំពីអ្វីនៅទីនេះ? អ្នកណាដែលយល់ សូមនិយាយមក។ (ពួកយើងត្រូវដោះស្រាយចំពោះការបញ្ចេញឱ្យឃើញសេចក្ដីពុករលួយរបស់យើងឱ្យបានត្រឹមត្រូវ និងយកចិត្តទុកដាក់លើការអនុវត្តសេចក្ដីពិត ទើបពួកយើងនឹងទទួលបានសេចក្ដីសង្គ្រោះពីព្រះជាម្ចាស់។ ប្រសិនបើពួកយើងតែងតែយល់ច្រឡំចំពោះព្រះជាម្ចាស់ នោះពួកយើងនឹងងាយអស់សង្ឃឹម ហើយបោះបង់ខ្លួនឯងចោលជាមិនខាន។) អ្នកត្រូវតែមានជំនឿ ហើយនិយាយថា៖ 'ទោះបីជាឥឡូវនេះ ខ្ញុំទន់ខ្សោយ ហើយខ្ញុំបានជំពប់ជើងដួល និងបរាជ័យក្ដី ក៏ខ្ញុំនឹងធំលូតលាស់ ហើយនៅថ្ងៃណាមួយ ខ្ញុំនឹងយល់ពីសេចក្ដីពិត ធ្វើឱ្យព្រះជាម្ចាស់ពេញព្រះទ័យ និងទទួលបានសេចក្ដីសង្គ្រោះ'។ អ្នកត្រូវតែមានការតាំងចិត្តនេះ។ មិនថាអ្នកជួបឧបសគ្គ ការលំបាក ការបរាជ័យ ឬការជំពប់ជើងដួលអ្វីក៏ដោយ អ្នកមិនត្រូវស្ថិតក្នុងសភាពអវិជ្ជមានឡើយ។ អ្នកត្រូវដឹងថា តើព្រះជាម្ចាស់សង្គ្រោះមនុស្សបែបណា។ លើសពីនេះទៅទៀត ប្រសិនបើអ្នកមានអារម្មណ៍ថា អ្នកមិនទាន់មានលក្ខណៈសម្បត្តិគ្រប់គ្រាន់ដើម្បីឱ្យព្រះជាម្ចាស់សង្គ្រោះ ឬប្រសិនបើមានពេលខ្លះ អ្នកស្ថិតក្នុងសណ្ឋានដែលព្រះជាម្ចាស់ស្អប់ខ្ពើម ឬមិនសព្វព្រះទ័យ ឬប្រសិនបើមានមួយរយៈដែលអ្នកមានការប្រព្រឹត្តមិនបានល្អសោះ ហើយព្រះជាម្ចាស់មិនបានទទួលយកអ្នក ឬព្រះជាម្ចាស់បានស្អប់ខ្ពើមនិងបដិសេធអ្នក នោះមិនថ្វីទេ។ ឥឡូវនេះ អ្នកដឹងហើយ វាក៏មិនទាន់ហួសពេលដែរ។ ឱ្យតែអ្នកប្រែចិត្ត ព្រះជាម្ចាស់នឹងប្រទានឱកាសឱ្យអ្នក» («ក្នុងការជឿលើព្រះជាម្ចាស់ អ្វីដែលសំខាន់បំផុត គឺការអនុវត្ត និងការពិសោធព្រះបន្ទូលរបស់ទ្រង់» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ពេលកំពុងសញ្ជឹងគិតលើព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ថាបានទទួលសេចក្ដីស្រឡាញ់របស់ទ្រង់ ហើយបានឃើញថា ព្រះហឫទ័យរបស់ព្រះជាម្ចាស់ក្នុងការសង្គ្រោះមនុស្សមិនដែលផ្លាស់ប្ដូរទេ។ ព្រះជាម្ចាស់មិនបានឈប់សង្គ្រោះខ្ញុំ ដោយសារតែខ្ញុំធ្លាប់ធ្វើជាមនុស្សផ្គាប់ចិត្តគេ ហើយបានបង្កគ្រោះថ្នាក់ដល់កិច្ចការរបស់ពួកជំនុំនោះទេ។ ផ្ទុយទៅវិញ ទ្រង់សង្ឃឹមថា តាមរយៈបរាជ័យនេះ ខ្ញុំនឹងឆ្លុះបញ្ចាំង ហើយស្គាល់បញ្ហារបស់ខ្លួនឯង រៀនបានមេរៀនច្រើន ប្រែចិត្ត និងផ្លាស់ប្ដូរទៀតផង។ ខ្ញុំត្រូវតែក្រោកឈរឡើងវិញ ឆ្លុះបញ្ចាំងពីមូលហេតុនៃបរាជ័យរបស់ខ្ញុំ ហើយប្រែចិត្តដោយស្មោះ។ ដូច្នេះ ខ្ញុំបានអធិស្ឋានទៅកាន់ព្រះជាម្ចាស់ថា៖ «ឱព្រះជាម្ចាស់អើយ! ទូលបង្គំដឹងថា ទូលបង្គំបានធ្វេសប្រហែសក្នុងភារកិច្ចរបស់ទូលបង្គំ ហើយទូលបង្គំមានអារម្មណ៍ខ្មាសអៀនក្នុងការឈរនៅចំពោះព្រះភ័ក្ត្រទ្រង់។ ប៉ុន្តែទូលបង្គំមិនចង់ស្ថិតនៅក្នុងសភាពអស់សង្ឃឹមនេះទៀតទេ។ សូមទ្រង់បំភ្លឺ និងដឹកនាំទូលបង្គំឲ្យស្គាល់បញ្ហារបស់ខ្លួនឯងផង»។

ថ្ងៃមួយ ខ្ញុំបានអានព្រះបន្ទូលទាំងនេះរបស់ព្រះជាម្ចាស់ថា៖ «នៅពេលដែលអ្នករាល់គ្នាត្រូវអនុវត្តសេចក្ដីពិត និងការពារផលប្រយោជន៍នៃដំណាក់របស់ព្រះជាម្ចាស់ តើអ្នករាល់គ្នាអាចយកឈ្នះលើការរឹតត្បិតនៃនិស្ស័យនៃសេចក្តីពុករលួយរបស់អ្នក ហើយឈរនៅខាងសេចក្ដីពិតបានទេ? ឧទាហរណ៍ អ្នកសហការជាមួយនរណាម្នាក់ដើម្បីអនុវត្តនូវកិច្ចការសម្អាតពួកជំនុំ ប៉ុន្តែពួកគេតែងតែប្រកបជាមួយបងប្អូនប្រុសស្រីថា ព្រះជាម្ចាស់សង្គ្រោះមនុស្សតាមដែលអាចធ្វើទៅបាន ហើយយើងត្រូវតែប្រព្រឹត្តចំពោះមនុស្សដោយក្ដីស្រឡាញ់ និងផ្ដល់ឱកាសឱ្យពួកគេប្រែចិត្ត។ តាមរយៈការប្រកបគ្នារបស់ពួកគេ អ្នកនឹងដឹងថាមានអ្វីមួយខុសឆ្គងជាមួយពួកគេហើយ។ ទោះបីជាពាក្យសំដីដែលពួកគេនិយាយស្តាប់ទៅដូចជាត្រឹមត្រូវណាស់ក៏ដោយ ក៏អ្នកបានរកឃើញនៅពេលវិភាគលម្អិតថា ពួកគេមានបំណង និងហេតុផលជំរុញចិត្តលាក់កំបាំង ដោយមិនចង់ធ្វើឱ្យនរណាម្នាក់អាក់អន់ចិត្ត និងមិនចង់អនុវត្តការរៀបចំការងារនោះទេ។ នៅពេលដែលពួកគេប្រកបដូចនេះ មនុស្សដែលមិនទាន់ពេញវ័យក្នុងសេចក្ដីជំនឿ និងមិនចេះពិចារណាដឹងខុសត្រូវនឹងត្រូវពួកគេរំខាន។ ពួកគេនឹងបង្ហាញក្ដីស្រឡាញ់ដោយងងឹតងងុលក្នុងរបៀបដែលគ្មានគោលការណ៍ ដោយមិនយកចិត្តទុកដាក់ក្នុងកាវិនិច្ឆ័យអ្នកដទៃ ហើយពួកគេនឹងមិនលាតត្រដាង ឬរាយការណ៍អំពីពួកទទឹងនឹងព្រះគ្រីស្ទ ពួកមនុស្សអាក្រក់ ឬពួកអ្នកមិនជឿនោះទេ។ វាគឺជាការរារាំងមួយក្នុងការងារនៃការបោសសម្អាតពួកជំនុំ។ ប្រសិនបើពួកទទឹងនឹងព្រះគ្រីស្ទ ពួកមនុស្សអាក្រក់ និងពួកអ្នកមិនជឿ មិនអាចត្រូវបានបោសសម្អាតចេញទាន់ពេលវេលាទេ វានឹងជះឥទ្ធិពលដល់ការហូប និងផឹកព្រះបន្ទូលទ្រង់ជាធម្មតារបស់រាស្រ្ដរើសតាំងរបស់ព្រះជាម្ចាស់ និងការបំពេញភារកិច្ចរបស់ពួកគេជាធម្មតាហើយ លើសពីនេះ វានឹងបង្អាក់ និងរំខានដល់ការងាររបស់ពួកជំនុំ ដោយហេតុនោះនឹងបង្កគ្រោះថ្នាក់ដល់ផលប្រយោជន៍នៃដំណាក់របស់ព្រះជាម្ចាស់។ នៅក្នុងស្ថានភាពបែបនេះ តើអ្នកគួរអនុវត្តយ៉ាងដូចម្ដេច? នៅពេលដែលអ្នកកត់សម្គាល់ឃើញបញ្ហា អ្នកត្រូវតែងើបឈរឡើងដើម្បីលាតត្រដាង និងបញ្ឈប់មនុស្សនោះ ហើយការពារការងាររបស់ពួកជំនុំ។ អ្នកអាចពិចារណា៖ 'យើងជាដៃគូធ្វើការ។ ប្រសិនបើខ្ញុំលាតត្រដាងពួកគេដោយផ្ទាល់ ហើយពួកគេមិនទទួលយក នោះពួកយើងនឹងត្រូវបែកបាក់គ្នាមែនទេ? ទេ ខ្ញុំមិនអាចនិយាយត្រង់ៗពេកទេ ខ្ញុំត្រូវតែមានភាពវាងវៃបន្តិច។' ដូច្នេះ អ្នកគ្រាន់តែរំលឹក និងដាស់តឿនពួកគេពីរបីម៉ាត់ប៉ុណ្ណោះ។ បន្ទាប់ពីបានឮអ្វីដែលអ្នកនិយាយ ពួកគេមិនទទួលយកឡើយ ហើយថែមទាំងលើកហេតុផលជាច្រើនមកបដិសេធនឹងអ្នកទៀតផង។ នៅពេលដែលអ្នកឃើញថាពួកគេមិនទទួលយក ហើយកិច្ចការរបស់ដំណាក់របស់ព្រះជាម្ចាស់នឹងរងការខាតបង់ តើអ្នកធ្វើដូចម្ដេច? អ្នកអធិស្ឋានទៅកាន់ព្រះជាម្ចាស់ ដោយពោលថា៖ 'ឱ ព្រះជាម្ចាស់អើយ សូមរៀបចំ និងចាត់ចែងអ្វីៗគ្រប់យ៉ាងផងចុះ។ សូមប្រៀនប្រដៅពួកគេផង។ ទូលបង្គំមិនអាចធ្វើអ្វីបានទៀតទេ'។ អ្នកគិតថា អ្នកមិនអាចឃាត់ពួកគេបានទេ ដូច្នេះអ្នកក៏បណ្ដែតបណ្ដោយពួកគេទៅ។ តើនេះគឺជាការសម្ដែងចេញនៃការមានទំនួលខុសត្រូវដែរឬទេ? តើអ្នកបានអនុវត្តសេចក្ដីពិតហើយឬនៅ? ប្រសិនបើអ្នកមិនអាចឃាត់ពួកគេបានទេ ហេតុអ្វីបានជាអ្នកមិនរាយការណ៍រឿងនេះទៅកាន់អ្នកដឹកនាំ និងអ្នកធ្វើការ? ហេតុអ្វីបានជាអ្នកមិនលើករឿងនេះនៅក្នុងការជួបជុំ ហើយឱ្យអ្នកគ្រប់គ្នាប្រកបគ្នា និងពិភាក្សាអំពីរឿងនេះ? ប្រសិនបើអ្នកមិនធ្វើបែបនេះទេ តើអ្នកពិតជាមិនមានអារម្មណ៍ថាមានកំហុសទេឬអី នៅពេលក្រោយនោះ? ប្រសិនបើអ្នកនិយាយថា 'ខ្ញុំមិនអាចដោះស្រាយរឿងនេះបានទេ ដូច្នេះខ្ញុំនឹងធ្វើមិនដឹងមិនឮចុះ។ សតិសម្បជញ្ញៈរបស់ខ្ញុំស្អាតស្អំទេ' នោះតើអ្នកមានចិត្តប្រភេទណាទៅ? តើវាគឺជាចិត្តដែលស្រឡាញ់ពិតប្រាកដ ឬជាចិត្តដែលធ្វើបាបអ្នកដទៃ? ចិត្តរបស់អ្នកគឺចិត្តដែលព្យាបាទណាស់ ពីព្រោះនៅពេលដែលមានរឿងអ្វីមួយកើតឡើងចំពោះអ្នក អ្នកខ្លាចធ្វើឱ្យគេអាក់អន់ចិត្ត ហើយមិនប្រកាន់ខ្ជាប់នូវគោលការណ៍ឡើយ។ តាមពិតទៅ អ្នកដឹងច្បាស់ណាស់ថា មនុស្សម្នាក់នេះមានហេតុផលជំរុញចិត្តលាក់កំបាំងផ្ទាល់ខ្លួនក្នុងការធ្វើបែបនេះ ហើយថាអ្នកមិនអាចស្ដាប់តាមពួកគេនៅក្នុងរឿងនេះបានទេ។ ប៉ុន្តែ អ្នកមិនបានប្រកាន់ខ្ជាប់នូវគោលការណ៍ និងមិនបានឃាត់ពួកគេមិនឱ្យបំភាន់អ្នកដទៃឡើយ ហើយចុងក្រោយ រឿងនេះធ្វើឱ្យខូចផលប្រយោជន៍របស់ដំណាក់របស់ព្រះជាម្ចាស់។ តើអ្នកនឹងមានអារម្មណ៍ថាមានកំហុសដែរឬទេ បន្ទាប់ពីកើតរឿងនេះ? (ខ្ញុំនឹងមានអារម្មណ៍បែបនោះ។) តើការមានអារម្មណ៍ថាមានកំហុស អាចឱ្យអ្នកប៉ះប៉ូវការខាតបង់បានដែរឬទេ? អ្នកមិនអាចប៉ះប៉ូវការខាតបង់បានឡើយ។ ក្រោយមក អ្នកសញ្ជឹងគិតទៀតថា៖ 'យ៉ាងណាក៏ដោយ ខ្ញុំបានបំពេញទំនួលខុសត្រូវរបស់ខ្ញុំហើយ ហើយព្រះជាម្ចាស់ទ្រង់ជ្រាប។ ព្រះជាម្ចាស់ពិនិត្យពិច័យជម្រៅចិត្តរបស់មនុស្ស'។ តើនេះជាពាក្យសម្ដីប្រភេទណាទៅ? នេះគឺជាពាក្យសម្ដីបោកបញ្ឆោត និងជាពាក្យសម្ដីរបស់អារក្ស ដែលប៉ុនប៉ងបោកប្រាស់ទាំងមនុស្ស និងព្រះជាម្ចាស់។ អ្នកមិនបានបំពេញទំនួលខុសត្រូវរបស់ខ្លួនឡើយ ហើយថែមទាំងស្វែងរកហេតុផល និងលេសដើម្បីគេចវេះពីការទទួលខុសត្រូវទៀតផង។ នេះគឺជាភាពបោកបញ្ឆោត និងភាពរឹងទទឹងរបស់អ្នក។ តើមនុស្សបែបនេះមានភាពស្មោះត្រង់ចំពោះព្រះជាម្ចាស់ដែរឬទេ? តើពួកគេមានស្មារតីយុត្តិធម៌ដែរឬទេ? (ពួកគេមិនមានទេ។) នេះគឺជាមនុស្សដែលមិនទទួលយកសេចក្ដីពិតសូម្បីតែបន្តិចសោះ ជាមនុស្សប្រភេទដូចគ្នានឹងសាតាំង។ នៅពេលដែលមានរឿងអ្វីមួយកើតឡើងចំពោះអ្នក អ្នករស់នៅតាមទស្សនៈវិជ្ជាសម្រាប់ការរស់នៅក្នុងលោកីយ៍ ហើយមិនអនុវត្តសេចក្ដីពិតឡើយ ហើយអ្នកតែងតែខ្លាចធ្វើឱ្យអ្នកដទៃអាក់អន់ចិត្ត ប៉ុន្តែមិនខ្លាចប្រមាថព្រះជាម្ចាស់ទៅវិញ ហើយថែមទាំងអាចលះបង់ផលប្រយោជន៍របស់ដំណាក់របស់ព្រះជាម្ចាស់ ដើម្បីការពារទំនាក់ទំនងរបស់អ្នកជាមួយអ្នកដទៃទៀតផង។ តើការធ្វើបែបនេះមានផលវិបាកអ្វីខ្លះ? អ្នកនឹងបានការពារទំនាក់ទំនងរបស់អ្នកជាមួយអ្នកដទៃបានយ៉ាងល្អ ប៉ុន្តែអ្នកនឹងបានប្រមាថព្រះជាម្ចាស់ ហើយទ្រង់នឹងស្អប់ខ្ពើមនិងបដិសេធអ្នក ព្រមទាំងខ្ញាល់នឹងអ្នក។ បើថ្លឹងថ្លែងទៅ តើមួយណាធ្ងន់ធ្ងរជាង? ប្រសិនបើអ្នកមិនអាចទទួលអារម្មណ៍ដឹងពីរឿងនេះទេ នោះអ្នកពិតជាវង្វេងវង្វាន់ទាំងស្រុងហើយ វាបញ្ជាក់ថា អ្នកមិនយល់ពីសេចក្ដីពិតទាល់តែសោះ។ ប្រសិនបើអ្នកបន្តបែបនោះដោយមិនភ្ញាក់រលឹកសោះ នោះពិតជាមានគ្រោះថ្នាក់ខ្លាំងណាស់។ នៅទីបំផុត អ្នកនឹងមិនអាចទទួលបានសេចក្ដីពិតឡើយ ហើយអ្នកគឺជាអ្នកដែលត្រូវរងការខាតបង់» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់បានលាតត្រដាងពីសភាពពិតប្រាកដរបស់ខ្ញុំ។ ខ្ញុំបានឃើញថា ខ្ញុំគ្រាន់តែជាមនុស្សផ្គាប់ចិត្តគេដែលអាត្មានិយម និងបោកបញ្ឆោត ហើយគ្មានទំនួលខុសត្រូវចំពោះកិច្ចការរបស់ពួកជំនុំសោះ។ ខ្ញុំបានឃើញយ៉ាងច្បាស់ថា បងស្រី វ៉ាង ហ័រ កំពុងតែធ្វើការតាមតែចិត្តរបស់ខ្លួនឯង ហើយមិនបានស្វែងរកគោលការណ៍ទេ ហើយខ្ញុំក៏ដឹងដែរថា ខ្ញុំគួរតែការពារគោលការណ៍ ហើយលាតត្រដាង និងឃាត់គាត់ ដើម្បីការពារកិច្ចការរបស់ពួកជំនុំវិញ។ ប៉ុន្តែនៅពេលដែលខ្ញុំបានលើកឡើងពីបញ្ហារបស់គាត់ ហើយគាត់មិនព្រមទទួលយក ខ្ញុំក៏មិនហ៊ានធ្វើឲ្យគាត់អាក់អន់ចិត្ត និងធ្វើឲ្យខូចដល់ការសហការគ្នារបស់យើងក្នុងភារកិច្ច។ ដើម្បីរក្សាទំនាក់ទំនងរបស់ខ្ញុំជាមួយគាត់ ខ្ញុំតែងតែគិតថាបញ្ហារបស់គាត់មិនសូវសំខាន់ ហើយខ្ញុំមិនដែលលាតត្រដាងពីសារជាតិនៃបញ្ហារបស់គាត់ទេ។ ខ្ញុំក៏មិនបានរាយការណ៍ពីបញ្ហារបស់គាត់ទៅអ្នកដឹកនាំរបស់យើងដែរ។ នៅទីបំផុត រឿងនេះបានធ្វើឲ្យខូចខាតដល់ការងារផ្សាយដំណឹងល្អ។ ប៉ុន្តែទោះបីជារឿងនេះបានកើតឡើងក៏ដោយ ខ្ញុំមិនបានឆ្លុះបញ្ចាំងពីខ្លួនឯងទេ ហើយបែរជាដោះសាយករួចខ្លួនទៅវិញ។ ខ្ញុំគិតថា ដោយសារខ្ញុំបានដាស់តឿនគាត់រួចហើយ ហើយគាត់មិនព្រមទទួលយក ដូច្នេះគ្មានអ្វីដែលខ្ញុំអាចធ្វើបានទៀតទេ។ ប៉ុន្តែក្នុងចិត្តរបស់ខ្ញុំ ខ្ញុំដឹងយ៉ាងច្បាស់ថា ខ្ញុំមិនបានបំពេញទំនួលខុសត្រូវរបស់ខ្ញុំទាល់តែសោះ។ ខ្ញុំគ្រាន់តែនិយាយពីរឿងរ៉ាវទាំងនោះធម្មតាៗប៉ុណ្ណោះ ដោយមិនបានសម្រេចលទ្ធផលពិតប្រាកដអ្វីទេ។ ខ្ញុំគ្រាន់តែបោកបញ្ឆោតខ្លួនឯង និងអ្នកដទៃប៉ុណ្ណោះ! សូម្បីតែពេលដែលខ្ញុំបានមើលដឹងថាគាត់ជាអ្នកដឹកនាំក្លែងក្លាយក៏ដោយ ក៏ខ្ញុំនៅតែមិនលាតត្រដាង ឬរាយការណ៍ពីគាត់ទេ ហើយខ្ញុំថែមទាំងបានបណ្ដោយឲ្យគាត់បង្អាក់ និងរារាំងដល់កិច្ចការរបស់ពួកជំនុំទៀតផង។ ខ្ញុំបានលះបង់ផលប្រយោជន៍របស់ពួកជំនុំ ដើម្បីផ្គាប់ចិត្តទំនាក់ទំនងផ្ទាល់ខ្លួន ការពារ និងបណ្ដោយឲ្យអ្នកដឹកនាំក្លែងក្លាយប្រព្រឹត្តអំពើអាក្រក់ និងរំខានដល់កិច្ចការរបស់ពួកជំនុំ។ ខ្ញុំពិតជាអាត្មានិយម និងគួរឲ្យស្អប់ខ្ពើមណាស់!

បន្ទាប់មក ខ្ញុំបានអានព្រះបន្ទូលទាំងនេះរបស់ព្រះជាម្ចាស់៖ «ធម្មជាតិរបស់សាតាំងគ្រប់គ្រង និងត្រួតត្រាមនុស្សពីខាងក្នុងខ្លួនពួកគេ រហូតទាល់តែពួកគេបានឆ្លងកាត់កិច្ចការរបស់ព្រះជាម្ចាស់ និងបានយល់ពីសេចក្តីពិត។ តើធម្មជាតិនោះមានអ្វីឲ្យជាក់ស្ដែងនៅក្នុងនោះ? ឧទាហរណ៍ ហេតុអ្វីបានជាអ្នកអាត្មានិយម? ហេតុអ្វីបានជាអ្នកការពារឋានៈខ្លួនឯង? ហេតុអ្វីបានជាអ្នកមានអារម្មណ៍ខ្លាំងបែបនេះ? ហេតុអ្វីបានជាអ្នកត្រេកអរនឹងរឿងទុច្ចរិតទាំងនោះ? ហេតុអ្វីបានជាអ្នកចូលចិត្តសេចក្ដីអាក្រក់ទាំងនោះ? តើមានមូលដ្ឋានអ្វីដែលធ្វើឱ្យអ្នកជាប់ចិត្តនឹងរឿងទាំងនេះ? តើអ្វីទាំងនេះមកពីណា? ហេតុអ្វីបានជាអ្នកសប្បាយចិត្តនឹងទទួលយករបស់ទាំងនេះខ្លាំងម្ល៉េះ? មកដល់ពេលនេះ អ្នករាល់គ្នាសុទ្ធតែបានយល់ហើយថា មូលហេតុចម្បងនៅពីក្រោយរឿងទាំងអស់នេះ គឺដោយសារពិសពុលរបស់សាតាំងដែលមាននៅក្នុងខ្លួនមនុស្ស។ ដូច្នេះ តើពិសពុលរបស់សាតាំងជាអ្វី? តើវាអាចសម្ដែងចេញមកដោយរបៀបណា? ឧទាហរណ៍ ប្រសិនបើអ្នកសួរថា៖ 'តើមនុស្សគួររស់នៅយ៉ាងដូចម្ដេច? តើមនុស្សគួររស់នៅដើម្បីអ្វី?' មនុស្សនឹងឆ្លើយថា៖ 'មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់'។ ឃ្លាមួយនេះសម្ដែងចេញនូវឫសគល់នៃបញ្ហានេះ។ ទស្សនវិជ្ជា និងតក្កវិជ្ជារបស់សាតាំង បានក្លាយជាជីវិតរបស់មនុស្សទៅហើយ។ មិនថាមនុស្សដេញតាមអ្វីនោះទេ គឺពួកគេដេញតាមវាដើម្បីតែខ្លួនឯង ដូច្នេះហើយ មនុស្សរស់នៅដើម្បីតែខ្លួនឯងប៉ុណ្ណោះ។ 'មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់' នេះគឺជាទស្សនវិជ្ជាជីវិតរបស់មនុស្ស ហើយវាក៏តំណាងឱ្យធម្មជាតិរបស់មនុស្សផងដែរ។ ពាក្យសម្ដីទាំងអស់នេះ បានក្លាយជាធម្មជាតិរបស់មនុស្សជាតិពុករលួយរួចស្រេចទៅហើយ ហើយពាក្យទាំងនេះគឺជារូបភាពពិតប្រាកដនៃធម្មជាតិបែបសាតាំងរបស់មនុស្សជាតិពុករលួយ។ ធម្មជាតិបែបសាតាំងនេះ បានក្លាយជាមូលដ្ឋានសម្រាប់ការរស់នៅរបស់មនុស្សជាតិពុករលួយទៅហើយ។ មនុស្សជាតិពុករលួយបានរស់នៅដោយមានពិសពុលរបស់សាតាំងអស់រយៈពេលជាច្រើនពាន់ឆ្នាំមកហើយ មកទល់នឹងពេលបច្ចុប្បន្ននេះ» («របៀបដើរតាមមាគ៌ារបស់ពេត្រុស» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ពេលសញ្ជឹងគិតលើព្រះបន្ទូលរបស់ព្រះជាម្ចាស់ ខ្ញុំបានដឹងថា ឬសគល់នៃទំនោររបស់ខ្ញុំក្នុងការធ្វើជាមនុស្សផ្គាប់ចិត្តគេ គឺដោយសារតែខ្ញុំបានយកពិសពុលរបស់សាតាំង ដូចជា «ភាពសុខុដុមគឺជាឃ្លាំងទ្រព្យ សេចក្ដីអត់ធ្មត់គឺជាភាពត្រចះត្រចង់» «ការមិននិយាយពីកំហុសរបស់កល្យាណមិត្ត ជួយរក្សាចំណងមិត្តភាពឱ្យបានល្អ និងយូរអង្វែង» និង «កើនមិត្តម្នាក់ គឺកើនបានផ្លូវមួយ» មកធ្វើជាក្រឹត្យវិន័យសម្រាប់រស់នៅ។ ខ្ញុំជឿថា ពេលកំពុងរស់នៅក្នុងលោកិយនេះ និងប្រាស្រ័យទាក់ទងជាមួយអ្នកដទៃ មនុស្សម្នាក់ត្រូវកសាងទំនាក់ទំនងសង្គមឲ្យបានទូលំទូលាយ និងត្រូវមានទំនាក់ទំនងល្អ បើមិនដូច្នេះទេ ពួកគេមិនអាចឈរជើងរឹងមាំក្នុងសង្គមបានទេ ហើយការធ្វើឲ្យមនុស្សម្នាក់ទៀតអាក់អន់ចិត្ត មានន័យថាមានសត្រូវម្នាក់ទៀត។ សូម្បីតែពេលបំពេញភារកិច្ចនៅក្នុងពួកជំនុំ ក៏ខ្ញុំនៅតែបន្តរស់នៅតាមទស្សនវិជ្ជាសាតាំងទាំងនេះដែរ ដោយផ្ដល់សារៈសំខាន់យ៉ាងខ្លាំងលើទំនាក់ទំនងជាមួយអ្នកដទៃ ហើយគ្មានគោលការណ៍ ឬជំហរអ្វីនៅក្នុងភារកិច្ចរបស់ខ្ញុំទេ។ ព្រះជាម្ចាស់បានបង្ហាញព្រះគុណដល់ខ្ញុំ ដោយផ្ដល់ឱកាសឲ្យខ្ញុំបានបណ្ដុះបណ្ដាលធ្វើជាអ្នកដឹកនាំ។ ខ្ញុំគួរតែបានផ្ដល់អាទិភាពដល់កិច្ចការរបស់ពួកជំនុំក្នុងគ្រប់ការទាំងអស់។ ពេលដែលខ្ញុំបានឃើញបងស្រីដែលជាដៃគូរបស់ខ្ញុំប្រព្រឹត្តទាស់នឹងគោលការណ៍ ខ្ញុំគួរតែបានលើកឡើងភ្លាមៗ ហើយជួយគាត់ ហើយបើគាត់នៅតែទទូចចង់ធ្វើតាមវិធីរបស់គាត់ ខ្ញុំគួរតែបានលាតត្រដាងគាត់ ហើយឃាត់គាត់ ឬក៏ខ្ញុំអាចរាយការណ៍ពីបញ្ហានេះទៅអ្នកដឹកនាំរបស់យើងឲ្យបានទាន់ពេលវេលា ដើម្បីការពារការខាតបង់ណាមួយដែលនឹងកើតមានដល់កិច្ចការរបស់ពួកជំនុំ។ ប៉ុន្តែផ្ទុយទៅវិញ ដើម្បីការពារមោទនភាព និងឋានៈរបស់ខ្ញុំ ខ្ញុំបានធ្វើជាមនុស្សផ្គាប់ចិត្តគេ ហើយមិនបានអនុវត្តសេចក្ដីពិតទេ។ ខ្ញុំបានបរាជ័យក្នុងការមើលការខុសត្រូវការងាររបស់គាត់ ហើយខ្ញុំបានបណ្ដោយឲ្យគាត់ប្រព្រឹត្តអំពើអាក្រក់។ ខ្ញុំមិនបានគិតគូរដល់កិច្ចការរបស់ពួកជំនុំទាល់តែសោះ ហើយខ្វះការយល់ដឹងពីសេចក្ដីយុត្តិធម៌ទៀតផង។ បងស្រី វ៉ាង ហ័រ បានប្រព្រឹត្តអំពើខុសឆ្គងដោយមិនញញើត ហើយជាមនុស្សគួរឲ្យស្អប់ខ្ពើម ហើយខ្ញុំក៏ដឹងយ៉ាងច្បាស់ថាគាត់កំពុងតែប្រព្រឹត្តអំពើអាក្រក់ និងបង្កការរំខាន ប៉ុន្តែខ្ញុំមិនបានលាតត្រដាង ឬឃាត់គាត់ឲ្យបានទាន់ពេលទេ ដោយបណ្ដោយឲ្យគាត់ធ្វើឲ្យខូចខាតដល់កិច្ចការរបស់ពួកជំនុំ។ សារជាតិនៃទង្វើរបស់ខ្ញុំរឹតតែអាក្រក់ ហើយគួរឲ្យខ្មាសអៀនទៅទៀត! បើសិនជាខ្ញុំបានរាយការណ៍ពីបញ្ហារបស់បងស្រី វ៉ាង ហ័រ ឲ្យបានឆាប់ជាងនេះ អ្នកដឹកនាំនឹងបានដោះស្រាយបញ្ហានោះឆាប់ជាងនេះ ហើយរឿងរ៉ាវក៏មិនបានធ្ងន់ធ្ងរដល់ថ្នាក់នេះដែរ។ ដោយសារតែរស់នៅតាមទស្សនវិជ្ជាសាតាំង ខ្ញុំបានក្លាយជាមនុស្សអាត្មានិយម និងបោកបញ្ឆោតយ៉ាងពិតប្រាកដ។ ខ្ញុំមិនហ៊ានលើកឡើងពីបញ្ហាដែលខ្ញុំបានសង្កេតឃើញនៅក្នុងអ្នកដទៃទេ ហើយខ្ញុំខ្វះភាពស្មោះត្រង់ និងសេចក្ដីស្រឡាញ់ពិតប្រាកដចំពោះអ្នកដទៃ។ ខ្ញុំក៏ខ្វះទំនួលខុសត្រូវចំពោះភារកិច្ចរបស់ខ្ញុំដែរ។ អ្វីៗទាំងអស់ដែលខ្ញុំបានធ្វើ សុទ្ធតែនាំមកនូវការខូចខាតដល់កិច្ចការរបស់ពួកជំនុំ។ ខ្ញុំបានហូបចុក និងសប្បាយរីករាយនឹងអ្វីៗទាំងអស់ដែលព្រះជាម្ចាស់បានប្រទានឲ្យខ្ញុំ ប៉ុន្តែមិនបានគិតគូរដល់ព្រះហឫទ័យរបស់ទ្រង់ទាល់តែសោះ។ ម្ដងហើយម្ដងទៀត ខ្ញុំបានឈរនៅខាងអ្នកដឹកនាំក្លែងក្លាយ ធ្វើឲ្យខូចខាតដល់កិច្ចការរបស់ពួកជំនុំ។ ខ្ញុំគ្មានអ្វីក្រៅពីជាជនក្បត់ដែលរមិលគុណ ខ្វះទាំងភាពជាមនុស្ស និងហេតុផលទៀតផង! មនុស្សដូចខ្ញុំម្នាក់នេះ មិនស័ក្តិសមនឹងធ្វើជាអ្នកដឹកនាំទាល់តែសោះ កុំថាឡើយឱ្យរស់នៅនៅចំពោះព្រះជាម្ចាស់នោះ។ ការដែលពួកជំនុំបណ្ដេញខ្ញុំចេញពីតំណែង គឺជាការបង្ហាញពីសេចក្ដីសុចរិតរបស់ព្រះជាម្ចាស់ ហើយក៏ជាផលវិបាកនៃទង្វើរបស់ខ្ញុំផ្ទាល់ដែរ។ ពេលដឹងរឿងនេះ ខ្ញុំពោរពេញទៅដោយការសោកស្ដាយ និងការបន្ទោសខ្លួនឯង។

បន្ទាប់ពីនោះមក ខ្ញុំបានអធិស្ឋានទៅកាន់ព្រះជាម្ចាស់ ដោយស្វែងរកផ្លូវដើម្បីដោះស្រាយនិស្ស័យពុករលួយរបស់ខ្ញុំ។ ថ្ងៃមួយ ខ្ញុំបានអានព្រះបន្ទូលទាំងនេះរបស់ព្រះជាម្ចាស់៖ «ប្រសិនបើអ្នកចង់បំពេញភារកិច្ចរបស់ខ្លួនឱ្យបានល្អ ហើយធ្វើឲ្យព្រះហឫទ័យរបស់ព្រះជាម្ចាស់ពេញព្រះទ័យ នោះអ្នកត្រូវតែរៀនសហការគ្នាដោយចុះសម្រុងគ្នាទៅវិញទៅមកជាមុនសិន។ នៅពេលសហប្រតិបត្តិការគ្នាជាមួយបងប្អូនប្រុសស្រី អ្នកគួរពិចារណាចំណុចដូចខាងក្រោម៖ 'តើអ្វីទៅជាការចុះសម្រុងគ្នា? តើសម្ដីរបស់ខ្ញុំចុះសម្រុងគ្នាជាមួយពួកគេដែរឬទេ? តើគំនិតរបស់ខ្ញុំចុះសម្រុងគ្នាជាមួយពួកគេដែរឬទេ? តើវិធីដែលខ្ញុំធ្វើចុះសម្រុងគ្នាជាមួយពួកគេដែរឬទេ?' ចូរពិចារណាអំពីរបៀបសហប្រតិបត្តិការគ្នាដោយចុះសម្រុង។ ពេលខ្លះ ការចុះសម្រុងគ្នាសំដៅលើការអត់ទ្រាំ និងការយោគយល់ ប៉ុន្តែពាក្យនេះក៏មានន័យថាជាការប្រកាន់ជំហររបស់ខ្លួន និងប្រកាន់តាមគោលការណ៍ផងដែរ។ ការចុះសម្រុងគ្នា ពុំមានន័យថា ជាការបន្ធូរបន្ថយគោលការណ៍ដើម្បីឱ្យអ្វីៗដំណើរការទៅរលូននោះទេ ក៏ពុំមានន័យថា ព្យាយាមដើម្បីក្លាយជា 'អ្នកផ្គាប់ចិត្តមនុស្ស' ឬប្រកាន់យកផ្លូវកណ្ដាលនោះដែរ ហើយកាន់តែមិនមានន័យថា ជាការផ្គាប់ផ្គុនចិត្តនរណាម្នាក់ទៅទៀត។ ទាំងអស់នេះ គឺជាគោលការណ៍។ នៅពេលដែលអ្នកបានស្ទាត់ជំនាញលើគោលការណ៍ទាំងនេះហើយ អ្នកនឹងនិយាយ និងធ្វើអ្វីៗស្របទៅតាមបំណងព្រះហឫទ័យរបស់ព្រះជាម្ចាស់ទាំងមិនដឹងខ្លួន និងបង្ហាញចេញនូវតថភាពនៃសេចក្ដីពិត ហើយបែបនេះ ងាយនឹងសម្រេចបាននូវការឯកភាពគ្នាណាស់» («ស្ដីពីការសហប្រតិបត្តិការគ្នាដោយចុះសម្រុង» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ «តើអ្វីទៅជាការសហការ? អ្នកត្រូវតែអាចពិភាក្សាគ្នាទៅវិញទៅមក ហើយបញ្ចេញទស្សនៈ និងគំនិតយោបល់របស់អ្នក។ អ្នកត្រូវតែបំពេញឱ្យគ្នា និងមើលការខុសត្រូវគ្នាទៅវិញទៅមក ហើយស្វែងរក សាកសួរ និងក្រើនរំលឹកគ្នាទៅវិញទៅមក។ ទាំងនេះទើបជាការសហការគ្នាដោយចុះសម្រុង។ ឧទាហរណ៍ អ្នកបានដោះស្រាយរឿងមួយតាមតែចិត្តរបស់អ្នក ពេលនោះមានគេនិយាយថា៖ 'អ្នកធ្វើបែបនេះខុសហើយ គឺផ្ទុយនឹងគោលការណ៍ទាំងស្រុងតែម្ដង។ ហេតុអ្វីបានជាអ្នកដោះស្រាយវាតាមតែអំពើចិត្ត ដោយមិនបានស្វែងរកសេចក្ដីពិតដូច្នេះ?' ឮដូច្នេះ អ្នកក៏និយាយថា៖ 'មែនហើយ ខ្ញុំសំណាងហើយដែលអ្នកបានដាស់តឿនខ្ញុំ! ប្រសិនបើអ្នកមិនបានដាស់តឿនខ្ញុំទេ វាមុខជានាំមកនូវមហន្តរាយមិនខាន!' នោះហើយជាការក្រើនរំលឹកគ្នាទៅវិញទៅមក។ ចុះតើការមើលការខុសត្រូវគ្នាទៅវិញទៅមក គឺជាអ្វីទៅ? មនុស្សគ្រប់រូបសុទ្ធតែមាននិស្ស័យពុករលួយ ហើយអាចនឹងធ្វើឱ្យតែរួចពីដៃក្នុងការបំពេញភារកិច្ចរបស់ខ្លួន ដោយការពារតែឋានៈ និងមុខមាត់របស់ខ្លួនប៉ុណ្ណោះ មិនមែនការពារផលប្រយោជន៍របស់ដំណាក់ព្រះជាម្ចាស់ឡើយ។ សណ្ឋានបែបនេះមាននៅក្នុងមនុស្សគ្រប់រូប។ ប្រសិនបើអ្នកដឹងថានរណាម្នាក់មានបញ្ហា អ្នកគួរតែទៅប្រកបជាមួយពួកគេជាមុន ដោយរំលឹកពួកគេឱ្យបំពេញភារកិច្ចរបស់ខ្លួនស្របតាមគោលការណ៍ ព្រមទាំងចាត់ទុកវាជាការព្រមានដល់ខ្លួនឯងផងដែរ។ នោះហើយជាការមើលការខុសត្រូវគ្នាទៅវិញទៅមក។ តើការមើលការខុសត្រូវគ្នាទៅវិញទៅមក មានតួនាទីអ្វីខ្លះ? វាមានគោលបំណងការពារផលប្រយោជន៍របស់ដំណាក់ព្រះជាម្ចាស់ ហើយក្នុងពេលជាមួយគ្នានេះដែរក៏ការពារមនុស្សមិនឱ្យដើរផ្លូវខុសផងដែរ» (ដកស្រង់ពី «ចំណុចទីប្រាំបី (ផ្នែកទីមួយ)» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ថា មនុស្សគ្រប់គ្នាមាននិស្ស័យពុករលួយ ក៏ដូចជាមានចំណុចខ្វះខាត និងភាពខ្សោយដែរ។ ការដែលពួកជំនុំរៀបចំឲ្យអ្នកដឹកនាំ និងអ្នកធ្វើការសហការគ្នាក្នុងភារកិច្ច គឺពិតជាមានអត្ថន័យណាស់។ គឺដើម្បីឲ្យពួកគេអាចមើលការខុសត្រូវ ដាស់តឿន និងបំពេញបន្ថែមឲ្យគ្នាទៅវិញទៅមក ដោយមានការទប់ស្កាត់គ្នាទៅវិញទៅមក ដើម្បីបញ្ចៀសការបង្អាក់ និងការរំខានដល់កិច្ចការរបស់ពួកជំនុំ ដែលបណ្ដាលមកពីទង្វើដែលផ្អែកលើនិស្ស័យពុករលួយរបស់ពួកគេ។ ក្នុងការបំពេញភារកិច្ចដោយសហការគ្នា ក៏ត្រូវតែមានគោលការណ៍ដែរ។ នៅក្នុងរឿងរ៉ាវដែលមិនពាក់ព័ន្ធនឹងគោលការណ៍សេចក្ដីពិត យើងអាចអនុវត្តការអត់ឱន និងការអត់ធ្មត់បាន។ ប៉ុន្តែនៅពេលដែលពាក់ព័ន្ធនឹងគោលការណ៍សេចក្ដីពិត និងផលប្រយោជន៍របស់ពួកជំនុំ យើងមិនត្រូវសម្របសម្រួល ឬបត់បែននោះទេ។ យើងត្រូវតែការពារគោលការណ៍ និងឈរឲ្យរឹងមាំ។ នេះគឺជាការការពារផលប្រយោជន៍របស់ពួកជំនុំ និងជាការទទួលខុសត្រូវចំពោះការងារ។ នៅពេលដែលប្រឈមមុខនឹងការចង្អុលបង្ហាញ និងជំនួយពីអ្នកដទៃ អស់អ្នកដែលអាចទទួលយកសេចក្ដីពិតបានពិតប្រាកដ គឺអាចទទួលយកការណ៍ទាំងនោះពីព្រះជាម្ចាស់ ឆ្លុះបញ្ចាំង និងស្គាល់ខ្លួនឯង ហើយកែតម្រូវបញ្ហា និងភាពវៀចវេរបានភ្លាមៗ។ ពួកគេមិនត្រឹមតែមិនអន់ចិត្តនឹងអ្នកដទៃប៉ុណ្ណោះទេ គឺថែមទាំងមានចិត្តដឹងគុណនៅក្នុងចិត្តទៀតផង។ ប៉ុន្តែខ្ញុំបែរជាជឿដោយខុសឆ្គងថា ការលើកឡើងពីបញ្ហារបស់នរណាម្នាក់នឹងធ្វើឲ្យខូចទំនាក់ទំនង និងធ្វើឲ្យពួកគេអាក់អន់ចិត្តទៅវិញ។ ដូច្នេះ ខ្ញុំគ្រាន់តែបណ្ដោយ និងចាត់ទុករឿងទាំងនោះថាជារឿងធម្មតាប៉ុណ្ណោះ ដោយមិនបានលាតត្រដាង ឬរាយការណ៍ពីបញ្ហារបស់ពួកគេទេ។ ជាលទ្ធផល កិច្ចការរបស់ពួកជំនុំត្រូវបានពន្យារពេល ហើយក៏បន្សល់ទុកឱ្យខ្ញុំនូវអំពើរំលងដែរ។ ខ្ញុំបានដឹងថា ការធ្វើជាមនុស្សផ្គាប់ចិត្តគេ ពិតជាធ្វើឲ្យខូចខាតទាំងអ្នកដទៃ និងខ្លួនឯងមែន!

ក្រោយមក ខ្ញុំបានអានព្រះបន្ទូលរបស់ព្រះជាម្ចាស់បន្ថែមទៀត៖ «ប្រសិនបើអ្នកមានចេតនា និងទស្សនៈរបស់មនុស្សផ្គាប់ចិត្តគេ នោះនៅក្នុងគ្រប់បញ្ហាទាំងអស់ អ្នកនឹងមិនអនុវត្តសេចក្ដីពិត ឬប្រកាន់ខ្ជាប់គោលការណ៍ឡើយ ដូច្នេះហើយអ្នកនឹងបរាជ័យ និងដួលជានិច្ច។ ប្រសិនបើអ្នកមិនភ្ញាក់រឭក ហើយមិនដែលស្វែងរកសេចក្ដីពិតទេ នោះអ្នកជាប្រភេទមនុស្សដែលគ្មានជំនឿពិត ហើយអ្នកនឹងមិនទទួលបានសេចក្ដីពិត និងជីវិតឡើយ។ ដូច្នេះ តើអ្នកគួរធ្វើដូចម្ដេច? នៅពេលប្រឈមមុខនឹងរឿងបែបនេះ អ្នកត្រូវតែអធិដ្ឋានដល់ព្រះជាម្ចាស់ ហើយស្រែកអំពាវនាវដល់ទ្រង់ សូមឱ្យព្រះជាម្ចាស់សង្គ្រោះអ្នក ហើយប្រទានឱ្យអ្នកនូវសេចក្ដីជំនឿ និងកម្លាំង ធ្វើឱ្យអ្នកអាចប្រកាន់ខ្ជាប់នូវគោលការណ៍ ធ្វើអ្វីដែលអ្នកគួរធ្វើ ដោះស្រាយបញ្ហាស្របតាមគោលការណ៍ ប្រកាន់ខ្ជាប់ជំហររបស់ខ្លួន ការពារផលប្រយោជន៍នៃដំណាក់របស់ព្រះជាម្ចាស់ និងបង្ការកិច្ចការនៃដំណាក់របស់ព្រះជាម្ចាស់កុំឱ្យមានការខាតបង់។ ប្រសិនបើអ្នកអាចបះបោរប្រឆាំងនឹងផលប្រយោជន៍ផ្ទាល់ខ្លួនរបស់អ្នក មោទនភាពរបស់អ្នក និងទស្សនៈរបស់អ្នកជាមនុស្សផ្គាប់ចិត្តគេ ហើយប្រសិនបើអ្នកធ្វើអ្វីដែលអ្នកគួរធ្វើដោយចិត្តស្មោះត្រង់ និងមិនបែងចែក នោះអ្នកនឹងបានយកឈ្នះលើសាតាំង ហើយទទួលបានសេចក្ដីពិតក្នុងទិដ្ឋភាពនេះ។ ប្រសិនបើអ្នកនៅតែជំនះរស់នៅតាមទស្សនវិជ្ជារបស់សាតាំង ការពារទំនាក់ទំនងរបស់អ្នកជាមួយអ្នកដទៃ ហើយមិនដែលអនុវត្តសេចក្ដីពិត ហើយមិនហ៊ានប្រកាន់ខ្ជាប់នូវគោលការណ៍ទេ តើអ្នកនឹងអាចអនុវត្តសេចក្ដីពិតនៅក្នុងបញ្ហាផ្សេងទៀតបានដែរឬទេ? អ្នកនឹងនៅតែគ្មានជំនឿ ឬកម្លាំងដដែល។ ប្រសិនបើអ្នកមិនដែលស្វែងរក ឬទទួលយកសេចក្តីពិតបានទេ ពេលនោះ តើសេចក្តីជំនឿលើព្រះជាម្ចាស់បែបនេះ នឹងអនុញ្ញាតឱ្យអ្នកអាចទទួលបានសេចក្តីពិតដែរឬទេ? (គឺអត់ទេ។) ចុះប្រសិនបើអ្នកមិនអាចទទួលបានសេចក្តីពិតទេ តើអ្នកអាចបានសេចក្តីសង្រ្គោះដែរឬទេ? អ្នកមិនអាចឡើយ។ ប្រសិនបើអ្នករស់នៅតាមទស្សនវិជ្ជារបស់សាតាំងជានិច្ច ដោយគ្មានតថភាពនៃសេចក្តីពិតបន្តិចបន្តួចសោះ ពេលនោះ អ្នកពិតជាមិនអាចទទួលបានសេចក្ដីសង្រ្គោះឡើយ» («ផ្នែកទី៣» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ ព្រះបន្ទូលរបស់ព្រះជាម្ចាស់បានផ្ដល់ឲ្យខ្ញុំនូវមាគ៌ានៃការអនុវត្ត។ នៅពេលដែលប្រឈមមុខនឹងស្ថានភាពដែលខ្ញុំចង់ធ្វើជាមនុស្សផ្គាប់ចិត្តគេម្ដងទៀត ខ្ញុំត្រូវតែអធិស្ឋានទៅកាន់ព្រះជាម្ចាស់ភ្លាម ហើយទូលសូមកម្លាំងពីទ្រង់ ដើម្បីឲ្យខ្ញុំអាចទុកផលប្រយោជន៍ផ្ទាល់ខ្លួនរបស់ខ្ញុំមួយឡែក ហើយប្រព្រឹត្តតាមគោលការណ៍ ដើម្បីធានាថាកិច្ចការរបស់ពួកជំនុំមិនរងការខូចខាត។ នេះគឺជាទំនួលខុសត្រូវដែលបុគ្គលម្នាក់គួរតែបំពេញក្នុងនាមជាភាវៈដែលព្រះបានបង្កើត។ បើសិនជាខ្ញុំនៅតែប្រកាន់ខ្ជាប់នូវផ្នត់គំនិតនៃការធ្វើជាមនុស្សផ្គាប់ចិត្តគេ ហើយព្យាយាមការពារទំនាក់ទំនងរបស់ខ្ញុំជាមួយអ្នកដទៃជានិច្ច នោះនិស្ស័យសាតាំងរបស់ខ្ញុំក្នុងការធ្វើជាមនុស្សផ្គាប់ចិត្តគេនឹងមិនអាចផ្លាស់ប្ដូរបានទេ ហើយនៅទីបំផុត ខ្ញុំនឹងមិនអាចទទួលបានសេចក្ដីពិតទេ កុំថាឡើយការទទួលបានសេចក្ដីសង្គ្រោះរបស់ព្រះជាម្ចាស់នោះ។ ដូច្នេះ ខ្ញុំបានប្ដេជ្ញាចិត្តថា៖ «នៅថ្ងៃអនាគត ទោះបីជាខ្ញុំជួបប្រទះនឹងមនុស្ស ព្រឹត្តិការណ៍ ឬរឿងរ៉ាវបែបណាក៏ដោយ ក៏ខ្ញុំមិនត្រូវឲ្យនិស្ស័យពុករលួយរបស់ខ្ញុំមកគាបសង្កត់ខ្ញុំទៀតដែរ។ ខ្ញុំត្រូវតែការពារគោលការណ៍ ដើម្បីការពារកិច្ចការរបស់ពួកជំនុំ ហើយធ្វើជាមនុស្សដែលមានទំនួលខុសត្រូវ»។

ប៉ុន្មានខែក្រោយមក ខ្ញុំត្រូវបានជ្រើសរើសឲ្យធ្វើជាអ្នកដឹកនាំពួកជំនុំម្ដងទៀត។ ខ្ញុំបានសង្កេតឃើញថា បងស្រី ចាង ជី ដែលជាគ្រូជំនួយកិច្ចការទូទៅ មាននិស្ស័យក្រអឺតក្រទមណាស់។ គាត់ធ្វើការតាមតែអំពើចិត្ត និងបែបផ្ដាច់ការក្នុងភារកិច្ចរបស់គាត់ ហើយគាត់តែងតែព្យាយាមធ្វើអ្វីៗគ្រប់យ៉ាងដោយខ្លួនឯង ហើយមិនព្រមសហការជាមួយអ្នកដទៃឡើយ។ ដូច្នេះ ខ្ញុំចង់ប្រកបគ្នាជាមួយគាត់ ដើម្បីលាតត្រដាងពីសារជាតិ និងផលវិបាកនៃវិធីសាស្រ្តនេះ។ ប៉ុន្តែនៅពេលដែលខ្ញុំគិតថា ខ្ញុំទើបតែបានមកដល់ពួកជំនុំនេះ ហើយត្រូវការជំនួយ និងការសហការពីគាត់សម្រាប់កិច្ចការជាច្រើននោះ ខ្ញុំក៏បារម្ភថាតើខ្ញុំគួរធ្វើដូចម្ដេច បើសិនជាខ្ញុំនិយាយធ្ងន់ៗពេក ហើយគាត់មិនអាចទទួលយកបាននោះ។ ខ្ញុំគិតថា យកល្អកុំធ្វើឲ្យគាត់អាក់អន់ចិត្តអី ហើយគ្រាន់តែនិយាយត្រួសៗទៅបានហើយ។ នៅពេលនោះ ខ្ញុំបាននឹកឃើញពីរបៀបដែលខ្ញុំបានបរាជ័យកាលពីមុន ដោយសារតែការធ្វើជាមនុស្សផ្គាប់ចិត្តគេ ហើយខ្ញុំមានអារម្មណ៍ថាមានកំហុសយ៉ាងខ្លាំង ហើយបានគិតថា៖ «ដោយសារខ្ញុំបានមើលឃើញីបញ្ហារបស់បងស្រី ចាង ជី ដូច្នេះ ខ្ញុំគួរតែកែតម្រូវ និងជួយគាត់។ គាត់គឺជាអ្នកធ្វើការម្នាក់ ហើយបើសិនជាគាត់មិនអាចធ្វើការចុះសម្រុងជាមួយអ្នកដទៃបានទេ វានឹងជះឥទ្ធិពលដល់ការងារជាក់ជាមិនខាន»។ ដូច្នេះ ខ្ញុំបានអធិស្ឋានទៅកាន់ព្រះជាម្ចាស់ ដោយទូលសូមឲ្យទ្រង់ដឹកនាំខ្ញុំឲ្យអនុវត្តសេចក្ដីពិត និងការពារកិច្ចការរបស់ពួកជំនុំ។ បន្ទាប់ពីបានអធិស្ឋានរួច ខ្ញុំមានអារម្មណ៍ថាមានកម្លាំងឡើងវិញ។ ខ្ញុំបានយកព្រះបន្ទូលរបស់ព្រះជាម្ចាស់មកប្រកបគ្នាជាមួយបងស្រី ចាង ជី និងវែកញែកពីបញ្ហារបស់គាត់ ហើយខ្ញុំក៏បានយកបទពិសោធន៍ផ្ទាល់ខ្លួនរបស់ខ្ញុំមកជួយគាត់ដែរ។ បងស្រី ចាង ជី បានទទួលយកការណែនាំ និងជំនួយរបស់ខ្ញុំ ហើយបានឆ្លុះបញ្ចាំង និងបានស្គាល់ខ្លួនឯង ហើយក្រោយមក គាត់ក៏អាចសហការជាមួយអ្នកដទៃបានជាធម្មតាវិញ។ ដោយបានឃើញលទ្ធផលបែបនេះ ធ្វើឲ្យខ្ញុំមានអារម្មណ៍សប្បាយចិត្តយ៉ាងខ្លាំង។ នៅពេលដែលខ្ញុំបានអនុវត្តសេចក្ដីពិត ហើយមិនបានធ្វើជាមនុស្សផ្គាប់ចិត្តគេ ខ្ញុំមិនបានធ្វើឲ្យអ្នកដទៃអាក់អន់ចិត្តដូចដែលខ្ញុំបាននឹកគិតនោះទេ។ ការអនុវត្តតាមវិធីនេះ មិនត្រឹមតែបានផ្ដល់ផលប្រយោជន៍ដល់ជីវិតរបស់បងប្អូនប្រុសស្រីប៉ុណ្ណោះទេ ថែមទាំងបានការពារកិច្ចការរបស់ពួកជំនុំទៀតផង។ ខ្ញុំបានឃើញថា មានតែតាមរយៈការអនុវត្តព្រះបន្ទូលរបស់ព្រះជាម្ចាស់ និងការដោះស្រាយបញ្ហាតាមគោលការណ៍ប៉ុណ្ណោះ ទើបមនុស្សម្នាក់អាចបំពេញភារកិច្ចរបស់ខ្លួនបានល្អ។ អរព្រះគុណព្រះជាម្ចាស់!


៩២. តើមានកង្វល់អ្វីខ្លះនៅពីក្រោយការដែលខ្ញុំមិនចង់ទទួលបានការដំឡើងតំណែង?

ខ្ញុំបានសហការធ្វើការងារបោសសម្អាតនៅក្នុងពួកជំនុំ ហើយអស់រយៈពេលជាច្រើនឆ្នាំនៃការអនុវត្ត ខ្ញុំបានក្ដាប់បានគោលការណ៍ខ្លះៗទាក់ទងនឹងភារកិច្ចរបស់ខ្ញុំ ហើយខ្ញុំក៏ទទួលបានលទ្ធផលខ្លះៗដែរនៅក្នុងភារកិច្ចរបស់ខ្ញុំ។ នៅពេលពិភាក្សាអំពីបញ្ហាផ្សេងៗ អ្នកដឹកនាំ គ្រូជំនួយ និងបងប្អូនប្រុសស្រីដែលខ្ញុំសហការជាមួយ ជាទូទៅបានយល់ស្របនឹងទស្សនៈរបស់ខ្ញុំ។ ពួកគេតែងមកប្រកបជាមួយខ្ញុំ ហើយទទួលយកយោបល់របស់ខ្ញុំ នៅពេលដែលពួកគេពិបាកក្នុងការមើលធ្លុះបញ្ហាឱ្យបានច្បាស់លាស់។ ខ្ញុំចាប់ផ្ដើមមានអារម្មណ៍ថាខ្លួនឯងវិសេសជាងគេ ដោយគិតថាខ្ញុំពូកែជាងពួកគេ។ នៅក្នុងខែធ្នូ ឆ្នាំ ២០២០ ខ្ញុំត្រូវបានដំឡើងតំណែងឱ្យបំពេញភារកិច្ចនៅតំបន់មួយផ្សេងទៀត។ បងស្រីពីរនាក់ដែលខ្ញុំសហការជាមួយ បានបំពេញភារកិច្ចនេះយូរជាងខ្ញុំ ហើយពួកគេក្ដាប់បានគោលការណ៍បានច្បាស់ជាងខ្ញុំ។ មានពីរបីដងដែលពួកយើងបានវិភាគឯកសារសម្រាប់ដកមនុស្សចេញជាមួយគ្នា ហើយបងស្រីទាំងពីរបានវិភាគយ៉ាងល្អិតល្អន់ ដោយផ្សារភ្ជាប់ទៅនឹងគោលការណ៍។ ខ្ញុំចង់និយាយប្រកបដែរ ប៉ុន្តែខ្ញុំមានអារម្មណ៍ថា ពួកគេទើបតែបានប្រកបនូវអ្វីដែលខ្ញុំបានយល់រួចទៅហើយ ហើយថាចំពោះបញ្ហាខ្លះដែលពួកគេបានចង្អុលបង្ហាញនោះ ខ្ញុំមិនទាំងបានសម្គាល់ឃើញផង ដូច្នេះ ខ្ញុំបានគិតថា មិននិយាយអ្វីសោះគឺល្អជាង ហើយថាការនិយាយចេញទៅ នឹងគ្មានតម្លៃជាទីពិចារណាឡើយ ហើយវាមានតែធ្វើឱ្យខ្ញុំមើលទៅដូចជាខ្វះសមត្ថភាពប៉ុណ្ណោះ។ ហេតុនេះហើយ ខ្ញុំចេះតែនៅស្ងៀមទៅ។ មួយលើកក្រោយមកទៀត ពួកយើងបានវិភាគឯកសារមួយសម្រាប់ការបណ្ដេញមនុស្សអាក្រក់ចេញ។ ខ្ញុំមិនគិតថាបុគ្គលនោះពិតជាមនុស្សអាក្រក់ទេ ដូច្នេះខ្ញុំក៏បានប្រកបនូវទស្សនៈរបស់ខ្ញុំ។ បន្ទាប់មក បងស្រីម្នាក់បាននិយាយថា គាត់ជឿថាបុគ្គលនេះមានសារជាតិជាមនុស្សអាក្រក់ ហើយគាត់បានធ្វើការវិភាគលើរឿងនេះ ដោយទាញចេញពីអំពើអាក្រក់របស់បុគ្គលនោះ និងសារជាតិនៃទង្វើរបស់ពួកគេ។ បងស្រីម្នាក់ទៀតក៏បានយល់ស្របនឹងគាត់ដែរ។ ក្រោយពីបានស្ដាប់អ្វីដែលពួកគេនិយាយរួច ខ្ញុំគិតថាការប្រកបរបស់បងស្រីទាំងពីរពិតជាត្រឹមត្រូវ និងផ្អែកលើគោលការណ៍ ហើយភ្លាមៗនោះ ខ្ញុំមានអារម្មណ៍ថាខ្មាសគេយ៉ាងខ្លាំង។ ខ្ញុំបានគិតក្នុងចិត្តថា «ខ្ញុំបានធ្វើឱ្យខ្លួនឯងអាម៉ាស់មុខហើយ។ តើបងស្រីទាំងពីរនឹងគិតយ៉ាងណាចំពោះខ្ញុំឥលូវនេះ? តើពួកគេនឹងគិតថាខ្ញុំខ្វះការមើលធ្លុះ ហើយមានគុណសម្បត្តិទាបឬទេ?» ក្រោយមកទៀត នៅពេលពួកយើងវិភាគឯកសារជាមួយគ្នាម្តងទៀត ខ្ញុំមិនបានហ៊ានគ្រាន់តែបញ្ចេញទស្សនៈរបស់ខ្លួនត្រង់ៗឡើយ ដោយសារតែខ្លាចថាអ្នកដទៃនឹងយល់ឃើញយ៉ាងណាចំពោះខ្ញុំ ប្រសិនបើការប្រកបរបស់ខ្ញុំមិនត្រឹមត្រូវ។ កាលពីមុន បងប្អូនប្រុសស្រីដែលខ្ញុំធ្លាប់សហការជាមួយ មិនសូវបំពេញភារកិច្ចបានល្អដូចខ្ញុំទេ ប៉ុន្តែឥឡូវនេះ បងស្រីដែលខ្ញុំកំពុងសហការជាមួយគឺពូកែជាងខ្ញុំគ្រប់បែបយ៉ាង ដូច្នេះ ខ្ញុំមានអារម្មណ៍ថា ខ្លួនឯងគឺជាមនុស្សដែលគ្មានសមត្ថភាពជាងគេនៅទីនោះ ហើយខ្ញុំមិនសូវត្រូវបានគេកត់សម្គាល់ឡើយ ហើយតែងតែធ្លាក់ចូលទៅក្នុងសភាពមួយដែលមានអារម្មណ៍ថាត្រូវបានគាបសង្កត់ក្នុងចិត្ត។ កំឡុងពេលនោះ សភាពរបស់ខ្ញុំគឺអាក្រក់ខ្លាំងណាស់ ហើយជួនកាល ខ្ញុំថែមទាំងចង់រត់គេចពីស្ថានភាពនេះ និងលែងចង់បំពេញភារកិច្ចនៅទីនោះទៀតផង។ មិនយូរប៉ុន្មាន ដោយសារតែការកាត់បន្ថយបរិមាណការងារ ក៏មានតម្រូវការក្នុងការកាត់បន្ថយបុគ្គលិក ហើយអ្នកដឹកនាំបានវាយតម្លៃថាគុណសម្បត្តិរបស់ខ្ញុំគឺមធ្យម ហើយបានចាត់តាំងខ្ញុំឡើងវិញ។

មួយរយៈក្រោយមក ដោយសារតែការកើនឡើងនៃបរិមាណការងារ អ្នកដឹកនាំបានសរសេរសំបុត្រមកស្នើខ្ញុំឱ្យបន្តធ្វើការងារបោសសម្អាតនៅតំបន់មួយផ្សេងទៀត។ នៅពេលខ្ញុំឃើញសំបុត្ររបស់ពួកគេ ខ្ញុំមានអារម្មណ៍ទាស់ទទឹងខ្លះ ដោយគិតថា «បងប្អូនប្រុសស្រីដែលខ្ញុំត្រូវទៅសហការជាមួយនៅទីនោះ សុទ្ធតែមានគុណសម្បត្តិល្អជាងខ្ញុំ ហើយពួកគេក៏ពូកែជាងខ្ញុំដែរ ក្នុងការប្រកបសេចក្តីពិត និងការមើលរឿងសព្វសារពើ។ ខ្ញុំនឹងមិនលេចធ្លោអ្វីឡើយក្នុងការបំពេញភារកិច្ចនៅទីនោះ ហើយចុងក្រោយមានតែធ្វើឱ្យខ្លួនឯងអាម៉ាស់មុខប៉ុណ្ណោះ។ ខ្ញុំមិនចង់ទៅទីនោះទេ»។ ដូច្នេះ ខ្ញុំក៏បានបដិសេធ ដោយលើកហេតុផលដោះសារថា ខ្ញុំខ្វះគុណសម្បត្តិ ហើយមិនអាចចាត់ចែងភារកិច្ចនេះបានទេ។ ដោយបរិមាណការងារបានកើនឡើង អ្នកដឹកនាំ និងអ្នកធ្វើការបានសរសេរសំបុត្រមកខ្ញុំជាច្រើនដងក្នុងការប្រកប ប៉ុន្តែនៅពេលខ្ញុំគិតដល់បងប្អូនប្រុសស្រីនៅតំបន់នោះថាមានគុណសម្បត្តិ និងសមត្ថភាពការងារល្អៗ ខ្ញុំមានអារម្មណ៍ថា ខ្ញុំនឹងមិនត្រូវបានគេកត់សម្គាល់ឡើយនៅទីនោះ ដូច្នេះ ខ្ញុំចេះតែបន្តបដិសេធសំណើរបស់ពួកគេ។ តាមពិតទៅ ខ្ញុំមានអារម្មណ៍មិនស្រួលក្នុងចិត្តខ្លាំងណាស់ ចំពោះការគេចវេះពីភារកិច្ច ហើយខ្ញុំមានអារម្មណ៍ថាមានកំហុស ប៉ុន្តែបន្ទាប់មក ខ្ញុំបានគិតក្នុងចិត្តថា «វាដូចតែគ្នាទេនៅកន្លែងណាក៏ដោយដែលខ្ញុំបំពេញភារកិច្ច ហើយការងារនៅទីនេះក៏ត្រូវការមនុស្សមកសហការដែរ ដូច្នេះ ខ្ញុំគ្រាន់តែអាចខំប្រឹងធ្វើការបន្ថែមទៀត និងបំពេញភារកិច្ចនៅទីនេះឱ្យបានល្អទៅបានហើយ»។

មួយរយៈក្រោយមក មានបងស្រីម្នាក់បានសរសេរសំបុត្រមកខ្ញុំ ដែលនៅក្នុងនោះ គាត់បានលើកយកបទពិសោធន៍ផ្ទាល់ខ្លួនរបស់គាត់ក្នុងការដែលត្រូវបានចាត់តាំងភារកិច្ចឡើងវិញមកប្រកបជាមួយខ្ញុំ ហើយគាត់បានចង្អុលបង្ហាញថា ការដែលខ្ញុំស្ទាក់ស្ទើរមិនចង់ទៅបំពេញភារកិច្ចនៅតំបន់ផ្សេងនោះ អាចមកពីខ្ញុំជាប់ចំណងកេរ្តិ៍ឈ្មោះ និងឋានៈ។ គាត់ក៏បានរំលឹកខ្ញុំឱ្យប្រឈមមុខនឹងបញ្ហារបស់ខ្លួន និងស្វែងរកសេចក្តីពិតដើម្បីដោះស្រាយបញ្ហាទាំងនោះ។ ពេលឃើញបងស្រីបើកចំហចិត្តប្រកបមកខ្ញុំបែបនេះ បានធ្វើឱ្យខ្ញុំរំជួលចិត្តយ៉ាងខ្លាំង។ ខ្ញុំបានដឹងខ្លួនថា ខ្ញុំបានបដិសេធភារកិច្ចជាច្រើនលើកច្រើនសា ហើយថាត្រង់ចំណុចនេះ ខ្ញុំពិតជាកំពុងបះបោរទាស់នឹងព្រះជាម្ចាស់មែន! ខ្ញុំដឹងថា នេះគឺជាឱកាសមួយទៀតដែលព្រះជាម្ចាស់ប្រទានឱ្យខ្ញុំដើម្បីប្រែចិត្ត ហើយថាខ្ញុំត្រូវតែចាប់យកឱកាសនេះឱ្យបាន។ ខ្ញុំបានឃើញថា នៅក្នុងសំបុត្រនោះ បងស្រីបានដកស្រង់អត្ថបទនៃព្រះបន្ទូលមួយមកឱ្យខ្ញុំអាន៖ «នៅពេលដែលមនុស្សមាននិស្ស័យរឹងទទឹង តើនៅក្នុងខ្លួនពួកគេមានសភាពបែបណា? សំខាន់គឺ ពួកគេរឹងរូស និងរាប់ខ្លួនឯងជាសុចរិត។ ពួកគេតែងប្រកាន់តាមគំនិតផ្ទាល់ខ្លួនរបស់ពួកគេ ពួកគេតែងគិតថា អ្វីដែលពួកគេនិយាយគឺត្រឹមត្រូវ ពួកគេមិនចេះបន់បែនទាល់តែសោះ ហើយពួកគេប្រកាន់តែតាមគំនិតរបស់ខ្លួនប៉ុណ្ណោះ។ នេះគឺជាឥរិយាបថនៃភាពរឹងទទឹង។ ពួកគេចចេស មិនព្រមស្ដាប់គេ ដោយបន្តប្រកាន់ខ្ជាប់តាមរបៀបមួយមិនព្រមកែ ទទូចថាត្រូវតែធ្វើបែបនោះ ទោះរឿងនោះត្រឹមត្រូវ ឬខុសក៏ដោយ។ នៅក្នុងរឿងនេះ ក៏មានភាពមិនចេះប្រែចិត្តខ្លះដែរ។ ដូចពាក្យពោលថា៖ 'ជ្រូកងាប់មិនចេះខ្លាចទឹកកំពុងពុះ'។ មនុស្សដឹងទាំងស្រុងថា អ្វីជារឿងត្រឹមត្រូវដែលត្រូវធ្វើ ក៏ប៉ុន្តែ ពួកគេមិនធ្វើវានោះទេ ពួកគេបែរជារឹងរូសបដិសេធមិនទទួលយកសេចក្ដីពិតទៅវិញ។ នេះគឺជានិស្ស័យមួយប្រភេទ៖ ភាពរឹងទទឹង។ តើនៅក្នុងស្ថានភាពបែបណាដែលអ្នករាល់គ្នាបង្ហាញចេញនូវនិស្ស័យរឹងទទឹង? តើអ្នកមានភាពរឹងទទឹងញឹកញាប់ដែរឬទេ? (មាន។) ញឹកញាប់ណាស់! ហើយដោយសារភាពរឹងទទឹងគឺជានិស្ស័យរបស់អ្នក ដូច្នេះ និស្ស័យនេះនៅតោងជាប់ខ្លួនអ្នកគ្រប់វិនាទីនៃជីវិតរស់នៅប្រចាំថ្ងៃរបស់អ្នក។ ភាពរឹងទទឹងរារាំងមនុស្សពីការអាចចូលមកចំពោះព្រះជាម្ចាស់ វារារាំងមនុស្សពីការអាចទទួលយកសេចក្ដីពិត ហើយវារារាំងពួកគេពីការអាចចូលទៅក្នុងតថភាពនៃសេចក្ដីពិត។ ហើយប្រសិនបើអ្នកមិនអាចចូលទៅក្នុងតថភាពនៃសេចក្ដីពិតបានទេ តើអាចមានការផ្លាស់ប្ដូរនិស្ស័យរបស់អ្នកនៅក្នុងទិដ្ឋភាពនេះបានដែរឬទេ? អាច ប៉ុន្តែមានការលំបាកខ្លាំង។ សព្វថ្ងៃនេះ តើនិស្ស័យរឹងទទឹងរបស់អ្នករាល់គ្នាបានផ្លាស់ប្ដូរខ្លះហើយឬនៅ? ហើយតើមានការផ្លាស់ប្ដូរបានច្រើនប៉ុនណាហើយ? ឧទាហរណ៍ថា កាលពីមុន អ្នកធ្លាប់រឹងទទឹងជាទីបំផុត ប៉ុន្តែសព្វថ្ងៃនេះ មានការផ្លាស់ប្ដូរបន្តិចបន្តួចនៅក្នុងខ្លួនអ្នកហើយ៖ នៅពេលអ្នកជួបប្រទះបញ្ហាមួយចំនួន អ្នកមានមនសិការខ្លះនៅក្នុងចិត្តរបស់អ្នក ហើយអ្នកនិយាយទៅកាន់ខ្លួនឯងថា៖ 'ចំពោះបញ្ហានេះ ខ្ញុំត្រូវតែអនុវត្តសេចក្ដីពិតខ្លះទើបបាន។ ដោយសារព្រះជាម្ចាស់បានលាតត្រដាងពីនិស្ស័យរឹងទទឹងនេះ ដោយសារខ្ញុំបានឮពីរឿងនេះ ហើយឥឡូវខ្ញុំក៏បានដឹងពីរឿងនេះទៀត ដូច្នេះ ខ្ញុំត្រូវតែធ្វើការផ្លាស់ប្ដូរ។ កាលពីមុន នៅពេលដែលខ្ញុំបានជួបប្រទះរឿងបែបនេះពីរបីដង ខ្ញុំបានធ្វើតាមសាច់ឈាមរបស់ខ្ញុំ រួចក៏ត្រូវបរាជ័យ ហើយខ្ញុំមិនពេញចិត្តនោះទេ។ ពេលនេះ ខ្ញុំត្រូវតែអនុវត្តសេចក្ដីពិត'។ ពេលមានការតាំងចិត្តបែបនេះ គឺអាចអនុវត្តសេចក្ដីពិតបានហើយ ហើយនេះគឺជាការផ្លាស់ប្ដូរ។ នៅពេលដែលអ្នកមានបទពិសោធតាមរបៀបនេះបានមួយរយៈ ហើយអ្នកអាចអនុវត្តសេចក្ដីពិតបានច្រើន ហើយការណ៍នេះធ្វើឱ្យមានការផ្លាស់ប្ដូរកាន់តែច្រើន ហើយនិស្ស័យបះបោរ និងរឹងទទឹងរបស់អ្នកកាន់តែថមថយទៅៗ តើមានការផ្លាស់ប្ដូរនិស្ស័យនៃជីវិតរបស់អ្នកដែរឬទេ? ប្រសិននិស្ស័យបះបោររបស់អ្នកថមថយចុះជាបន្តបន្ទាប់យ៉ាងច្បាស់ ហើយការចុះចូលរបស់អ្នកចំពោះព្រះជាម្ចាស់កាន់តែច្រើនឡើងៗ នោះមានការផ្លាស់ប្ដូរពិតប្រាកដមិនខាន។ ដូច្នេះ តើអ្នកត្រូវធ្វើការផ្លាស់ប្ដូរដល់កម្រិតណាដើម្បីសម្រេចបាននូវការចុះចូលពិតប្រាកដ? នៅពេលដែលគ្មានភាពរឹងទទឹងសូម្បីតែបន្តិចណាសោះ ហើយមានតែការចុះចូលវិញ នោះអ្នកនឹងសម្រេចបាន។ នេះគឺជាដំណើរការដែលត្រូវចំណាយពេល។ ការផ្លាស់ប្ដូរនិស្ស័យមិនមែនកើតមានឡើងត្រឹមពេលមួយយប់នោះទេ វាត្រូវការពេលវេលាបទពិសោធយូរអង្វែង អាចដល់មួយជីវិតក៏មាន។ ជួនកាល ចាំបាច់ត្រូវរងទុក្ខលំបាកធំៗ ទុក្ខលំបាកដូចជាការស្លាប់ហើយរស់ឡើងវិញ ទុក្ខលំបាកដែលមានការឈឺចាប់និងការលំបាកខ្លាំងជាងការព្យាបាលជំងឺដែលមានការឈឺចាប់ខ្លាំងជាដើម» («មានតែការស្គាល់ពីប្រភេទទាំងប្រាំមួយនៃនិស្ស័យពុករលួយប៉ុណ្ណោះ ទើបមានន័យថាជាការស្គាល់ខ្លួនឯងពិតប្រាកដ» នៃសៀវភៅ «ព្រះបន្ទូល» ភាគ៣៖ ការអធិប្បាយរបស់ព្រះគ្រីស្ទនៃគ្រាចុងក្រោយ)។ អ្វីដែលព្រះជាម្ចាស់បានលាតត្រដាងគឺជាសភាពរបស់ខ្ញុំយ៉ាងពិតប្រាកដ។ ខ្ញុំបានរស់នៅក្នុងនិស្ស័យរឹងទទឹង។ រឿងនេះបានរារាំងខ្ញុំមិនឱ្យចូលមកចំពោះព្រះជាម្ចាស់ ដើម្បីស្វែងរកសេចក្តីពិត ហើយធ្វើឱ្យខ្ញុំមិនអាចចុះចូលនឹងការចាត់ចែង និងការរៀបចំរបស់ព្រះជាម្ចាស់។ ខ្ញុំបានគិតត្រឡប់ទៅលើការរៀបចំរបស់អ្នកដឹកនាំសម្រាប់ខ្ញុំ ឱ្យទៅបំពេញភារកិច្ចនៅតំបន់មួយផ្សេងទៀត។ ខ្ញុំដឹងថា ខ្ញុំត្រូវឱ្យអាទិភាពដល់ការងាររបស់ពួកជំនុំ ប៉ុន្តែខ្ញុំបារម្ភថា បងស្រីដែលខ្ញុំនឹងទៅសហការជាមួយ មានគុណសម្បត្តិ និងការមើលធ្លុះប្រសើរជាងខ្ញុំ ហើយខ្ញុំខ្លាចថា ការសហការជាមួយពួកគេក្នុងភារកិច្ច មិនត្រឹមតែមិនធ្វើឱ្យខ្ញុំទទួលបានការទទួលស្គាល់ប៉ុណ្ណោះទេ តែវានឹងធ្វើឱ្យខ្ញុំមើលទៅដូចជាអន់ ហើយធ្វើឱ្យខ្ញុំមានអារម្មណ៍ថាមិនត្រូវបានគេមើលឃើញទៀតផង។ ដើម្បីការពារកេរ្តិ៍ឈ្មោះ និងឋានៈរបស់ខ្លួន ខ្ញុំបានបដិសេធភារកិច្ចយ៉ាងរឹងទទឹងម្ដងហើយម្ដងទៀត ហើយទោះបីជាអ្នកដទៃប្រកបជាមួយខ្ញុំយ៉ាងណាក៏ដោយ ក៏ខ្ញុំបានត្រឹមតែមិនស្ដាប់ដែរ។ ចិត្តរបស់ខ្ញុំត្រូវបានបិទជិតទាំងស្រុងចំពោះព្រះជាម្ចាស់។ ខ្ញុំពិតជារឹងទទឹង និងរឹងរូសណាស់! ខ្ញុំដឹងថា បរិមាណការងារនៅតំបន់នោះច្រើន ហើយពួកគេត្រូវការមនុស្សបន្ថែមដើម្បីជួយ ប៉ុន្តែនៅគ្រាដ៏សំខាន់នេះ ខ្ញុំខ្វល់តែពីមុខមាត់ និងឋានៈរបស់ខ្លួន ហើយមិនបានគិតគូរដល់ការងារពួកជំនុំសោះឡើយ។ ខ្ញុំពិតជាអាត្មានិយម គួរឱ្យស្អប់ខ្ពើម និងគ្មានភាពជាមនុស្សសោះ! ខ្ញុំមានអារម្មណ៍សោកស្ដាយយ៉ាងខ្លាំង ដូច្នេះខ្ញុំក៏បានអធិស្ឋានទៅកាន់ព្រះជាម្ចាស់ថា «ព្រះជាម្ចាស់អើយ និស្ស័យរបស់ទូលបង្គំរឹងរូស និងរឹងទទឹងណាស់។ ទូលបង្គំដឹងពីសេចក្តីពិត ប៉ុន្តែមិនអនុវត្តវាឡើយ។ ទូលបង្គំសុខចិត្តផ្លាស់ប្ដូរសភាពបះបោររបស់ទូលបង្គំនេះ ហើយស្វែងរកសេចក្តីពិតដើម្បីដោះស្រាយបញ្ហារបស់ទូលបង្គំ។ សូមទ្រង់ណែនាំ និងដឹកនាំទូលបង្គំផង»។ បន្ទាប់ពីនេះមក ខ្ញុំបានសរសេរសំបុត្រទៅអ្នកដឹកនាំ ដើម្បីបង្ហាញពីការស្ម័គ្រចិត្តរបស់ខ្ញុំក្នុងការទៅបំពេញភារកិច្ចនៅតំបន់មួយផ្សេងទៀត។

ក្រោយមក ខ្ញុំបានឆ្លុះបញ្ចាំងថា ហេតុអ្វីបានជាខ្ញុំមិនព្រមទៅបំពេញភារកិច្ចនៅតំបន់ផ្សេង ហើយខ្ញុំបានដឹងថា នេះគឺដោយសារតែវាប៉ះពាល់ដល់កេរ្តិ៍ឈ្មោះ និងឋានៈរបស់ខ្ញុំ។ ដូច្នេះ ខ្ញុំបានស្វែងរកសេចក្តីពិតលើចំណុចនេះដោយយកចិត្តទុកដាក់។ ខ្ញុំបានអានអត្ថបទនៃព្រះបន្ទូលមួយ៖ «ពួកទទឹងនឹងព្រះគ្រីស្ទបំពេញភារកិច្ចរបស់ពួកគេទាំងទើសទាល់ដើម្បីទទួលបានព្រះពរ។ ពួកគេក៏សាកសួរផងដែរថា តើពួកគេនឹងអាចសម្ញែងខ្លួន និងទទួលបានការកោតសរសើរពីអ្នកដទៃដែរឬទេ ដោយការបំពេញភារកិច្ចនេះ ហើយថាតើខាងលើ ឬព្រះជាម្ចាស់នឹងដឹងដែរឬទេ ប្រសិនបើពួកគេបំពេញភារកិច្ចនេះ។ ទាំងនេះគឺជាអ្វីដែលពួកគេពិចារណា នៅពេលដែលពួកគេបំពេញភារកិច្ច។ រឿងដំបូងដែលពួកគេចង់កំណត់ឱ្យច្បាស់ គឺថាតើពួកគេអាចទទួលបានផលប្រយោជន៍អ្វីខ្លះ ដោយការបំពេញភារកិច្ច ហើយថាតើពួកគេអាចទទួលបានព្រះពរដែរឬទេ។ នេះគឺជារឿងសំខាន់បំផុតសម្រាប់ពួកគេ។ ពួកគេមិនដែលគិតអំពីរបៀបគិតគូរដល់ព្រះរាជបំណងរបស់ព្រះជាម្ចាស់ និងតបស្នងសេចក្ដីស្រឡាញ់របស់ព្រះជាម្ចាស់ របៀបផ្សាយដំណឹងល្អ និងធ្វើបន្ទាល់ថ្វាយព្រះជាម្ចាស់ ដើម្បីឱ្យមនុស្សទទួលបានសេចក្ដីសង្គ្រោះរបស់ព្រះជាម្ចាស់ និងទទួលបានក្តីសុខឡើយ ហើយពួកគេកាន់តែមិនដែលស្វែងរកការយល់សេចក្ដីពិត ឬស្វែងរកវិធីដោះស្រាយនិស្ស័យពុករលួយរបស់ពួកគេ និងសម្តែងចេញនូវលក្ខណៈជាមនុស្សឡើយ។ ពួកគេមិនដែលពិចារណារឿងទាំងនេះទេ។ ពួកគេគ្រាន់តែគិតថាតើពួកគេអាចទទួលបានព្រះពរ និងទទួលបានផលប្រយោជន៍ដែរឬទេ តើត្រូវទទួលបានកន្លែងឈរជើង ទទួលបានឋានៈ ធ្វើឱ្យមនុស្សកោតសរសើរពួកគេ និងធ្វើឱ្យខ្លួនឯងលេចធ្លោ និងក្លាយជាមនុស្សពូកែជាងគេនៅក្នុងពួកជំនុំ និងនៅក្នុងចំណោមមនុស្សដោយរបៀបណា។ ពួកគេពិតជាមិនសុខចិត្តធ្វើជាអ្នកដើរតាមធម្មតាឡើយ។ ពួកគេតែងតែចង់ធ្វើជាអ្នកទីមួយនៅក្នុងពួកជំនុំ មានសិទ្ធិសម្រេចចុងក្រោយ ក្លាយជាអ្នកដឹកនាំ និងធ្វើឱ្យមនុស្សគ្រប់គ្នាស្តាប់ពួកគេ។ ទាល់តែបែបនេះ ទើបពួកគេអាចពេញចិត្តបាន។ អ្នករាល់គ្នាអាចឃើញថា ចិត្តរបស់ពួកទទឹងនឹងព្រះគ្រីស្ទពោរពេញទៅដោយរឿងទាំងនេះ។ តើពួកគេលះបង់ខ្លួនដើម្បីព្រះជាម្ចាស់ដោយពិតប្រាកដដែរឬទេ? តើពួកគេបំពេញភារកិច្ចរបស់ពួកគេក្នុងនាមជាភាវៈដែលព្រះបានបង្កើតដោយពិតប្រាកដដែរឬទេ? (ទេ។) ចុះតើពួកគេចង់ធ្វើអ្វី? (កាន់អំណាច។) ត្រឹមត្រូវហើយ។ ពួកគេនិយាយថា៖ 'ចំពោះខ្ញុំ នៅក្នុងពិភពលោកនេះ ខ្ញុំចង់ពូកែជាងអ្នកផ្សេងទៀត។ ខ្ញុំត្រូវតែជាអ្នកទីមួយនៅក្នុងរាល់ក្រុមណាមួយ។ ខ្ញុំបដិសេធមិនធ្វើជាអ្នកទីពីរឡើយ ហើយខ្ញុំនឹងមិនធ្វើជាកូនចៅគេឡើយ។ ខ្ញុំចង់ធ្វើជាអ្នកដឹកនាំ និងមានសិទ្ធិសម្រេចចុងក្រោយនៅក្នុងរាល់ក្រុមមនុស្សណាមួយដែលខ្ញុំនៅជាមួយ។ ប្រសិនបើខ្ញុំមិនមានសិទ្ធិសម្រេចចុងក្រោយទេ នោះខ្ញុំនឹងព្យាយាមគ្រប់មធ្យោបាយដែលអាចធ្វើទៅបាន ដើម្បីបញ្ចុះបញ្ចូលអ្នករាល់គ្នា ដើម្បីធ្វើឱ្យអ្នករាល់គ្នាកោតសរសើរខ្ញុំ និងធ្វើឱ្យអ្នករាល់គ្នាជ្រើសរើសខ្ញុំជាអ្នកដឹកនាំ។ នៅពេលដែលខ្ញុំមានឋានៈ ខ្ញុំនឹងមានសិទ្ធិសម្រេចចុងក្រោយ មនុស្សគ្រប់គ្នានឹងត្រូវស្តាប់ខ្ញុំ។ អ្នកនឹងត្រូវធ្វើតាមរបៀបរបស់ខ្ញុំ ហើយអ្នកនឹងត្រូវស្ថិតនៅក្រោមការគ្រប់គ្រងរបស់ខ្ញុំ'។ មិនថាពួកទទឹងនឹងព្រះគ្រីស្ទបំពេញភារកិច្ចអ្វីក៏ដោយ ពួកគេនឹងព្យាយាមដាក់ខ្លួនឯងនៅក្នុងតំណែងខ្ពស់ នៅក្នុងតំណែងជាអ្នកនាំមុខគេ។ ពួកគេមិនអាចពេញចិត្តនឹងកន្លែងរបស់ពួកគេក្នុងនាមជាអ្នកដើរតាមធម្មតាឡើយ។ ហើយតើពួកគេចូលចិត្តអ្វីខ្លាំងបំផុត? គឺការឈរនៅចំពោះមុខមនុស្ស ដោយចេញបញ្ជា និងស្តីឱ្យមនុស្ស ដោយធ្វើឱ្យមនុស្សធ្វើតាមអ្វីដែលពួកគេនិយាយ។ ពួកគេមិនដែលគិតអំពីរបៀបបំពេញភារកិច្ចរបស់ពួកគេឱ្យបានត្រឹមត្រូវឡើយ ហើយពួកគេកាន់តែមិនស្វែងរកគោលការណ៍សេចក្ដីពិត ដើម្បីអនុវត្តសេចក្ដីពិត និងបំពេញព្រះហឫទ័យព្រះជាម្ចាស់ឡើយ ខណៈពេលបំពេញភារកិច្ចរបស់ពួកគេ។ ផ្ទុយទៅវិញ ពួកគេរិះរកគ្រប់មធ្យោបាយដើម្បីធ្វើឱ្យខ្លួនឯងលេចធ្លោ ដើម្បីធ្វើឱ្យអ្នកដឹកនាំគិតល្អពីពួកគេ និងដំឡើងតំណែងពួកគេ ដើម្បីឱ្យពួកគេអាចក្លាយជាអ្នកដឹកនាំ ឬអ្នកធ្វើការ និងអាចដឹកនាំអ្នកដទៃបាន។ នេះគឺជាអ្វីដែលពួកគេចំណាយពេលពេញមួយថ្ងៃគិត និងសង្ឃឹមចង់បាន។ ពួកទទឹងនឹងព្រះគ្រីស្ទមិនសុខចិត្តឱ្យអ្នកដទៃដឹកនាំឡើយ ហើយពួកគេក៏មិនសុខចិត្តធ្វើជាអ្នកដើរតាមធម្មតាដែរ ហើយកាន់តែមិនសុខចិត្តបំពេញភារកិច្ចរបស់ពួកគេដោយស្ងៀមស្ងាត់ដោយមិនចង់បានមុខមាត់ឡើយ។ មិនថាភារកិច្ចរបស់ពួកគេជាអ្វីនោះទេ ប្រសិនបើពួកគេមិនអាចនៅមុខគេ និងលេចធ្លោជាងគេបានទេ ប្រសិនបើពួកគេមិនអាចនៅពីលើអ្នកដទៃ និងដឹកនាំអ្នកដទៃបានទេ នោះពួកគេយល់ថា ការបំពេញភារកិច្ចរបស់ពួកគេគួរឱ្យធុញទ្រាន់ណាស់ ហើយក្លាយជាអវិជ្ជមាន និងចាប់ផ្ដើមខ្ជិលច្រអូស។ បើគ្មានការសរសើរ ឬការគោរពលើកតម្កើងពីអ្នកដទៃទេ នោះវាកាន់តែមិនគួរឱ្យចាប់អារម្មណ៍សម្រាប់ពួកគេ ហើយពួកគេកាន់តែគ្មានបំណងចង់បំពេញភារកិច្ចរបស់ពួកគេ។ ប៉ុន្តែប្រសិនបើពួកគេអាចនៅមុខគេ និងលេចធ្លោជាងគេ ក្នុងពេលបំពេញភារកិច្ចរបស់ពួកគេ និងទទួលបានសិទ្ធិសម្រេចចុងក្រោយ នោះពួកគេមានអារម្មណ៍ថាមានកម្លាំងចិត្ត ហើយនឹងស៊ូទ្រាំនឹងរាល់ការលំបាកណាមួយ។ ពួកគេតែងតែមានបំណងផ្ទាល់ខ្លួននៅក្នុងការបំពេញភារកិច្ចរបស់ពួកគេ ហើយពួកគេតែងតែចង់ធ្វើឱ្យខ្លួនឯងលេចធ្លោ ជាមធ្យោបាយដើម្បីបំពេញតម្រូវការរបស់ពួកគេក្នុងការយកឈ្នះអ្នកដទៃ និងបំពេញបំណងប្រាថ្នា និងមហិច្ឆតារបស់ពួកគេ។ ខណៈពេលបំពេញភារកិច្ចរបស់ពួកគេ បន្ថែមពីលើការប្រកួតប្រជែងយ៉ាងខ្លាំង ពោលគឺការប្រកួតប្រជែងក្នុងគ្រប់ទិដ្ឋភាព ដើម្បីឱ្យលេចធ្លោ ដើម្បីនៅចំណុចកំពូល ដើម្បីបានខ្ពស់ជាងអ្នកដទៃ ពួកគេក៏កំពុងគិតអំពីរបៀបរក្សាឋានៈ កេរ្តិ៍ឈ្មោះ និងកិត្តិយសបច្ចុប្បន្នរបស់ពួកគេផងដែរ» (ដកស្រង់ពី «ចំណុចទីប្រាំបួន (ផ្នែកទីប្រាំពីរ)» នៃសៀវភៅ «ព្រះបន្ទូល» ភាគ៤៖ ការលាតត្រដាងពួកទទឹងនឹងព្រះគ្រីស្ទ)។ ព្រះជាម្ចាស់លាតត្រដាងថា មិនថាពួកទទឹងនឹងព្រះគ្រីស្ទបំពេញភារកិច្ចនៅទីណាទេ ពួកគេធ្វើដូច្នេះ ដើម្បីបំពេញបំណងប្រាថ្នាចង់បានឋានៈរបស់ពួកគេ។ ប្រសិនបើពួកគេជាបុគ្គលលេចធ្លោ ឬជាអ្នកដឹកនាំនៅក្នុងចំណោមមនុស្ស ហើយពួកគេអាចលេចធ្លោ និងទទួលបានការកោតសរសើរ នោះពួកគេមានកម្លាំងចិត្តខ្លាំងណាស់ក្នុងការធ្វើអ្វីៗគ្រប់យ៉ាង។ ប៉ុន្តែប្រសិនបើពួកគេមិនអាចលេចធ្លោ ហើយតែងតែបរាជ័យក្នុងការធ្វើឱ្យខ្លួនឯងប្លែកពីគេ នោះពួកគេមិនទាំងចង់បំពេញភារកិច្ចរបស់ខ្លួនផង។ តាមរយៈការប្រៀបធៀបទស្សនៈនៃការដេញតាមរបស់ខ្ញុំជាមួយការយល់ដឹងនេះ ខ្ញុំបានដឹងថា វាដូចគ្នាបេះបិទទៅនឹងទស្សនៈរបស់ពួកទទឹងនឹងព្រះគ្រីស្ទ។ នៅពេលដែលខ្ញុំត្រូវបានចាត់តាំងឱ្យទៅបំពេញភារកិច្ចនៅតំបន់ផ្សេង ហើយខ្ញុំឃើញថាបងស្រីដែលខ្ញុំសហការជាមួយ មានគុណសម្បត្តិ និងសមត្ថភាពការងារល្អជាងខ្ញុំ ខ្ញុំមានអារម្មណ៍ថាអន់ និងគ្មានប្រយោជន៍នៅក្នុងចំណោមពួកគេ ហើយថាខ្ញុំមិនត្រូវបានគេកត់សម្គាល់សោះ។ នេះបណ្តាលឱ្យខ្ញុំតែងតែរស់នៅក្នុងសភាពកើតទុក្ខ និងការគាបសង្កត់ក្នុងចិត្ត ហើយមិនបានគិតគូរពីរបៀបបំពេញភារកិច្ចឱ្យបានល្អឡើយ ហើយខ្ញុំតែងតែចង់រត់គេចចេញពីស្ថានភាពនេះ។ បន្ទាប់ពីត្រូវបានចាត់តាំងភារកិច្ចឡើងវិញ ខ្ញុំមិនបានឆ្លុះបញ្ចាំងពីផ្លូវខុសដែលខ្ញុំបានដើរនោះទេ ហើយនៅពេលដែលអ្នកដឹកនាំបានរៀបចំឱ្យខ្ញុំទៅបំពេញភារកិច្ចនៅតំបន់ផ្សេងម្តងទៀត ខ្ញុំបានរកលេសបដិសេធ ដោយសារខ្ញុំមានអារម្មណ៍ថា ខ្ញុំនឹងមិនអាចលេចធ្លោបាន។ ទោះបីជាបងប្អូនប្រុសស្រីបានប្រកបជាមួយខ្ញុំជាច្រើនដងក៏ដោយ ហើយខ្ញុំដឹងថាបរិមាណការងារនៅតំបន់នោះច្រើន និងត្រូវការមនុស្សបន្ថែមជាបន្ទាន់ដើម្បីជួយ ខ្ញុំនៅតែមិនអើពើនឹងការងាររបស់ពួកជំនុំដដែល។ ការខ្វល់ខ្វាយរបស់ខ្ញុំចំពោះកេរ្តិ៍ឈ្មោះ និងឋានៈគឺលើសលុបណាស់។ ខ្ញុំតែងតែអះអាងថា ខ្ញុំបំពេញភារកិច្ចដើម្បីបំពេញព្រះហឫទ័យព្រះជាម្ចាស់ និងតបស្នងសេចក្តីស្រឡាញ់របស់ទ្រង់ ប៉ុន្តែឥឡូវនេះ ខ្ញុំបានឃើញថា ការលះបង់ ការចំណាយកម្លាំងកាយចិត្ត និងការរងទុក្ខរបស់ខ្ញុំ សុទ្ធតែដើម្បីកេរ្តិ៍ឈ្មោះ និងឋានៈប៉ុណ្ណោះ។ ខ្ញុំមិនមែនកំពុងបំពេញភារកិច្ចទាល់តែសោះ តែផ្ទុយទៅវិញ គឺព្យាយាមប្រើប្រាស់ និងបោកបញ្ឆោតព្រះជាម្ចាស់។ ក្រោយមក ខ្ញុំបានសួរខ្លួនឯងថា «ហេតុអ្វីបានជាខ្ញុំឱ្យតម្លៃខ្លាំងម៉្លេះលើកេរ្តិ៍ឈ្មោះ និងឋានៈ?» នេះគឺដោយសារតែពិសពុលរបស់សាតាំងដូចជា «សុខចិត្តធ្វើក្បាលមាន់ កុំឱ្យតែធ្វើកន្ទុយគោ» និង «ដូចជាដើមឈើរស់ដោយសារសំបក មនុស្សរស់ដោយសារមុខមាត់របស់គេ» បានចាក់ឫសនៅក្នុងចិត្តរបស់ខ្ញុំ ហើយបានក្លាយជាគោលដៅសម្រាប់ខ្ញុំដេញតាម និងជាវិធាននៃការរស់រាន។ ខ្ញុំជឿថា ការរស់នៅមានន័យថាត្រូវតែលេចធ្លោ និងទទួលបានការកោតសរសើរពីមនុស្ស ហើយថាការរស់នៅបែបនេះ ទើបមានន័យ និងមានតម្លៃ។ ប្រសិនបើខ្ញុំមិនអាចលេចធ្លោ ឬតែងតែត្រូវគេមើលងាយនៅគ្រប់កន្លែងដែលខ្ញុំទៅ នោះខ្ញុំមានអារម្មណ៍ថា ខ្ញុំកំពុងរស់នៅក្នុងជីវិតដ៏គ្មានតម្លៃ។ ទោះបីជាមើលពីក្រៅ ខ្ញុំហាក់ដូចជាកំពុងបំពេញភារកិច្ចក៏ដោយ តែខាងក្នុងចិត្តវិញ ខ្ញុំផ្តោតតែលើរបៀបទទួលបានជំហរខ្លួនឯង និងទទួលបានកេរ្តិ៍ឈ្មោះ និងឋានៈប៉ុណ្ណោះ ហើយនៅពេលដែលការងាររបស់ពួកជំនុំត្រូវការការសហការពីខ្ញុំ ខ្ញុំបែរជារកលេសបដិសេធ ដោយសារតែបំណងប្រាថ្នាចង់បានកេរ្តិ៍ឈ្មោះ និងឋានៈរបស់ខ្ញុំមិនត្រូវបានបំពេញ។ ដោយរស់នៅតាមពិសពុលរបស់សាតាំងទាំងនេះ ខ្ញុំបានក្លាយជាក្រអឺតក្រទម និងអាត្មានិយមយ៉ាងខ្លាំង ដោយគ្មានលក្ខណៈជាមនុស្សសោះ ហើយខ្ញុំបានបះបោរទាស់ និងទាស់ទទឹងនឹងព្រះជាម្ចាស់ដោយមិនអាចគ្រប់គ្រងបាន។ កំឡុងពេលនោះ ខ្ញុំបានបដិសេធភារកិច្ចជាច្រើនលើកច្រើនសា ហើយតែងតែមានអារម្មណ៍ភ័យខ្លាច និងមិនស្រួលចិត្ត ដោយមានអារម្មណ៍ហាក់ដូចជាខ្ញុំកំពុងស្ថិតនៅលើមាត់ជ្រោះនៃគ្រោះថ្នាក់។ អាកប្បកិរិយាបែបនេះចំពោះភារកិច្ច គឺងាយនឹងប្រមាថដល់និស្ស័យរបស់ព្រះជាម្ចាស់ណាស់ ហើយប្រសិនបើខ្ញុំមិនប្រែចិត្តចំពោះព្រះទេនោះ ខ្ញុំប្រាកដជាត្រូវបានព្រះជាម្ចាស់ទុកចោល និងជម្រុះចោលមិនខាន។ ពេលដឹងបែបនេះ ខ្ញុំមានអារម្មណ៍ភ័យខ្លាចយ៉ាងខ្លាំង ហើយខ្ញុំទទួលស្គាល់ថា ការបដិសេធភារកិច្ចគឺជាបញ្ហាដ៏ធ្ងន់ធ្ងរ។ ខ្ញុំពោរពេញដោយការសោកស្ដាយ និងវិប្បដិសារី ហើយខ្ញុំស្អប់ខ្លួនឯង ដែលអាចបះបោរទាស់នឹងព្រះជាម្ចាស់តាមរបៀបនេះ ដោយបន្សល់ទុកនូវអំពើរំលង និងស្នាមប្រឡាក់ជាច្រើន។ ខ្ញុំពិតជាជំពាក់ព្រះជាម្ចាស់ច្រើនណាស់! ការដេញតាមកេរ្តិ៍ឈ្មោះ និងឋានៈ គឺជាផ្លូវដែលគ្មានថ្ងៃត្រឡប់ ដែលនាំទៅរកសេចក្តីវិនាស ដូច្នេះ ខ្ញុំចង់ផ្លាស់ប្ដូរទស្សនៈនៃការដេញតាមរបស់ខ្ញុំ។

ក្រោយមក ខ្ញុំបានរកឃើញផ្លូវនៃការអនុវត្ត និងការចូលទៅក្នុង នៅក្នុងព្រះបន្ទូលរបស់ព្រះជាម្ចាស់។ ព្រះដ៏មានគ្រប់ព្រះចេស្ដាមានបន្ទូលថា៖ «ដោយសារអ្នកចង់បន្តនៅក្នុងដំណាក់របស់ព្រះជាម្ចាស់ ក្នុងនាមជាសមាជិកម្នាក់ដែលមានចិត្តស្ងប់នឹងនរ អ្នកគួរតែរៀនស្វែងរកសេចក្ដីពិតនៅក្នុងគ្រប់រឿងជាមុនសិន បំពេញភារកិច្ចរបស់អ្នកឱ្យអស់ពីសមត្ថភាពរបស់អ្នក និងអាចយល់ និងអនុវត្តសេចក្ដីពិតបាន តាមរបៀបនេះ នៅក្នុងដំណាក់របស់ព្រះជាម្ចាស់ អ្នកនឹងក្លាយជាភាវៈដែលព្រះបានបង្កើតទាំងក្នុងនាមនិងតថភាព។ អត្តសញ្ញាណរបស់មនុស្សជាតិ គឺជាភាវៈដែលព្រះបានបង្កើត នៅក្នុងព្រះនេត្ររបស់ព្រះជាម្ចាស់ នោះគឺជាលក្ខណៈរបស់មនុស្ស។ ដូច្នេះ តើអ្នកអាចត្រូវតាមស្ដង់ដាក្នុងនាមជាភាវៈដែលព្រះបានបង្កើតដោយរបៀបណា? ចំពោះរឿងនោះ អ្នកត្រូវតែរៀនស្ដាប់ព្រះបន្ទូលរបស់ព្រះជាម្ចាស់ និងប្រព្រឹត្តខ្លួនស្របតាមសេចក្ដីតម្រូវរបស់ព្រះជាម្ចាស់។ មិនមែនថា នៅពេលដែលព្រះជាម្ចាស់ប្រទានងារនេះដល់អ្នកហើយ គឺចប់ត្រឹមហ្នឹងនោះទេ ផ្ទុយទៅវិញ ដោយសារអ្នកគឺជាភាវៈដែលព្រះបានបង្កើត អ្នកគួរតែបំពេញភារកិច្ចរបស់ភាវៈដែលព្រះបានបង្កើត ហើយដោយសារអ្នកគឺជាភាវៈដែលព្រះបានបង្កើត អ្នកគួរតែបំពេញទំនួលខុសត្រូវរបស់ភាវៈដែលព្រះបានបង្កើត។ ដូច្នេះ តើភារកិច្ចរបស់ភាវៈដែលព្រះបានបង្កើតគឺជាអ្វី? តើទំនួលខុសត្រូវរបស់ភាវៈដែលព្រះបានបង្កើតគឺជាអ្វី? ព្រះបន្ទូលរបស់ព្រះជាម្ចាស់ចែងយ៉ាងច្បាស់អំពីភារកិច្ច កាតព្វកិច្ច និងទំនួលខុសត្រូវរបស់ភាវៈដែលព្រះបានបង្កើត តើមែនទេ? អ្នកបានទទួលយកភារកិច្ចរបស់ភាវៈដែលព្រះបានបង្កើត។ ចាប់ពីថ្ងៃនេះតទៅ អ្នកគឺជាសមាជិកពិតប្រាកដនៃដំណាក់របស់ព្រះជាម្ចាស់ ពោលគឺ អ្នកទទួលស្គាល់ខ្លួនឯងថាជាភាវៈមួយក្នុងចំណោមភាវៈដែលព្រះបានបង្កើតរបស់ព្រះជាម្ចាស់។ ចាប់ពីថ្ងៃនេះតទៅ អ្នកគួរតែកែសម្រួលផែនការជីវិតរបស់អ្នកឡើងវិញ អ្នកមិនគួរដេញតាមសេចក្តីប្រាថ្នា បំណងប្រាថ្នា និងគោលដៅដែលអ្នកបានកំណត់ពីមុនសម្រាប់ជីវិតរបស់អ្នកទៀតឡើយ។ ផ្ទុយទៅវិញ អ្នកគួរតែផ្លាស់ប្ដូរអត្តសញ្ញាណ និងទស្សនៈរបស់អ្នក ហើយរៀបចំផែនការគោលដៅជីវិត និងទិសដៅដែលអ្នកគួរមានក្នុងនាមជាភាវៈដែលព្រះបានបង្កើត។ ទីមួយ គោលដៅ និងទិសដៅរបស់អ្នកមិនគួរជាការក្លាយជាអ្នកដឹកនាំ ឬដឹកនាំ ឬពូកែនៅក្នុងរាល់វិស័យណាមួយ ឬក្លាយជាបុគ្គលល្បីល្បាញដែលប្រកបការងារណាមួយ ឬក្តាប់បានជំនាញវិជ្ជាជីវៈជាក់លាក់ណាមួយនោះទេ។ ផ្ទុយទៅវិញ អ្នកគួរតែទទួលយកភារកិច្ចរបស់អ្នកពីព្រះជាម្ចាស់ ពោលគឺ អ្នកត្រូវតែដឹងថាការងារអ្វីដែលអ្នកគួរធ្វើ និងភារកិច្ចអ្វីដែលអ្នកត្រូវធ្វើនៅពេលនេះ នៅខណៈនេះ ហើយអ្នកត្រូវតែស្វែងរកព្រះរាជបំណងរបស់ព្រះជាម្ចាស់។ មិនថាព្រះជាម្ចាស់តម្រូវឱ្យអ្នកធ្វើអ្វីក៏ដោយ និងមិនថាភារកិច្ចអ្វីត្រូវបានរៀបចំសម្រាប់អ្នកនៅក្នុងដំណាក់របស់ទ្រង់ក៏ដោយ អ្នកត្រូវតែស្វែងយល់ និងដឹងឱ្យច្បាស់អំពីសេចក្ដីពិតដែលអ្នកគួរយល់ និងគោលការណ៍ដែលអ្នកគួរអនុវត្តតាម និងក្តាប់បាន ដើម្បីបំពេញភារកិច្ចនោះ។ ប្រសិនបើអ្នកមិនអាចចាំបានទេ អ្នកអាចកត់ត្រាទុក ហើយនៅពេលអ្នកមានពេល ចូរមើលវាឱ្យបានច្រើន និងរិះគិតអំពីវាឱ្យបានច្រើន។ ក្នុងនាមជាភាវៈដែលព្រះបានបង្កើត គោលដៅជីវិតចម្បងរបស់អ្នក គួរតែជាការបំពេញភារកិច្ចរបស់អ្នកក្នុងនាមជាភាវៈដែលព្រះបានបង្កើត និងធ្វើជាភាវៈដែលព្រះបានបង្កើតដែលត្រូវតាមស្ដង់ដា។ នេះគឺជាគោលដៅជីវិតមូលដ្ឋានគ្រឹះបំផុតដែលអ្នកគួរមាន។ ទីពីរ និងជាក់លាក់ជាងនេះទៅទៀត គឺរបៀបបំពេញភារកិច្ចរបស់អ្នកក្នុងនាមជាភាវៈដែលព្រះបានបង្កើត និងធ្វើជាភាវៈដែលព្រះបានបង្កើតដែលត្រូវតាមស្ដង់ដា នេះគឺសំខាន់បំផុត។ ទិសដៅ និងគោលដៅទាំងនេះដែលត្រូវបានដេញតាមដោយមនុស្សជាតិពុករលួយ ដូចជាកេរ្តិ៍ឈ្មោះ ឋានៈ ភាពចង់បានមុខមាត់ និងឱកាសនាពេលអនាគតផ្ទាល់ខ្លួន គឺជាអ្វីដែលអ្នកគួរលះបង់ចោល» («របៀបដេញតាមសេចក្ដីពិត (៧)» នៃសៀវភៅ «ព្រះបន្ទូល» ភាគ៦៖ អំពីការដេញតាមសេចក្តីពិត)។ តាមរយៈព្រះបន្ទូលរបស់ព្រះជាម្ចាស់ ខ្ញុំបានយល់ថា ខ្ញុំគឺជាភាវៈដែលព្រះបានបង្កើត ហើយថា ខ្ញុំគួរតែខិតខំប្រឹងប្រែងបំពេញភារកិច្ចរបស់ខ្ញុំក្នុងនាមជាភាវៈដែលព្រះបានបង្កើត។ នេះគឺជាការទទួលខុសត្រូវរបស់ខ្ញុំ។ ខ្ញុំមិនគួរតែងតែផ្តោតលើរបៀបដែលអ្នកដទៃយល់ឃើញមកលើខ្ញុំ ឬប្រកួតប្រជែងជាមួយអ្នកដទៃថាអ្នកណាមានជំនាញពូកែជាងនោះទេ។ អ្វីដែលខ្ញុំគួរធ្វើ គឺការចុះចូល បំពេញភារកិច្ចរបស់ខ្ញុំស្របតាមតម្រូវការ និងគោលការណ៍នៃព្រះដំណាក់របស់ព្រះជាម្ចាស់ក្នុងលក្ខណៈដ៏ជាក់ស្ដែង អធិស្ឋានទៅកាន់ព្រះជាម្ចាស់ឱ្យបានច្រើនចំពោះរឿងដែលខ្ញុំមិនយល់ ហើយស្វែងរកការប្រកបជាមួយអ្នកដទៃ និងខិតខំប្រឹងប្រែងទៅលើគោលការណ៍នៃសេចក្តីពិត។ នេះគឺជាផ្លូវនៃការអនុវត្តដ៏ត្រឹមត្រូវ។

ឥឡូវនេះ ដោយសារខ្ញុំកំពុងបំពេញភារកិច្ចនៅតំបន់មួយផ្សេងទៀត ជួនកាលខ្ញុំនៅតែវាយតម្លៃខុស ឬវិនិច្ឆ័យខុសចំពោះបញ្ហានានា នៅពេលវិភាគឯកសារសម្រាប់ការបោសសម្អាតមនុស្ស។ នៅពេលដែលការសម្រេចចិត្តដែលខ្ញុំបានសរសេរអំពីការបោសសម្អាតមានបញ្ហា ហើយគ្រប់គ្នាបានផ្តល់យោបល់ និងការកែតម្រូវ ខ្ញុំនៅតែមានអារម្មណ៍មិនស្រួលក្នុងចិត្តខ្លះៗ និងបារម្ភអំពីរបៀបដែលអ្នកដទៃមើលឃើញមកខ្ញុំ។ នៅពេលដែលអារម្មណ៍ទាំងនេះលេចឡើង ខ្ញុំបានដឹងថា ខ្ញុំកំពុងត្រូវបានជាប់ចំណង និងរឹតត្បិតដោយបំណងប្រាថ្នាចង់បានកេរ្តិ៍ឈ្មោះ និងឋានៈរបស់ខ្ញុំម្ដងទៀត ដូច្នេះ ខ្ញុំបានអធិស្ឋានទៅកាន់ព្រះជាម្ចាស់ ដោយសុខចិត្តប្រឈមមុខនឹងចំណុចខ្វះខាតរបស់ខ្លួនឱ្យបានត្រឹមត្រូវ ទទួលយកសំណើកែតម្រូវដែលត្រឹមត្រូវ និងបំពេញភារកិច្ចតាមគោលការណ៍។ បន្ទាប់ពីឆ្លងកាត់បទពិសោធន៍មួយរយៈមក ខ្ញុំបានឃើញថា ទោះបីជាខ្ញុំនៅតែមានចំណុចខ្វះខាតច្រើននៅក្នុងភារកិច្ចក៏ដោយ ខ្ញុំមានការរីកចម្រើនក្នុងការមើលធ្លុះមនុស្ស និងការមើលមនុស្ស ព្រមទាំងរឿងរ៉ាវនានា តាមរយៈការណែនាំ ការប្រកប និងជំនួយពីបងប្អូនប្រុសស្រីដែលជាដៃគូរបស់ខ្ញុំ។ ការជ្រើសរើសពាក្យពេចន៍របស់ខ្ញុំ ក៏កាន់តែមានភាពច្បាស់លាស់ជាងមុនច្រើនដែរ។ រឿងទាំងនេះពិតជាបានជួយខ្ញុំប៉ះប៉ូវចំណុចខ្វះខាតរបស់ខ្ញុំបានច្រើនណាស់។ ទោះបីជាជួនកាល ខ្ញុំនៅតែបារម្ភអំពីកេរ្តិ៍ឈ្មោះ និងឋានៈរបស់ខ្លួនក៏ដោយ តែខ្ញុំអាចអធិស្ឋានទៅកាន់ព្រះជាម្ចាស់ ដើម្បីបះបោរទាស់នឹងខ្លួនឯង ហើយមិនត្រូវបានរឹតត្បិតខ្លាំងពេកដោយបំណងប្រាថ្នាចង់បានកេរ្តិ៍ឈ្មោះ និងឋានៈឡើយ។ អរព្រះគុណព្រះជាម្ចាស់ដែលបានសង្គ្រោះខ្ញុំ!

